
TAZWURT UMGAY1 

 Imra x umaru arifiy ad yari s tmaziɣt. Mayemmi ? Tuɣa 
deg iseggusa iɛdun n 90 wami tuɣa ttariɣ ungal inu Anebdu 
imra s waṭṭaṣ ḥuma ad tarid adlis d ungal niɣ d asefru niɣ 
d amezgun s tmaziɣt, lexdenni tuɣa axmi d nudef d imayna 
ɣer umaḍal n tira s tmaziɣt s ifassen uran. Minzi tuɣa 
udrusen idlisen yuran s tmaziɣt ; tuɣa llan ca n yidlisen d 
wummuden usefru uran maṛṛa yedsen s usekkil arami : 
mkul adlis mamec yura, mkul adlis mant abrid i iḍfar di 
tira. Nzemmar ad nini amaru niɣ azlawi netta waha 
izemmaren ad iɣar nican tira udlis nnes. Necc s imant inu 
x umezwaru tuɣa ttariɣ s usekkil arami, maca xminni ɣars 
d ddakkʷaleɣ ad t ɣareɣ itemra xafi s waṭṭaṣ ad t ɣareɣ. S 
uyenni mmutyeɣ ad ariɣ s usekkil alatini, waxxa ad nini 
ula d wa days imxumbar nniḍen amecnaw ca n isekkilen 
wer ttilin deg wugemmay alatini amecnaw : ɛ, ɣ, q, ḥ, ṣ, ẓ, 
ḍ, ṭ… Maca ɣer umeggar ufin asen afessay : ttarin ten amec 
ten da uriɣ lexxu ɛad. Arni xafs amxumber n webrid n tira 
d mamec itarin s isekkilen ilatiniyen ; tuɣa ca itari ten 
axminni itari s tefransist, niɣ s tlimant, niɣ s thulandit 
amecnaw idlisen n Caca. Waxxa dinni ca lexxu n tzemmar 
ḥuma ad ḍfaṛen ijjen webrid, maca lexxu ɛad dinni beṭṭu 
jar yebriden. Maca waxxa amenni inhel2 xafneɣ lexxu ad 

1 Auteur 
2 Ihwen 

nɣar min nura. Maɣar lexxu ssuffɣen d wintirra1 s ulatini 
; tzemmared ad tarid isekkilen maṛṛa amecnaw : ḍ, ḥ, ẓ, ṭ, 
ṣ, ɛ, ɣ…  
 Tira s tfinaɣ deg iseggusa nni n 90 tuɣa ten udrusent, 
niɣ ad nini tuɣa wer ten nessin qaɛ, tuɣa ɛad wer udifent 
ɣer kumpyuter. Mkul ijjen mamec zzaysent itari waxxa s 
tidet tuɣa daysen ɛlayen maṛṛa isekkilen n tmaziɣt ɣir 
asekkil n ⵄ, id tarni ircam wami tḍaren ⵖ, tarra as azellif 
ɣer iḍaṛen. Maca amxumbel nneɣ tuɣa lexdenni netta 
tifinaɣ d timaynutin xafneɣ ; amxumbel a maṛṛa nessen it 
war ma ad xafs nessiwel. Arni ɣars belli tuɣa wer nzemmar 
ad zzaysen nari s kumpyuter minzi tuɣa wer dinni ca ɛad 
wintirra s tifinaɣ, nessen belli wintirra s tifinaɣ issufeɣ it 
id ircam. Maca awarni wami d ilul ircam ; issugur s waṭṭaṣ 
tifinaɣ ɣer zzat, iwḍent ɣer umaḍal, imsasa xef yijjen 
webrid zi ɣa yari tmaziɣt, issufeɣ d amec nenna wintirra s 
tfiniɣ. S uya necc qqareɣ belli imal n tira n tmaziɣt netta d 
tifinaɣ, ixeṣṣ aneɣ ad neẓẓiḍeṛ cwayt waha, ad as newc 
cwayt n wakud. 
 Iqqim ijjen wemxumber nniḍen netta d ijjen wemnus 
imɣar : lexdenni wami tuɣa ttariɣ Anebdu tuɣa amawal n 
tmaziɣt wer illi niɣ yudrus, wadji mani t ɣa tafed. S uya 
tuɣa imra xafi s waṭṭaṣ ad afeɣ awalen n tmaziɣt zi ɣa yariɣ 
iḍṛiṣen2 n wengal inu. 

                                                           
1 Clavier 
2 Textes 

 D yina d imxumbal i tuɣa d ayi iteymen deg iseggusa 
di tuɣa ttariɣ Anebdu. Lexxu ad mmutyeɣ ad ssiwleɣ xef 
wengal inu Anebdu : 
 Ungal a uriɣ t amec nniɣ ardjinna deg iseggusa n 90 ; 
fsareɣ t d ixfawen di teɣmist n «tawiza» deg iseggʷasen n 
2001/2002. Tuɣa asitem inu netta ad t id ssufɣeɣ d ijjen 
wedlis imun ḥuma ad t iɣar wenni irezzun ad t iɣar. Maca 
asitem inu wa idḥa d amnus ksiɣ t deg wul inu am tirjet 
tarɣa, minzi lexdenni ggamiɣ ad ssiliɣ asitem inu ; wer 
llint tzemmar d ttmenyat zi t ɣa ssegzeɣ1, wer ufiɣ wi d ayi 
ɣa yawsen zeg yewdan, ula zi tmesmunin. S uyenni 
sbeddeɣ maṛṛa tira, niɣ llfeɣ asent ; jjiɣ aṭṭaṣ n isentan2 d 
izeynan amecnaw ammud inu «Iɣzar ulili», d wengalen 
inu «Tudart n yiryer» d «Asitem innuryen». Tidet tuɣa ṣafi 
twaṛẓeɣ ; asitem inu itwanẓeɣ3. 
 Qqimeɣ amenni ar aseggʷas n 2012 ɛad id tessij drust n 
tfawt i wusitem inu wami d ayi isneɣmes yijjen umeddukel 
belli tamesmunt n Ayt Sɛid tesnmala4 ijjen wemḥizwar n 
tsekla di Arif, s uyenni mareɣ deɣya druɣ5 deg wemḥizwar 
nni, sqadeɣ asen Anebdu, ssitmeɣ ad nnureẓment tewwura 
tuɣa xafi iqqnen. Yus d usadmer6, nnureẓment tewwura 

1 Imprimer 
2 Asuget usenti : projets 
3 Itwabexxar 
4 Organiser 
5 Carkeɣ 
6 Istijaba s taɛrabt (استجابة) 

ujenna ; yiwi d Unebdu atig1 amezwaru deg wemḥizwar n 
«Apulyus». Atig netta : d assigez n wengal inu Anebdu. 
 Iffeɣ d deg wuseggʷas 2014 awarni ijjen uraji d azegrar. 
Lexdenni itwasili usitem inu s twiza n tmesmunt n Ayt-
sɛid. S uyenni ggiɣ taryazt deg yixef inu ssufɣeɣ d ammud 
inu «Iɣzar ulili» deg wuseggʷas 2015, siɣiɣ xef tira n 
wengalen inu : «Tudart n yiryer» d «Asitem innuryen». 
 Maca wami d iffeɣ Unebdu d adlis ɣer tilawt, iteyyem 
ayi d yijjen wemxumbel nniḍen imɣar ; netta mamec ɣa 
tegged ad tezzenzed adlis nnec mala tinidlisin2 wer teṭṭfent 
idlisen yuran s tmaziɣt ḥuma ad ten zzenzent minzi wer 
tmenzin ? Ta d tidet adlis amaziɣ wer itmenzi, mayemmi 
netta wer itmenzi ? Minzi imaziɣen zzaysen irifiyen wer 
ssiɣen idlisen yuran s taɛrabt illan d tutlayt tamaddudt3 
uwanek4 d tutlayt uselmed, niɣ yinni yuran s tefransist i 
illan d tutlayt d tamaḍlant n tɣuri d tussna, mani ɛad ad 
sɣen yinni yuran s tmaziɣ illan d ijjen tutlayt yalleh ɛad 
terẓem tiṭṭawin nnes, maṛṛa amẓiwen reẓmen d ɣars 
ijeqmimen ssitimen as tamennawt zzat ma ad tbedd x 
iḍaṛen nnes.  
 Da ɣari ijjen useqsi : wi zi netraja ad iseɣ idlisen yuran 
s tmaziɣt mala wer ten isɣi umaziɣ ? Necc twaliɣ mala 
nsiɣi ammu ad tafed ad nneɣ tmaziɣt s ufus nneɣ. 

1 Prix 
2 Mani znuzan idlisen 
3 Officiel 
4 Etat 

 Ɣer umeggaru, ufiɣ ixef inu sfitiseɣ akud d tzemmar d 
ubarru n ttmenyat ḥuma ad ssigzeɣ adlis, tameggarut nnes 
ad t xemreɣ ɣari di taddart ḥuma ad iɣumm, ad teskuṭṭef 
tzura tifray nnes. Mala ssufɣeɣ d zzays ca ad t wceɣ s 
ubennan1, ɛad wenni umi t ɣa wceɣ wer ssineɣ ma ad t iɣar 
niɣ ad inḍar di tsedlist2 nnes ad irca. S uya xaṛṛṣeɣ zi ssa 
d tsawent ad ssufuɣeɣ idlisen inu xef antirnit ḥuma ad 
tafed wer sfitiseɣ ttmenyat d tzemmar amenni waha. 
 Lexxu ggiɣ ad ssentiɣ s wengal inu Anebdu ad t id 
ssufɣeɣ d ijjen udlis iliktrunik, ad t id fsareɣ s usekkil 
alatini, maca twalat a ad ɣars d rniɣ tunɣilt3 s tifinaɣ. Ad t 
farneɣ zi tezgilin i tuɣa di tezrigt tamezwarut, ad days 
snefleɣ ca n tmeslayin timeẓẓyanin. Zi ssin aɣilin ad d 
fsareɣ isentan inu nniḍen.  
 D yina d imxumbal i ttwaliɣ d unjugen4 itbeddan jer 
wemgay amaziɣ d usufeɣ n idlisen. Lexxu ad mmuttyeɣ 
ad ssiwleɣ x Unebdu d tenfust nnes : 
 Timsar imsaren di tenfust Unebdu maṛṛa d tilawt ; 
msarent di ddcar n Yeɣzar ulili deg useggʷas n 1986. 
Ssenfleɣ ismawen n yewdan n wengal, maca yinni n 
imucan jjiɣ ten s yismawen nsen n tidet. 
 Anebdu italles x tamara d uneẓbaṛ i di iteddar wenni 
itexsen ; timexsa zeg yijjen uɣezdis waha : Masin itexs 
Nunja ; innedref deɣya iwḍa uca ibbuk deg wuyelmam n 

1 Gratuitement 
2 Txabect di netsettaf netxemmar idlisen. 
3 S taɛrabt : nusxa : نسخة 
4 Asuget n wenjug : obstacles 

tayri n ta. Wer kids issiwel wer kids imsagar ḥuma ad issen 
tufrayt1 nnes nettat. D wa d amxumbel i di tneqṛaḍen 
waṭṭaṣ n Irifiyen xmini ttilin ɛad d imeẓẓyanen. Maɣar wer 
nzemmar ad nemharad aked imarawen nneɣ deg wusentel2 
n tayri, minzi d ijjen ṭṭabu zeg waṭṭaṣ n iṭṭabuten di igdel 
umharred jer imarawen d tarwa nsen. S uyenni aḥenjir niɣ 
taḥenjirt, iddaḥa niɣ teddaḥa deg yiger a issulsen s tiṭṭawin 
qqnent. Maca deg uwettay a itili d imizi3 x iḥenjiren minzi 
d awettay n tgumi n tsikulujit uḥenjir ; lexdenni isgam 
iman4 nnes : ma ad yili itburrum niɣ itfuhart, ma d aryaz 
niɣ d maggʷad... 
 Aya i zemmareɣ ad t iniɣ x Unebdu, minzi ssiwlen xafs 
iselmaden i isegden tira udlis di tmezwart nsen i d ɣa yasen 
awarni ta. Tanemmirt. 

Omar LMEDDAM 
10 2016. 

1 Min taca 
2 Sujet 
3 Xaṭar 
4 Personnalité 

TAZWURT 

Anebdu d wa d azwel1 n wengal amezwaru n Lmeddam 
Ɛumar. Adlis a d tamarniwt tamaynut deg yiyer n tsekla 
tamaziɣt illuẓen tira. Adlis a, iffeɣ tawala tamezwarut d 
izeynan deg weɣmis « Tawiza » deg iseggusa n 2001 d 
2002. Aṭṭaṣ n imeɣra ḍfaṛen min ittini xef temẓi nnes d 
maṛṛa min kids d yusin n taẓyuḍi d taṛẓugi. Ufin ungal 
arifiy ikessi arrimet nnes deg waṭṭaṣ n wudmawen. 
 Aswingem n tmesmunt yus d ijjen tilawt2 n tsekla 
tarifiyt : ungal idrus maci ḥa di Arif waha maca di 
Tamazɣa maṛṛa. 
 Ungal a yus d d amezwar deg wemḥizwar « Abulyus » 
i tegga tmesmunt n Ayt Sɛid n Dar Lkebdani. Awarn i 
tullizin3 “Martcika” n Muḥemmed Lhacmi d yusin d 
amezwar di tenfas, Anebdu yus d d amezwar deg wengal. 
Amḥizwar a itarra taynit i tsekla tamaziɣt ittwarin di Arif, 
tasekla a issentan tteg iṣuṛaf nnes iquḍaḍen, xsen ad 
zzuggarten deg yimal d itasen. 
 D tidet, Anebdu issawal xef temẓi umaru. Ameɣri 
iḍaffaṛ it zeg umezwar ar umeggar, ass awarn i wass, zi 
wemcan ɣar wemcan, manaya i illan d tudart di ddcar 
«Iɣzar ulili ». Awal icarrzen tullizt4 ibeṭṭa jar yijjen «necc» 
ittilin d atarras d yijjen « necc » d ameqqran iksin lxezrat 

1 Titre 
2 Min illa (réalité) 
3 Tinfas tiquḍaḍin (nouvelles) 
4 Récit 

n ddunit. Da d ijjen tcuni n wengal mani maṛṛa Irifiyen ad 
afen ijjen tesɣart di tudart nsen. 
 Ungal a imsebḍa xef 12 n yexfawen1, mkul ij zzaysen s 
tefras nnes imsebḍan xef wenniḍen, maca qqnent jar asent 
s tefras n ddcar yumsent adlis a zi umezwar ar umeggar. 
 Anebdu issenta s twasit n Masin zi temdint ɣer ddcar 
nnes. Netta d ameḥḍaṛ di Nnaḍuṛ, iruḥ din ḥuma ad isiɣi 
tiɣuri am waṭṭaṣ n iḥudriyen nniḍen di lmeṛṛuk yullɣen wer 
itifen mani ɣa arenyen tiɣuri, iqqan d ad aggʷjen xef 
imarawen2 nsen. Tamara a nettaf itt s yiles n Masin : 
« Mamec ɣa ggeɣ ad ɣareɣ necc lebda lluẓeɣ ?! Zeggʷami 
dduɣ ɣer Nnaḍuṛ, lexxu kṛaḍ n iseggusa, d necc ɛemmars 
tyawant wer jjiwneɣ, tekkreɣ d ɣer tuffut lluẓeɣ, kkaleɣ s 
wass lluẓeɣ, tnuseɣ lluẓeɣ. Mamec tegga tɣuri i ɣa ɣareɣ?» 
 Arendad i wudem a abarcan dinni ijjen wudem icna 
ittejja ameɣri itteddar aked umaru ca n wakud icna. 
Amenni ttɣima tayri tezdeɣ adlis a zeg usenti ar wenfarar. 
 Ɣer umaru tayri temsebḍa xef sin n wanawen3 : tayri di 
ddcar d tayri di temdint ; tayri n ddcar ttili zi laggʷaj, ttili 
bla awal, ttili s wesfarnen, s tiṭṭawin, tayri ttili ɣer tala. 
Masin iwḍa di tracca n Nunja, maca tayri a teqqim tuyel 
jer ususem d wawan4 tennuɣ jer asen. Temmuṛḍeṣ s wawal 
n yewdan d ixellaḍen. 

1 Chapitres 
2 Les parents 
3 Ddeq (genre) 
4 Asedḥi 

 Deg uɣezdis nniḍen, tifras n ddcar ccurent adlis a, s 
mamec sɛeddun imezdaɣ ussan nsen, s waẓṛi ugama n 
Yeɣzar ulili. 
 Anebdu ittales1 tudart n waṭṭaṣ n itarrasen s yisem d 
amaziɣ. Ad tafem Ṭuca, Tlayetmas, Buyreyzazen, Izri, 
Sifaw, Taziri, Tilelli, Ṭuṭu d Usekkur mkul ijj zzaysen s 
temcant nnes di tudart umaru. 
 Deg umeggar, ttɣimant tira a jer iffasen nneɣ d 
tizemmar iḍfaṛent tizemmar izwarent, zzays ad nini : aqqa 
awem ungal arifiy issenta iṣuṛaf ɣer tsekla. 

A. ZIZAOUI & A. ADDA. 

1 Itɛawad 



1 
TAYAFUT 

sala useggʷas n tɣuri ! Tsala akids tamara d laẓ, d 
laggʷaj xef imarawen1 d tawmat, d tnukra zic mkul 

tuffut. 
 Iksi wenẓaṛ, ibedd uṣemmiḍ n tjarest2 s uqucceḥ nnes d 
teṣmeḍ nnes, ifsi wedfel xef tqiccatin n idurar, idwel d 
aman ittnessis aked tsillyiwin ittawyen ɣer iɣzran. 

 Issenta unebdu, issenta akids leḥmu d arbu. Tafuct 
tezrufa min iɣemyen xef wudem n tmurt, yuzeɣ imendi d 
yirden d tuga3 deg yeyran yiriwen d yidemrawen di 
twaɣzent tsuntawin. Sɣin icewwalen imeyran d tbantawin 
d tcuccay n teẓḍent. Qqnen tiɣunam i iḍewḍan nsen. 
Ffɣent id tɣardmiwin d yifiɣran zeg yixubac nsen, 
mmullɣen d arezzun min ɣa ccen d wumi i ɣa qqsen. 

 Ijja Masin tamdint n Nnaḍuṛ awarn i wami isseɛdu 
akayad4 di tɣuri umeggaru useggʷas. Iṭṭef lkar inya ḥuma 
ad immuddu5 ɣer Kebdani d yusin xef wutaram6 n Nnaḍuṛ 
yiggʷjen xafs s sin wagnaren d smus7 n ikilumitren. 

1 Lwalidin 
2 Lmecta 
3 Arbiɛ 
4 Lemtiḥan 
5 Voyager 
6 Lɣarb 
7 45 

I 

 Yiweḍ ɣer Yeɣzar ulili : tamurt mani d ifruriy zi 
tmellalt am ufillus, mani iṛẓem tiṭṭawin nnes, mani iru 
isɣuyy di twara tamezwarut, mani ilmed awalen imezwura 
n tmaziɣt das tessuṭṭeḍ yemmas aked uɣi yiẓiḍen. Issars 
aḍaṛ nnes xef ucal n tmurt nnes, yuca aked yixef nnes axmi 
t tteksi jar ifassen nnes, tarr it id ɣer yedmaren nnes tẓemm 
it ɣars mamec ttegg tyemmat i useymi nnes. Tamurt nnes 
ittexs itt, ttexs it, iṛucceḍ1 itt mamec ṛuccḍen wasḍawen 
immatsen i iḍwin aṭṭaṣ zeggʷami ḥuma ad teymar min 
dasen ɣa tewc ad ccen. 

 Isqarqeb di tewwart n taddart nsen. Tennuṛẓem d, tessijj 
d immas uca tebbireh2 wami days tenṭeḥ, tesfarnen ɣars 
uca tenna as : 
 - Arraqet zzayc a mmi Masin inu ! adef d ! nṛucceḍ icek 
aṭṭaṣ aṭṭaṣ ! 
 Iṣṣuṛef tanebdatt n tewwart n taddart, iṭṭef afus i 
yemmas, issudem it. Tqad at, tessek as tareqqa ufus xef 
uzellif, tesseqsa t : 
 - Tsalid tiɣuri nnec a mmi inu niɣ ? Tesseɛdud ca 
ukayad niɣ ? 

Isfarnen, uca irra xafs : 
 - Wah a imma saliɣ tiɣuri, saliɣ akayad, aseggʷas a s 
wesmurs3 mara ixs aṛebbi. 

1 Ittwaḥec  
2 Tfarḥ  
3 Awaḍ ɣer min nessitim (Réussite) 

 Iqqim Masin ittraja tayafut n yirim1, maca ijjen 
tmeslayt issen itt netta waha, wer tt issin ca lwacun nnes : 
netta issen belli wer italiy ca aseggʷas a ɣer weswir2 wis 
kṛaḍ3 n welmud alemmas4. Minzi wer iɣri ca amecnaw 
inelmaden nniḍen ; tuɣa itinnig5, arni xafs belli netta wer 
isseɛdu irim di maṛṛa min iɣra, minzi ca n iselmaden wer t 
jjin ad yadef ɣarsen ḥuma ad isseɛdu irim. S uya tuɣa issen 
belli netta ad izru6 aseggʷas a. Maca immas tɣil as mmis 
ad ismures. Tuɣa tt lebda teqqar as : «mara tesmursed 
aseggʷas a a mmi inu, ad ac ggeɣ urar s seksu xef yejḍaḍ.» 
 Netta itarra xafs deg wul nnes : « tiwecca zic a imma ad 
ismures mmim ! mmim izru zi melmi ! » 

 Ittesla i yijjen ulaɣi - netta jer yiḍeṣ d tnukra - yus d zeg 
wezqaq n taddart. Iṛẓem d tiṭṭawin nnes, lexdenni itesla : 
«Masin ! a Masin! Kker ssenni zeg yiḍeṣ ! » 
 Innuḥmez di tassut, iṛẓem aqemmum ḥuma ad xafs d 
irr: 

- Ah a imma ! min texsed ? 
Tenna as nettat s wenhaḍ : 
- Kker ssenni niɣ akidc d adfeɣ s yijjen ulekkuḍ ! 

1 Résultat d’examen 
2 Niveau 
3 3 
4 Enseignement secondaire 
5 Wer d itis 
6  Wer yiwiḍ ɣer min ixs (Echouer) 

Irra xafs netta : 
 - Jj ayi ad ṭṭṣeɣ cway ɛad a imma ! yak lexxu d aṛṛenḍan, 
mayemmi ɣa kkreɣ necc zic ? 

Tenna as d immas : 
- Kker ssenni aqqa tafuct tiwweḍ ammas1 ujenna ! aqqa 

lbucta2 yiwiy ac d ijjen tebrat, yiwiy ayi d aṛebbi tus ac d 
zi Nnaḍuṛ ! 
 Ḥa tidar d tabrat, irmes3 deɣya belli d tyafut n yirim i 
days d yusin. Iẓẓaṛyeḍ xafs aɣilin dduri zi tuɣa yedra, iṣur 
ibedd am uyaẓiḍ izruza afriwen nnes. Iṛẓem aqemmum 
irta4 am uɣilas ijjiwnen asraḍ zeg weysum. Iṭṭef d tassut 
nnes iḍfeṣ itt, iksi tt issars itt xef lectu deg wallaɣ5 n 
wexxam. Yudef ɣer warcen, yard aman zeg weqbuc, 
issired zzaysen ifassen d uɣembub nnes, issfeḍ iten s yijjen 
zzif. Iṛẓem d tawwart, issijj d s uzellif, tewti t id tfuct s ṭṭya 
nnes ɣer tiṭṭawin i idewlen twaqqnent. Iffeɣ ɣer wezqaq, 
yufa din immas, teqqim di tiri tessifif aren s buseyyar deg 
wendu i ɣa teggʷ d arecti i weɣrum. Tuɣa x uɣezdis nnes 
Zulixa illis tessirid tiẓewḍiwin d tɣenjayin d ifenjalen. 
 Inna asent s yijjen tniɣt d taḥarcawt amec ɛad icemmez 
tiṭṭawin : 

- Azul a imma ! azul a Zulixa ! 
    Rrint id xafs di twala d ict : 

1 Lweṣt 
2 Wenni d itawyen tibratin 
3 Ifhem 
4 Bnadem itirta xmi days iḍeṣ 
5 Ixef  

- Azul a Masin ! 
 Ibedd arendad n yemmas, yudar ad as issudem afus, 
issiɣ as afus i weltmas. Tewta Ṭuca ɣer weḥsin, tekkes d 
ssenni tabrat nni, tewca as tt. Iṭṭef itt s ijjen ufus, Iṛẓem itt 
s wenniḍen, issufeɣ d zeg wumadaf1 nnes tamcumt nni n 
tyafut tenneḍfeṣ. Wami tt iṛẓem yufa yura days : “Izru”. 
Izweɣ as uɣembub, idwel as am ṭṭumeɛṭic, yuca aked 
tmessi tuliy as d zeg iḍaṛen ar azellif. Lexdenni ittwala 
immas tessars buseyyar xef waren i tessifef deg wendu, 
uca tesseqsa t : 

- Ma tesmursed2 ca a mmi inu niɣ ? 
Iksi ɣars s tiṭṭawin, issadar azellif uca irra d xafs : 
- Walu, wer d iwyeɣ walu a imma ! zruɣ a imma zruɣ ! 
Tezzerz aren xef ubeḥrur nnes, tewta afus aked ufus, 

tqesseḥ days s tiṭṭawin, tessenta ad t tzawar : 
 - Maɣar a mmi inu maɣar ? Mamec dac temsar wami 
tezrud ? Imeddukal nnec maṛṛa mursen3, ḥa cek i izrun a 
yarec n unuri ! ih a mmi inu ! mecḥal xafc neksi d tamara! 
mecḥal d imunas ! mecḥal d azawar ! lebda aqqa ayi 
txaṛṛaṣeɣ dayc, qqareɣ as : mmi wer ssineɣ icca ula issens 
s laẓ ? Wer ssineɣ yuḍen4 ula iggenfa ? Tnuseɣ war5 yiḍeṣ, 
swengimeɣ ssawaleɣ aked yixf inu, qqareɣ as : Masin inu 
ad iɣar, ad imɣar, ad iṭṭef ula d netta amcan nnes, ad 

1 Daxel 
2 Tnejḥed 
3 Nejḥen 
4 Ihlec 
5 Bla 

iqdec1, ad iḥarr ttmenyat mala ixs aṛebbi ad zzaysent 
neddar amecnaw iwdan maṛṛa ! Seɛa cek tessentid zi lexxu 
tweṭṭid texnunnused deg wumirus ! mamec dac temsar a 
amcum inu ? 

Issenhez ancucen nnes, irra xafs : 
- Min imsaren imsar lexxu a imma ! 
Tenna as nettat s wenhaḍ : 
- Umi qqaren min imsaren imsar ? Necc arezzuɣ ad 

ssneɣ mayemmi cek tezrud di tɣuri nnec ? 
Irra xafs netta s yijjen tniɣt txeyyeq : 

 - Minzi wer zemmareɣ ad ɣareɣ ! mamec ɣa ggeɣ ad 
ɣareɣ necc lebda lluẓeɣ ? Zeggʷami mmutyeɣ ɣer Nnaḍuṛ, 
lexxu kraḍ n iseggusa, d necc ɛemmars tyawant wer 
jjiwneɣ; tekkreɣ d ɣer tuffut lluẓeɣ, kkaleɣ s wass lluẓeɣ, 
tnuseɣ lluẓeɣ. Mamec tegga tɣuri a ɣa ɣareɣ ? Uyac anzi2 
iqqar : “Wer ittili ɛbudu ar ɣa yili ɛdudu.” Niɣ a imma wer 
lli amenni ! 

Tesla Ṭuca i wawal a amaṛẓag, tesḥissef aked mmis uca 
tenna as : 

 - Wah a tasa inu, ssneɣ belli wer ttetted walu, ttekkaled 
ammu, ttnusid ammu. Maca necc wer ɣari walu, la 
ttmenyat la agla, wer tifeɣ min dac ɣa ssekkeɣ, wer daneɣ 
itiweḍ walu ; wami immut babac wer daneɣ d ijji ḥa 
taddart a waha, s uya i cek rriɣ ad tlemded ḥuma ad dayc 
ilin inadan. Xzar ɣer yayetmac ! maṛṛa ffɣen farqcɣel 

1 Ad ixdem 
2 Proverbe 

wami ffɣen nitni zic zi tɣuri nsen, wer abbren wer iddmen, 
min yuca aṛebbi ḥa d iḍeṣ d unuqar deg izuray. Aṭṭaṣ n 
iḥenjiren amecnaw cek a mmi wer ɣarsen bu wagla, 
imarawen nsen d imeẓlaḍ am neccin, waxxa amenni ɣrin 
iwḍen ḥuma ad dewlen d ca : ca idwel d aselmad, 
wenniḍen d anezzarfu1. Lexxu kessin immatsen d 
babatsen xef uzellif nsen, wer ten itxeṣṣi walu ; ccin, swin, 
qqnen, iṛḍen. Amecqur a mmi inu tenniged2 wer ttidfed ad 
tɣared! Ca n yewdan iwyen ayi d ca n ineɣmisen xafc, 
nnan ayi aqqa mmim wer itidef ad iɣar, ikkal ittenneḍ deg 
yebriden di Nnaḍuṛ, iyarru ibuntwen ittkeyyaf iten ! 
 Irra d xafs netta s yijjen wudem iburrem3 am wenni n 
tesslit xef d yudef wessli di tmeddit n wadaf : 

- Wenni dam t innan isxaṛṛeq xafm waha ! 
Tenna as d s uzawar : 
- Wah isxaṛṛiq waha ! wah a mmis n min d ɣa iniɣ ! 

nican a mmi inu, maṛṛa min nnan d tidet, ula d cek wer 
dayc bu inadan, teḍfaṛed ameddur n yayetmac. Yalleh uwc 
xafi ssa i ttwaweḥ wer da twiliɣ ɛad aɣenzur nnec ! 
 Izweɣ as wudem, yuca aked tmessi tarɣa as deg ixsan, 
tedded tenyart nnes, tidi tehnunni d ttudum as xef 
igemmiẓen. 
 Iṛẓem tawwart, iffeɣ uca ibeqqeḍ itt awarn as, tuɣa 
ggʷar ad tt icexcex. Itesla immas tzawar it id zi lemraḥ : 

1 Lqaḍi 
2 Tɣeybed 
3 Ittsedḥa 

«Waxxa a yarec n unuri ! Ayenni dac iqqimen ɣir ad 
tcexcxed tawwart n taddart uca ad teqqim tbehhar i yiṭan 
d imucwen d iceffaren ! ». 
 Ihrubbez netta di teysart am ufunas innufeslen, yudef 
ɣer webrid ameqqran id yusin jer iẓeɣṛan d iɣaṛwaḍ d 
wecfir d tẓewṛin id iɣemyen s ubarru xef tmawin nnes. 
Tafuct tarɣa tessecmaḍ axminni tbedd sennej i uzellif 
nnes. Yuca aked fad issenta ittacem it id zi swadday i yiles 
nnes ikrufen, Issazaɣ as tmijja, inna deg wul nnes : « 
wayyaw ffudeɣ netta yalleh ɛad d azyen n wass ; wi xafi d 
ɣa issiwḍen tameddit ? Zi ssa ar din ili inɣa ayi fad ! » 
 Ixaṛṛeṣ di min das tenna immas, igemgem aked yixef 
nnes inna : « tfu x icekkamen ! manisma tekkid aqqa ayen 
awarn ac, minma teggid d minma tennid ad t id ssiwḍen 
ɣer taddart.» 



 

2 
TAMEDDIT TUƔRIST 

 msagar Masin deg webrid ittawyen ɣer temzyida n 
Ḍḍhaṛ aked Buyrizazen italiy d zi ddcar n Imuruden. 

Buyrizazen d ijjen uḥenjir imɣar d azegrar, igdar, 
aɣembub nnes yiriw iqurar1 am tziri, aqemmum lebda 
iṛẓem, ireyzazen tnessasen as d xef wancuc n wadday, 
tudumen as d xef yedmaren, ssuffan as aṛṛuḍ axaṛṭiṭ 
iqqarqcen s yenjan. Netta d abeṛhiḍ, d aminun, d 
aqubbaniy. Ilul d amenni. Maca, ɣer umadaf nnes innuffar 
din ijjen utarras icna, iqad, ɣars ijjen wul imɣar. Ittexs 
maṛṛa yewdan ; lebda aqqa t isfarnin i yeryazen, isfarnin i 
temɣarin. Wenni ked ɣa imsagar ad t isseqsa xef yemmas 
d babas d yayetmas d yessmas. 
 Wami d yiweḍ Masin iggur ittmulluɣ am yecfar, ilaɣa 
as d : 

- Masin nneɣ ! a Masin nneɣ ! raja ayi a wma raja ayi ! 
Ibedd ad t iraja di ticti d icten irra xafs : 
- Waxxa a tawmat haqa ayi trajiɣ cek, maca gg axmi 

tefsused ! qa twaliɣ cek tmuruded am yecfar ! 
- Waxxa a wma inu waxxa. 
- Mani teggured ? Ma ɣer temzyida niɣ ɣer Kebdani ? 
- Ggureɣ ɣer Kebdani. 
- Maca necc ggureɣ ɣer temzyida waha. 
- Waxxa a wma ad nmun ar tamzyida waha. 

1 D aquray 

I 

 Issiɣ as afus i Masin wami xafs d ixecc, issiɣ as d 
Buyreyzazen afus, uca issemda1 wa awal nnes : 

- Mamec tellid a Masin ? Immac mamec tella ? 
Irra xafs Masin : 
- Maṛṛa aqqa neɣ amen tenna netqada Aṛebbi. 
Imun akids s uɣil, tuɣa t ggʷar ad inṣeṛ. Imsafaḍ akids 

ɣer temzyida, ijj it ad iḍfaṛ abrid nnes ɣer Kebdani, netta 
ikka xef uẓelmaḍ nnes ɣer temziyda ḥuma ad irzu xef 
imeddukal nnes. Maca wer din yufi ula d ijjen. Zi ssenni 
immuttiy ɣer tsirt n Ḍḍhar t yudsen s ca n imiṭruten. Wami 
irgeb xef teɣmart nnes yufa din sin idsen zeg imeddukal 
nnes : Ayur anict n Masin di tiddi d wewtay2, ɣars ca n 
ṣḍiṣ d mraw3 n iseggusa, acewwaf nnes d abarcan, tiṭṭawin 
amenneḍni. Tiddi d tamejjehdiyt : wadji d aquḍaḍ ula d 
azegrar. Izri, netta d ameẓẓyan xafsen, d aquḍaḍ xafsen, 
acewwaf nnes d acehbar4, tiṭṭawin d tizegzawin. 
 Msawalen xef tcamma, d min tegga tṣeḍma n Lmeṛṛuk 
di Miksiku di tlemmiẓt5 ukerwas6 umaḍal7 n tcamma uḍaṛ 
n 1986, wami tarna tenni n Burdqiẓ s kraḍ ɣer yijjen. Zi 
ssenni d usawen msawalen xef lfilmat s yinni n lhind d 
yinni n karaṭi. Amenni qqimen  ijj ikessi ijj isrusa, ar ami 

1 Ikemmel 
2 Leɛmar (âge) 
3 16 
4 Jer tezweɣ d tewreɣ 
5 A l’occasion 
6 Lkas 
7 Ddunit 

xafsen d ixḍel Sifaw mmis n Muḥa d yulyen zi Kebdani ; 
netta yujar Masin s yijjen useggʷas, izzuggar xafs. 
acewwaf nnes ibbarcen yudrus ggʷar ad idḥa d amejjuḍ1. 
Wami d ɣarsen yiweḍ iṛẓa asen amsawal nsen wami d ilaɣa 
i Masin ittar zzays : 
 - Yalleh a Masin ad negg ijjen tsarit aked webrid 
ittawyen ɣer ddcar n Ibuzegguten. Xminni ɣa naweḍ ɣer 
taddart n Karamas uca ad d nekk ssenni awarn as ad d 
neɛdu ɣer ddcar nneɣ ! 
 Wer irmis2 lexdenni min ixs Sifaw zi tsarit i yarezzu 
akids igg xef taddart n Karamas. D wa d amentil3 it ijjin 
ad t isseqsa : 
 - Waxxa ! akidc raḥeɣ, maca xseɣ ad ayi tinid min din 
ɣa negg neccin di tfuct a ? Ttwalid nẓumm, aneɣ inu yuzeɣ 
s fad, fesyeɣ s tirɣi4, xzar tanyart inu ttudum s tidi ! wer 
zemmareɣ ad uyureɣ necc di tileft a n tfuct, ad ac mmteɣ 
deg webrid ! 

Iḍṣa, ḍṣan maṛṛa idsen, uca irra xafs d Sifaw : 
 - Yalleh uca yalleh ! mani tella tfuct a da illan ? Necc 
ulyeɣ d days zi Kebdani, cek teggʷded tt amen teqqimed 
di tiri ! Mayen din ɣa negg wer dac t qqareɣ ca lexxu, ar 
din ɣa naweḍ ad tessned nnit mayemmi. 

1 Aqeccar 
2 Ifhim 
3 Cause 
4 Chaleur 

 Msafaḍen aked Wayur d Yezri, ṭṭfen abrid ɣer 
Ibuzegguten. Tafuct teccat asen s d ṭṭya nnes deg iɣembab 
nsen. Taneɣda ucal ttaliy d akidsen zi tmurt xef ṣṣuṛufen. 
Tujjut1 n jjawi tteffeɣ d zi tewwura d lekwaẓi n tudrin, 
indeh itt id waḍu ifsusen ɣer wanzaren nsen. Ssentan 
yewdan di tɣarṣit i tmeddit tuɣrist2. Ijj iɣaṛṛeṣ i uyaẓiḍ, 
wenniḍen i weqnanniy. Sqarqcen s idammen maṛṛa izuray 
d tmawin n yebriden zzat i tewwura n tudrin. Munen d 
yiṭan d imuccwen xef ixaṛemẓan nsen ḥuma ad ten llɣen s 
yilsawen nsen d itnessasen s ireyzazen. Izu d xafsen yijjen 
weqzin d abarcan, warrfen t s ca n imesdawen3, iwyen t 
wer itwili abrid. Iḥenjiren imeẓẓyanen iṛḍen d aṛṛuḍ am 
yeslan d teslatin. Ca zzaysen iẓum, ca irna t aṛṛenḍan iẓum 
ḥa azyen n wass waha. 
 Yudar Masin ɣer ca n iḥenjiren uḍaṛebbi d awmaten 
ggin afus deg ufus : awtem d tewtemt. Iksi d taḥenjirt nni 
iṭṭef itt xef uɣil nnes, isseqsa tt : 

- Mamec dam qqaren a tiɣeydet n weẓɣaṛ ? 
Tarr d xafs nettat s yijjen tmijja d tazdadt : 
- Qqaren ayi Feṭṭuma ! 
Isseqsa ula d aḥenjir nni : 
- I cek a aryaz mamec dac qqaren ? 
- Qqaren ayi Ḥemmit. 
- Tẓummed niɣ teccid ? 

1 Arriḥet tecna 
2 Nuit sacrée 
3 Tiṣuḍar 

- Wah ẓummeɣ i min tɣiled ! 
Isseqsa taḥenjirt nni aseqsi nni s imant nnes : 
- I cem a Feṭṭuma tẓummed niɣ irna cem uca teccid ? 
Teqqim ḥa txezzar days s tṭuṭṭucin nnes timeẓẓyanin 

ittissiqent am tbularin. Maca Ḥemmit irra d xafs deg 
wemcan nnes : 

- Tẓumm sadu teɣmest ! 

 Jjin iḥenjiren nni, ḍfaṛen nitni abrid nsen. Xeccen ɣer 
taddart n Karamas, bedden awarn as. Arendad nnes din 
ijjen taddart d tacemlalt, tuɣa din kraḍ n tḥenjirin qqiment 
xef tnebdat n tewwart, irḍent aṛṛuḍ d atrar1. Issenta Sifaw 
ijeɛɛar ɣaysent, inna as i Masin : 

- Xzar i waẓṛi diha xzar a Masin ! 
 Ar lexxu ɛad i irmes Masin min ijjin Sifaw ad d yas 
aɣila ɣer uraq2 a. Ixzar ula d netta amectenna, icmez awarn 
i umeẓẓuɣ s yijjen uḍaḍ, inna as i Sifaw amen ijeɛɛar iṛẓem 
aqemmum, ireyzazen ggʷar ad as d wḍan sinni : 

- Wah d tidet ! cnant, areqqent s waẓṛi am ṭṭya n tziri di 
tmeddit unebdu ! 
 Sifaw isniɛmir axminni das d iḍḍar ca ɣer twengimt 
nnes, s uya inna as i Masin : 
 - Tesseqsid ayi ardjinna x mayemmi ɣa negg neccin 
tsarit a, haqa mayemmi ! ad nejɛar, ad narr mezri n lxezrat 
deg waẓṛi n iẓeṛyawen. 

1 Moderne 
2 Amcan 



Omar ALMADDAM 
 ANEBDU 

29 

 - Iwa d aẓṛi iɣeṭṭer d ula d ireyzazen i yilfan ! a wah 
xseɣ ad cek sseqsiɣ mamec dasent qqaren ? 
 Isekkef aḍu ɣer tuṛa1 nnes izreɣ akids s wexrur, uca irra 
xafs inna deg wawal nnes : 
 - Ttwalid tin tameqqrant i iqqimen xef ufusiy qqaren as 
Taziri, tin i iqqimen deg wammas qqaren as Tlaytmas : 
nettat d tameẓẓyant nsent, tin diha iqqimen xef uzelmaḍ 
qqaren as Tilelli ! 

Amen ɣarsent ijeɛɛar Masin isseqsa t s umaṛḍen : 
- Manten dac yucaren wul nnec ? 
Ismuttiy d lxezrat nnes zi ɣarsent ar ɣars, ibecceq 

aqemmuc irra xafs : 
- Wer zemmareɣ ad ac iniɣ ! 

 - Ssneɣ wer ttili ḥa d Taziri tameqqrant nsent mm waẓṛi 
aceḍbiy ! 

- Ataɣ ad tili d nettat, ataɣ wer tili, manaya ssneɣ t necc 
waha. Wadji mayemmi t ɣa issen ca n yejjen nniḍen. 
 Xzarent id ɣarsen. Tesfarnen d ɣarsen Tziri. Ssentant 
ḍeṣṣant2 s kraḍt yedsent. Maca nitni wer ssinen ma ḍeṣṣant 
id akidsen ? Niɣ ḍeṣṣant id xafsen ? Wami yufa amenni 
Masin ilaɣa xafsent : 

- Mamec tellant a tinewwacin inu ? 

1 Asuget n taṛut 
2 Ḍeḥḥcent 

 Rrint id xafs s yijjen taḍṣa1 teḍḍuqeẓ asen deg imejjan 
am wenham n wajjaj rrin as d idurar. Issiwel ɣarsent Sifaw 
inna asent : 
 - Min kennint yuɣin tḍeṣṣant ammu ? Ma teswint aman 
uḍil niɣ tkeyyfent sbasa ? Ini ayi a Taziri melmi i ɣa nmun? 
 Rnint di taḍṣa, ggʷar ad ḍḍuqqẓent zi tɛeddisin nsent. 
Tessiwel d Tlelli di twala tamezwarut, taṛẓem d ajeqmim 
nni n tfunast uca tessenta ttekkʷar iten : 
 - Ṭebbgem ɣer yemmatwem a imzgullaf ad teccem ixef 
nwem a yiṭan ! 
 Tembayaɛ d akidsen zeg uraq nnes tekker tarzu d ca n 
yeẓṛa tesmun iten d deg wufus nnes aẓelmaḍ, teṭṭef ijj s 
ufisiy twaref iten s zzays, maca wer ɣarsen d yiwiḍ. 
Temẓaṛyaḍ d akids Tziri teɣḍer as iẓṛa nni zeg wufus uca 
tzawar itt : 
 - Min dam ggin wami ten twarrfed s yeẓṛa a illis unuri? 
Welleh ḥuma nniɣ as t i yemma ! 
 - D nitni daneɣ ihekkʷlen, yac teslid min daneɣ d 
nnan!? 
 - Qqim ! qqim mana wehwal i cem hekkʷlen ! cem 
tetten cem ifassen nnem s waṭṭaṣ. Nitni qa wer nnin walu! 
ɣir tqeṣṣaren akidneɣ waha ! 

Inna asent Masin : 
 - Jj itt ad tzawar ! waxxa daym a Tilelli a tyaẓiḍt n 
waman ar ɣa tṣuṛed deg wufus inu uca ad am ssecneɣ iẓṛa 

1 Tadeḥḥact 

zi daneɣ d ɣa teccated, mala wer dam aṛẓiɣ afus nni zi 
daneɣ d twarrfed a tcunteḥt1 ! 

 Ɛdun ɣer ddcar nsen. Xtuttren deg yijjen txuxxiyt jer 
iẓeɣran ten yujaren di tiddi nsen. Tafuct targeb awarn i 
ddcar, wer tejji ḥa tezweɣ nnes sennej i idurar n Sidi 
Mesɛud. Nitni siɣin x wawal nsen xef yessis n Mimun. 
Yales as Sifaw i Masin xef Tziri tuɣa issen di Ṭanja. Ula d 
netta tuɣa t iqqar dini deg wuseggʷas a iɛdun. Bedden 
wami d udsen ɣer tewwart n taddart n Sifaw, uca inna as i 
Masin : 
 - Wer dac alseɣ ca ɛad xef yijjen weltmatsent aqqa tt 
ɛad di Ṭanja, tecna s waṭṭaṣ. Ma tessned niɣ ya aẓṛi i das 
iwca aṛebbi wer t iwci ɛad uḍaṛebbi ula i yicten ! 

Axmi t isbirreh s uneɣmis a s uya isseqsa t Masin : 
- Ta zall ! 
- I wellah ! 
- I mamec das qqaren ? 
- Qqaren as Nunja. 
- Ad d tas ɣer unebdu a niɣ ? 
- Ad d tas wah. 
- Melmi ? 
- Ad ac iniɣ ass n wamud2 ameẓẓyan ad tili da. 
- Mecḥal ɣars deg wewtay nnes ? 

1 Ijjen tḥenjirt kulci nnes d ameẓẓyan s ucewwaf s tinzar d tiddi 
2 Lɛid 



Omar ALMADDAM 
 ANEBDU 

32 

 - Ad d tas anict nnec ammu niɣ, cek mecḥal ɣarc n 
iseggusa ? 

- Tadfeɣ di ṣḍiṣ d mraw1 n iseggusa. 
 - Ad tili ɣars ula d netta amenni niɣ ad ac iniɣ semmus 
d mraw2 n iseggusa. 

Isekkef Masin azwu3 yarwyen s tujjut n jjawi axminni 
t yudef ubirreh ɣer lallaɣ n wul nnes, issenhez ancucen 
nnes uca inna as : 

- Xseɣ ad tt ẓaṛeɣ ! 
Ikkes as Sifaw awal zeg wuqemmum ḥuma ad as yini : 
- Ar ass n wamud mala ixs aṛebbi uca ad tt tẓaṛed. Balak 

ad d tas zzat i wamud ! 
 - Waxxa mala neddar, uca ad tt nẓaṛ ass n wamud 
ameẓẓyan. 

 Immunsu Masin aked lwacun nnes s warrfis n trid aked 
uyaẓiḍ. Immuttiy ɣer temzyida ḥuma ad iẓẓall. Yufi tt 
teccur s tẓewḍiwin yufsen s seksu d iyesman4 n iyaẓiḍen 
niɣ n ifunasen d wacraren d iwyen akidsen imeẓẓilla. Yufa 
din abarru n imeddukal nnes amecnaw Sifaw, Ayur, Iẓṛi, 
Ṭuṭu d Usekkʷur. Ccin, swin, ẓẓullen, uca ssentan 
temṣeḍfaren d teffɣen d ɣer baṛṛa ijjen awarni i yijjen. 
Qqimen aked uɣezdis n tewwart n temzyida, uca ssentan 

1 16 
2 15 
3  Lehwa 
4 Asgwet n weysum 

ssawalen xef tmeddit tuɣrist d min days itemsaren. Issiwel 
Ṭuṭu inna deg wawal nnes : 
 - Tameddit a tnufsulen d days yemdunen1 ! Ayaw ayaw 
d wenni i ked ɣa msagaren ad zzays mmunswen ! 
 Masin teṭṭef it id tiggʷdi, yuca aked ucewwaf nnes 
ibedd, azellif nnes ickukkeḍ, ul nnes ineddu s tazzla. Irmes 
belli maṛṛa yinni akids da ucan s min zi yuca. S uya isdel 
xafsen weṣqar. 

Awarn i yijjen useɣdi d aquḍaḍ inna asen Sifaw : 
 - Itemwanna belli tameddit a ttnuṛẓum days tewwart 
ujenna. Xminni tnuṛẓum minma tettared zi aṛebbi, ad ac t 
iwc. Necc ɣari min zzays ɣa ttareɣ : ijjen ubarru n 
ttmenyat, ijjen taddart tecna temɣar, ijjen Mirsidis muḍil 
ameggar, d yijjen tḥenjirt ad tili tareqq s waẓṛi ad tt ggeɣ 
d tamɣart inu. 

Ḍṣan maṛṛa yedsen, rrin asen d idurar, nceqḍen yiṭan da 
d diha kkren d ad zun ; ijjen itara x wenniḍen. 
 Kksen awal jer asen ad qqimen ad rajan tawwart ujenna 
ad tennuṛẓem. Siɣin x wawal nsen. Iksi Masin s tiṭṭawin 
nnes ɣer ujenna ibbarecnen, iqqim ixezzar deg yetran 
itaqriqen jer tsullas iḥedqen. Isala wawal, issenta useɣdi, 
teqqim ḥa tazut n yiṭan zeg uraq in d win zi twalat ɣer 
twalat, d wesḥunḍaṛ n yeɣyal zi taddart in ɣer tin, d ujawi 
n iqarqriwen d ittalyen zeg Yeɣzar n ulili. 

1 Asuget n wemdun : jnun 

 Yiwiy iten unudem, qqnen tiṭṭawin, irna ten yiḍeṣ, 
msafaḍen, xtuttren ad adfen ɣer tudrin n imarawen nsen 
ḥuma ad ṭṭsen war ma ad ẓaren tawwart ujenna ttnuṛẓum. 



 

3 
AMUD AMEẒẒYAN 

er uɣelluy n tfuct n wass wis agnar d tẓa1 zeg 
wuyur uẓummi, i ssentan yewdan s temɣarin d 

yeryazen s umeẓẓyan d umeqqran trajan ayur n wamud 
ameẓẓyan2 ad ibedd. Ca iffeɣ d ɣer wazzary, ca inya xef 
tzeɣwin n tudrin, ca yuliy sennej i tseklutin3. Maṛṛa yedsen 
rrin s wudmawen nsen ɣer idurar n Yezɛumen. 
 Isama Masin aked weltmas Zulixa ɣer uɣezdis aẓelmaḍ 
n taddart nsen manis zemmaren ad ḥḍan ayur. Ḥa tessenta 
ad tendel tallest teslan i ca n yewdan traɣan qqaren : 

- Haqa t diha ayur ibedd ! 
Inniḍen sɣuyyun am twucin diha d dihaniti nnan : 
- Hayeqa t jer idurar in diha ! 
Sliwelwent ca n temɣarin d ca n tḥenjirin di ddcar in d 

win. Ṣṣuḍen ca yedsen deg ijɣal zeg wujemmaḍ in, rrin 
xafsen ca yedsen zeg wujemmaḍ ad. 
 Iksi Masin s tiṭṭawin nnes iṣweḍ amentenna sennej i 
yidurar, inṭeḥ deg wuyur nni, ittwala t d azdad am ufilu. 
Yuca aked wul nnes ireddu s tazzla, isɣuyy deg ujenna s 
ubirreh, inna as i weltmas : 
 - Awah d tidet ibedd ! haqam t diha jer idurar in ! ggʷar 
ad iɣli awarn asen. 

1 29 
2 Lɛid ameẓẓyan. 
3  Lecjur 

 Isscen as t s uḍaḍ ufus nnes. Texzar nettat ɣer din, 
tqesseḥ tiṭṭawin nnes, tenṭeḥ ula d nettat days, uca tenna 
as: 

- Wah nican ibedd ! twaliɣ t, maca d azdad s waṭṭaṣ ! 
 Maren s tazzla udfen ɣer taddart ḥuma ad ssiwḍen 
aneɣmis1 a isbarrihen2 i yemmatsen. 

 Tekker Ṭuca tiwecca nnes zic ḥuma ad tessufeɣ lefḍaret 
n wamud ameẓẓyan. Zi ssini teṭṭef d tamedwast tfaṛeḍ tad-
dart maṛṛa, tseyyeq itt amentenna. Teggʷa ɣer umeggaru 
ttrid, tqam atay, uca tessekker d tarwa nnes maṛṛa yedsen 
zeg yiḍeṣ. 

 Teyyar d tfuct d tazeggʷaɣt zeg Iyyart. Tesfaw3 agama4 
n Yeɣzar ulili.  Ijḍaḍ tjawen ṭṭawen ḥuma ad d arzun x min 
ɣa ccen. Ijjiwen Masin lxezrat di tfuct n tuffut iṣemḍen wer 
iteqqsen di tmuɣli. Ittwala lɣaci ssentan tmuttuyen deg 
yebriden ; ca ittaliy d zi ddcar a, ca zi win, ijj ittextuttur d 
ssa, wenniḍen ssiha. Gguren maṛṛa yedsen ɣer temzyida n 
Ḍḍhaṛ ḥuma ad ẓẓallen tẓallit n wamud ameẓẓyan. Aṭṭaṣ 
idsen irḍen d ijelluba d icemlalen, udrusen yinni d ten 
yirḍen s  yiniten5 nniḍen. 

1 Lexbar  
2 Isfarraḥen 
3 Tegga tfawt (éclairer) 
4 Nature 
5 Asuget n yini (Couleur) 

 Awarn i wenfarar n tẓallit, barken imeẓẓilla amud jer 
asen, uca msafaḍen aked wayawya, msebḍan am iqettusen 
n tkeḍfin xef yebriden itawyen ɣer tudrin nsen. 
 Ibarek Masin amud i yemmas d weltmas d yayetmas 
maṛṛa. Iṛḍa aṛṛuḍ d amaynu, uca iffeɣ ɣer baṛṛa ḥuma ad 
imsagar aked imeddukal nnes d yinaragen1 d maṛṛa yenni 
das d itasen maḥend ad asen ibarek amud. 

 Imsagar aked Sifaw d Ṭuṭu d Usekkur ; tuɣa ten maṛṛa 
yedsen umsen lḥenni i ifassen. Iṛḍen aṛṛuḍ d amaynu, 
qqimen xef yijjen tbadut aked uɣezdis n taddart n Sifaw. 
Msawalen, ḍṣan, iraren, ssecnen lḥenni i wayawya, xzaren 
ma yuɣa xef ifassen nsen niɣ wer yuɣi. 
 Iwecwec as Sifaw i Masin deg wumeẓẓuɣ, inna as s 
cwayecwayt : 

- Nunja tus d ! ttwalid manten ? 
- Manten ?! 
- Tenni i xef dac ssiwleɣ tameddit tuɣrist. 
Inna as Masin amen ittebheḍ : 
- Ta jall ! Melmi id tusa ? Ma ass a niɣ ? 
Irra xafs Sifaw s yijjen wudem isfarnin : 
- Wah yuffu tt id da. Sell ad ac iniɣ : kk d xafi amenni 

ɣer jwayeht nni n ṣḍiṣ2 n tdeggʷat3, uca ad nargeb ad tt 

1 Jjiran 
2 6 
3 Aɛecci 

nẓaṛ! lexdenni ad yili ffɣent id nettat d yessmas ad 
ɛewwnent zzat i taddart nsent, ṣafi, d wa d awal ? 

Irra xafs Masin s umari war ma ad ixaṛṛeṣ : 
 - Wah d wa d awal, ad xafc d kkeɣ ɣer jwayeht nni n 
ṣḍiṣ. Maca raja ayi ! ɣarc ad teffɣed zi taddart ! ṣafi nekkes 
awal ! waxxa ? 

Axminni t isseḍṣa min das d inna Masin, uca inna as 
Sifaw : 

- Waxxa d wenni d awal : awal n yaryazen ! 

 Ḥa aregben xef weɛrur n ddcar nsen, neṭḥen di yessis n 
Mimun iṛḍent aṛṛuḍ d amaynu, tirarent di teḥwict n taddart 
nsent. Tuɣa akidsent icten d tamaynut ɛemmars ma iẓeṛ itt 
Masin. Ḥa irra as taynit inḍar days tiṭṭawin isseqsa Sifaw : 

- Min teɛna tin diha akidsent ? Ma d Nunja niɣ ? 
Iḍṣa, uca irra d xafs awarn i wami iskef aqennin : 
- Wah nican d nettat ! mamec dac d tusa ? Tecna niɣ ? 
Isfarnen, isars aɣil nnes xef tɣaṛḍin n Sifaw, uca irra 

xafs : 
 - Tecna a ameddukel inu am tnewwact i xef tenqar tfuct 
s iẓenẓaren nnes ! 
 Ttazzel di teḥwict, ttirar, tneṭṭew am tsekkurt di tagant1 
jer tseklutin uzemmur d llewz d wurtan d issenḍayen s 
tazart. Ttawiy ttarra s waddud aceḍbiy am tɣeydet n 
weẓɣaṛ itiraren deg iyyar azegza. Tmuttuy sennej i 
umessuci s arrimt taleqqaɣt am tenni usegmi. Tiṛḍa aṛṛuḍ 

1  Forêt 

d amaynu irni as deg waẓṛi xef wenni i das iwca aṛebbi. 
Aɣembub n tziri ireqq s tfawin, isqada d ṭṭya nnes isbarrih 
ulawen. Acewwaf d abarcan innufsel as d xef weɛrur, 
ittawiy it leɛwin ittarra t am imuzzar1 n waman d iregben 
xef waddar. Tiṭṭawin mɣarent, tsiqsiqent am yetran di 
tallest n tmedditin unebdu. 
 D wa d aẓṛi n tidet n Nunja, illis n idurar n Arif, i ijjin 
Masin zi ssenni d tsawent wer ibeṭṭi jer tmeddit d uzil, jer 
tfawt d tallest, jer iḍennaḍ d tiwecca. Minzi zi tmeddit d 
uzil i di iẓṛa Nunja, d tewlaft2 n ta tezdeɣ jer tiṭṭawin nnes: 
mala iṭṭeṣ itturja tt, mala ikker itxaṛṛeṣ days. Zi lexdenni 
wer iqqim issen ma netta d netta, niɣ d ca n yijjen nniḍen 
ilul d d amaynu, wer issin ma netta s uguggu3 nnes niɣ d 
abuhaliy. 
 Isweḍ ɣer wudem nnes isebḥen ca n lxezrat wer ɣarsent 
bu umeggaru, ccurent s iseqsan n tayri. Tarra d xafs ula d 
nettat s ca n lxezrat tessekk as tent id am yijjen isegni n 
tayri irceg deg weksum n yedmaren nnes, icarreg iten 
ḥuma ad yadef ɣer lallaɣ n wul ad dini izdeɣ i lebda. Tarni 
tesqad as d ijjen wesfarnen ireqq am tmessi, issecmeḍ as 
ul. Dini i yuca aked yixf nnes iffeɣ zeg yixf nnes, idwel 
imsebḍa xef sin n yexfawen : ijjen yixef n tarja ; d wenni i 
iffɣen zi arrimt igga afriwen n ixaṛṛiqen iḍwa zzaysen ɣer 
ujenna, iqqim ittenneḍ i Nunja am ufaṛeṭṭu ittnuqar i 

1 Cascades 
2 Tteswart 
3 Leɛqel 

tmessi, melmima ɣars ɣa iswiẓẓeḍ ili teṭṭef d days wadji 
wi t ɣa isxesyen. Iqqim yixef a itturja isekka1 tiɣermin2 s 
yejdi n tneẓṛuft3, ḥa ad iṣṣuḍ uṣemmiḍ niɣ ad yadar wenẓaṛ 
ili irdel iten ɣer tmurt. D ta d tudart tamaṛẓagt n wenni 
ittexsen taziri netta wer ɣars tizemmar ula d afriwen. Ujar4 
zi manaya issen belli netta ɛemmars ad yaweḍ ɣer tziri. 
Manaya d unẓiṛ5. 
 Ixef nniḍen wis sin, netta d ilaw6 ; wanita iqqim ibedd 
xef tmurt, icaref it s iseɣwan d imuẓẓuren wer qeṭṭwen. 
Wanita wer iḍwi ɣer ujenna am wenni amezwaru. Wanita 
iska7 jer as d d Nunja idurar ujaren yinni n Himalaya. 
Wanita iɣza iɣzar n tmessi jar as d d Nunja. Ittwala tt 
temɣar tezzuggar am telɣuɣt8 tujar s tiddi nnes tiqiccwin n 
idurar, netta zzats d ameẓẓyan am uquḍaḍ9. Babas nettat 
ɣars agla imɣar : itraḥ ɣer Hulanda. Netta d ameẓluḍ d 
mmis n imeẓlaḍ wer ɣars walu. Iqqim ḥa itxaṛṛiṣ iqqar deg 
wul nnes : « waxxa necc texseɣ tt s wul d yexsan, ɛemmars 
ad tili inu ! tiwecca niɣ farwicca ad d yas ijjen mamecma 
igga ad yili ɣars ḥa agla waha ad tt icqeḍ zeg wufus inu !» 

                                                           
1 Ibenna  
2 Leqṣurat  
3 Ṣṣeḥra 
4 Kṭar 
5 Wer izemmar ad yili (Impossible) 
6 Iqqen ɣer mindi neddar (Réel) 
7 Ibna 
8 D tazeyrart n tiddi (Géante) 
9 (Nain) 

 Izemmar ad igg ijjen tmeslayt waha : ad tt ixs zi laggʷaj 
waha, ad tt issezdeɣ deg wul nnes amecnaw ijjen tirjet 
tarɣa tezweɣ s tmessi ɛemmars ad texsi. D manaya umi 
izemmar, ca nniḍen ittɣima d tirja waha ɛemmars ad ilint. 
 Tuɣa Sifaw izzarmuj1 akids, maca netta wer das irri 
taynit, wer issin min iqqar, wer yuci ḥa aked yijjen tallest 
tbedd jer tiṭṭawin nnes d Nunja. Itɣil as ɣer umezwar idwel 
d aderɣal, maca netta d afus n Sifaw ittawyen ittarra 
arendad i tmuɣli nnes. Wami i das irra taynit, issares as 
Sifaw afus xef wul, isɣuyy deg ujenna inna as : 
 - Wayaw ! wayaw ! mayemmi ineddu wul nnec qaɛ 
ammu ? Ggʷar ad d iffeɣ zeg wemcan nnes ! min cek yuɣin 
a ẓẓmaṛ abarcan ? Ma ṣafi ittwayel wul nnec zi lxezrat 
tamezwarut ! 
 Iḍṣa Sifaw awarn i wami das inna awalen a, iḍṣa ula d 
Masin, maca tiṭṭawin nnes qqiment sekkʷḍent ɣer Nunja 
mm waẓṛi icewwaren. Iṛẓem aqemmum ḥuma ad irr xef 
Sifaw : 
 - Qaɛ aẓṛi a wer cek ittejji ad tettwayled zi lxezrat 
tamezwarut ?! Yiwiy ayi d aṛebbi mala iẓṛi tt ca n yijjen 
ḥa di tirja ad tt ixs s wul d yexsan, niɣ wadji amenni ? 
 - Nican a ameddukel ! Wi ɣa iɛdun tanewwact am tin 
wer ɣars iswiẓẓiḍ s ufus nnes ad as isḥinneb ? 
 Lexdenni wami tuɣa issawal aked Sifaw iḍṛa d ɣer 
twengimt nnes ijjen teswengimt : netta issen Nunja. Tifras 

1 Ittaremrum  

nnes wer xafs weḍḍaṛent ca. Issenta iswingim ar ami tt 
yufa, uca inna as i Sifaw : 

- Tessned a Sifaw, Nunja ssneɣ tt. 
 - Uhu tesxaṛṛiqed, manaya yagum1 ! Nettat aṭṭaṣ zeg-
gʷami i tezweg2 ssa, lexxu tzeddeɣ di Ṭanja. Ɛemmars ma 
tus d ɣer da ar aseggʷas a. Mamec ɣa tegged cek ad tt 
tessned ? 

- Ssawaleɣ akidc nican ! nniɣ ac ssneɣ tt iwa ssneɣ tt ! 
tuɣa tt teqqar akidi deg welmud amenzu3 di Kebdani zzat 
ma ad tezweg ɣer Ṭanja aked imarawen nnes, yiwiy ayi d 
aṛebbi teɣra akidi ca n sin n iseggusa niɣ ad ac iniɣ kraḍ. 
Tuɣa netmun maṛṛa yedneɣ i webrid xminni netraḥ ɣer 
tinmel4 d xminni d ntedwal. Mechal nru ? Mecḥal neḍṣa ? 
Mecḥal n iṣuṛaf i neṣṣuṛef aked wayawya ? Mecḥal i nuliy 
neḍṛa deg webrid n Yemzuɣen ? Mecḥal xafi txeyyeq ? 
Mecḥal xafs xeyyqeɣ ? Mecḥal i nekkes d tiydrin ? Mecḥal 
nucar d tazart zeg uzaraɣ ? Manaya maṛṛa axmi imsar 
iḍennaḍ, ɛad twaliɣ t jer tiṭṭawin inu. Mecḥal d alekkuḍ i 
necca zeg ifassen n iselmaden wer ɣer illi wul ? Mecḥal 
neṣfeḍ5 d imeṭṭawen ? Mecḥal nesḥissef aked way-
awya?… Maca, amcum a n zzman ibḍa jer aneɣ. 
 Iswingem ula d Sifaw di temẓi nnes d maṛṛa min xafs 
ikkin. Isḥissef aked umeddukel nnes uca inna as : 

1 Wer izemmar ad yili (impossible) 
2 Thajar 
3 Enseignement primaire 
4 Lmedrasa  
5 Nemseḥ 

 - Nican tuɣa nettmun maṛṛa yedneɣ tarwa n ddcar nneɣ 
am wawmaten s iwetman d twetmin. Maca ḥa nemɣar 
cwayt wer ssineɣ wi ibḍan jer aneɣ d akidsent ? Qaɛ cek 
txaṛṛṣed days tufid tessned tt, i nettat wer ssineɣ tessen 
icek ula wer cek tessin ? 

- Wi issnen ? 

 Targeb tfuct awarn i idurar, wer tejji awarn as ɣir 
tezweɣ n ṭṭya nnes, tessenta tallest ad tendel, dewlen 
yewdan ɣer tudrin nsen, udfen iḥenjiren imeẓẓyanen ɣer 
wexxam n yemmatsen. Tekker Nunja d yessmas udfent ula 
d nitenti ɣer n taddart nsent. Awarni wami tendel tallest 
ssentan ca n yetran tsiqsiqen deg ujenna ibbarecnen am 
tmelli n lfaxar. Ijja Masin d Sifaw amcan nni awarni 
taddart n Karamas, dewlen ɣer tudrin n imarawen nsen 
gguren ɛad ssawalen x yessis n Mimun. 



 

4 
NUNJA 

eg idenni iẓra Nunja d Masin itareggab ɣer 
taddart n tanita ḥuma ad tt iẓar, ar mani idwel 

ɣars d tnamit wer izemmar ad tt ijj. Ca yuɣi t netta wer 
yuci. Axminni ca n wesɣun iqqen it ɣars ; manisma ikka 
ad tt id iẓẓuɣar ɣars am wejḍiḍ itwacarfen zeg wuḍaṛ ɣer 
ca ufilu, melmima ixs ad iḍew ili inder d ɣer tmurt. 
 Ussan ɛeddun d wuneẓbaṛ ittmarniy ; asɣun izzuggar 
ittades axminni ɣars t ineddeh ca. Netta iṭṭeṣ wer issin min 
itemsaren. Wami iṛẓem tiṭṭawin nnes yufa yuwiy it yeɣzar 
n tayri, iksi t sennej i waman nnes, ittawiy it ɣer mani wer 
issin. 
 Lexdenni yuca aked yixf nnes belli iṣur di tracca das 
tendiy Nunja i issemxumblen ussan nnes ar mani idḥa 
itteddar s arrimet war guggu, war ul das tecqeḍ. Tuyel 
tudart nnes s iseɣwan usitem jer weswingem d tirja. 

 Ibbuẓẓel Masin ɣer yijjen tmeddit xef weɛrur, 
issummet ifassen nnes, igga afud xef ufud, isweḍ ɣer 
teḥnayin n tẓeqqa n wexxam. Innir1 ireqq aked uɣezdis 
nnes, tudrus tfawt nnes. Addad2 a ittawes3 atarras ḥuma ad 
iswingem. Ssentan ixaṛṛiṣen weṭṭan d ɣer twengimt nnes : 

1 Aqendil, lefnar. 
2 Situation, état 
3 Itɛawan  

Z 

 Imsagar Masin d Usekkur aked Nunja d Mamas 
(Mamas d Masin d Usekkur d arra n wawmaten) mani 
temsagaren ibriden zzat i temzyida n Ḍḍhaṛ. Munen i 
webrid iccuren s imeḥḍaṛen gguren ɣer tinmel ; ttarjijjin 
s teṣmeḍ n tuffut id itawi uṣemmiḍ id iregben zeg idurar 
issun s wedfel. Gguren nitni sḥissifen i wulekkuḍ ɣa ccen 
ass a, minzi ad ɣaren tusnakt1. 

Tenna as Mamas i Masin : 
 - Ma iqqim ac a Masin ca n tusnakt i neɣra iḍennaḍ di 
twengimt niɣ rid amenni ? Necc walu, tugi ad ayi tadef di 
twengimt, melmima nniɣ aqa ṣafi ḥefḍeɣ tt, ili tweḍḍaṛ ayi! 

Irra xafs Masin : 
- Yudrus min kessiɣ di twengimt inu ! d aṭṭaṣ xafneɣ 

manaya ! mecḥal i neɣra ? Mecḥal neksi d tiṣumaḍ n 
tusnakt d yezlan s yinni n teɛrabt d yinni n tefransist d… di 
twengimt nneɣ tameẓẓyant ?! Yak neccin nennum aked 
ulekkuḍ, lebda zduffulen dayneɣ am yeɣyal ! ḥa sewjed ixef 
nnem i wulekkuḍ a Mamas ! 

Tesseqsa Asekkur : 
- I cek a Asekkur teswejded ixef nnec niɣ ? 
Iḍṣa uca inna as : 
- Swejdeɣ niɣ wer swejdeɣ, xminni issenta ulekkuḍ 

tettuɣ maṛṛa min neɣra, maci ḥa tusnakt waha. 
Isseqsa Masin Nunja : 
- I cem a Nunja teswjded ca niɣ ? 
Texzar d days uca tenna as : 

1 Leḥsab (Mathématique) 

 - Necc walu a wma inu ! war days ssekkeɣ qaɛ ! wer 
dayi ittidef ɣer walli waxxa akids ɣa cleɣ ad ssenseɣ necc 
qqareɣ days ! 

Inna as Masin : 
 - Iwa ḥa sewjed ixef nnem i wulekkuḍ ! ta raja ad xzaṛeɣ 
ifassen nnem ! 

Taṛẓem ifassen nnes, tessecen as ten, ittebheḍ uca inna 
as : 
 - Wayaw mana tifassin a i di ɣa ṣaṛent teyyita ukeccuḍ 
uzemmur ! ṣweḍ necc ya ifaxxen ɣari ufren s teyyita ! 
tessned min dasen teggeɣ ? Tamseɣ asen ticcart ḥuma wer 
d ayi teqqsent teyyita mamecma ggint ! ta xzar mamec 
ufren ifassen inu ! 
 Teṭṭef ijjen ufus, tessek xafs tiḍewḍin nnes tileqqaɣin, 
uca tenna as : 
 - A wah d tidet ! mecḥal tegdar telmect ufus nnec niɣ ! 
ad as tinid d aẓṛu ! ula d necc zi ssa d tsawent ad asen 
tamseɣ ticcart i ifassen inu ḥuma wer d ayi itteqqes 
ulekkuḍ ! 

Ikkes as Masin awal zeg wuqemmum ḥuma ad as yini : 
 - Cem tezzillized ayi xmi dayem tṣaṛent teyyita ! 
tesɣuyyud, tettrud imeṭṭawen ! 

Tessiwel d Mamas s yijjen wudem yuff s tusmin, 
tesseqsa t : 

- I necc a Masin wer dac zzellizeɣ ? 
Iḍṣa uca irra xafs s umelleɣ : 

 - Uhu a Mamas inu iɛizzen ! tbarriheɣ1 xminni cem 
ẓaṛṛeɣ iccat icem uselmad ! 
 - Waxxa dayc a Masin waxxa ! ammu i teggen midden 
i yinni dasen d ittasen ? 
 - Tqeṣṣareɣ akidm waha ! ula d cem tezzillized ayi ! 
tiyyita nni daym itṣaṛen axminni dayi tṣaṛent ! 
 Udfen ɣer tinmel, tessenta tusnakt, issenta akids 
ulekkuḍ d uqucceḥ n teṣmeḍ. Kkren iɣuyyan, wḍan d 
imeṭṭawen s uneẓbaṛ n tiqqest ukeccuḍ. Ittwala Masin 
Nunja d Mamas trunt imeṭṭawen, inna deg wul nnes : 
«Kennint a issma beɛda tettrunt imeṭṭawen, neccin ntarra 
ɣer wul war ma ad wḍan.» 
 Idwel ɣer umadaf n tinmel maṛṛa d iẓẓifen2 d iɣuyyan d 
imeṭṭawen axminni din imsar ca unuri. Texzar Nunja ɣer 
Masin s yijjen wudem ixeyyeq, imeṭṭawen tehnunnuyen as 
d zi tmuɣli izewɣen. Teggama3 ad teksi ifassen nnes i 
iredzen4 ḥuma ad zzaysen teṣṣfeḍ imeṭṭawen. Axmi das d 
tenna s lexezrat nnes : « kker nɛar5 xafi !». Maca netta 
iggama ad innuḥmez zeg uraq nnes, iggam ad inɛar xef 
yixef nnes uḥara ɛad xef Nunja niɣ d yicten nniḍen. Netta 
d ameẓẓyan wer ɣars bu tzemmar. Iswingem uca inna deg 
wul nnes : «ar ɣa mɣareɣ uca ad as ssecneɣ i wuselmad 

1 Farrḥeɣ  
2 Iɣuyyan jehden 
3 Wer tzemmar 
4  Itwaddzen  
5  Aɣ xafi (Défendre) 

mmis n weydi bu wul n weẓṛu ! mala wer aṛẓiɣ i yemmas 
akemmir ! mala wer t jjiɣ ad t taɣ tyaṛẓawt !» 
 Yuca aked ccyaḍ n lgaz yuliy as d aked tinzar ar ami 
inṣeḍ rrint as d tɣemmar n wexxam. Iwza as yiḍeṣ, iqqim 
irezzu xafs s teftilt wer t yufi. Mamec igga yiḍeṣ a das d 
ɣa yasen netta aqqa t lebda itxaṛṛaṣ di Nunja ?! Tawlaft1 n 
tanita tezdeɣ as jer tiṭṭawin, ttagi ad xafs taggʷej. Iḍfaṛ 
aswingem nnes : 
 Tuγa iqqar xafsen uselmad n tefransist ijjen tenfust zeg 
wedlis anemlan2. Inelmaden ḍeffaṛen akids s tiṭṭawin d 
tɣuri deg wul nsen. Isbedd tɣuri nnes, ikker ibedd, yus d 
ɣer Nunja i tuɣa isqarqicen tileɣwin n ifassen nnes s 
iɣunab3 imeɣman4. Wami ɣars d yiweḍ, ibedd as aked 
uɣezdis, iṭṭef as afus nni s yijjen ufus, iṛẓem as t s 
wenniḍen, ixzar days mseqqem, uca inna as s teɛrabt : 
 - Ac had cci lli dertih f yeddek a leḥmara ? 
 Tarra xafs nettat s tmaziɣt s tefras n tiggʷdi manent5 id 
xafs : 
 - Walu. 
 - Gaɛ had cci ka tquli walu ! nti baqi ṣɣira ɛla had cci! 
yalleh zewwli ɛliyya had cci fissaɛ ! mesḥih b lebzaq ! lma 
walu ɛendna f lmedṛasa ! 

                                                           
1 Tteswart  
2 N tinmel  
3 Stilawat  
4 Daysen initen (Colorés) 
5 Banent  

 Xzaren ɣars maṛṛa inelmaden ; ca iḍeṣṣa xafs, ca 
issawal xafs. Izweɣ as wudem xef twarecment tefras 
uburrem. Iṣweḍ ɣars Masin s yijjen wudem ixeyyeq, 
teṣweḍ d ɣars ula d nettat, msagarent tiṭṭawin, sfarnen i 
wayawya waxxa ifadden nsen tarjijin s tiggʷdi. 
 Ɛdun wussan usin d yenniḍen, iɛdu uyur yus d 
wenniḍen, ar ami d ijjen wass usin d maṛṛa inelmaden, 
munen d ɣer tinmel, teqqim ḥa Nunja wer d tusi. Iqqim 
uraq nnes iwra1. 
 Issenta uselmad ittlaɣa d xef yessmawen n inelmaden 
ijjen awarn i yijjen ḥuma ad izemmem iba2. Ar ami d yiweḍ 
ɣer yisem n Nunja, iqqim ittlaɣa xafs aṭṭaṣ n twalatin : 

- S. Nunja... S. Nunja... 
 Tessiwel d ijjen tmeddukelt n Nunja, tenna as i 
uselmad: 

- Wer d tusi ca ass a. 
Isseqsa tt netta : 
- Min tt yuɣin ? Ma tuḍen niɣ ? 
Tarra xafs : 
- Uhu wer tuḍin ca, maca temmuttiy aked lwacun nnes 

ɣer temdint n Ṭanja ḥuma ad din zedɣen i lebda. 

 Ammu i idḥa Masin : lebda itturja iswingim, idwel am 
yijjen wejḍiḍ itɣennajen i Nunja zi awarni wuzzlan n 
texxamt. Ittfarfar zi ssa ɣer da. Irezzu xef tlelli. Irezzu ad 

1 Ixwa  
2 Yenni wer iḥḍaṛen (Absence) 

tt yades. Nettat tenneḍ as, maca wer das d tarri taynit, 
ttenneḍ as am tmannaḍt iɣemyen x ubadu n tma n webrid, 
maṛṛa inni tt iẓṛin arezzun tt i yixef nsen, ssitimen tt i tudart 
nsen. 
 Iswingem, issenta issawal aked yixef nnes : « ixeṣṣ ayi 
ad ggeɣ ca. Min zemmareɣ ad ggeɣ ? Akids ssiwleɣ ! 
maṛṛa imezdaɣ daneɣ issnen min xafi ɣa inin ? Nettat 
zeɛma ad texs akidi tessiwel ? Niɣ ad texs akids msagareɣ 
di ddcar nneɣ ? Uhu manaya wer t tegg ca, ɛemmars ad 
days txaṛṛeṣ. Uhu taswingimt a wer d ayi itsellik ca, ixeṣṣ 
ad xzareɣ min d ayi ɣa issufɣen.» 
 Iqqim ijjen wakud yudrus itxaṛṛaṣ ar ami yufa taṛeẓmi1 
i manaya, uca inna i yixef nnes : « Ufiɣ tt : Ad as ariɣ ijjen 
tebrat, uca ad as tt sqadeɣ. Maca wi das tt ɣa issiwḍen ? 
Ta d tmukrist2 temɣar ! ad arzuɣ xef ca n tḥenjirt d 
tameẓẓayant niɣ ca uḥenjir d ameẓẓyan ad as tt yawiy ! d 
ta d nettat, maca manwen niɣ manten izemmaren ad ayi 
tegg taɣudaḍt3 a ?» 
 Iswingem, uca inna : « Ṣafi ufiɣ wi das tt ɣa issiwḍen : 
d Ɛmaruc ! netta d ameẓẓyan, maca d ameddukel inu, ittas 
as d i Nunja. Suya izemmar ad yadef ɣer taddart n tanita. 
Arni xafs netta wer issin ad iɣar taɛrabt mliḥ, minzi aswir4 
n tɣuri nnes imẓiy, s uya wer izemmar ad irmes min days 
uriɣ di tebrat. Wayaw wayaw ! azellif inu ggʷar ad 

1 Afessay (Solution) 
2 Amxumbel (Problème) 
3 Mission 
4 Niveau  

iḍḍuqqeẓ s yemxumbal d ixaṛṛiṣen ! alli inu ggʷar ad iffeγ 
zeg wemcan nnes. “Wa ya lalla imma ticawin munent id, 
tinɛacin n midden, wayaw lluten1 t id”. D manaya teqqar 
immas xminni xafs d sdalen imunas. 

 Teqqes as tirɣi2 unebdu immarenyen s tmessi n yennir 
ireqqen deg wexxam i xef tettwarr tewwart d lekwaẓi, 
minzi wer zemmaren ad ten jjen nnureẓmen, ḥuma wer ad 
senni d ttidfen ifiɣran d tɣardmiwin. Irra s wudem nnes ɣer 
yennir, iṣṣuḍ xafs, iṣuṛ ixsiy. Issares azellif xef tsumta, 
iẓẓel iḍaṛen nnes. Tesɣumbar as d tallest zi mkul aɣezdis. 
Isdurriy d useɣdi, uca ikka xafs yiḍeṣ. 

1 Axmi munent id 
2 Chaleur 



 

5 
TABRAT 

sɣa Masin ca n igarruten zeg yijjen tḥanut d yusin xef 
webrid ḥuma ad ten ikeyyef. Wami das ten issiɣ 

wemzenzi1, inna as : 
- Melmi tlemded ad tkeyyfed a tawmat ? 
Iḍṣa, iẓemm ancucen uca irra xafs : 
- Lemdeɣ ad keyyfeɣ ḥa aseggʷas a di Nnaḍuṛ ! 
Iṭṭef ijjen ugarru issareɣ it, uca issemda2 awal nnes : 
- Keyyfeɣ garru amezwaru ḥa d tirart waha, iwa ttwalid, 

garru awarn i umas ar ami idwel manaya d tanamit, minzi 
atarras wer itif min ɣa igg uca ittkeyyaf...  “Ameysa xmi 
nni wer itif min ɣa igg iɣaṛṛeṣ tisila nnes.” 

 Qqimen xef ca n tṣuḍaṛ awarni taddart n Karamas, uca 
ssentan ssawalen. Inna Sifaw deg wawal nnes : 
 - Uḍaṛebbi wer d tisen ca imeddukal nniḍen ḥuma ad 
nirar tcamma. 

Inna Masin : 
- Ataɣ ruḥen ad iraren deg Yeyyar n temzyida3 ! 
Ikkes as Usekkur awal zeg wuqemmum ḥuma ad yini : 
- Niɣ ruḥen ɣer Kebdani. 
Inna as Sifaw i Masin tuɣa isqadan lxezrat nnes ɣer tad-

dart n Nunja : 

1 Wenni iznuzan  
2 Isiɣi xef wawal nnes 
3 Isem n wemcan  

I 

- Min diha txezzared ? 
- Manwen ? Ma necc niɣ ? Walu ! 
Inna asen d Usekkur : 
- Ixezzar ɣer N… N… N…  
Isseḍfaṛ as d Sifaw awal : 
- N… N… Nunja ! niɣ uhu ? Ɛad wer kids tessiwled ? 
Irra xafs Masin : 
- Tɣil ac ḥa ruḥ siwel waha. 
- Min tɣiled ? Siwel akids ṣafi ! ini as arezzuɣ akidem 

muneɣ qa ul inu ittexs icem. Id as inna Sifaw. 
 - Maca mamec ? Ma ad raḥeɣ ɣer taddart n babas uca 
ad sqarqbep di tewwart, wenni d ɣa iffɣen ad ayi iṛẓem 
waxxa ɣa yili d babas niɣ d yemmas, uca necc ad as iniɣ : 
ini as i Nunja ad teffeɣ qa arezzuɣ akids ssiwleɣ ! Id as 
inna Masin i Sifaw. 
 - Wah tzemmared ad tegged manaya, mala dayc cwayt 
n taryazt. 

- Wah zemmareɣ, maca di tirja waha. 
- I min ɣa tegged ḥuma nettat ad tessen belli ttexsed tt? 
- Wer ssineɣ ! ttwalid a ameddukel, necc tburrumeɣ1 

aṭṭaṣ, balak wer zemmareɣ akids ssiwleɣ udem aked 
wudem di ddcar nneɣ. 
 Iswingem Sifaw ijjen wakud d ameẓẓyan. Iṣweḍ deg 
wudem n Masin, isfarnen uca inna as : 

- Ufiɣ ac min ɣa tegged : ad as tarid tabrat. 
Isfarnen Masin uca inna as : 

1 Tsedḥiɣ 

 - D manaya i tufid txaṛṛaṣeɣ days, iḍṛa ayi d ɣer 
twengimt di tmeddit iɛdun. Zi tuffut necc arezzuɣ xef 
Ɛmaruc ḥuma ad t xzareɣ ma izemmar ad as tt issiweḍ. 
 Iṛẓa Usekkur amsawal i tuɣa jer Masin d Sifaw wami d 
asen inna : 
 - Haqac Ɛmaruc i xef tarezzud ! Aqqa t yus d. Ɣarc 
tafult1 a Masin ! 
 Ixecc d ɣarsen Ɛmaruc, isfarnen, iṛẓem aqemmum uca 
inna : 

- Azul ! 
Rrin xafs nitni : 
- Azul a Ɛmaruc nneɣ ! 
Inna as Masin : 
- Mamec tellid a Ɛmaruc ? Mani tuɣa cek ? Zi tuffut 

necc arezzuɣ xafc. 
Irra xafs netta : 

 - Am lebda aqqa ayi mliḥ, tuɣa ruḥeɣ ad d aymeɣ zi 
leɛnaṣaṛ, lexxu ɛad id dewleɣ. 

- Wer teẓṛid bu imeddukal nniḍen ? 
- Uhu wer ten ẓṛiɣ ca ass a. Balak ruḥen ɣer Kebdani. 
Issiwel d Sifaw inna deg wawal nnes : 
- S uya wer nzemmar ad nirar tcamma ! 
Iqqim Masin isqar ittxaṛṛaṣ di ca wami tuɣa imeddukal 

nniḍen ssawalen xef yenni wer d yusin amecnaw Afarziri 
i ɣer tella tcamma. Zi ssenni mmuttyen ad ssiwlen xef 
lfilmat. Wami ixaṛṛeṣ inna as i Ɛmaruc : 

1 Ẓhaṛ 

 - Sell ad ac iniɣ a Ɛmaruc ! taṛeẓmed imeẓẓuɣen nnec 
mliḥ ! mala ttareɣ zzayc ijjen tmeslayt ma tzemmared ad 
tt tegged ? 

Irra xafs netta : 
 - Wah zemmareɣ, maɣar lla mala zemmareɣ ad tt ggeɣ. 
Maca min teɛna tmeslayt a ? 

- Arezzuɣ ad ariɣ ijjen tebrat i Nunja. Xseɣ ad as tt 
tessiwḍed. Minzi cek ttased as d, lebda ttraḥed ɣarsen ɣer 
taddart. 

- Waxxa ! Zi xafs irra Ɛmaruc. 
 - Xseɣ ijjen tafart d yijjen uɣanib1, tzemmard ad ayi ten 
d tawyed zi taddart nwem qa d cek i yudsen ! I zzays ittar 
Masin. 

- Waxxa ad ac ten d awyeɣ lexxu d abrid. Id as inna 
Ɛmaruc. 
 Iruḥ ittazzel ɣer taddart nsen. Idwel d ittazzel izleɣ d 
akids s ca n tefray d ticemlalin d yijjen uɣanib, iwca as ten 
i Masin. Wami xafsen ten iṭṭef umeggaru a inna as : 
 - Ad tqada ac a ameddukel inu ! lexxu tzemmared ad 
tuyured ! xminni cek ɣa xseɣ ad xafc laɣiɣ. 

Inna as d wami ibedd ad yuyur : 
- Waxxa ! xmi xafi ɣa tarzud sqarqeb d xafi di tewwart! 
Awarn i wami yuyur Ɛmaruc ittar Masin zi Sifaw d 

Usekkur ad t awzen2 ḥuma ad yari tabrat. Rrin d xafs s 
waxxa. 

1  Minzi ntari (Stylo) 
2 Tɛawnen   

 Iṭṭef Masin aɣanib jer iḍewḍan, issares tafart sennej i 
wufud nnes, issenta ad yari. Yura ɣer umezwaru : «Nunja 
iɛizzen !», isbedd it Sifaw uca inna as : 
 - Tettareɣ zzayc ad tarid : «Tayri1 inu Nunja». Mana 
«Nunja iɛizzen !» 

- Mayemmi ? Kifkif. I d as d inna Masin. 
 - Uhu maci kifkif. Minzi cek ttarid i tenni ttexsed : i 
tayri nnec, wadji i yecten mamecma tegga ! tzemmared ad 
tinid imma inu iɛizzen niɣ weltma inu iɛizzen. I das d inna 
Sifaw. 

Yura : «Tayri inu Nunja». Isbedd it Sifaw di twala tis 
snat : 

- Tira nnec wer cnint ca am tinni n tyaẓiḍt. 
Ḍṣan maṛṛa yedsen, uca irra xafs Masin : 
- D tidet tira inu wer cnint. Tzemmard ad ayi tarid cek? 

Tira nnec cnant am tinni uẓaɣmir2. 
 Ḍṣan maṛṛa yedsen di twala tis snat3, zi ssenni inna as 
Sifaw i Masin : 
 - Wah tira inu cnant minzi necc aqqa ayi deg useggʷas 
wis kkuẓ4 zi tɣuri usemdi5. Cek d Usekkur aqqa kenniw di 

1 Lḥub inu 
2 Isem n yijjen ubeɛɛuc d abarcan ɣars tiḍanin d tizeyrarin, ittili di 
tenwalt. 
3 Tis 2 
4 4 
5 Tiɣuri deg usinan usemdi (lycée) 

wiss kṛaḍ1, suya tira inu ifent2 zi tinni nwem, awiy d 
aɣanib nni d yijjen tafart nniḍen ḥuma ad ac ariɣ ijjen 
tebrat tecna tqad ! 
 - Aɣ ac a tawmat ! tqadiɣ cek s waṭṭaṣ ! I das inna 
Masin. 
 Yura : «Tayri inu Nunja. Zeg wumaray3 nnem Masin, i 
tayri inu Nunja.» 
 Isbedd it Masin zzat ma ad isala wami das inna : 
 - Maca min texsed ad tinid s «umaray nnem Masin» ? 
 Yus d akids Usekkur deg wuseqsi nnes : 
 - D tidet. Ari s umedya4 «zi Masin i tayri nnes Nunja.» 
Niɣ wadji amenni a Masin ? 
  - Wah manaya yif, minzi mani ssneɣ necc d amaray 
nnes niɣ uhu ? I inna Masin. 
 - Nican, balak ad tili ttexs ca n yijj nniḍen di Ṭanja ! I 
das inna Sifaw s taḍṣa d umaṛḍen. 
 - Wi issnen ? Bḥal walu. I das inna Masin. 
 - Yif5 ad ariɣ «zi Masin» xef «zi umaray nnem Masin», 
ḥuma wer xafc tḍeṣṣa. 
 Yura manayenni, uca isseḍfaṛ as : «tessned a Nunja qa 
tamɣart tar6 aṛiḍa amecnaw tafunast wer iticcen aɣi niɣ 
amecnaw tzizwit wer iticcen tammemt.» 

                                                           
1 3 
2 Ḥsen 
3 Wenni ittexsen 
4 Par exemple 
5 Ḥsen 
6 Tawtemt n war : bla 

Ttbehḍen i min yura Sifaw, inna as Usekkur : 
 - Manaya icna s waṭṭaṣ a tawmat ! wi dac islemden tiɣit 
a d wabbaḥen a n wawalen ? 

Inna as Masin : 
- Awalen a ṣebḥen cnan s waṭṭaṣ ! 
Inna as netta : 
- I lexxu, ini ayi d min texsed ad as tarid ! 
Inna as Masin : 
- Waxxa ari as : «ttariɣ am d tabrat a ḥuma ad am iniɣ 

qa dewleɣ texseɣ cem.» 
- Wah. Texseɣ cem. Arni d ! I das inna Sifaw. 

 - Waxxa ! Seḍfaṛ as : «sɛedduɣ timedditin inu d ticem-
lalin wer xafi itekk yiḍeṣ, minzi lebda necc txaṛṛaṣeɣ 
daym. Tawlaft nnem wer ttemsebḍi xef tiṭṭawin inu. Xseɣ 
ad ssneɣ ma ula d cem ttacid mamec ttaciɣ niɣ rid amenni? 
Xseɣ ad am iniɣ ma nzemmar ad nemsagar niɣ wer 
nzemmar ?» I das  inna Masin i Sifaw. 

- Itxeṣṣ icek ad as tessemled ixef nnec ! I zzays ittar 
Sifaw. 
 - Waxxa ! Ari : «balak tessned ayi ! necc qqaren ayi 
Masin, teɣrid akidi di welmud amenzu. Xseɣ akidm 
msagareɣ, xseɣ akidm ssiwleɣ. Itxeṣṣa ad xafi tarred 
deɣya mala ixs wul nnem ! Tanemmirt.»  I das d inna 
Masin i Sifaw ḥuma ad t yari. 

Ittar Sifaw zi Masin : 
- I lexxu ma ad ariɣ isem nnec niɣ ? 
Irra d xafs netta : 

 - Uhu ! zzat ma ad tarid isem inu, ari as kraḍ n twalatin: 
«texseɣ cem… texseɣ cem… texseɣ cem !»  

- Waxxa ad t ariɣ ! I das inna Sifaw amen iteḍṣa. 
Iɣra tabrat nni di twalat tameggarut : 
«Tayri inu Nunja. Zi Masin i tayri nnes Nunja. Tessned 

a Nunja qa tamɣart tar aṛiḍa amecnaw tafunast wer 
iticcen aɣi niɣ amecnaw tzizwit wer iticcen tammemt. 
 Ttariɣ am d tabrat a ḥuma ad am iniɣ qa dewleɣ ttexseɣ 
cem. Sɛedduɣ timedditin inu d ticemlalin wer xafi itekk 
yiḍeṣ, minzi necc lebda txaṛṛaṣeɣ daym. Tawlaft nnem wer 
ttemsebḍi xef tiṭṭawin inu. 
 Xseɣ ad ssneɣ ma ula d cem ttacid mamec ttaciɣ niɣ rid 
amenni ? Xseɣ ad am iniɣ ma nzemmar ad nemsagar niɣ 
wer nzemmar ? 
 Balak tessned ayi ! necc qqaren ayi Masin, teɣrid akidi 
di welmud amenzu. Xseɣ akidm msagareɣ, xseɣ akidm 
ssiwleɣ. Itxeṣṣa ad xafi tarred deɣya mala ixs wul nnem ! 
Tanemmirt. 
 Texseɣ cem… texseɣ cem… texseɣ cem. 
Masin.» 
 Iḍfeṣ tabrat nni, ilaɣa d xef Ɛmaruc. Wami d yusa wa, 
ittar zzays ad igg tamskirt1 zzays ittar ardjinna. Maca netta 
inna as aqqa dinni wi das ɣa issiwḍen tabrat nni tif2 zzays 
netta : nettat d weltmas Yeṭṭu. Tanita d tameddukelt n 

1 (Tâche, mission) 
2 Ḥsen  

Nunja, lebda temsagarent ttraḥent ɣer wayawya. Inna as 
Masin waxxa. Ittar zzays ad iddu ad xafs ilaɣa. 
 Tennuṛẓem d tewwart, tessijj d ssenni Yeṭṭu, teffeɣ d, 
texzar d ɣarsen, uca tus d. Tenna asen wami d ɣarsen 
txecc: 

- Azul ! 
Rrin xafs nitni : 
- Azul a Yeṭṭu. 
- Tarezzud xafi yac a Masin ? 
- Wah arezzuɣ ad zzaym ttareɣ ijjen tmeskirt, wer 

ssineɣ ma  tzemmared ad t tegged ula ? 
- Min tarezzud ad ac t ggeɣ ? 

 - Ttwalid tabrat a jer ifassen inu ! xseɣ ad tt sqadeɣ i 
Nunja illis n Mimun. Maca wer ufiɣ wi das tt ɣa issiwḍen 
ḥa cem, minzi cem d tameddukelt nnes. Mala ixs wul nnem 
awiy as tt ! Mala wer ixs wadji d amnus. 

- Ixeṣṣ ayi ad as tt wceɣ i Nunja yac ? 
- Wah wc as tt i Nunja ! 
- Ad as iniɣ d Masin id am tt id isqaden yac ? 
- Wah, tinid as ad xafi tarr deɣya ! 
- Waxxa. 
- Tanemmirt a weltma. 



 

6 
TARJA YIẒIḌEN 

udef ɣer taddart awarni uɣelluy n tfuct i issec-
maḍen, yuca s tumert1, maca wer tiwiḍ, axmi 

tɣary2, ataɣ ad taweḍ xmini xafs d ɣa tarr Nunja, ad as d 
tini ula d nettat ttexs it ! 
 Wami tendel tallest, iffeɣ d Masin ɣer wazary n taddart 
ad ikkes tiɣufawin i illan ɣer umadaf n wexxam. Iṣweḍ ɣer 
yetran ireqqen tsiqsiqen deg ujenna yiṛḍen tillas iḥedqen. 
Tessijj d tfawt n tziri jer tqiccwin n idurar, teḍfaṛ itt nettat 
s wudem izewɣen, tessenta ttaliy ɣer ujenna. Amuɣli3 a 
ittejja wenni ixsen ad irja war yiḍeṣ : «ijjen tudart d 
tarumansiyt. Nunja s waẓṛi nnes aceḍbi teɛdu d zzat i 
tiṭṭawin nnes teggur am tsekkurt. Texzar d ɣars, ixzar ɣaɣs 
netta. Msagarent lxezrat s tiṭṭawin. Tesqad as d ijjen 
wesfarnen, irra as netta s yijjen nniḍen. Iksi deg wuḍaṛ 
nnes ḥuma ad tt iḍfaṛ. Wami xafs iḥart ilaɣa xafs : 
 - Wadem ayi a taḥenjirt ! xseɣ akidm ssiwleɣ mala ixs 
wul nnem ! 

- Ah d cek ! min texsed ad ayi tinid ? 
- Tamezwarut azul ! 
- Azul ! 
- Mamec tellid ? 
- Aqqa ayi mliḥ. I cek ? Mamec tellid ? 

1 Lefraḥet 
2 Ikk d zeg uɣray 
3 Paysage 

Y 

 - Ula d necc aqqa ayi mliḥ. Ḥa xseɣ ad am iniɣ ma 
teṭṭfed tabrat nni i dam d sqadeɣ i Yeṭṭu ? 

- Wah ṭṭfeɣ tt. 
 - Tessned a Nunja xseɣ ad am iniɣ ijjen wawal, uciɣ 
zzays zeggʷami ẓṛiɣ udem nnem iẓiṛen1 di twalat tamezwa-
rut, awal nni ttexseɣ ad t iniɣ lebda, minzi xminni t qqareɣ 
ttaciɣ s tumert temɣar wer ɣars bu weltmas, awal a netta 
d ameẓẓyan, maca imɣar deg wul inu : “texseɣ cem !”, s 
tidet texseɣ cem a Nunja ! 

- Wah ssneɣ belli d tidet ttexsed ayi a ul inu. 
Wami das tenna awal a ṭṭfen ifassen i wayawya, inna as 

Masin : 
 - Tessned a Nunja ! swingimeɣ daym aṭṭaṣ ! sɛedduɣ 
timedditin inu ggama ad qqneɣ tiṭṭawin inu, minzi wer 
zemmareɣ ad ddareɣ mala wer ad daym swingmeɣ ! 
yagum2 ad ddareɣ necc war cem ! i cem a Nunja min zi 
ttacid arendad inu ? Ini ayi s tidet ! 

Tenna as nettat s trumansiyt : 
 - Itɣil ac wer ɣari bu wul ḥuma wer tticiɣ ? Niɣ itɣil ac 
necc d tafunast tar aɣi niɣ d tazizwit tar tammemt ! Ixeṣṣ 
icek ad tessned belli necc d iwed3, ɣari ul ittaca amecnaw 
cek. Itɣil ac wer dac tarriɣ taynit xminni ttilid lebda 
awarni taddart n Karamas ? Niɣ itɣil ac wer tticiɣ aked 
lxezrat nnec d wesfarnen nnec ? Necc uciɣ akidc zi lxezrat 

1 Icnan  
2 Wer izemmar ad yili (Impossible) 
3 Bnadem  

nnec tamezwarut ass nni di cek ẓṛiɣ txezzared ɣari. Ula d 
necc sɛedduɣ timedditin inu war yiḍeṣ s umentil1 
uswingem dayc. Zi melmi necc trajiɣ ass a ḥuma akidc 
msagareɣ, ad ac iniɣ texseɣ cek a Masin i lebda, wer cek 
tettuɣ ɛemmars, s tidet a tayri inu. 
 Nettat ɛad tessawal hnunnyen as d imeṭṭawen zi tiṭṭawin 
yiẓiṛen. Xwansu i das ten iṣfeḍ s yexfawen n iḍewḍan, inna 
as : 
 - Wah a tayri inu, maca maɣar tettrud a ul inu ? Lexxu 
d akud ubirreh2 wadji n imeṭṭawen d uxeyyeq ! ula d necc 
texseɣ cem i lebda, ɛemmars ad cem ttuɣ. Yalleh ṣafi zeg 
imeṭṭawen ! ad nessenta tudart nniḍen d tamaynut. Zi ssa 
d usawen necc d cem d ijjen wadji d sin. Wc ayi d afus 
nnem ! ticceɣ am awal inu belli necc luleɣ d i cem. 

- Ula d necc a amaray inu lliɣ i cek, texseɣ cek !» 
 Tessarwiy d xafs immas tirja a yiẓiḍen wami xafs d 
tlaɣa : 

- Masin ! Masin ! min ttegged di baṛṛa di tallest ? 
Teqqimed da d weḥdec a mmi inu ? Wer teggʷided wer 
tarjijed ? Mayemmi tṣekkʷḍed ɣer ujenna ? 

Irra xafs netta amen ittbehhig3 deg ujenna : 
 - Aqqa ayi tbehhigeɣ deg ujenna ṣekkʷḍeɣ deg yetran d 
tziri, tecna lxezrat daysen a imma ! 

1 Ssabab  
2 Lefraḥet  
3 Iṛẓem tiṭṭawin 

 - Wah a mmi inu d tidet, maca adef ɣer wexxam ! minzi 
wadji mliḥ ad teqqimed cek di tallest weḥdec lexxu ɣer 
baṛṛa ! 
 - Wah a imma ssneɣ belli wadji mliḥ, ad adfeɣ lexxu d 
abrid wer teggʷed ! 

- Telluẓed a mmi inu ? 
- Wah a imma inɣa ayi laẓ, ma tenwa macca niɣ ? 
- Wah a mmi tenwa. 

 Issu tassut nnes ɣer mraw1 n tmeddit. Iẓẓel, iṣṣuḍ xef 
tfawt n yennir ḥuma ad texsi. Tesdel d xafs tallest zi mkul 
aɣezdis, wer iqqim ittwala ḥa udem n Nunja jer tiṭṭawin 
nnes s ucewwaf d azegrar ittirar as xef weɛrur am imuzzar2 
d iregben xef waddar, ttemrawa am tedbirt sennej i tuga 
tazegzawt. D wa d aẓṛi i itexs Masin. (Ixaṛṛeṣ) : «Tluled d 
a tayri inu i tcuni ! tucared ul inu s uɣil xafi ! ssutareɣ 
zzayem ad ayi d tarred ul inu ! niɣ aṛẓem ayi ul nnem !» 
Isqar drust uca isseqsa ixef nnes : «wac Yeṭṭu tewca as i 
Nunja tabrat nni niɣ wer das tt tuci ? Niɣ aqqac ɣa yili 
teɣri tt uca tɣaṛeṣ itt ! maca ar da wadji d tasɣart nnes. I 
mala tessiweḍ as tt ? Min ɣa yili zzays tegga ? Ad yili 
tɣaṛeṣ itt zzat ma ad tt tɣar ? Niɣ teɣri tt uca tɣaṛeṣ itt ? 
Lexdenni ad tafed tɣaṛes anaruz3 inu, tɣaṛeṣ ula d ul inu. 
Maca i mala teɣri tt ma ad xafi d tarr niɣ wer d tarri ca ? 

1 10 
2 Aman d ihekkʷan zi ca n waddar (Cascade) 
3 Layas 

Wer ssineɣ ! ah a aṛebbi inu ! min ɣa ggeɣ ? awez1 ayi a 
aṛebbi inu ! maca i mala tugi ayi ? Ad ayi teṣṣaṛeɣ timessi 
wadji min tt ɣa isxesyen ! Uhu ! ixeṣṣ itt ad zzayi taca ! 
wadji ad ayi tessaṛeɣ timessi ḥuma ad tessecmeḍ tufrayt2 
inu». 

 Tuɣa t ittirar tcamma aked imeddukal nnes wami d 
xafsen tekka Yeṭṭu teddakkʷal ɣer taddart. Iḍfaṛ it Masin s 
tazzla zzat ma ad as tenjem. Wami t id teẓṛa termes3 belli 
irezzu akids issiwel. Texzar xef uẓelmaḍ texzar xef ufusi 
texzar awarn as, uca tarra d lxezrat nnes ɣer zzat taṛẓem 
aqemmum ḥuma ad as d tini : 

- Azul a Masin. 
 - Azul a Yeṭṭu. Xseɣ ad cem sseqsiɣ ma tessiwḍed as 
tabrat nni i Nunja niɣ ɛad ? 

- Wah ssiwḍeɣ as tt. 
- Min das tennid ? Min dam tenna ? 

- Waxxa ad ac alseɣ4 maṛṛa min imsaren : nniɣ as ɣer 
umezwaru : “ɣari da ijjen tebrat i cem”. Tenna ayi : “wi 
d ayi tt id isqaden ?” Nniɣ as : “d Masin”. 

- I lexdenni min tegga s tebrat inu ? Min tenna ? 
 - Teṭṭef tabrat nni tḍefṣ itt, txemmel itt deg weḥsin n 
falḍa nnes. Ɣer umeggaru tenna ayi : «xminni ɣa ɣareɣ 

1 Ɛawen 
2 Minzi nettaca 
3 Tefhem  
4 Ɛawdeɣ 

tabrat a, uca ad xafs arreɣ awarn i wami ɣa xaṛṛṣeɣ». D 
manaya i tegga d manaya i tenna waha. 
 - Tqadiɣ cem a Yeṭṭu nneɣ s waṭṭaṣ ! Ɛemmars ad ttuɣ 
tulluɣt1 nnem. Tessned a Yeṭṭu teggid ayi ijjen tmeskirt 
temra. Ad tqada am s waṭṭaṣ ! 

1 Lxir 



 

7 

MASIN ISSARWAT

isseqsa Wayur Masin : 
- Mani neggur ? 

Irra d xafs Masin : 
- Ɣer yixef n yeɣzar.  
Inna as d Waẓṛi d Wayur anṣam : 
- Ɣer yixef n yeɣzar ! min din ɣa nxaregg ?  
Inna asen netta awarni wami iḍṣa drust : 
- Ad din nessara waha ! 
Aẓṛi isseqsa Masin : 
- Ini aneɣ a Masin ma tessiweḍ as Yeṭṭu i Nunja tabrat 

nni das tesqaded ? 
Inna asen d Masin amen ittebheḍ : 

 - Wayaw ayaw ! yiweḍ ikenniw d ula d kenniw 
uneɣmis1 ! wi dawem t innan a yemcumen ? 

Inna as d Wayur amen iteḍṣa : 
- Iwdan maṛṛa ssnen ! aneɣmis a aqqac ɣa yili yiweḍ 

Mlilt niɣ irni cwayt aɣil in ! ini aneɣ s tidet ma tessiweḍ as 
tt niɣ wer das tt tessiweḍ !? 

Iḍṣa. Ḍṣan nitni maṛṛa yedsen. Isneɣmes2 iten netta : 
- Wah tessiweḍ as tt. 
Aẓṛi isseqsa Masin : 
- Tarra d xafc niɣ ɛad ? 
Irra xafs : 

1 Lexbar 
2 Issexbar 

I  

- Ɛad wer d xafi tarri a ameddukel. 
Ibedd Wayur inna asen : 
- Xzarem diha ! aqqa awem Ɛessu d Sifaw ssarwaten 

imendi deg unedṛaṛ in ! 
Inna asen Masin : 

 - Awah d nitni. Yiwiy ayi d aṛebbi temyawazen1 aked 
Muḥa babas n Sifaw ! 

Ittwaɣza unedṛaṛ xef tama n yijjen usellyiw deg yijjen 
wedmar d yusin ajemmaḍ in i taddart n Nunja. Tuɣa 
akidsen din Muḥa s imant nnes, d yijjen i kidsen 
ittemyawazen. Mkul ijjen min itegg : ijj iṭṭef zzwayer deg 
wammas uneḍṛar, ijjen ittazzel awarn asen, ijjen izzuzzara 
imendi s yijjen tazzart, ijjen ineṭṭar d tifellyin ɣer umaṭṭar. 
Muḥa isɣuyyu xef yeɣyal iqqar asen : «rra ! rra ! rra !» 

Wami ten iwḍen nnan asen : 
- Azul a imessarwaten nneɣ ! Aṛebbi ad kinnni yawes2! 
Rrin d xafsen nitni : 
- Aṛebbi amin ! 
Issutar d Muḥa zi Masin : 
- Tzemmared a Masin inu ad aneɣ tawsed ? 
Irra xafs : 
- Wah zemmareɣ, maca wer ssineɣ ad ssarewteɣ ! 

ɛemmars ma ssarewteɣ a xali Muḥa. 
Iḍṣa uca inna as s umaṛḍen : 

1 Temɛawanen 
2 Ɛawen 

 - Min tessned ad t tegged a aɣelliras inu mala wer 
tessined ad tessarewted ? Qa d ta tamddurt id aneɣ d ijja 
babatneɣ ameqqran ! 

Inna as Masin : 
 - Neccin a xali Muḥa nessen ad nari ad nɣar ad necc ad 
nsew, wer nessin ad nessarwet ula ad nemjar ! 

Inna as d Muḥa : 
- Inhel1 usarwet deɣya ad t lemdem. 
- Waxxa ad nexzar. Yalleh selmed aneɣ ! 
- Waxxa ad tqada awem ! 
Ulyen sennej i wumeṭṭaṛ n imendi, uca ssentan tazzlen 

awarn i yeɣyal, sɣuyyun xafsen ḥuma ad arnin di tazzla. 
Isḥunḍaṛ ijjen weɣyul, iẓẓeɛbeḍ ijjen nniḍen. Bedden 
ssuḥruten maṛṛa yedsen, ɣawlen ɣer tzeyyatin ḥuma ad 
swen aman iṣemmaḍen. 
 Wami bedden ad uyuren aked uɣelluy n tfuct ikkes 
akisen awal Masin ḥuma ad idwel tiwecca zic ad ten 
yawes. 

 Ikker tiwecca nnes d zic yalleh ɛad tessijj d tfuct xef 
idurar n Yart. Iɛdu ɣer uneḍṛar, yufa Muḥa d yinni t 
ittawzen ayenni iwḍen ssarwaten. Iṣweḍ ɣer ujemmaḍ in 
mani tella taddart n Nunja, (ixaṛṛeṣ) : «wer ssineɣ ad yili 
tekker zeg yiḍeṣ ula aqqa tt ɛad turja ! maca wi turja ? 
Balak turja ayi necc ! wi issnen ?» Iḍḍaṛ d Ɛessu xef 
umeṭṭaṛ, ikkes d lqabsa n ṭaba, issiɣ as ijjen ugarru i Masin, 

1  Ihwen 

igga ijj nniḍen jer wancucen, issareɣ it, uca inna as i 
Masin i tuɣa iṣekkʷḍen ɣer ujemmaḍ in : 
 - Ad yili ɛad wer d tekker ! tiḥenjirin n yiḍa jjanent aṭṭaṣ 
maci am tinni n zic tekkrent lebda zic ! 
 Issareɣ Masin garru nnes, iredɛ it, irra d agu1, uca irra 
xef Ɛessu : 
 - Wah aqqa tt ɛad tejna. Maca necc kkreɣ d zic am 
uɛelɛul ḥuma ad cleɣ ssarwateɣ necc txaṛṛaṣeɣ days 
sekkʷḍeɣ days mara teffeɣ d ! 
 Isala garru nni, iṛbeẓ bunt sadu uḍaṛ nnes, yudef ad 
issarwet. Ixaṛṛeṣ Nunja tus d ɣars ḥuma ad t ttawes : ggin 
afus deg wufus tazzlen awarn i zzwayl, sɣuyyun ḍeṣṣan, 
timxsa tesmun iten. 
 Tafuct tarɣa, tɣeṭṭeṛ d ijḍaḍ ujenna d yenni n tmurt. 
Arjujen tɣennajen am imedyazen n Burciḍ. Issuḍ d warbu 
issecmaḍ iɣenzuren. Idded Masin issu s tidi, yuzeɣ as 
imetmi, iqqim isess aman ar ami das yuff uɛeddis idwel as 
am uyeccur. 
  Mala irgeb d xafs ca n yijjen ad as yini : «amcum a 
ittexs ad irber : issarwat s wul nnes d yexsan.» · Maca 
netta rid amenni. Rid d asarwet t icqan, rid d amnus a t ijjin 
ad iksi qaɛ tamara a di tfuct a issecmaḍen d warbu a izrufan 
iɣembab. Maca amnus a ikessi t maṛṛa xef Nunja, minzi 
tzeddeɣ arendad i wuneḍṛaṛ ; melmima d teffeɣ, d 
melmima tudef ad tt iẓaṛ. Iḥḍa tt ḥa nettat. Amenni iɛdu 
wass usarwet. 

1 Ddexxan 

 Wami nfararen zeg usarwet zgenfan cwayt di taddat n 
Muḥa, uca ffɣen d zi taddart, aregben awarn i ddcar mani 
ufin iḥenjiren tiraren tcamma. Yudef akidsen yirar Sifaw. 
Iɛdu Masin d Ɛessu awarn i taddart n Karamas. Arzun d 
xef ca n tṣuḍaṛ qqimen xafsent. Iṛẓem Ɛessu aqemmum uca 
itemtem : 

- Amcan a icna ! days tiri, iqad days uɣimi ! min tennid? 
Isfarnen Masin, uca irra xafs : 
- Necc ttɣimiɣ da uḍaṛebbi mkul ass. 
Inna as netta amen ixezzar ɣer taddart tacemlalt : 
- Ssanita i tzemmared ad tẓaṛed Nunja mamecma 

texsed! Ah a ameddukel inu ! tuḍen icek tayri cek ɛad d 
ameẓẓyan ! 
 Inna as Masin amen ittaca aked tiqqest tfezzar as deg 
wul : 
 - Nican a ameddukel, tarra ayi uḍneɣ s wuḍun1 wer ɣars 
bu usafar2. Dewleɣ d abuhaliy, tiwiy ayi alli inu, tejja ayi 
wer ssineɣ mani neṭṭareɣ iṣuṛaf inu, ma ɣer zzat ! ma ɣer 
deffar ! 

- Itwanna ayi belli turid as ijjen tebrat! s tidet ? 
 - Wah d tidet, sqadeɣ as tt, tessiweḍ as tt Yeṭṭu ca n sin 
imalasen3 zeggʷami. 

- Axyar ! tarra d xafc niɣ ɛad ? 

1 Lehlac 
2 Ddwa 
3 Simanat 

- Ɛad. 
Isqar cwayt uca isiɣi inna as : 
- Tessned a Ɛessu a ameddukel inu, yuẓa ɣari uraji. 

Mecḥal zeggʷami necc trajiɣ ? Qqareɣ as ad xafi tarr ass 
a, ad xafi tarr tiwecca, ad xafi tarr farwicca. Ass a idwel d 
friḍennaḍ, tiwecca tedwel d iḍennaḍ, farwicca idwel d 
assa, nettat walu tugi ad xafi tarr ! 
 - Min dac ɣa iniɣ a tawmat ? Mala tarezzud ad tecced 
tammemt ixeṣṣ icek ad teẓẓiḍṛed i tiqqest n tzizwa. Mala 
texsed ad tmund aked Nunja, ixeṣṣ icek ad trajid wadji ar 
farwicca waha, maca ar yimal niɣ a farimal, niɣ ar ɣa 
temmted, niɣ ad ac iniɣ balak ɛemmars ad xafc tarr ! 
 Tiswengimin a n Ɛessu arnint as asendef deg uyezzim 
wer itgenfin. Isḥissef uca inna as : 
 - Wi issnen ? Maca min illan nican, netta texseɣ Nunja 
s wul d yexsan. Wer ssineɣ min d ayi imsaren ? Xminni 
tiliɣ iggʷjeɣ xafs, ssutareɣ akids msagareɣ ḥuma akids 
ssiwleɣ, ssitimeɣ ad iliɣ udseɣ tt. Xminni tiliɣ arendad 
nnes wer zemmareɣ ad ɣars adseɣ ula akids ssiwleɣ, am 
yijjen wass aregbeɣ awarn i taddart n Ḥeddu, neṭḥeɣ di 
Nunja tbedd aked Yeṭṭu d Tziri deg webrid. Wer ssineɣ 
min d ayi imsaren ar ami ufiɣ iḍaṛen inu dewlen zzayi ɣer 
deffar war ma ad ayi sseqsan. Ufiɣ ixef inu imsebḍa xef 
sin n izeynan : ijjen wezyen iqqar ayi : «ruḥ sellem xafsent! 
lexdennni tessiwled aked Nunja, ini as ma teṭṭfed tabrat 
nni id am d sqadeɣ aked Yeṭṭu niɣ rid amenni ?» Mala 
tenna ac rid amenni, ini as : «texseɣ cem waxxa zzat i 
tinniḍen !» Maca azyen nniḍen inna ayi d rid amenni, inna 



Omar ALMADDAM 
 ANEBDU 

 

78 
 

ayi d : «qqim ixsan nnec mana wawal akids ɣa tessiwled. 
Ma tarezzud ad cek tɣunef1 i lebda. Ad xafc ḍṣan maṛṛa 
imezdaɣ n Yeɣzar Ulili !» Iwa ttwalid a tawmat ! 
 - Uh ya lɛuṛṛet ! mala ardjinna tuɣa cek tessarwated deg 
wneḍṛar akidneɣ, lexxu twaliɣ cek tessarwated baṛṛa i 
wuneḍṛar a Masin afɣul ! ad yili tudsed ɣars ! siɣ as afus 
nnec ! sudem itt zi tgemmiẓin ! lexdenni min ixs ad imsar 
ili imsar. Wi dac innan ad cek tɣunef i lebda ? Yiwiy ayi d 
aṛebbi ula d nettat ili tenna ac : «texseɣ cek»  ad cek tẓemm 
ɣars s iɣallen nnes. 
 - Axyar ! axyar ! ma tɣil ac d pilikula n lhend, Amita-
bacan d Himamalini niɣ ? Qa wadji d tirja, ta d tidet, tidet 
wer telli am tirja. Cek tqaṛṛant dayc s waṭṭaṣ pilikulat n 
lhend. 
 - Mayemmi txaṛṛased cek amya ? Mayemmi ? Qa ula d 
nettat ɣars ul ittexsen, am cek am nettat. Wi issnen ma ɣars 
ul n weẓṛu wer itici, niɣ ɣars ul n tlefsa tarezzu ḥa umi ɣa 
teqqes ! 
 Qqimen amenni ssawalen, tkeyyafen, tusun, ḍeṣṣan, ar 
ami xafsen d tendel tsallest war ma ad iẓaṛ Masin Nunja. 
Balak wer din telli di taddart. Kkren zeg uraq nni dewlen 
ad arewḥen. Jjin amcan nni issu s ibuntwen d yiɣɣeḍ nsen. 
  

                                                           
1 Tcareh 

ettar Ṭuca ɣer yijjen tdeggʷat zi Masin maẓuẓ nnes 
iɛizzen ad irgeb ɣer yeɣzar ad ssenni yayem aman. 

 Isnufsel d i weɣyul ittwaqnen ɣer yijjen ujij, ibardeɛ as 
d, iẓẓaṛyeḍ sennej i weɛrur nnes tizeyyatin i iṭṭfen amcan 
n iqubac. Iksi d ṣṛimt ixarg as tt i uqemmum. 
 Iṛẓem tawwart, iffeɣ, izzuɣar aɣyul ɣer tcarmin nnes, 
issufeɣ it ɣer baṛṛa n taddart. Iqqen tawwart awarn as, uca 
iṭṭef abrid ɣer yeɣzar. Iggur iqqar as i weɣyul : 
 - Rra ! rra ! rra ! … 
 Itteyyem it id ijjen waḍu inwa s warbu ɣer uɣenzur. 
Tafuct tarɣa tɣeṭṭeṛ d ijḍaḍ zeg ujenna. Addad a unezwi1 i 
ijjin Masin iɣufa. 
 Ḥa yudef ɣer webrid ameqqran inṭeḥ deg Wayur amed-
dukel nnes iggur d zi taddart nsen, inna deg wul nnes : 
«yiwiy icek d webrid ! yiwiy icek d aṛebbi ! tusid d kidi 
nican amenni mhadef waxxa wer neggi ad nemsagar !». 
 Issutar Masin zeg Wayur : 
 - Wer tzemmared akidi taregbed ɣer yeɣzar ḥuma ad 
aymeɣ aya n tbumbutin ad ac ijj aṛebbi yemmac d babac ? 
 - Waxxa. Maca leḥmu ! arbu itṣuḍ iṣḍaw d akids isen-
nanen n thendiyt ɣer tiṭṭawin. Ggʷdeɣ a wma ad ayi 
sḍareɣlen ! 
 - I yifiɣran d tɣaredmiwin wer tent ttaggʷded ca ? 

                                                           
1 La météo 

 T 

 - Uh ! yinni xminni ten ẓaṛṛeɣ ittbedda ayi ucewwaf ! 
ttɣimiɣ ttarjijjiɣ axmi d ayi itteṭṭef bukebbaz ismuṛḍuṣ ayi. 

- Uh ! ya maggʷad ! tiwecca zic xafc a lɛuṛṛet ! 
 Inya akids xef weɣyul, udfen deg yijjen txuxxiyt 
ittawyen ɣer yeɣzar. Yucem Masin aɣyul di tɣaṛḍin s 
yijjen tkeccuḍt ḥuma ad irni di tecri nnes. 

Xtuttren jer iẓeɣṛan d ixeccaben n tzeggʷart d tabɣa id 
ifaryen xef iɣezdisen n txuxxiyt i iɣzin am tsellya. Teccur 
s yeẓṛa d ifarricen d yejdi ; mala msagaren din tyuya n 
yeɣyal, ɛeddun s uɣil ar ɣa teyymen ayawya. Udfen deg 
yijjen uraq issulles, tafuct wer tt twilin qaɛ, minzi axeccab 
id iɣemyen xef uẓelmaḍ itemsagar aked wenni d iɣemyen 
xef ufusi, s uyenni ggin adurriy sennej i txuxxet nni. 
 Xeḍlen ɣer ubeddur n yeɣzar, ḍṛin d xef weɣyul ḥuma 
wer zzaysen iteḥrulluḍ di teysart isḍaṛan ɣer swadday 
mani tettwaɣza tala zi d ttaymen. Ufin din tinuyam 
udrusent. Iqqen Masin aɣyul ɣer yijjen weẓwar n yijjen 
tseklut ulili ittwaṛẓen id iffɣen zeg waddar n yeɣzar. Isḍaṛ 
d tibumbutin, isaha ɣer tala ad iṭṭef tawala nnes. Iqqim 
itraja. Issenta issawal aked Wayur d tnuyam. Tenna as d 
icten s teɛrabt - nettat wadji d tarifiyt - awarn i wami 
ssentan tekkʷaren ayawya nettat d Masin : 

- Lɛinin dyawlek bḥal dyal lkelb ! 
- Dyawlek bḥal dyal tata a leḥmara ! 
Tenɛar1 yicten zi tnuyam xef Masin : 

1 Ttaɣa xafs 

 - Alɛag inu ! Masin icna, tiṭṭawin nnes tsiqsiqent 
areqqent s waẓṛi. Wer dam tssurufeɣ1 ad t tekkʷared ad t 
tessarewsed aked weqzin a illis n min d ɣa iniɣ ! 
 Tiweḍ d twala nnes, iccur d tibumbutin nnes, iksi tent 
id netta d Wayur, ssarbun tent i weɣyul i yucin s uẓaẓu2 
immarni xef weɛrur nnes. Yucem it s tkeccuḍt nni ḥuma 
ad yaliy tsawent, innejfer, iṭṭef it id zi ṣṛimt inna as :  

- Cca ! cca ! ad tecced immac a mmis n weydi ! 
Iwti t s tleqqa ufus ɣer umeṣṣaḍ afusi inna as : 
- Rra ! rra ! aliy tsawent ! 
Ḍfarent id nitni s uɛani ɣer tcarmin ḥuma ad t awsen ad 

yaliy. Tuɣa t ggʷar ad xafsen issargeb tibumbutin nni. Wer 
inni ar ami yuliy tsawent nni, ar mani xafsen tt issek d 
tabarcant. Innufsel di txuxxiyt nni ggʷar itfaṛyaḍ. Nitni 
ssawalen ɣer tcarmin nnes. Iccat it Masin ɣer deffar zi 
twala ɣer tenniḍen. 
 Wami iwḍen ɣer wammas n webrid di txuxxet nni 
issullsen ibedd weɣyul, yugi ad irni ɣer zzat. Iwti t Masin 
s yijjen umeḍḍaḍaṛ ḥuma ad yuyur, maca netta yugi. 
Iggama ad irni ula d ijjen uṣuṛif ɣer zzat. Idxem it s yijjen 
udubbiz, irni as ijjen nniḍen isɣuyy xafs : 

- Rra ! rra ! min yuɣin immac a mmis n min d ɣa iniɣ ! 
 Maca netta qaɛ wer das d irri taynit. Iksi imeẓẓuɣen ɣer 
ujenna isbedd iten am tsenyanin. Wami yufa amenni inna 
as i Wayur : 

1 Wer dam tsimiḥeɣ 
2 Ddqel   



Omar ALMADDAM 
 ANEBDU 

83 

- Amcum a n weɣyul d ca t yuɣin ! niɣ d ca i iẓra ! 
- Min t ɣa yaɣen ? Ad yili yuḥel waha ! 
Iṣṣuṛef Masin ɣer zzat i weɣyul, inṭeḥ deg yijjen ṣṣaxat 

ufiɣar anict n teḥnayt ; d aqebbuz ad yili anict uɣil utarras, 
d azeyrar, days ca n sin d wezyen n imitruten niɣ ujar, d 
azeggʷaɣ iqqarqec s tqurayin d tibarcanin. Iẓẓel deg 
wammas n tebridt, iksi azellif nnes ɣer ujenna arendad i 
wenni n weɣyul. 
 Innecqeḍ Masin, iccirru, ibedd as ucewwaf, teckukkeḍ 
arrimet nnes zi tfednin ar ixef uzellif. Idwel d ɣer deffar 
iwecwec as i Wayur ɣer umejjun : 

- Ccet ! d afiɣar anict n yilef ! uḍaṛebbi d busekka ! 
 - Afiɣar ! Busekka ! ta jall ! a imma inu iɛizzen mamec 
ɣa negg ad zzays nenjem ḥuma wer daneɣ itteqqes ? 

- Arzu d akidi xef yeẓṛa ad t nneɣ ! yalleh ili d aryaz ! 
Ixzar Masin ammu d wammu, iyru d ca n yeẓṛa d 

imesdawen1 d iqemqamen anict udubbiz ufus nnes. 
Ineyyec deg wufiɣar nni, iwaref it s yijjen wemsed iṣuṛ as 
deg weɛrur. Ingez am tcamma wer zzays yiwiy walu. 
Isɣuyy, issares azellif nnes ɣer tmurt, uca iḥyud ɣer deffar 
immulleɣ di txuxxiyt ggʷar ittenneḍ ḥuma ad irwel. Iḍfaṛ 
it Masin s tazzla. Lexdenni tuɣa Ayur iqqim ibedd deg 
wemcan nnes ittebheḍ wer innuḥmez. Iṛẓem ajeqmim di 
Masin ittmenɣan aked ufiɣar, wer t iwsi waxxa ɣir s ijjen 
weẓṛu niɣ d burres. Iwta Masin afiɣar nni s yijjen weẓṛu 
nniḍen, iṣuṛ as deg yiri. Inḍew amecnaw amezwaru. Ibedd, 

1 D iqurariyen  

isḍaṛen1 d yixef nnes ɣer Masin, idwel d ɣars, isɣuyy, 
iṣṣuḍ d xafs, issufeɣ d iles nnes awarn i wami iksi iri nnes 
deg ujenna, irezzu ad as ijjeɛ2. Iccarrew Masin, teṭṭef it id 
tiggʷdi. Igga taryazt deg yixef nnes : 
 - Yalleh a Masin ili d aryaz ! ma ikka dayc ufiɣar niɣ ! 
yalleh sug xafs mamec ittsugga uɣilas xef tɣeydet n 
weẓɣaṛ ! 
 Iwti t s yijjen yilef n wemsed, iṣuṛ iḍḍuqqeẓ di tmurt 
aked uɣezdis ufiɣar. Irwel waniti, iḍfaṛ it Masin iggur iccat 
it; ca ittṣaṛ days, ca itṣaṛ di tmurt, ijjen twala ad ibedd ad 
issiggʷed Masin, ijjen twala ad irwel. Amenni qqimen 
tmenɣan ijjen wer itiwiy zeg wenniḍen, ar ami das ixtutter 
jer iɣedduyen n tuga yuzɣen, iweḍḍaṛ as deg wuxeccab n 
Yeyyar n Temzyida. 
 Teqqim di Masin maɣar netta wer t inɣi waxxa ili ḥa 
iyzem it. Maca waxxa amenni issekk itt xafs, yuḥel ma ad 
xafs irzu deg wuxeccab nni, wer das yufi dini limart. Idwel 
d ɣer weɣyul nnes, yufa Ayur ibedd deg wuraq nnes ɣer 
tcarmin n weɣyul ; tenɣi t tiggʷdi, balak wer ssenni 
immuttiy qaɛ ! aqqa ac ɣa ili issuf akerbay3 nnes, wer das 
illhem Masin waha. Inna as wa amen issuḥrut : 
 - Min cek yuɣin a maggʷad ? Tugid ad ayi d tawsed 
ḥuma ad nneɣ afiɣar ! Ma tɣil ac areddleɣ tamezyida niɣ 
tacareɣ tt ? 

1 Iqleb 
2 Iqqes 
3 Aserwal 

 Iṣfeḍ tidi s ufus nnes, issenhez ancucn nnes, uca irra d 
xef Masin, maca wer inni ar ami d issufeɣ wawal zi tmijja 
nnes ignun : 
 - Ggʷdeɣ ! qqimeɣ ttbehḍeɣ ; wer ufiɣ min ɣa ggeɣ ula 
d min ɣa jjeɣ ! ula d awal ibedd ayi di tmijja iggama ad 
iffeɣ ! 
 Iḍṣa xafs Masin s yijjen taḍṣa rrin as d idurar n 
wajemmaḍ in n yeɣzar, issiwel inna as : 
 - Ih ya taryazt ! tiwecca zic xafc a maggʷad ! cenna 
mala tenna as immac aqqa jjiɣ d aryaz ! ih ya lɛuṛṛet ikka 
dayc ufiɣar ! mri d ca n wayrad niɣ d ca n yifis ili wer 
ssineɣ min ɣa yili imsar ac ? 

- Ili ẓẓleɣ as ɣer tmurt ad as iniɣ : “cc ayi!” 
 - Iwa tfu xef yeryazen amecnaw cek ! mri necc aked 
yemmac ili jniɣ xafc deg wass i di cek d turuw. 

Ḍfaren ticri nsen ɣer ddcar nsen ; tidi ttudum d zi 
tenyart n Masin issuḥruten am weqzin, iggur ineggef wer 
inni ar ami yiweḍ taddart, ar ami iṭebṭeb waṛṛuḍ nnes s tidi. 
Imṣafaḍ deg webrid aked Wayur. Isqarqeb netta di 
tewwart, tennuṛẓem d, tessijj d Ṭuca, tenṭeḥ days, tɣawel 
it id, tesseqsa t id s utebheḍ : 
 - Min cek yuɣin a mmi inu ? Ma temmenɣed aked ca n 
yijj niɣ ? Mana tidi a zzayk d itcacuren ? Iṭebṭeb waṛṛuḍ 
nnec maṛṛa axminni xafc iwta wenẓaṛ ! 

 Tɣawel it id s yijjen uɣaraf n waman d iṣemmaḍen, 
idadar iten wer xafs irri nnefs, isekkef azwu1, uca irra xef 
immas : 
 - Iffeɣ d akidneɣ ijjen ufiɣar anict n yilef a imma inu ! 
ṭṭfeɣ ccateɣ t s yeẓṛa, tṣaṛen days neggzen, wer zzays 
iwyen walu, amenni qqimeɣ ḍeffareɣ t ar ami d ayi 
iweḍḍaṛ. Injem ayi a imma. 
 - A ya mmis unuri ! war teggʷided ad ac iqqes ! ili tem-
muted ! Wadji ula wi cek ɣa d iɣawlen din deg Yeyyar n 
Temzyida ! 
 - Tuɣa akidi Ayur mmis n inaragen nneɣ. Tessned a 
imma ! iqqim ḥa itbehhig dayi, wer kidi iwsi, wer d ayi d 
iɣawel. 
 - Iwa teẓṛid a abuhaliy inu netta d miɣis ! maci am 
kenniw a tarwa inu ! a imma ḥenna necc jjiɣ d ḥa ifenhah2 
d ibuhaliyen ! 

1 Irra nnefs 
2 Iminan 

nnufsel d Masin zi taddart Aked uɣelluy n tfuct am 
unufsel n weɣyul ittwaqqnen ɣer ujij, i ikkin aṭṭaṣ n 

wussan wer iẓṛi tfawt n baṛṛa, waxxa netta wer isseɛdu ḥa 
ca n timar1 udrusent aked lwacun nnes. Iqqen d i yiḍaṛen 
nnes tcanklat n weltmas Zulixa. ikka xef Sifaw, zi ssenni 
ksin deg uḍaṛ nsen ad aregben awarn i taddart n Karamas. 
Tallest tessenta ad tendel xef Yeɣzar ulili wami tuɣa nitni 
gguren di txuxxiyt ittawyen ɣer din. Yules2 as Masin i 
Sifaw min das imsaren aked ufiɣar i ked imcubbec aked 
tdeggʷat d wami tuɣa Ayur iṛẓem aqemmum ittbehhig 
days. 
 Neṭṭaṛen iḍaṛen ɣer zzat wer ssinen mani tṣaṛen. Ar ami 
yuca Masin aked ca ijju as deg wunirez uḍaṛ nnes deg 
uɣezdis afusi. Itɣil as xef umezwaru d ca usennan uɣaṛwiḍ 
i t ijjun waha, maca tiqqest temmarni tessekker days 
timessi. Isɣuyy deg ujenna, arrint as d tudrin dasen d 
itwannḍen. Bedden, iksi d aḍaṛ nni iṭṭef it id s ufus nnes, 
isruf as s ufus nniḍen ḥuma ad ixzar min t yuɣin. Iqqim 
ibedd xef wenniḍen. Innecqeḍ Sifaw inna as s utebheḍ : 

- Min cek yuɣin tesɣuyyud a ẓmaṛ abarcan ? 
 Irra xafs netta amen itneẓbaṛ itmetta s tiqqest ggʷar ad 
iru : 

1 Tisaɛɛatin 
2 Iɛawed as 

I 

 - Wer ssineɣ min d ayi iqqsen deg wunirez uḍaṛ ? A 
imma inu mecḥal itteqqes ! balak d tiɣirdemt mm unewwar 
i d ayi iqqsen ! 
 Iḍṛa d ɣer twengimt nnes min das imsaren i illis n 
yinaragen nsen azɣat wami das teqqes tɣirdemt, teqqim 
tameddit d uzil nettat tesɣuyyu ttneẓbaṛ ttmarrat temqet-
mar axminni tt id teṭṭef tmennawt. Yuca belli min das 
itemsaren irwes di min imsaren i tnaragt nsen. S uya 
ixaṛṛeṣ belli nican d tiɣirdemt mm unewwar idas ijjɛen, 
waxxa netta wer tt iẓṛi. Yuca aked tiqqest teddeɛleg days, 
arhaj italiy d aked iẓewṛan uḍaṛ nnes iṭṭṣen, iggama ad xafs 
iṣṣuṛef. Issars aɣil nnes sennej i tɣaṛḍin n Sifaw, iṭṭef days 
wanita, issekk as d aɣil nnes swadday i taddaɣin, uca 
dewlen d ɣer ddcar nsen. 
 Masin iggur ineggez xef yijjen uḍaṛ am uqarqriw. 
Wami d iwḍen ɣer tewwart n taddart n Sifaw, tɣawel t id 
immas n wa s yijjen wecḍaḍ, tenneḍ as t sennej i tecɛeft 
mani idas teqqes tɣirdemt ḥuma ad as tesbedd idammen 
irewyen aked warhaj n tɣirdent wer ittmuttuy ɣer wul ad t 
ineɣ. Tfafa d xef yijjen uzellif n ticcart tqeccaṛ it, tessefruy 
d zzays ijjen yirden tebḍa t xef sin n ifetwizen s yijjen 
lmuṣṣ, tumes as ijjen wezyen sennej i tama uyezzim mani 
das tejjeɛ. Maca aɣawel a maṛṛa d usafar a wer xafs ijji 
walu, temmarni ɛad tiqqest d uneẓbaṛ. Isɣuyy Masin ggʷar 
ad as d wḍan imeṭṭawen, iṭṭef iten s uɣil waha, ma netta 
mli yufa ili iɣḍer iten d. Iggur ineṭṭuw iqqar : 

- A imma inu iɛizzen ɣawel ayi d ! 

 Issiweḍ it Sifaw ɣer taddart. Isqarqeb di tewwart, 
tennuṛẓem d, tessijj d Ṭuca, ḥa tenṭeḥ daysen taruyses, 
tmarr d ɣarsen ḥuma ad tɣawel mmis, tenna as : 
 - Min cek yuɣin a mmi inu ? Min cek yuɣin tzeḥḥafed? 
Ma d ca i cek yuɣin deg wuḍaṛ nnec niɣ ? 

Inna as Sifaw : 
- Teqqes as balak tɣirdemt mm unewwar ! 
- Aya mmi inu iɛizzen ! a tasa inu ! mamec dac temsar? 

Mani tuɣa txezzared ? Min tuɣa tḥeṭṭid wami wer teḥḍid 
ixf nnec a mmi inu ? Qqareɣ ac lebda wer tenfifir ɣer 
tmeddit ! Qa lexxu iwdan tadfen ɣer tudrin nsen, wadji n 
wufuɣ d wemhafi deg izuray ! iwa twalid aqqac tiwyed t 
id lexxu deg uzellif nnec ! 
 Inna as Masin amen isweḥwiḥ, itnixsis, ineggef, it-
neẓbaṛ, d tidi tudum as zi tenyart : 
 - Tuɣa ayi ggureɣ aked Sifaw a yemma wer uciɣ ḥa 
wami d ayi d tejju deg wunirez uḍaṛ afusi ! tɣil ayi xef 
umezwaru d asennan n thendiyt. Wadji min kkiɣ uca 
temmarni d xafi tiqqest  d uwezewz issecmaḍen, tenɣa ayi 
a imma inu ! 

- Ɛad teqqned tcanklat ! ta raja ad ac xzareɣ aḍaṛ nnec ! 
 Teksi as d aḍaṛ nni ɣer deffar, tessekk s tleɣwin n 
iḍuḍan ufus xef tama uyezzim, tendiy days s tfawt n yennir 
i teksi s ufus nniḍen, taṛẓem tiṭṭawin nnes mliḥ, texzar days 
mseqqem, uca tenna : 

- Nican a mmi inu d tiɣirdemt mm unewwar dac iqqsen! 
wi dac iẓeyyaṛen acḍaḍ a ? 

- D Yamna immas n Sifaw. 

- Tegga mliḥ ḥuma wer dac ittmuttuy arhaj ɣer wul. 
 Tlaɣa d xef Zulixa, tettar zzays ad tesnufsel i weɣyul, 
ad xafs tesbardeɛ tbarda. Ssenyen t xef weɣul s yijjen tnaya 
s weḍṛan1 : arrin as s weɛrur ɣer uzellif n weɣyul, s wudem 
ɣer deffar. Wer irmis walu zeg waddad a, s uya wami yufa 
amenni isseqsa  yemmas : 

- Mayemmi d ayi tessenyem a imma s weḍṛan ? 
- Cek niy waha ! wer tseqsa ca ! necc ssneɣ mayemmi. 
Igga as aṛṛay issusem. Nettat tezzuɣar aɣyul ɣer deffar. 

Imsagar akidsen Ṭuṭu d deg webrid isseqsa ten xef min das 
imsaren i Masin. Snɣemsent s min das imsaren. Uca iruḥ 
akidsen netta d Sifaw : ijjen iggur as xef uẓelmaḍ, ijjen xef 
ufusi. Masin sennej i weɣyul s wudem ɣer deffar. Itteffeẓ 
tcikli jer teɣmas, netta ittemqetmar ineggef isɣuyyu. 
Addad a asmmttay2 i ijjin Sifaw d Ṭuṭu ḍeṣṣan xafs. Ar 
ami idwel ittru iḍeṣṣa di twala d ict. 
 Aregben ɣer yixef n Ibuzegguten ḥuma ad t awyen ɣer 
Buzarda amessesfer3 aserdasiy4. Xeḍlen din, tesqarqeb 
Ṭuca di tewwart, teffeɣ d ijjen illis n Buzarda tameẓẓyant. 
Tesseqsa tt : 

- Mala din babam a illi ini as ad ɣari iffeɣ ! 
 Tessenhez xafes azellif axmi das d tenna waxxa, uca 
tudef tḥenjirt nni ad tlaɣa xef babas. Wer dinni min ikka 
uca iffeɣ d ɣarsen. 

1 Lmeqlub 
2 Bizare 
3 Aḍbib 
4 N lɛeskar 

 Sḍaṛen d Masin xef weɣyul. Issares netta iɣallen nnes 
sennej i tɣaṛḍin n imeddukal nnes ; iggur ineṭṭuw xef yijjen 
uḍaṛ am uzeḥḥaf. Ixzar d days umessesfer, uca isseqsa 
Ṭuca : 

- Min t yuɣin aḥenjir a ? Ma yuḍen1 ? Niɣ iqqes as ca ? 
- Teqqes as tɣirdemt a mass2 Buzarda. 
- Teqqes as tɣirdemt ! z d anuri ! yalleh sidef it id ɣer 

umadaf ad as wteɣ deɣya tiseynaf maḥend wer days 
iḍḍeɛlig warhaj ! 

- Waxxa, ad tqada ac ! ad cek ijj Aṛebbi i tarwa nnec ! 
- Amin ! 
Ssidfen Masin ɣer taddart iggur ineggez. Teṭṭef days 

immas ḥuma ad t tawes. Iqqim Ṭuṭu d Sifaw di baṛṛa ad 
ḥḍan aɣyul. Iswiẓẓeḍ umessisfer ɣer yijjen weqrab n ccark 
i tuɣa yuylen ɣer yijjen tareccaqt, ikkes d zzays ijjen 
tsiyneft d yijjen tzeyyatt usafar3, issuḍeṣ tsiyneft nni deg 
wallaɣ n yijjen teydurt d tameẓẓyant teccur s waman, 
issareɣ as timessi sennej i yijjen tbutagazt d tameẓẓyant. 
Awarn i wami testartar, iksi tt id s yijjen tmecṛaḍ, issidef 
itt di teswart4 n tzeyyat, isekkef d zzays asafar nni. Iṭṭef d 
ijjen tcemmust d tameẓẓyant n leqṭen, issuff it s warqun, 
iṣfed zzays amcan nni mani das ɣa iwwet tisseyneft 
swadday i webyas deg umeṣṣaḍ aẓelmaḍ. Iwta as tisiyneft 
nni, ikkes itt id, iṣfeḍ twalat nniḍen amcan nni s leqṭen 

1 Ihlec  
2 Sidi (Monsieur) 
3 Ddwa  
4 Taqebbart, taqeffalt 

yuffen s warqun. Irra tisiyneft nni ɣer waman ad testartar 
huma ad as iwwet ict nniḍen deg wunirez mani das teqqes 
tɣirdemt. Wami isala, iyru tisiyneft nni d usafar nni 
ixemmel iten deg weqrab nni,  uca isseqsa Masin : 
 - Ttkeyyafed niɣ ? 
 Yudef Masin di tmurt s uburrem1 wami isla i wuseqsi 
a. Wer yufi min das ɣa yini. Wer izemmar ad as yini tidet 
zzat i yemmas suya isxaṛṛeq xafs wami das inna : 
 - Uhu wer tkeyyifeɣ ca ! 
 Ikkes d zeg weqrab nni sin n lekninat, inna as  i Masin: 
 - Aɣac lekninat a sew itent xminni ɣa tbedded ad 
teṭṭṣed! 
 - Waxxa. Ad tqad ac a mass Buzarda ! 
 Wami bedden ad d uyuren tessiɣ as Ṭuca i Buzarda ijjen 
tafact n tmidi2 duru, yugi ad iṭṭef ɣer umezwar, maca 
isyura iṭṭef itt ɣer umeggar wami t tzaweg Ṭuca.  
 Dewlen d di tallest isɣumbaren s tubbarcent nnes i 
maṛṛa min illan xef wudem n Yeɣzar ulili. Mamec iruḥ 
Masin id idwel : udem ɣer deffar, aɛrur ɣer zzat, tidi 
ttudum d zi tenyart nnes am wudum n imuzzar n waman d 
ittcarcurn zeg waddriwen. Jjin t imeddukal nnes udfen ɣer 
tudrin nsen wami tent iwḍen. Ḍfaṛen abrid nsen netta d 
yemmas, ulyen di tsawent issalayen ɣer taddart; Ṭuca 
teccat deg weɣyul ɣer deffar tesɛana t tesɣuyyu teqqar as : 
 - Rra ! rra ! rra ! … 

                                                           
1 S usedḥi  
2 100 duru : 50 n drahem 

  Tessu as weletmas Zulixa tassut. Tarrd immas ijjen 
uɣaṛṛaf n waman d iṣemmaḍen zeg weqbuc, iswa zzaysen 
lekninat nni ḥuma ataɣ ad t yawiy yiḍeṣ. Maca iffeɣ as rid 
amenni : iḍeṣ yugi ad d yas, issens isweḥwiḥ ineggef am 
wuccen ittwayzmen di ca umenɣi n tyemra.  
 Isɣuyyu, ittiẓẓif, iccat s idubbizn deg wejdir1, iɣḍer d 
maṛṛa acenkir zi iḥennec ujdir nni illan ɣer uzellif nnes. 
Issens izzarmuj2, issawal aked yixef nnes iqqar : «maṛṛa 
manaya isiɣ t xafm a Nunja ; ha arhaj nnem sɣelyeɣ t ɛad 
wer zzays ggenfiɣ, arniɣ d isarni n warhaj n tɣidemt d ayi 
iqqsen aredjinna wami ẓẓuyteɣ lxezrat deg wudem nnem 
waxxa tuɣa tessenta ad tendel tsallest. Cem wer d ayi d 
tarrid taynit, aqqa cem teṭṭṣed di tassut nnem tturjid. Arhaj 
n tɣirdemt inhel3 qa ɣars asafar, wtiɣ as tisiynaf, tiwecca 
ad ggenfiɣ mala ixs Aṛebbi. Maca arhaj nnem yiwiy ayi d 
Aṛebbi qa wer ɣars bu asafar, wenni zzays ɣa treqfed ad t 
rajan imeḍlan !»  
 Wer yuci wami t yiwiy yiḍeṣ tuɣa ssentan iyaẓiḍen 
squqquɛen ḥuma ad ssekkaren imeẓẓila ad zzallen. 
 Ikker d ɣer tuffut zic axminni ca wer das imsar, axminni 
ɛemmars ma teqqes as tɣirdemt. 

1 Lḥiḍ 
2 Ittaremrum 
3 Ihwen 

asin ittxaṛṛaṣ : «Maɣar tugi Nunja ad xafi tarr ? 
Mala wer d ayi texs, ṣafi ad ayi d tari : “wer cek 

texseɣ ca.” Ma imra xafs ad teṭṭef aɣanib ḥuma ad ayi d 
tari ? Balak tarezzu ad ayi tejj tmarrateɣ, fessyeɣ di tiri s 
tmessi tasemmaḍt. Wac taḥenjirt amecnaw Nunja ad as 
iwc wul nnes ad tejj wenni tt ittexsen ad imarret ? Nettat 
ad days tbehhig, ad xafs tḍeṣṣa zi tẓeqqa n taddart ! uhu 
manaya ɛemmars ad yili ! ɛemmars Nunja ad txaṛṛeṣ 
ammu ! ataɣ wer d ayi d tarri taynit waha ! niɣ tɣil as 
tmaṛḍneɣ1 waha, arezzuɣ akids irareɣ rirart n iḥenjiren 
imeẓẓyanen ! niɣ tɣil as necc d abuhaliy cciɣ alli inu, wer 
ufiɣ min ɣa ggeɣ, uca uriɣ as tabrat ! maca minma i das 
itɣil, d aɣil xafs ad xafi tarr ! ass a s uɣil xafs ad d yas !» 

Ass a yiweḍ d. 

 Irgeb Masin aked Sifaw d Ṭuṭu ɣer taddart n Ɛmaruc. 
ufin din weltmas Dihya teqqim ɣer tnebdatt n tewwart. 
Nettat d taqicuḥt zeg iḍaṛen ; mmuten as zeggʷami tuɣa tt 
d tameẓẓyant, minzi wer tt iwyen imarawen nnes ɣer 
umessesfer lexdenni wami tewḍa xef weɣyul, wer days 
arzun,wer uzzilen ḥuma ad tt sggenfan. Teqqim amenni ar 
ami tedḥa d taqicuḥt. Wami ɣars iwḍen nnan as : 

- Azul a Dihya nneɣ ! 
Tarra d xafsen s yijjen wesfarnen yiẓiḍ : 

1 Tḥecceɣ 

M 

- Azul a yayetma a yiɣellirasen n Yeɣzar ulili ! 
Isseqsa tt Masin : 
- Yeṭṭu aqqa tt da di taddart ? 
- Wah aqqa tt da di taddart tṣebban aṛṛuḍ. 
Awarn i ca n tminutin teffeɣ d Yeṭṭu s yijjen waddud 

isliɣwa1 d ɣer tmurt axminni tewsar nettat ɛad d tame-
ẓẓyant wer tiwiḍ agnar2 n iseggusa deg wewtay nnes. 
Tiṭṭawin ffɣent id ggʷar ad as d wḍant. Mala targeb d xef 
ca n yijjen ɣer ca n tmeddit ad as itɣil d ḥennas Tamẓa uca 
ad tt iṭṭef s tarewla. 
 Tessiɣ asen afus, ssiɣen as d ula nitni ifassen. Ssentan 
ssawalen aked wayawya ; ijj itales ineɣmisen nnes i 
wenniḍen. Tenna as Yeṭṭu i Masin : 
 - Nunja lexxu ɛad id ssa tekka. Yiwiy ayi d aṛebbi teɛdu 
ɣer xaltes Tlaytmas ! 

Isseqsa tt s umari : 
- Tedwel d niɣ ɛad ? 
- Ɛad wer d tedwil ca. Maca lexxu ad tt tafed tedwel d. 
- Axyar wah ! (igga yixef nnes axmini itxaṛṛaṣ) … 

Xseɣ… Xseɣ ad cem sseqsiɣ ma tarra d xef tebrat nni niɣ 
ɛad ? 
 Tessadar aṭṭawen nni n twuct, tẓemm ancucen, taṛẓem 
ajeqmim iṛṣuḍen, uca tarra d xafs : 

1 Teqws 
2 20 

 - Wah tarra d xafc s yijjen temrarut1 wer days min ɣa 
tessled ! tugi ac a wma inu, tenna ac uhu. 
 Yuca aked tmessi tekker deg wul nnes aleqqaɣ iṛeḍben 
am warecti. Axminni t tewta s iseyni irɣin ar ami izweɣ 
ɣer wul issentan ireddu ineddu ittwezwiz. Wḍan as ifadden 
ɣer tmurt, ihrulliy, iɣrillet as wul ixs ad inṣeṛ. Iṭṭef s ifassen 
xef uzellif, ixzar ammu d wammu, iṣweḍ ɣer ujenna, wer 
yufi min ɣa igg ula min a ijj. Iqqim as ḥa ad iru am useymi, 
ad isɣuyy deg ujenna am yizem i iyezmen. Iwareɣ as 
wudem idwel am tuga yuzɣen s iẓenẓaṛen2 n tfuct unebdu. 
Iṣekkʷeḍ deg imeddukal nnes, iggama ad as d iffeɣ wawal 
zeg uqemmum, ismun d ca n tzemmar s uɣil uca inna asen: 
 - Zixenta ammu a Nunja tescemḍed asitem inu ! 
tesdeɛqed tirja inu ! 

Awarn i wawal a uxeyyeq isseqsa Yeṭṭu : 
- Maca maɣar tugi ? 
Tessiwel d Yeṭṭu tarra d xafs : 
- Minzi nettat qaɛ wer tt tecqid ! ḥa cek i ittbuhluyen da 

waha tessarwated baṛṛa i wneḍṛar ! mahu zi manaya, ad ac 
arniɣ ɛad ijjen uneɣmis nniḍen netta wami teṭṭef tabrat 
nnec, tɣaṛeṣ itt, tarr itt d ifettusen, tezzuzzar iten di teḥwict, 
iksi ten usemmiḍ istewwej iten wer ssineɣ mani !? Zi 
ssenni tenna ayi aqqa nettat wer tzemmar ad tmun aked 
yeḥcayciyen ḥuma akidsen tegg tayri. Tarni tenna ayi aqqa 
iqqim as da ɣir ca n ṣḍiṣ n wussan uca ad tedwel ɣer Ṭanja, 

1 Réponse. 
2 Ifilan n tfuct 

minzi tuẓa ɣars tmurt a d yinni days izeddɣen, uẓan ɣars 
iḥcayciyen d lehjij amecnaw kenniw ! 

Nnan as nitni anṣam : 
- Amecnaw neccin ! 
- Ammu i d ayi d tenna ! necc nniɣ awem t. D ta d 

tamrarut nnes a Masin. 
 Ttbehḍen maṛṛa yedsen i wuneɣmis a dasen d tessiweḍ 
Yeṭṭu. Issiwel Sifaw inna as : 

- Neccin d iḥcayciyen ! d lehjij ! 
 Ulyen as idammen i Ṭuṭu ɣer uzellif s uya inna as s 
yijjen umijjaw igdar am wenni n icarri : 

- Illis n umuggi1 ! waxxa mala wer das aṛẓiɣ akemmir 
! mala wer das ssecneɣ min neɛna neccin ad tẓaṛ iḥcayci-
yen d lehjij i nella neccin ! 

Inna Sifaw : 
 - Waxxa daym a mm iḍaṛen ifarɣen ! mala wer smeḍḍ-
aṛḍaṛeɣ immam a illis n wazzary ! mala wer dam ssusfeɣ 
xef ukemmir necc wer sekkʷiɣ ! 

Inna Masin : 
- Xminni ssa d ɣa tekk akids ttindareɣ2, mala wer das 

ɣaṛṣeɣ ! necc tɣil ayi tcuni n wudem nnes am tenni n wul 
nnes d walli nnes. Seɛa ɣars ul d abarcan amecnaw wenni 
n tlefsa. Alli nnes d abezzuḥ amecnaw wenni n tyaẓiḍt. 
 Tessijj d Nunja s waddud nnes aceḍbi zi awarn i 
yiẓeɣṛan d wecfil i iɣemyen aked tmawin n webrid 

1 Leḥram 
2 Msefhameɣ. 

ittawyen ɣer taddart n xaltes ; teggur s tecri n tmuccewt, 
tesfarnin am useymi i yiɣaṛwaḍ ijjun s isennanen d 
thendeyin yiwḍen d tinni izewɣen umi qqaren Ɛekca. 
Tyaṛeḍ d ijjen umayur1 d azeggʷaɣ d yijjen falḍa d 
tabarzeyzawt2 tetwarcem days yijjen tnewwact d 
tazeggʷaɣt sennej i weḥsin nnes. 
 Ḥa inṭeḥ days Masin, isama3 ɣars nican am yijjen 
uɣelliras iḥarec ɣer tɣeydiyt n weẓɣaṛ. Wami ɣars ixecc, 
iṛẓem ajeqmim am ca n weqzin immuzzar. Issenta ad tt 
ikkʷar xef umezwaru s tefransist : 

- Sale pute! 
Irni ikkʷar itt lexxu s tmaziɣt : 
- Necc d aḥcayci niɣ d lehjij ? Maca, i cem min teɛnid 

?! D puṭa a taɣyult n wurtan. Yalleh arr d xafi a tafunast 
tafaryaḍt  mm yinjan ! lexxu wer tzemmared ad tessiwled 
ula ad tessenhezzed ancucn nnem ! yalleh ṭebbeg ɣer 
yemmam maḥend wer cem ṭṭfeɣ ad am ɣaṛṣeɣ s yiccar inu 
wa ! 
 Ihnunni as d umeṭṭa zi tmuɣli, iccarcur d am imuzzar n 
idurar n Waṭlaṣ. Izweɣ as uɣembub am ṭumaɛṭic. Arce-
ment as d tefras n uxeyyeq xef wudem nnes aleqqaɣ 
itwaṛḍen s waẓṛi icnan. Tennixses uca tessenta tettru am 
tḥenjirt tameẓẓyant umi ggin diddi. Awal wer tessiwil, 
tbedd arendad i Masin txezzar days ijjen wexzar axminni 

1 Triku  
2 Bleu 
3 Iruḥ (se dériger vers…) 

das teqqar : «ɛemmars ma tuɣa trajiɣ zzayc manaya a 
Masin !» Tsiɣi xef ticri nnes ɣer taddart nsen, maca 
asfarnen nni zi d tusa yuzeɣ am tifarct n wartu, icmeḍ 
idwel d iɣɣed, yudum d aked imeṭṭawen, irwi, iɣli adu ucal 
ineɣden s iṣuṛaf n yewdan d zzwayel. 
 Ireddef itt Ṭuṭu awarn as am ca uṭuru irezzu ad tt 
iteyyem s waccawen. Irẓem aqemmum, ikkʷar itt : 
 - Ad am aṛẓeɣ akemmir mala tessiwled ɛad xafneɣ 
ammu tawalat nniḍen ! neccin wer nelli bu d iḥcayciyen 
ula d lehjij. Cem d yemmam d yessmam i illan d puṭat. 
Mahu zi manaya kennint wer ɣarcent da bu wemcan jer 
aneɣ neccin aytbab n Yeɣzar ulili. Mala texsent ḥa 
ṭebbgent ssa ! amcan ncent aqqa t di Ṭanja ! dinni i ittawant 
puṭat ! tawala a negga am tt d tanewjiwt, maca tawala 
nniḍen ad am nescen min neɛna neccin tarwa n Yeɣzar 
ulili ! mala wer dam nessexnunnes akemmir deg ucal 
irewyen s waman n yeɣyal ! 
 Ilaɣa tt Sifaw zi laggʷaj wami tuɣa tt nettat tegga ad 
teṣṣuṛef aymir n teḥwict nsent : 
 - Sell a illis n weydi a tafunast n wedrar ! ixeṣṣ am ad 
tessned belli neccin aqqa aneɣ amentenna ; neggur deg 
webrid iseggden, rid d wenni ifarɣen i di teggurent 
kennint! d kennint i illan kiwalu ! cem d yesmam ixeṣṣ 
ikent ulekkuḍ, teffuhartent da di Yeɣzar ulili. 
 Tessijj d immas n Nunja zi tewwart n taddart nnes, 
teffeɣ d ɣer teḥwict. Areddfent id issis nniḍen. Wami tent 
iẓṛa Masin ittar zeg imeddukal nnes : 

 - Ṣafi ṣqaṛem ha immas di teḥwict ! war tt tekkʷarem ca 
ṣafi ! qa ad aneɣ d tsell ad xafneɣ tessekker maṛṛa ddcar s 
tɣuyyit d tezwart ! 

Tlaɣa d immas n Nunja : 
- Min cem yuɣin a Nunja inu aked iḥenjiren nni ? 
Tarra d xafs amen tettru ttnixsis : 
- Wer ssineɣ min ten yuɣin akidi tekkʷaren ayi, arezzun 

ad ayi wten amen wer sen ggiɣ walu ! wer ssineɣ min ten 
yuɣin mmenḍaṛen d xafi ɣer tdeggʷat a ?! 

Tesseqsa tt id immas, tenna as : 
- Min ɛnan yina ? 
- Sifaw d Ṭuṭu ! 

  «Sifaw d Ṭuṭu!», tinayt1 a tegga ṭran deg umeẓẓuɣen n 
Masin. 

Maca Masin qa wer tidar isem nnes. 
 Ixaṛṛeṣ Masin : «Sifaw d Ṭuṭu ! war ssin maɣar wer d 
tidar isem inu necc ? Nettat waha i issnen maɣar !» 

Tekkʷar iten d : 
- Waxxa daywem a tarwa n min d ɣa yiniɣ ! ayt bu 

yenjan ! min dawem ggint issi a yiṭan ? Ma temmuzzarem 
niɣ ? Niɣ teffuhartem ? War tufim wi dawem ɣa iṛẓen 
iɣezdisen a tarwa n min d ɣa iniɣ ! yalleh siwlem a 
imuṛḍaṣ! 

Irra d xafs Ṭuṭu inna as : 
- D nettat i issentan tekkʷar aneɣ ɣer umezwaru. 
Tenna as d Nunja : 

1 Min neqqar 

 - Wah a bu yixaṛṛiqen wah ! melmi cek kkʷareɣ a aɣyul 
n imedyazen ? Min dac ggiɣ necc ? Yalleh arr d xafi a 
mmis n weqzin ! 

Iɣeẓẓ ɣars timest, uca irni ikkʷar itt arendad i immas : 
 - Qqen xafi ajeqmim nnem a tmufriɣt ! ad tecced ixef 
nnem a taɣyult n wurtan ! 

Tzawar it id immas n Nunja s yijjen tmijja tesfafar 
maṛṛa yejḍaḍ tuɣa irsin xef tseklutin di teḥwict : 
 - Ɛad tarennid daysent a yarrec unuri ! yalleh ṭebbgem 
ssa ! kenniw wer kidwem bu wawal ! awal d utindar1 aked 
immatwem ! tiwecca ad ɣarsent aregbeɣ ḥuma akidsent 
ttindareɣ. 
 Ḥa teddeɛleg tɣuyyit d uzawar jer asen d immas n 
Nunja, ssentant tmeṭṭutin d iwessura d iḥenjiren tsajjan d 
zi lekwaẓi d tewwura amecnaw iqnanniyen zeg iyenniren 
ḥuma ad tbehhgen di tmezgunt2 n tidet i itirar Masin d 
imeddukal nnes aked Nunja d immas. Wami ufin amenni 
nitni uyuren, nitenti udfent ɣer taddart nsent, qqnent id 
tawwart awarn asent. 

 Isseɛdu Masin tameddit d yusin wer iqqin tiṭṭawin. 
Issens ixeyyeq, iswengim deg wussan d ɣa yasen d mamec 
ɣa ilin. Ixezzar daysen belli d ibarcanen am tsallest, d 
imaṛẓagen am ulili. Wer tilin amecnaw yenni iɛdun i di 
tuɣa cwayt n tfawt usitem. Lexxu ittwala tirja nni yiẓiḍen 

1 Amsefham, taguri teqqaṛeṣ d zi tutlayt taspanyut. (el entendimiento) 
2 Mesraḥiya  

am tammemt, tecmeḍ am ufaṛeṭṭu nni iddaḥan s yixef nnes 
di tmessi wer issin belli ad t tessedɛeq. Ṣafi d ta tameggarut 
uxaṛṛeṣ d tirja icnan di Nunja. 
 
 Iɛdu Masin tiwecca nnes ɣer Sifaw s yijjen wudem 
ixeyyqen, arsint xafs tefras n imunas. Isqarqeb di tewwart, 
teffeɣ d ɣars ijjen weltmas d tameẓẓyant, isseqsa tt : 
 - Ma din Sifaw? 
 Tenna as : 
 - Wah. 
 Issijj d netta zi tewwart, ittar zzays akids yadef ɣer 
taddart. Udfen, uca ssentan ssawalen. Tus d ɣarsen Tziri 
weltmas n Sifaw tameqqrant : ijjen tḥenjirt d tmiɣist, lebda 
teqqar tidet, ixaṛṛiqen wer ten tessin. 
 Awarn i wami das tenna azul i Masin, tessiɣ as afus, 
uca tegga as ijjen tuẓwayt1 temɣar wami das tenna : 
 - Maɣar a Masin das teggid amenni i Nunja iḍennaḍ ɣer 
tdeggʷat ? Mana wawalen nni das tennid ? Maɣar tt 
tekkʷared ? Min dac tegga ? Qa tenna ayi maṛṛa min das 
tennid d min das teggid ! 
 Isekkef azwu ɣer taṛut, irẓem aqemmum nnes, issenhez 
ancucn nnes, inna as : 
 - Tesdahell yujar zi manayenni. Ira xseɣ ad tt smuṛe-
ḍṣeɣ jer ifassen inu mli wer ggʷideɣ. 
 Tesbedd it deg wawal wami das tenna : 

                                                           
1 Mufajaa 

 - Tenna ayi aqqa ɛemmars ad ac twadem di tudart nnes 
i ɣa teddar xef tikkʷra nni zi tt tekkʷared. Ɛad tekkʷared tt 
s tefṛanṣist ! tɣil ac nettat wer tessin tafṛanṣist niɣ ? Tenna 
ac ula d nettat teɣri tt tessen itt ! termes awalen wer icnin 
das tennid. 
 Issbedd as awal ḥuma ad as yini maɣar tt ikkʷar s 
tefṛanṣist : 
 - Wadji d wa d amentil d ayi ijjin ad tt kkʷareɣ s te-
fṛanṣist ! maca ssiwleɣ akids niɣ ad am iniɣ kkʷareɣ tt s 
tefṛanṣist ḥuma wer tessnen imezdaɣ d yinni tuɣa dayneɣ 
itbehhigen min das nniɣ, minzi kkʷareɣ tt s ca n tikkʷra 
wer daysen min ɣa tesled, tettareɣ aṛebbi ad ayi iwadem 
waha ! 
 - Ɛad teqqared tt s yiles nnec d azeyrar ! maca maɣar tt 
tekkʷared ? Min dac tegga a aṭelluṣ ? 
 - Maɣar wer tessined ɛad min d ayi tegga ? Wer dam 
inni walu Sifaw ? 

- Uhu wer d ayi inni walu. 
 Iksi afus nnes ɣer uqemmum, issekk s iḍewḍan xef 
wancucn nnes, uca illes as min imsaren : 

- Iḍennaḍ mamec tessned, tenna ayi Yeṭṭu - wami tt 
sseqsiɣ xef temrarut n Nunja xef tebrat das uriɣ mecḥal 
zeggʷami - aqqa Nunja tekkʷar ikenniw maṛṛa yedwem 
tarwa n Yeɣzar ulili, tenna as : “neccin d iḥcayciyen d 
lehjij !” Necc ɛemmars wer keyyfeɣ taḥcict, ca n twalatin 
teggeɣ ca n tgarrutin n ṭaba mala ɛad ufiɣ tent. Maca 
Sifaw, Ṭuṭu, Asekkur d Wayur ma nitni ɛemmars wer ggin 

garru deg uqemmum nsen. Iwa xzar nettat tenna asen d 
iḥcayciyen ! …  

Tenna as netta ɛad issawal : 
 - Wadji ca d tidet ! ɛemmars nettat ad tini ammu ! wer 
tzemmar ad t tini, minzi ula d nettat d illis n Yeɣzar ulili, 
ttexs it amecnaw neccin maṛṛa, arni ɣer manaya aqqa nettat 
wer tzemmar ad xafc tini manaya, wer das itticc wul nnes 
ad cek tekkʷar a Masin ! minzi tenna ayi iḍennaḍ wami 
kids msagareɣ belli ula d nettat ttexs icek, tenna ayi qa 
teṭṭef tabrat nnec, tebbirreh as s waṭṭaṣ. Tenna ayi belli ula 
d nettat tarezzu akidc temsagar ḥuma akidc tessiwel, maca 
wer tzemmar, minzi imezdaɣ wer ttexsen manaya amec 
tessned. Maca mli tzeddɣem maṛṛa yewem di ca n temdint 
amecnaw di Nnaḍuṛ niɣ deg Uzɣenɣan niɣ di Ṭanja, ili 
temsagarem aked wayawya amec texsem ! d manaya i 
txemmel deg wul nnes. D ta d tidet. Min dac tenna Yeṭṭu 
maṛṛa d iceṭṭiḥen1. Yiwiy ayi d aṛebbi ttasem zzays ! wi 
issnen ? 

Yuca aked yixef nnes tuɣi t tyaṛẓawt. Isseqsa tt s yijjen 
tmijja txeyyeq : 
 - Maca mayemmi tɣaṛeṣ tabrat inu wami ula d nettat 
texs ayi ? 

- Wer tt tɣaṛeṣ ca ! wi dac t innan ? 
- D Yeṭṭu. 
- Ḥa tesxaṛṛiq xafc waha temcumt nni n Yeṭṭu. 

1 Ixaṛṛiqen 



Omar ALMADDAM 
 ANEBDU 

107 

 - Maca min das ggiɣ necc ḥuma ad xafi tesxaṛṛeq ? I 
Nunja min das tegga i illis n min d ɣa yiniɣ ? Ad tecc ixef 
nnes ! ɛad akids d iffeɣ umutten nneɣ. Ula d necc buqareɣ 
minzi marreɣ kkʷareɣ tt zzat ma ad ssneɣ tidet. Sell a 
Taziri mala temsagard aked Nunja, ini as Masin ittettar 
zzaym awadem ! waxxa nettat tejjull ɛemmars ad ayi 
twadem. Ini as aqqa tuɣi t tyaṛẓawt xef maṛṛa min dam 
igga d min zzays teslid ! 

Tenna as d Tziri s umelleɣ : 
 - Waxxa a Masin ad as iniɣ maṛṛa min tarezzud, maca 
d aɣil xafc ad as tesqaded ijjen temrist n wareɣ ! 

Iḍṣa uca inna as s umaṛḍen : 
- Ar tt ɣa ggeɣ d tanemlact inu xmini ɣa mɣareɣ ad ɣari 

yili wagla d ameqqran. 
 Isfarnen s wancucn, maca ul nnes tekker days tmessi, 
wadji wi tt ɣa isxesyen ; icmeḍ, ifruri am tzeyyat iwḍan 
xef ca n weẓṛu temsebḍa d ifetwizen. Asitem nnes itwaṛṛeẓ 
am tmellalt n wejḍiḍ jer ifassen umeysa. Tuɣi t tyaṛẓawt 
ar ami tt isseɣli d tamaṛẓagt am ulili. Maṛṛa manaya tegga 
as t Yeṭṭu : tendiy as taxceft, iṣuṛ days am uyaṛẓiẓ ittsahan 
di tallest irezzu xef heddu. 
 Issiwel aked yixef nnes : «maca nettat min tiwiy qaɛ zeg 
ixaṛṛiqen a ? Balak ttasem zi Nunja ? Ataɣ ula d nettat 
ttexs ayi ? Necc wer das arriɣ taynit. Ula d ijjen ma issen 
tamɣart min ɣars deg walli nnes d min txemmel deg wul 
nnes ! s uya das inna yixef nnes ad tesxaṛṛeq xef Nunja, 
waxxa nettat d tameddukelt nnes, ḥuma ad tebḍa jer ayi d 
akids. Wah nican, minzi idenni tenna ayi aqqa Nunja teṭṭef 



Omar ALMADDAM 
 ANEBDU 

108 

tabrat inu, teḍfeṣ itt, uca txemmel itt deg weḥsin nnes. 
Iḍennaḍ tenna ayi aqqa tɣaṛes itt, tezzuzzar itt, yiwiy itt 
uṣemmiḍ ! ya mm ixaṛṛiiqen ! yiwiy itt uṣemmiḍ yac !» 

 «Ula d nettat texs icek !» Amenni teqqim tinayt a 
ttenneḍ as  deg uzellif zegga d imsafaḍ xef Tziri, idwel d 
ɣer taddart nsen. 



 

11 
TARJA TAMEGGARUT 

qqim Masin amenni itteffeẓ taṛẓugi isseɣllay itt. 
Axminni icca maṛṛa alili d umirru d bunarjuf n 

Yeɣzar ulili netta ɛad wer ijjiwen, ar ami idwel ittexs 
taṛẓugi igg itt d tameddukelt nnes. 
 Ikeyyef tcira1, iswa aman uḍil imaṛẓagen yuṛṣuḍen. 
Imdukul aked uxeyyeq ar ami dewlen wer temsebḍin jer 
asen am iḍewḍan n yijjen ufus. Waxxa di tirja xminni 
itturja, itturja ḥa min ixeyyqen d min isxeyyaqen. Idwel 
itteddar s arrimt wer ɣars illi yixef. Ittunnuḍ deg izuray n 
Yeɣzar ulili, ittarem iten zi taddart ɣer temzyida n ḍḍhaṛ, 
zi ssenni ɣer Kebdani, niɣ ɣer Yeyyar n temzyida, niɣ ɣer 
leɛnaṣaṛ niɣ ɣer yixef n yeɣzar. Ittyaṛeḍ ixarṭiṭen am wenni 
umi iffeɣ walli, itteqqen tisila qqaṛṣent d ifeɣras. Imɣar as 
ucewwaf, izzukken am ifilan n tmannaḍt, wer issin mecḥal 
zeggʷami wer t issired. Ittu ixef nnes. Idḥa d abuhaliy n 
Nunja. Xminni ittẓalla ḥuma ad yini “Allahu akbar!” ittini 
“texseɣ cem a Nunja” Xminni ittett maḥend ad yini “bismi 
allah” ittini “texseɣ cem a Nunja.”  
 Itexs Nunja amec itexs Isli Taslit, amec itexs Rumyu 
Julyit, amec itexs Qays Layla. Maca i mara Taslit tuɣa tt 
ttexs ula d nettat Asli, Julyit ttexs Rumyu, Layla ttexs 
Qays, wac Nunja ttexs Masin ? Wi issnen ? 

1 Ccira 

I 

 Masin tuɣa t ittaca axmi Nunja wer t ttexs ca ; tuɣa tt 
ttmaṛḍan1 xafs waha, tneqq zzays ussan unebdu imran, 
ttirar zzays tcamma s uḍaṛ n wussan izeyraren : tawala s 
usfarnen, tawala s isehtiten2, tawala s imenɣan, tawala s 
wubuḍen. Maca ijjen yixef iqqar as Nunja ttexs it. 
Manwen ɣa iḍfaṛ ? 
 
 Yurja ijjen tmeddit iggur aked Nunja afus deg ufus ; 
tazzlen deg yeyran xef tuzzeyzewt iqqareqcen s tnewwa-
cin d tizeggʷaɣin, amecnaw iḥenjiren imeẓẓyanen neṭṭwen 
aman deg iɣezran, textutturen jer tseklutin d issenḍyent s 
tnewwacin n tfeswin, ifarṭuṭṭen ṭṭawen aked uɣezdis nsen, 
ijḍaḍ tɣennajen s yijjen llɣa icna yiẓiḍ ittawiy d imeṭṭawen 
i weẓṛu. Tacan s yijjen tudart tiẓiḍ. Maca deɣya msebḍan 
ifassen i tuɣa ismunen jer asen wami ẓṛin ijjen ucarcur 
imɣar igdar zzat nsen. Masin ijja Nunja, yuzzel inḍaṛ 
iḍaṛen xef ucarcur nni ad t yaliy. Issutar zi Nunja ad t 
teḍfaṛ. Maca ta tugi. Tessiwel d tenna as : 
 - Uhu ! necc wer cek ḍeffareɣ ca ! wenni d abrid nnec ! 
necc d wa d abrid inu d lewḍa ! necc wer tilyeɣ icacar 
akidc ! 
 Tsama ɣer yijjen weẓɣar ttazzel am tɣeydet n weẓɣar. 
Iḍḍaṛ d netta zeg ubeddur nni uca iḍfaṛ itt am yecfar 
ittmulluɣ xef yejdi, iggama ad iksi iḍaṛen nnes. Textutter 
as nettat s umari am ca n tsekkurt jer ixeccaben d tṣeḍwin 

                                                           
1 Ttḥecc  
2  Ixaṛṛiqen 

n tseklutin uca tweḍḍaṛ as. Ibedd issuḥrut am uyis yuzzlen 
zi tmurt ɣar tenniḍen, iṣfeḍ tidi, inḍaṛ tiṭṭawin nnes ɣer 
zzat, iṣweḍ, wer ittwili limart n Nunja. Ixzar xef uẓelmaḍ, 
ixzar xef ufusi, iksi tiṭṭawin nnes ɣer ujenna, irra tent id 
ɣer tmurt : tuzzeyzewt n tuga tedwel d tubbarcent n tallest. 
Innecqeḍ isuṛ ikker d zeg yiḍeṣ iswa s tidi zeg uzellif ar 
tfednin. Issusef jer yedmaren nnes ḥuma ad ikkes an-
ecqeḍ1. Irzu d xef waṛṛuḍ nnes iṛed it. Isama di tallest ɣer 
tewwart iṛẓem itt, iffeɣ ɣer baṛṛa mani tuɣa tfawt n tziri 
illan deg wammas ujenna tesfaw2 lemraḥ. Imar ɣer yijjen 
lkaẓi mani irsa yijjen uɣaṛṛaf n traxt iccur s waman 
iṣemmaḍen, irra t id ɣer uqemmum nnes, iddadar it, uca 
idwel ad ijen. 

 Ikker d ɣer tuffut tiṭṭawin uffent axminni das iqqes 
yaṛeẓẓa. Issired aɣmbub nnes. Iṛẓa d ijjen uleqquz n 
weɣrum, issisen zzays aẓatim3 n zzitun i d yarrd deg ijjen 
tẓewḍa, icci t aked watay. Iffeɣ ggʷar ittazzel, isama nican 
ɣer Sifaw ḥuma ad as yalles min yurja ɣer tmeddit iɛdun. 
Wami isala zi tallast, inna as Sifaw awarn i wami iṣṣuḍ deg 
wanḍṛumen : 
 - Huct inu ! min dac ɣa iniɣ a ameddukel inu ? Manaya 
ifra4 am tfuct s wass ! min turjid am yijjen tebrat tesqad ac 
tt id Nunja zeg wul ɣer wul war areqqas. Tanita a tawmat 

1 Anexriɛ 
2 Tegga tfawt 
3 Zzit 
4 Clair 

inu wadji wer cek texs, maca kenniw wer d ttisem ca aked 
wayawya : nettat ɣars abrid nnes ɣa teḍfaṛ, cek ɣarc wenni 
nnec ɣa teḍfaṛed. Nettat tarezzu xef webrid n lewḍa ad 
days tuyur : wer ttnedrif, wer tweṭṭi. Cek abrid nnec d 
idemrawen d idudar d waddriwen issun s ifarricen iḥaryen. 
Nettat teggʷed ad daysen tennedref ad tenqaṛḍ deg 
ifarricen ad tewḍa teggur tteqnunnuy ar tisi. Qa manaya 
ixs ad yini aqqa cek d ameẓluḍ, wer ɣarc bu wagla zi tt ɣa 
tesseddared deg yimal nnes. Nettat babas s wagla nnes 
imɣar. Tarezzu xef yijjen ad yili zeg weswir nnes. 
 - Uh ! zeɛma Nunja txaṛṛaṣ ammu ? Tɣil ac agla d 
tmenyat ifen1 zi tayri d tudart icnan yiẓiḍen ! 
 - I min tuɣa tɣiled ? Qaɛ ammu ittxaṛṛaṣent tḥenjirin n 
yiḍa. Xminni daysent ineṭṭaṛ ca n yijjen tiṭṭawin nnes 
irezzu xef ca n yicten ad tt igg d tamɣart nnes, tseqsant xef 
min ittegg ? Ma izekkʷa ɣer Uliman niɣ ɣer Hulanda ? 
Mala tennid asent : uhu qa ittawa da, ad ac inint : min di 
ixeddem ? Ma d aselmad niɣ d anezzarfu2 ? Ma d ajadarmi 
niɣ d apulisi ? I cek a ameẓluḍ niɣ d necc akidc min 
zzayneɣ ɣa tegg ? Wer ɣarneɣ ula min zi ɣa nseɣ ula d 
aẓekkun uḍil ! 
 - Necc ɛad d ameẓẓyan, ɛad ḍeffaṛeɣ tiɣuri inu, xminni 
ɣa saliɣ, ad iliɣ mɣareɣ, ad dewleɣ d aselmad niɣ d 
amessesfer, uca ad ttareɣ afus nnes zi babas. 

                                                           
1 Ḥsen  
2 Lqaḍi  

 - Timɣarin wer txaṛṛiṣent amya a Masin amḥellu1 ! 
timɣarin txaṛṛaṣent di min teɛnid deg wass a, d min ɣarc 
deg wass a. Nitenti wer txaṛṛiṣent di min d ɣa yasen, d min 
ɣa tdewled imal niɣ farimal, d min ɣarc ɣa yilin imal d 
farimal. 
 - Huct a imma ! Huct a baba ! wi d ayi innan ad adseɣ 
ɣer tmessi ! mli d ayi itɣil aṛiḍa amya, ili qaɛ wer tt tteggeɣ, 
ili qaɛ wer xafs tseqsiɣ, ili qaɛ wer aṛeẓẓmeɣ ul inu i Nunja 
ula i yicten nniḍen! lexxu a Sifaw nneɣ nnuɣeɣ zeg uzellif 
ar iḍaṛen, mamec ɣa ggeɣ ad ffɣeɣ zi tefdult di ṣuṛeɣ ? 
 - Min zemmareɣ ad ac t iniɣ, netta ttu qaɛ manaya!  ttu 
Nunja ! zi ssa d usawen wer days swingim qaɛ ! gg ixef 
nnec axmi ɛemmars ma tessned tt, axmi min dac imsaren 
akids tuɣa t d turja waha tturjid tt ! 
 Ih ya Masin i ɣa ittun Nunja ! mli aṛaḥ d uca ttu ili Isli 
ittu deɣya Taslit, ili qaɛ wer ittcur talimamt n Yesli d Teslit 
s imeṭṭawen nnes, ili Rumyu ittu Julyit, ili qaɛ wer ineqq 
ixef nnes, ili Qays ittu Layla wer xafs ittbuhluy, ili Ɛentar 
ittu Ɛabla wer itteddar am yesmeɣ nnes. D unẓiṛ ad ittu 
Masin Nunja. 

 Idwel Masin wer t tkessi tmurt ula d ajenna ; yuyel jer 
asen s iseɣwan d imuzzuren wer qeṭṭwen, iseɣwan n tayri 
iṛẓigen am ulili n Yeɣzar ulili, ittenyuyul, ittawiy it ittarra 
t uṣemmiḍ d ittṣuḍen zeg wul n Nunja idewlen d tiḥaryaḍin 
zellyent, zellɣent akidsent s tudart n Masin izehmen, 

1 Meskin 

srufant1 as s ifassen n tmessi iwarɣen i izrufan tilmect 
taleqqaɣt n wudem. 

 Ibedd ɣer yijjen tmeddit xef yijjen ubadu illan zzat i 
taddart nsen, iṣweḍ ɣer yetran isqareqcen tallest ujenna, 
iḥedqen s tubbarcent. Wḍan as d iseqsan ɣer twengimt 
nnes, isseqsa yetran : 
 - Min ggiɣ necc i wussan rami xafi zelyen ? Min ggiɣ i 
yewdan rami xafi ḍeṣṣan ? Min ggiɣ i Nunja rami zzayi 
ttirar ? Tarra ayi am ugedwar itwafsaren xef tma n 
yebriden wenni d ɣa ikken ad t iwwet s uḍaṛ afusiy, ad as 
yalles s uḍaṛ aẓelmaḍ. Yak necc ttexseɣ tt s wul d yexsan ! 
kenniw tessnem manaya a yetran ! mli d ayi tɣil timexsa 
ammu ili qaɛ wer xafs tseqsiɣ wer xafs arezzuɣ ! inim ayi 
a yetran min ɣa ggeɣ lexxu ? Manis ɣa kkeɣ ? Secnem ayi 
afsay d ayi ɣa isellken zi tmukrist a ! inim ayi ma ad nɣeɣ 
ixef inu ? Ma ad qqarqbeɣ azellif inu aked wejdir ḥuma ad 
tafed ad bbuhelyeɣ ataɣ ad ttuɣ Nunja ! 
 Ismuttiy d tiṭṭawin nnes ɣer yijjen wedmar ajemmaḍ in 
i taddart nsen issu s imeḍlan, wer din ittwili ḥa yijjen tfawt 
tudrus n tciḍuṛ2. Iḍḍaṛ d ɣer twengimt nnes Idder d Tlelli - 
nitni d tarwa n wawmaten - tuɣa ten texsen ayawya, wi 
issnen min imsaren jer asen ? Ggʷden zeg imarawen nsen 
i ittawan di Hulanda ; isama Idder ɣer Yart3, ixemm ijjen 

1 Sḥinniben  
2 Ijjen ubeɛɛuc izeddeɣ deg imeḍlan, arrimet nnes tegg tfawt xminni 
ttili tallest.  
3 Isem n wemcan deg Aytsɛid 

wurtu imɣar, yuyel ɣars ixef zeg iri nnes s yijjen temrirt, 
uca ismmuṛḍeṣ ixef nnes. Tiwecca nnes zic kkin d ssenni 
imeysawen ufin t din yuyel, sḍaṛen t id, ufin t yuzeɣ 
immuṛḍeṣ. Wami d yiweḍ uneɣmis nnes ɣer Tlelli, 
txeyyeq s waṭṭaṣ, tru iɣezran n imeṭṭawen. Maca ɛemmars 
imeṭṭawen ma ad as d arren Idder. Tufa wer das tt ikessi 
weqrab, uca wer din min tekka ula d nettat tesɣa d aṛṛhaj 
zi neqqen ibeɛɛucen, teswa zzays aṭṭaṣ ɣer yijjen tmeddit, 
iffu tt id tuzeɣ am ukeccuḍ. Teḍfaṛ Idder asmun nnes. 

Issiwel Masin aked yixef nnes : 
 - Mayemmi necc wer teggeɣ am Idder ? Ad arzuɣ xef 
yijjen wesɣun ad arezfeɣ ɣer Yart tiwecca zic, ad 
smuṛeḍṣeɣ ixef inu ! 

Irra tiṭṭawin nnes ɣer ujenna, isekkef azwu isemḍen, 
ittbehheg deg yetran, iswingem di min das d iḍṛin ɣer 
twengimt ardjinna, inna i yixef nnes :  
 - Maca qqaren aqqa wenni ineqqen ixef nnes itadef ɣer 
tmessi. Manaya d amuggi1 ! uhu wer neqqeɣ ca yixef inu. 
Aɛudu b illah mina ccayṭan ṛṛajim. Teqqim ayi ijjen 
tmeslayt ad tt ggeɣ : ad tewwḥeɣ ssa zi tmurt a wer 
iqqimen tkessi ayi. 

1 Ḥaram 

arewweḥ d Mamas : weltmas n Masin tameqqrant 
ittawan di Fṛanṣa aked waryaz nnes d tarwa nnes. 

 Aṭlaṣ : mmis ameqqran anict n Masin deg wewtay, 
yujar it di tiddi s tiddi uzellif nnes, s uya netta d azeyrar. 
Ilul di Meṛṛuk, maca iyma di Fṛanṣa : tamurt n tlelli d 
wagla d tudart yiẓiḍen. Waxxa netta d ayyaw n Masin, 
maca tiɣuni1 jer asen tujar manaya ; nitni d imeddukal d 
awmaten, ijjen wer iɛeddu wenniḍen. Lebda xminni d 
itarewwaḥ, tmunen maṛṛa, wer temsebḍin jer asen ar ass 
nni di ɣa idwel Weṭlaṣ ɣer Fṛanṣa. 

 Immuddu2 Yetri babas n Waṭlaṣ ɣer Ṭanja ḥuma ad irzu 
ad din iseɣ ijjen taddart. Idwel d, izleɣ d s tsarut n taddart, 
maca wer yufi wi das days ɣa izedɣen, minzi netta ittawa 
di Fṛanṣa, s uyenni iggʷed ad tt ijj war amezduɣ tt ɣa iḥḍan. 
D tiggʷdi a it ijjin ad issutar zi tḍekkʷalt nnes Ṭuca ad 
temmuttiy nettat d lwacun nnes ɣer Ṭanja mala texs ad as 
tezdeɣ di taddart. Txaṛṛeṣ amentenna uca tenna as waxxa. 
Amsasa3 a isbirreh4 Masin inna deg wul nnes : « 
tanemmirt a Huct inu ! lexxu zemmareɣ ad tewwḥeɣ zi 
tmurt a di cciɣ tasarrawt n wari wer iddizen ! lexxu ataɣ 

1 Relation 
2 Voyager 
3 Concordance, Adéquation 
4 Isfareḥ 

ad msagareɣ aked Nunja di Ṭanja mala tedwel ɣer din 
awarn i wunebdu!» 

 Tuɣa Masin d Waṭlaṣ qqimen deg wexxam aked tuffut, 
italles as tanfust das imsaren aked Nunja, wami d ffɣen ɣer 
lemraḥ, ufin din Ṭuca tfaṛṛeḍ it s yijjen tṣeṭṭa, balak tuɣa tt 
ttesla i min tuɣa qqaren, s uya tenna as i Masin : 
 - Ittwanna ayi aqqa tessentid teffuharted a Masin inu ! 
ittwanna ayi belli tarezzud ad tmuned aked illis n Mimun! 
ih a mmi inu, cek ɛad d ameẓẓyan xef tmeslayin a a mmi 
inu ! ɣarc ad zzayc irarent tḥenjirin ad xafc ḍṣant ad cek 
sbuhelyent, ad teqqimed tmenḍaṛed deg izuray, tneṭṭaṛed 
aṛṛuḍ nnec ! ad ac temsar am Tcutcu1 zeggʷami iṛẓem 
tiṭṭawin nnes d netta iturja s wass ad imlec ḥuma ad iẓwa 
ɣer ujemmaḍ in ! mamec tessned a mmi inu kkalent 
tḥenjirin ḍeṣṣant xafs, tirarent tmaṛeḍnent xafs xminni das 
qqarent : «ad cek nawiy a Tcutcu.» 
 Izweɣ as uɣembub wami isla i wawalen a das d tenna 
immas. Inna deg wul nnes : «yiweḍ icem d ula d cem 
uneɣmis inu ?!»  

Inna as i yemmas Ṭuca : 
 - Ineɣmisen a d ixaṛṛiqen waha a imma. Amec tennid 
necc ɛad d ameẓẓyan xef manaya. Imcumen a n icekkamen 
wer ttifen ineɣmisen ɣa ssiwḍen i yewdan uca ad ten tafed 

1 Ijjen utaras d aminun di ddcar n Yeɣzar ulil, lexxu immut Allah 
ireḥmu, zeggʷami issenta ad itessen d netta awettas nnes ad yawi ca n 
yicten ad as tegg lecwaɣeḍ ḥuma ad iẓwa ɣer ujemmaḍ in. Maca 
immut d aɛzri, zekkʷu wer iẓwi. 

ḥettcen d waha manisma, s uya ɣeṭṭṛen d isehtiten1 xef 
yinni wer itteggen walu amecnaw necc a imma ! 

Tarr d xafs : 
 - Aṛẓem tawngimt nnec a mmi inu ! Wer tili d ahbbuj ! 
wer ḍeffaṛ ca issis n midden tif2 ac ! niɣ qa cek ssekkent 
xef wanzaren. 

 Awarn i tfeska s sin n wussan, issenta Masin d yemmas 
d weltmas Zulixa d umas Azir yarrwen smunan tassut d 
waṛṛuḍ d dduzan nsen maṛṛa, minzi ass a ad tewwjen ɣer 
Ṭanja aked uḍekkʷal nsen. 
 Iṭṭef d Masin ijjen weqrab d abarcan n yilem ismun days 
maṛṛa aṛṛuḍ nnes d ca n yedlisen3 n tɣuri, ibelleɛ it uca iḥuz 
it di teɣmart n wexxam mani iteṭṭeṣ. Smunen tiẓewḍiwin d 
ikerwasen4 d maṛṛa min itaṛeẓẓan cemsen ten di lecwaɣeḍ, 
uca xemmlen ten deg iqarṭunen. Ddeden ar ami tidi nsen 
tarwi aked ucal d ixemrawen d iṭṭawen zi tassut i zluzan. 
Ḍefṣen tassut nni s malṭat d ifaṛṛacen, ufsen ten di txuncay. 
Bbẓen aṛṛuḍ di maliṭat. Dewlen yexxamen mmaren5 wer 
daysen iqqim issu ḥa ijartar di tisi. 

Tessiwel Ṭuca tenna asen i tarwa nnes : 
 - Tudart a tazzel am waman deg iɣezran, neccin days 
am tudimin n waman, wer nessin manis d nessenta nudef 

1 Ixaṛṛiqen 
2 Ḥsen 
3 Lkutub 
4 Lkisan 
5 Xwan 

d days, ula mani daneɣ ɣa inḍaṛ. Zeggʷami neska taddart 
a d neccin days nezdeɣ ɛemmars ma neffeɣ zzays. Jjiɣ d 
kenniw maṛṛa yedwem days. Wami immut babatwem, 
teymim temɣarem maṛṛa yedwem da. Maca tawuri1 walu 
di tmurt nneɣ ; tazawa tecca maṛṛa min iɣemyen, aman 
uzɣen zi taliwin d leɛnaṣaṛ, iɣzar nneɣ ikruf idwel axmi 
ɛemmars wer days uzzilen waman, anuten wer daysen ula 
d tuddimt n waman, dḥan d imeḍlan i tɣuṣṣutin2 n imuṛḍaṣ 
d ifuṛaḍ n yemsebriden. Iwa lexxu yiwiy ayi d Aṛebbi tif 
ad nttewwej ssa, tamurt n Aṛebbi tiriw : illi tesɣa taddart 
di Ṭanja, ad nemmuttiy ad days nezdeɣ. Tarwa inu ad 
arzun dinni xef twuri, cek a Masin maẓuẓ inu, ad tdewled 
ɣer tɣuri nnec, ad tafed tudsed tinmel, aqqa Ṭanja temɣar 
tiriw, mamec d ayi nnan yewdan days aṭṭaṣ n tinmal3, maci 
am tmurt nneɣ wer days ḥa icten iḥenjiren imeẓẓyanen, 
xminni meɣɣaren s uɣil xafsen ad mmuttyen ɣer Nnaḍur 
niɣ ɣer Wezɣenɣan, niɣ ad ffɣen zi tɣuri ad raḥen ad 
arewsen tixeswin d tɣaṭin di Lbeɛɛaj mala ɛad ufin min ɣa 
arewsen. Inni ittmuttuyen ɣer Nnaḍuṛ ineqq iten din ḥa 
buheyyuf d teṣmeḍ amecnaw cek a mmi inu, tesseɛdud 
dinni kṛaḍ n iseggusa, iwa ttwalid tdewled tɣaryed, 
aɣembub nnec iwareɣ ad as tinid qa teṭṭef icek d tmettant! 
 Teslan i zhir n ṭṭumubil n Yetri adekkʷal nsen ɣer kkuẓ4 
n tdeggʷat, tbedd deg webrid. Awarn i yijjen wakud 

1 Lxedmet  
2 Arramet n yenni immuten (Cadavres) 
3 Medrasat  
4 4 

yudrus isqarqeb d Waṭlaṣ di tewwart, iṛzem as Masin, inna 
asen : 
 - Yalleh qa neccin nus d ! imma d baba trajan kenniw 
di ṭṭumubil diha swadday ! 
 Smuttyen maṛṛa inaten nsen, ufsen ten di maliṭa n 
buẓbag. Ssiɣen ifassen i yinni iqqimen zi lwacun wer 
triḥen ca ɣer Ṭanja. Yiweḍ d wakud n wemsebḍi, ssentan 
imeṭṭawen temhuccuren d zi tiṭṭawin. 
 Nyin di ṭṭumubil ḥuma ad nnufeslen, maca Ṭuca tfaged 
belli tettu taqrabt nnes deg wexxam nnes, uca tesqad ad tt 
id yawiy Masin d Waṭlaṣ. Wami iwḍen yina ɣer tewwart, 
ufin tanebdat nnes tessu s idammen n sin n iqnannyen umi 
tɣaṛeṣ teslit nsen tamɣart umas ameqqran, neṭḥen daysen 
ɛad tmaṛṛiɣen tbarkikkiḍen deg ucal n lemraḥ. Maca nitni 
war ssinen maɣar. Ṣṣurfen tanebdat nni ksin d taqrabt nni 
zeg wexxam, uca dewlen  ad nyen. 
 Kkin xef Kebdani, udfen deg webrid ittawyen ɣer 
Benṭeyyeb, iwḍen ɣer Yiri n Welɣem1, issekk d Masin s 
uzellif nnes zi lkaẓi n buẓbag, ixzar d ɣer Yeɣzar ulili i 
illan ajemmaḍ in nnes, iqqim ixezzar, ugint tiṭṭawin ad 
mmuttyent ssenni. Inna deg wul nnes : «ad cek ẓẓuyteɣ s 
waṭṭaṣ a Yeɣzar ulili ! mecḥal d ussan dayc ddareɣ ? Zeg-
gʷami d luleɣ necc dayc tazzleɣ, ttirareɣ, ttruɣ, ḍeṣṣiɣ. 
Lexxu ad xafc aggʷjeɣ, ad xafc msebḍiɣ am useymi xef 
yemmas wer zzays ijjiwen uṭuḍ. Wer tettuɣ aman nnec 

1 Ijjen n webrid itawi zi Kebdani ɣer Benṭeyyeb, nettwalat zeg Yeɣzar 
ulili am yiri n welɣem, s uyenni netlaɣa xafs s yisem a. 

imiẓiḍen irewyen aked idammen inu, d waḍu nnec isekkfeɣ 
ɣer taṛut inu. Maca ggin tt wussan d yewdan bḍan jer 
aneɣ. Maca hanett, atarras ad irzu xef yixef nnes manima 
mala wer t yufi di tmurt nnes !» Teḍḍaṛ d ɣer twengimt 
nnes tawlaft n Nunja am teslit n wenẓaṛ tweṣṣeg zzats. 
Iswingem deg wass amezwaru i di tt iẓṛa : ass nni di xafs 
d tewḍa tefdult i das tendiy am uzeggʷiɣwer iccat s 
wafriwn swadday nnes, wer yufi wi t id ɣa iɣawlen ḥuma 
ad t isellek zi tmennawt ɣer iggur s uḍaṛ nnes. Inna deg 
wul nnes : «xminni ɣa iliɣ di Ṭanja, ad arzuɣ xef yijjen 
tḥenjirt tif zi Nunja, ad tt xseɣ, ad ayi texs, ad aneɣ tesmun 
tayri,  ɛemmars ɛad ad nemsebḍa !». 
 Maca ittu billi «tayri tamezwarut tili lebda d tameg-
garut.» 

ⵡⴰⵅⵅⴰ ⴰⴷ ⵏⵉⵏⵉ ⵓⵍⴰ ⴷ ⵡⴰ ⴷⴰⵢⵙ ⵉⵎⵅⵓⵎⴱⴰⵔ ⵏⵏⵉⴹⵏ ⴰⵎⵛⵏⴰⵡ ⵛⴰ 
ⵏ ⵉⵙⴽⴽⵉⵍⵏ ⵡⵔ ⵜⵜⵉⵍⵉⵏ ⴷⴳ ⵓⵍⴰⵜⵉⵏⵉ ⴰⵎⵛⵏⴰⵡ : ⵄ, ⵖ, ⵇ, ⵃ, ⵚ, 
ⵥ, ⴹ, ⵟ… ⵎⴰⵛⴰ ⵖⵔ ⵓⵎⴳⴳⴰⵔ ⵓⴼⵉⵏ ⴰⵙⵏ ⴰⴼⵙⵙⴰⵢ ; ⵜⵜⴰⵔⵉⵏ 
ⵜⵏ ⴰⵎⵛ ⵜⵏ ⴷⴰ ⵓⵔⵉⵖ ⵍⵅⵅⵓ ⵄⴰⴷ. ⴰⵔⵏⵉ ⵅⴰⴼⵙ ⴰⵎⵅⵓⵎⴱⵔ ⵏ 
ⵡⴱⵔⵉⴷ ⵏ ⵜⵉⵔⴰ ⴷ ⵎⴰⵎⵎⵛ ⵉⵜⴰⵔⵉⵏ ⵙ ⵉⵙⴽⴽⵉⵍⵏ ⵉⵍⴰⵜⵉⵏⴻⵏ ; 
ⵜⵓⵖⴰ ⵛⴰ ⵉⵜⴰⵔⵉ ⵜⵏ ⴰⵅⵎⵉⵏⵏⵉ ⵉⵜⴰⵔⵉ ⵙ ⵜⴼⵔⴰⵏⵙⵉⵙⵜ, ⵏⵉⵖ ⵙ 
ⵜⵍⵉⵎⴰⵏⵜ, ⵏⵉⵖ ⵙ ⵜⵀⵓⵍⴰⵏⴷⵉⵜ ⴰⵎⵛⵏⴰⵡ ⵉⴷⵍⵉⵙⵏ ⵏ ⵛⴰⵛⴰ. ⵡⴰⵅⵅⴰ 
ⴷⵉⵏⵏⵉ ⵛⴰ ⵍⵅⵅⵓ ⵏ ⵜⵣⵎⵎⴰⵔ ⵃⵓⵎⴰ ⴰⴷ ⴹⴼⴰⵕⵏ ⵉⵊⵊⵏ ⵡⴱⵔⵉⴷ, 
ⵎⴰⵛⴰ ⵍⵅⵅⵓ ⵄⴰⴷ ⴷⵉⵏⵏⵉ ⴱⵟⵟⵓ ⵊⵔ ⵉⴱⵔⵉⴷⵏ. ⵎⴰⵛⴰ ⵡⴰⵅⵅⴰ 

1 Auteur 

ⴰⵎⵏⵏⵉ ⵉⵏⵀⵍ1 ⵅⴰⴼⵏⵖ ⵍⵅⵅⵓ ⴰⴷ ⵏⵖⴰⵔ ⵎⵉⵏ ⵏⵓⵔⴰ. ⵎⴰⵖⴰⵔ ⵍⵅⵅⵓ 
ⵙⵙⵓⴼⴼⵖⵏ ⴷ ⵡⵉⵏⵜⵉⵔⵔⴰ2 ⵙ ⵓⵍⴰⵜⵉⵏⵉ ; ⵜⵣⵎⵎⴰⵔⴷ ⴰⴷ ⵜⴰⵔⵉⴷ 
ⵉⵙⴽⴽⵉⵍⵏ ⵎⴰⵕⵕⴰ ⴰⵎⵛⵏⴰⵡ : ⴹ, ⵃ, ⵥ, ⵟ, ⵚ, ⵄ, ⵖ…  
 ⵜⵉⵔⴰ ⵙ ⵜⴼⵉⵏⴰⵖ ⴷⴳ ⵉⵙⴳⴳⵓⵙⴰ ⵏⵏⵉ ⵏ 90 ⵜⵓⵖⴰ ⵜⵏ ⵓⴷⵔⵓⵙⵏⵜ 
ⵏⵉⵖ ⴰⴷ ⵏⵉⵏⵉ ⵜⵓⵖⴰ ⵡⵔ ⵜⵏ ⵏⵙⵙⵉⵏ ⵇⴰⵄ, ⵜⵓⵖⴰ ⵄⴰⴷ ⵡⵔ ⵓⴷⵉⴼⵏⵜ 
ⵖⵔ ⴽⵓⵎⴱⵢⵓⵜⵔ. ⵎⴽⵓⵍ ⵉⵊⵊⵏ ⵎⴰⵎⵛ ⵣⵣⴰⵢⵙⵏⵜ ⵉⵜⴰⵔⵉ ⵡⴰⵅⵅⴰ 
ⴷ ⵜⵉⴷⵜ ⵜⵓⵖⴰ ⴷⴰⵢⵙⵏ ⵄⵍⴰⵢⵏ ⵎⴰⵕⵕⴰ ⵉⵙⴽⴽⵉⵍⵏ ⵏ ⵜⵎⴰⵣⵉⵖⵜ 
ⵖⵉⵔ ⴰⵙⴽⴽⵉⵍ ⵏ ⵄ, ⵉⴷ ⵜⴰⵔⵏⵉ ⵉⵔⵛⴰⵎ ⵡⴰⵎⵉ ⵜⴹⴰⵔⵏ ⵖ, ⵜⴰⵔⵔⴰ 
ⴰⵙ ⴰⵣⵍⵍⵉⴼ ⵖⵔ ⵉⴹⴰⵕⵏ. ⵎⴰⵛⴰ, ⴰⵎⵅⵓⵎⴱⵍ ⵏⵏⵖ ⵜⵓⵖⴰ ⵍⵅⴷⵏⵏⵉ 
ⵏⵜⵜⴰ ⵜⵉⴼⵉⵏⴰⵖ ⴷ ⵜⵉⵎⴰⵢⵏⵓⵜⵉⵏ ⵅⴰⴼⵏⵖ ; ⴰⵎⵅⵓⵎⴱⵍ ⴰ ⵎⴰⵕⵕⴰ 
ⵏⵙⵙⵏ ⵉⵜ ⵡⴰⵔ ⵎⴰ ⴰⴷ ⵅⴰⴼⵙ ⵏⵙⵙⵉⵡⵍ. ⴰⵔⵏⵉ ⵖⴰⵔⵙ ⴱⵍⵍⵉ 
ⵜⵓⵖⴰ ⵡⵔ ⵏⵣⵎⵎⴰⵔ ⴰⴷ ⵣⵣⴰⵢⵙⵏⵜ ⵏⴰⵔⵉ ⵅⴼ ⴽⵓⵎⴱⵢⵓⵜⵔ ⵎⵉⵏⵣⵉ 
ⵜⵓⵖⴰ ⵡⵔ ⴷⵉⵏⵏⵉ ⵛⴰ ⵄⴰⴷ ⵡⵉⵏⵜⵉⵔⵔⴰ ⵙ ⵜⵉⴼⵉⵏⴰⵖ, ⵏⵙⵙⵏ ⴱⵍⵍⵉ 
ⵡⵉⵏⵜⵉⵔⵔⴰ ⵙ ⵜⵉⴼⵉⵏⴰⵖ ⵉⵙⵙⵓⴼⵖ ⵉⵜ ⵉⴷ ⵉⵔⵛⴰⵎ. ⵎⴰⵛⴰ 
ⴰⵡⴰⵔⵏⵉ ⵡⴰⵎⵉ ⴷ ⵉⵍⵓⵍ ⵉⵔⵛⴰⵎ; ⵉⵙⵙⵓⵢⵓⵔ ⵙ ⵡⴰⵟⵟⴰⵚ 
ⵜⵉⴼⵉⵏⴰⵖ ⵖⵔ ⵣⵣⴰⵜ, ⵉⵡⴹⵏⵜ ⵖⵔ ⵓⵎⴰⴹⴰⵍ, ⵉⵎⵙⴰⵙⴰ ⵅⴼ ⵢⵊⵊⵏ 
ⵡⴱⵔⵉⴷ ⵣⵉ ⵖⴰ ⵢⴰⵔⵉ ⵜⵎⴰⵣⵉⵖⵜ, ⵉⵙⵙⵓⴼⵖ ⴷ ⴰⵎⵛ ⵏⴻⵏⵏⴰ 
ⵡⵉⵏⵜⵉⵔⵔⴰ ⵙ ⵜⴼⵉⵏⵉⵖ. ⵙ ⵓⵢⴰ ⵏⵛⵛ ⵇⵇⴰⵔⵖ ⴱⵍⵍⵉ ⵉⵎⴰⵍ ⵏ ⵜⵉⵔⴰ 
ⵏ ⵜⵎⴰⵣⵉⵖⵜ ⵏⵜⵜⴰ ⴷ ⵜⵉⴼⵉⵏⴰⵖ, ⵉⵅⵚⵚ ⴰⵏⵖ ⴰⴷ ⵏⵥⵥⵉⴹⵕ ⵛⵡⴰⵢⵜ 
ⵡⴰⵀⴰ, ⴰⴷ ⴰⵙ ⵏⵡⵛ ⵛⵡⴰⵢⵜ ⵏ ⵡⴰⴽⵓⴷ. 
 ⵉⵇⵇⵉⵎ ⵉⵊⵊⵏ ⵡⵎⵅⵓⵎⴱⵍ ⵏⵏⵉⴹⵏ ⵏⵜⵜⴰ ⴷ ⵉⵊⵊⵏ ⵡⵎⵏⵓⵙ ⵉⵎⵖⴰⵔ: 
ⵍⵅⴷⵏⵏⵉ ⵓⵎⵉ ⵜⵓⵖⴰ ⵜⵜⴰⵔⵉⵖ ⴰⵏⴻⴱⴷⵓ ⵜⵓⵖⴰ ⴰⵎⴰⵡⴰⵍ ⵏ ⵜⵎⴰⵣⵉⵖⵜ 
ⵡⵔ ⵉⵍⵍⵉ ⵏⵉⵖ ⵢⵓⴷⵔⵓⵙ, ⵡⴰⴷⵊⵉ ⵎⴰⵏⵉ ⵜ ⵖⴰ ⵜⴰⴼⴷ. ⵙ ⵓⵢⴰ 

1 ⵉⵀⵡⵏ 
2 Clavier 

ⵜⵓⵖⴰ ⵉⵎⵔⴰ ⵅⴰⴼⵉ ⵙ ⵡⴰⵟⵟⴰⵚ ⴰⴷ ⴰⴼⵖ ⴰⵡⴰⵍⵏ ⵏ ⵜⵎⴰⵣⵉⵖⵜ ⵣⵉ 
ⵖⴰ ⵢⴰⵔⵉⵖ ⵉⴹⵕⵉⵚⵏ1 ⵏ ⵡⵏⴳⴰⵍ ⵉⵏⵓ. 
 ⴷ ⵢⵉⵏⴰ ⴷ ⵉⵎⵅⵓⵎⴱⴰⵍ ⵉ ⵜⵓⵖⴰ ⴷ ⴰⵢⵉ ⵉⵜⵢⵢⵎⵏ ⴷⴳ 
ⵉⵙⴳⴳⵓⵙⴰ ⴷⵉ ⵜⵓⵖⴰ ⵜⴰⵔⵉⵖ ⴰⵏⴻⴱⴷⵓ. ⵍⵅⵅⵓ ⴰⴷ ⵎⵎⵓⵜⵜⵢⵖ ⴰⴷ 
ⵙⵙⵉⵡⵍⵖ ⵅⴼ ⵡⵏⴳⴰⵍ ⵉⵏⵓ ⴰⵏⴻⴱⴷⵓ: 
 ⵓⵏⴳⴰⵍ ⴰ ⵓⵔⵉⵖ ⵜ ⴰⵎⵛ ⵏⵏⵉⵖ ⴰⵔⴷⵊⵉⵏⵏⴰ ⴷⴳ ⵉⵙⴳⴳⵓⵙⴰ ⵏ 90; 
ⴼⵙⴰⵔⵖ ⵜ ⴷ ⵉⵅⴼⴰⵡⵏ ⴷⵉ ⵜⵖⵎⵉⵙⵜ ⵏ «ⵜⴰⵡⵉⵣⴰ» ⴷⴳ 
ⵉⵙⴳⴳⵯⴰⵙⵏ ⵏ 2001/2002. ⵜⵓⵖⴰ ⴰⵙⵉⵜⵎ ⵉⵏⵓ ⵏⵜⵜⴰ ⴰⴷ ⵜ ⵉⴷ 
ⵙⵙⵓⴼⵖⴻⵖ ⴷ ⵉⵊⵊⵏ ⵡⴷⵍⵉⵙ ⵉⵎⵓⵏ ⵃⵓⵎⴰ ⴰⴷ ⵜ ⵉⵖⴰⵔ ⵡⵏⵏⵉ ⵢⵅⵙⵏ 
ⴰⴷ ⵜ ⵉⵖⴰⵔ. ⵎⴰⵛⴰ ⴰⵙⵉⵜⵎ ⵉⵏⵓ ⵡⴰ ⵉⴷⵃⴰ ⴷ ⴰⵎⵏⵓⵙ ⴽⵙⵉⵖ ⵜ 
ⴷⴳ ⵡⵓⵍ ⵉⵏⵓ ⴰⵎ ⵜⵉⵔⵊⵜ ⵜⴰⵔⵖⴰ, ⵎⵉⵏⵣⵉ ⴳⴳⴰⵎⴰ ⴰⴷ ⵙⵙⵉⵍⵉⵖ 
ⴰⵙⵉⵜⵎ ⵉⵏⵓ ⵍⵅⴷⵏⵏⵉ ; ⵡⵔ ⵍⵍⵉⵏⵜ ⵜⵣⵎⵎⴰⵔ ⴷ ⵜⵎⵏⵢⴰⵜ ⵣⵉ ⵜ ⵖⴰ 
ⵙⵙⴳⵣⴻⵖ2, ⵡⵔ ⵓⴼⵉⵖ ⵡⵉ ⴷ ⴰⵢⵉ ⵖⴰ ⵢⴰⵡⵙⵏ, ⵍⴰ ⵢⵡⴷⴰⵏ, ⵍⴰ 
ⵜⵉⵎⵙⵎⵓⵏⵉⵏ. ⵜⴰⵎⴳⴳⴰⵔⵓⵜ ⵏ ⵡⵎⵏⵓⵙ ⴰ ⵏⵜⵜⴰⵜ ⵙⴱⴷⴷⴻⵖ ⵎⴰⵕⵕⴰ 
ⵜⵉⵔⴰ, ⵏⵉⵖ ⵍⵍⴼⵖ ⴰⵙⵏⵜ ; ⵊⵊⵉⵖ ⴰⵟⵟⴰⵚ ⵏ ⵉⵙⵏⵜⴰⵏ3 ⴷ ⵉⵣⵢⵏⴰⵏ 
ⴰⵎⵛⵏⴰⵡ ⴰⵎⵎⵓⴷ ⵉⵏⵓ «ⵉⵖⵣⴰⵔ ⵓⵍⵉⵍⵉ», ⴷ ⵡⵏⴳⴰⵍⵏ ⵉⵏⵓ «ⵜⵓⴷⴰⵔⵜ 
ⵏ ⵢⵔⴳⴻⵍ» ⴷ «ⴰⵙⵉⵜⵎ ⵉⵏⵏⵓⵔⵢⵏ». ⵜⵉⴷⵜ ⵜⵓⵖⴰ ⵚⴰⴼⵉ ⵜⵡⴰⵕⵥⵖ; 
ⴰⵙⵉⵜⵎ ⵉⵏⵓ ⵉⵜⵡⴰⵏⵥⵖ4. 
 ⵇⵇⵉⵎⵖ ⴰⵎⵏⵏⵉ ⴰⵔ ⴰⵙⴳⴳⵯⴰⵙ ⵏ 2012 ⵄⴰⴷ ⵉⴷ ⵜⵙⵙⵉⵊ 
ⴷⵔⵓⵙⵜ ⵏ ⵜⴼⴰⵡⵜ ⵉ ⵡⵓⵙⵉⵜⵎ ⵉⵏⵓ ⵡⴰⵎⵉ ⴷ ⴰⵢⵉ ⵉⵙⵏⵖⵎⵙ ⵉⵊⵊⵏ 
ⵓⵎⴷⴷⵓⴽⵍ ⴱⵍⵍⵉ ⵜⴰⵎⵙⵎⵓⵏⵜ ⵏ ⴰⵢⵜⵙⵄⵉⴷ ⵜⵙⵏⵎⴰⵍⴰ5 ⵉⵊⵊⵏ 

1 Textes 
2 Impimrie 
3 ⴰⵙⵓⴳⵜ ⵓⵙⵏⵜⵉ : projets 
4 ⵉⵜⵡⴰⴱⵅⵅⴰⵔ 
5 Organiser 

ⵓⵎⵃⵉⵣⵡⴰⵔ ⵏ ⵜⵙⴽⵍⴰ ⴷⵉ ⴰⵔⵉⴼ, ⵙ ⵓⵢⴰ ⵎⴰⵔⵖ ⴷⵖⵢⴰ ⴷⵔⵓⵖ1 
ⴷⴳ ⵓⵎⵃⵉⵣⵡⴰⵔ ⵏⵏⵉ, ⵙⵇⴰⴷⵖ ⴰⵙⵏ ⴰⵏⴻⴱⴷⵓ, ⵙⵙⵉⵜⵎⵖ ⴰⴷ 
ⵏⵏⵓⵕⵥⵎⵏⵜ ⵜⵡⵡⵓⵔⴰ ⵜⵓⵖⴰ ⵅⴰⴼⵉ ⵢⵇⵇⵏⴻⵏ. ⵢⵓⵙ ⴷ ⵓⵙⴰⴷⵎⵔ2, 
ⵏⵏⵓⵕⵥⵎⵏⵜ ⵜⵡⵡⵓⵔⴰ ⵓⵊⵏⵏⴰ ; ⵢⵉⵡⵉ ⴷ ⵓⵏⴻⴱⴷⵓ ⴰⵜⵉⴳ3 ⴰⵎⵣⵡⴰⵔ 
ⴷⴳ ⵓⵎⵃⵉⵣⵡⴰⵔ ⵏ «ⴰⴱⵓⵍⵢⵓⵙ». ⴰⵜⵉⴳ ⵏⵜⵜⴰ : ⴷ ⴰⵙⵙⵉⴳⵣ ⵏ 
ⵡⵏⴳⴰⵍ ⵉⵏⵓ ⴰⵏⴻⴱⴷⵓ. 
 ⵉⴼⴼⵖ ⴷ ⴷⴳ ⵓⵙⴳⴳⵯⴰⵙ 2014 ⴰⵡⴰⵔⵏⵉ ⵉⵊⵊⵏ ⵓⵔⴰⵊⵉ ⴷ 
ⴰⵣⵉⵔⴰⵔ. ⵍⵅⴷⵏⵏⵉ ⵉⵜⵡⴰⵙⵉⵍⵉ ⵓⵙⵉⵜⵎ ⵉⵏⵓ ⵙ ⵜⵡⵉⵣⴰ ⵏ 
ⵜⵎⵙⵎⵓⵏⵜ ⵏ ⴰⵢⵜ ⵙⵄⵉⴷ. ⵙ ⵓⵢⵏⵏⵉ ⴳⴳⵉⵖ ⵜⴰⵔⵢⴰⵣⵜ ⴷⴳ ⵉⵅⴼ 
ⵉⵏⵓ ⵙⵙⵓⴼⵖⴻⵖ ⴷ ⴰⵎⵎⵓⴷ ⵉⵏⵓ «ⵉⵖⵣⴰⵔ ⵓⵍⵉⵍⵉ» ⴷⴳ ⵓⵙⴳⴳⵯⴰⵙ 
2015, ⵙⵙⵎⴷⵉⵖ ⵜⵉⵔⴰ ⵏ ⵡⵏⴳⴰⵍⵏ ⵉⵏⵓ : «ⵜⵓⴷⴰⵔⵜ ⵏ ⵢⴻⵔⴳⴻⵍ» 
ⴷ «ⴰⵙⵉⵜⵎ ⵉⵏⵏⵓⵔⵢⵏ». 
 ⵎⴰⵛⴰ ⵡⴰⵎⵉ ⴷ ⵉⴼⴼⵖ ⵓⵏⴻⴱⴷⵓ ⴷ ⴰⴷⵍⵉⵙ ⵖⵔ ⵜⵉⵍⴰⵡⵜ, 
ⵉⵜⵢⵢⵎ ⴰⵢⵉ ⴷ ⵉⵊⵊⵏ ⵡⵎⵅⵓⵎⴱⵍ ⵏⵏⵉⴹⵏ ⵉⵎⵖⴰⵔ : ⵏⵜⵜⴰ ⵎⴰⵎⵛ ⵖⴰ 
ⵜⴳⴳⴷ ⴰⴷ ⵜⵣⵣⴻⵏⵣⴷ ⴰⴷⵍⵉⵙ ⵏⵏⵛ ? ⵎⴰⵍⴰ ⵜⵉⵏⵉⴷⵍⵉⵙⵉⵏ4 ⵡⵔ 
ⵜⵟⵟⴼⴻⵏⵜ ⵉⴷⵍⵉⵙⵏ ⵏ ⵜⵎⴰⵣⵉⵖⵜ ⵃⵓⵎⴰ ⴰⴷ ⵜⵏ ⵣⵣⵏⵣⴻⵏⵜ ⵙ ⵓⵎⵏⵜⵉⵍ 
ⴱⵍⵍⵉ ⵡⵔ ⵜⵎⵏⵣⵉⵏ. ⵜⴰ ⴷ ⵜⵉⴷⵜ ⴰⴷⵍⵉⵙ ⴰⵎⴰⵣⵉⵖ ⵡⵔ ⵉⵜⵎⵏⵣⵉ. 
ⵎⴰⵢⵎⵎⵉ ? ⵎⵉⵏⵣⵉ ⵉⵎⴰⵣⵉⵖⵏ ⵣⵣⴰⵢⵙⵏ ⵉⵔⵉⴼⵉⵢⵏ ⵡⵔ ⵙⵙⵉⵖⵏ 
ⵉⴷⵍⵉⵙⵏ ⵢⵓⵔⴰⵏ ⵙ ⵜⴰⵄⵔⴰⴱⵜ ⵉⵍⵍⴰⵏ ⴷ ⵜⵓⵜⵍⴰⵢⵜ ⵜⴰⵎⴰⴷⴷⵓⴷⵜ5 
ⵓⵡⴰⵏⴽ6 ⴷ ⵜⵓⵜⵍⴰⵢⵜ ⵓⵙⵍⵎⴷ, ⵏⵉⵖ ⵢⵉⵏⵏⵉ ⵢⵓⵔⴰⵏ ⵙ ⵜⴼⵕⴰⵏⵚⵉⵙⵜ 
ⵉ ⵉⵍⵍⴰⵏ ⴷ ⵜⵓⵜⵍⴰⵢⵜ ⴷ ⵜⴰⵎⴰⴹⵍⴰⵏⵜ ⵏ ⵜⵖⵓⵔⵉ ⴷ ⵜⵓⵙⵙⵏⴰ,  ⵓⵃⴰⵔⴰ 

1 ⵛⴰⵔⵛⵖ 
2 ⵉⵙⵜⵉⵊⴰⴱⴰ ⵙ ⵜⴰⵄⵔⴰⴱⵜ (استجابة) 
3 Prix 
4 ⵎⴰⵏⵉ ⵣⵏⵓⵣⴰⵏ ⵉⴷⵍⵉⵙⵏ 
5 Officiel 
6 Etat 

ⵄⴰⴷ ⴰⴷ ⵙⵖⵏ ⵢⵉⵏⵏⵉ ⵢⵓⵔⴰⵏ ⵙ ⵜⵎⴰⵣⵉⵖ ⵉⵍⵍⴰⵏ ⴷ ⵉⵊⵊⵏ ⵜⵓⵜⵍⴰⵢⵜ 
ⵢⴰⵍⵍⵀ ⵄⴰⴷ ⵜⴰⵕⵥⵎ ⵜⵉⵟⵟⴰⵡⵉⵏ ⵏⵏⵙ, ⵎⴰⵕⵕⴰ ⴰⵎⵥⵉⵡⵏ ⴰⵕⵥⵎⵏ 
ⴷ ⵖⴰⵔⵙ ⵉⵊⵇⵎⵉⵎⵏ ⵙⵙⵉⵜⵉⵎⵏ ⴰⵙ ⵜⴰⵎⵏⵏⴰⵡⵜ ⵣⵣⴰⵜ ⵎⴰ ⴰⴷ 
ⵜⴱⴷⴷ ⵅⴼ ⵉⴹⴰⵕⵏ ⵏⵏⵙ.  
 ⴷⴰ ⵖⴰⵔⵉ ⵉⵊⵊⵏ ⵓⵙⵇⵙⵉ : ⵡⵉ ⵣⵉ ⵏⵜⵔⴰⵊⴰ ⴰⴷ ⵉⵙⵖ ⵉⴷⵍⵉⵙⵏ 
ⵢⵓⵔⴰⵏ ⵙ ⵜⵎⴰⵣⵉⵖⵜ ⵎⴰⵍⴰ ⵡⵔ ⵜⵏ ⵉⵙⵖⵉ ⵓⵎⴰⵣⵉⵖ ? ⵏⵛⵛ 
ⵜⵡⴰⵍⵉⵖ ⵎⴰⵍⴰ ⵏⵙⵉⵖⵉ ⴰⵎⵎⵓ ⴰⴷ ⵜⴰⴼⴷ ⴰⴷ ⵏⵏⵖ ⵜⵎⴰⵣⵉⵖⵜ ⵙ 
ⵓⴼⵓⵙ ⵏⵏⵖ. 
 ⵖⵔ ⵓⵎⴳⴳⴰⵔⵓ ⵓⴼⵉⵖ ⵉⵅⴼ ⵉⵏⵓ ⵙⴼⵉⵜⵉⵙⵖ ⴰⴽⵓⴷ ⴷ 
ⵜⵣⵎⵎⴰⵔ ⴷ ⵓⴱⴰⵔⵔⵓ ⵏ ⵜⵜⵎⵏⵢⴰⵜ ⵃⵓⵎⴰ ⴰⴷ ⵙⵙⵉⴳⵣⵖ ⴰⴷⵍⵉⵙ, 
ⵜⴰⵎⴳⴳⴰⵔⵓⵜ ⵏⵏⵙ ⴰⴷ ⵜ ⵅⵎⵔⴻⵖ ⵖⴰⵔⵉ ⴷⵉ ⵜⴰⴷⴷⴰⵔⵜ ⵃⵓⵎⴰ ⴰⴷ 
ⵢⴰⵔⵛⴰ. ⵎⴰⵍⴰ ⵙⵙⵓⴼⵖⴻⵖ ⴷ ⵣⵣⴰⵢⵙ ⵛⴰ ⴰⴷ ⵜ ⵡⵛⵖ ⵙ ⵓⴱⵏⵏⴰⵏ1, 
ⵄⴰⴷ ⵡⵏⵏⵉ ⵓⵎⵉ ⵜ ⵖⴰ ⵢⵓⵛⵖ ⵡⵔ ⵙⵙⵉⵏⵖ ⵎⴰ ⴰⴷ ⵜ ⵉⵖⴰⵔ ⵏⵉⵖ 
ⴰⴷ ⵉⵏⴹⴰⵔ ⴷⵉ ⵜⵙⴷⵍⵉⵙⵜ2 ⵏⵏⵙ ⴰⴷ ⵢⴰⵔⵛⴰ. ⵙ ⵓⵢⴰ ⵅⴰⵕⵕⵚⵖ 
ⵣⵉ ⵙⵙⴰ ⴷ ⵜⵙⴰⵡⵏⵜ ⴰⴷ ⵙⵙⵓⴼⵓⵖⴻⵖ ⵉⴷⵍⵉⵙⵏ ⵉⵏⵓ ⵅⴼ 
ⴰⵏⵜⵉⵔⵏⵉⵜ ⵃⵓⵎⴰ ⴰⴷ ⵜⴰⴼⴷ ⵡⵔ ⵙⴼⵉⵜⵉⵙⵖ ⵜⵜⵎⵏⵢⴰⵜ ⴷ 
ⵜⵣⵎⵎⴰⵔ ⴰⵎⵏⵏⵉ ⵡⴰⵀⴰ. 
 ⵍⵅⵅⵓ ⴳⴳⵉⵖ ⴰⴷ ⵙⵙⵏⵜⵉⵖ ⵙ ⵡⵏⴳⴰⵍ ⵉⵏⵓ ⴰⵏⴻⴱⴷⵓ ⴰⴷ ⵜ ⵉⴷ 
ⵙⵙⵓⴼⵖⴻⵖ ⴷ ⵉⵊⵊⵏ ⵓⴷⵍⵉⵙ ⵉⵍⵉⴽⵜⵔⵓⵏⵉⴽ,  ⴰⴷ ⵜ ⵉⴷ ⴼⵙⴰⵔⵖ 
ⵙ ⵓⵙⴽⴽⵉⵍ ⴰⵍⴰⵜⵉⵏⵉ, ⵎⴰⵛⴰ ⵜⵡⴰⵍⴰⵜ ⴰ ⴰⴷ ⵖⴰⵔⵙ ⴷ ⴰⵔⵏⵉⵖ 
ⵜⵓⵏⵖⵉⵍⵜ3 ⵙ ⵜⵉⴼⵉⵏⴰⵖ. ⴰⴷ ⵜ ⴼⴰⵔⵏⵖ ⵣⵉ ⵜⵣⴳⵉⵍⵉⵏ ⵉ ⵜⵓⵖⴰ ⴷⵉ 
ⵜⵣⵔⵉⴳⵜ ⵜⴰⵎⵣⵡⴰⵔⵓⵜ, ⴰⴷ ⴷⴰⵢⵙ ⵙⵏⴼⵍⴻⵖ ⵛⴰ ⵏ ⵜⵎⵙⵍⴰⵢⵉⵏ 
ⵜⵉⵎⵥⵥⵢⴰⵏⵉⵏ. ⵣⵉ ⵙⵙⵉⵏ ⴰⵖⵉⵍ ⵉⵏ ⴰⴷ ⴷ ⴼⵙⴰⵔⵖ ⵉⵙⵏⵜⴰⵏ ⵉⵏⵓ 
ⵏⵏⵉⴹⵏ.  

1 Gratuitement 
2 ⵜⵅⴰⴱⵛⵜ ⴷⵉ ⵏⵜⵙⵜⵜⴰⴼ ⵏⵜⵅⵎⵎⴰⵔ ⵉⴷⵍⵉⵙⵏ. 
3 ⵙ ⵜⴰⵄⵔⴰⴱⵜ : ⵏⵓⵙⵅⴰ : نسخة 

 ⴷ ⵢⵉⵏⴰ ⴷ ⵉⵎⵅⵓⵎⴱⴰⵍ ⵉ ⵜⵜⵡⴰⵍⵉⵖ ⴷ ⵓⵏⵊⵓⴳⵏ1 ⵉⵜⴱⴷⴷⴰⵏ ⵊⵔ 
ⵡⵎⴳⴰⵢ ⴰⵎⴰⵣⵉⵖ ⴷ ⵓⵙⵓⴼⵖ ⵏ ⵉⴷⵍⵉⵙⵏ. ⵍⵅⵅⵓ ⴰⴷ ⵎⵎⵓⵜⵜⵢⵖ 
ⴰⴷ ⵙⵙⵉⵡⵍⵖ ⵅⴼ ⵓⵏⴻⴱⴷⵓ ⴷ ⵜⵏⴼⵓⵙⵜ ⵏⵏⵙ : 
 ⵜⵉⵎⵙⴰⵔ ⵉⵎⵙⴰⵔⵏ ⴷⵉ ⵜⵏⴼⵓⵙⵜ ⵏ ⵓⵏⴻⴱⴷⵓ ⵎⴰⵕⵕⴰ ⴷ 
ⵜⵉⵍⴰⵡⵜ; ⵎⵙⴰⵔⵏⵜ ⴷⵉ ⴷⴷⵛⴰⵔ ⵏ ⵢⵖⵣⴰⵔ ⵓⵍⵉⵍⵉ ⴷⴳ ⵓⵙⴳⴳⵯⴰⵙ 
ⵏ 1986. ⵙⵙⵏⴼⵍⴻⵖ ⵉⵙⵎⴰⵡⵏ ⵏ ⵢⵡⴷⴰⵏ ⵏ ⵡⵏⴳⴰⵍ, ⵎⴰⵛⴰ, ⵢⵉⵏⵏⵉ ⵏ 
ⵉⵎⵓⵛⴰⵏ ⵊⵊⵉⵖ ⵜⵏ ⵙ ⵢⵉⵙⵎⴰⵡⵏⵏ ⵏⵙⵏ ⵏ ⵜⵉⴷⵜ. 
 ⴰⵏⴻⴱⴷⵓ ⵉⵜⴰⵍⵍⵙ ⵅⴼ ⵜⴰⵎⴰⵔⴰ ⴷ ⵓⵏⵥⴱⴰⵕ ⵉ ⴷⵉ ⵉⵜⴷⴷⴰⵔ 
ⵡⵏⵏⵉ ⵉⵜⵅⵙⵏ ; ⵜⵉⵎⵅⵙⴰ ⵣⴳ ⵉⵊⵊⵏ ⵓⵖⵣⴷⵉⵙ : ⵎⴰⵙⵉⵏ ⵉⵜⵅⵙ 
ⵏⵓⵏⵊⴰ ; ⵉⵏⵏⴷⵔⴻⴼ ⴷⵖⵢⴰ ⵉⵡⴹⴰ ⵓⵛⴰ ⵉⴱⴱⵓⴽ ⴷⴳ ⵓⵢⵍⵎⴰⵎ ⵏ 
ⵜⴰⵢⵔⵉ ⵏ ⵜⴰ. ⵡⵔ ⴽⵉⴷⵙ ⵉⵙⵙⵉⵡⵍ, ⵡⵔ ⴽⵉⴷⵙ ⵉⵎⵙⴰⴳⴰⵔ 
ⵃⵓⵎⴰ ⴰⴷ ⵉⵙⵙⵏ ⵜⴰⵏⵏⴰⵢⵜ2 ⵏⵏⵙ ⵏⵜⵜⴰⵜ, ⴰⴷ ⵉⵙⵙⵏ ⵜⵓⴼⵔⴰⵢⵜ3 ⵏⵏⵙ 
ⵏⵜⵜⴰⵜ. ⴷ ⵡⴰ ⴷ ⴰⵎⵅⵓⵎⴱⵍ ⵉ ⴷⵉ ⵜⵏⵇⵕⴰⴹⵏ ⴰⵟⵟⴰⵚ ⵏ ⵉⵔⵉⴼⵉⵢⵏ 
ⵅⵎⵉⵏⵉ ⵜⵜⵉⵍⵉⵏ ⵄⴰⴷ ⴷ ⵉⵎⵥⵥⵢⴰⵏⴻⵏ. ⵎⴰⵖⴰⵔ ⵡⵔ ⵏⵣⵎⵎⴰⵔ ⴰⴷ 
ⵏⵎⵀⴰⵔⴰⴷ ⴰⴽⴷ ⵉⵎⴰⵔⴰⵡⵏ ⵏⵏⵖ ⴷⴳ ⵓⵙⵏⵜⵍ ⵏ ⵜⴰⵢⵔⵉ, ⵎⵉⵏⵣⵉ ⴷ 
ⵉⵊⵊⵏ ⵟⵟⴰⴱⵓ ⵣⴳ ⵡⴰⵟⵟⴰⵚ ⵏ ⵉⵟⵟⴰⴱⵓⵜⵏ ⴷⵉ ⵉⴳⴷⵍ ⵓⵎⵀⴰⵔⵔⴷ 
ⵊⵔ ⵉⵎⴰⵔⴰⵡⵏ ⴷ ⵜⴰⵔⵡⴰ ⵏⵙⵏ. ⵙ ⵓⵢⴰ ⴰⵃⵏⵊⵉⵔ ⵏⵉⵖ ⵜⴰⵃⵏⵊⵉⵔⵜ, 
ⵉⴷⴷⴰⵃⴰ ⵏⵉⵖ ⵜⴷⴷⴰⵃⴰ ⴷⴳ ⵉⵢⵢⴰⵔ ⴰ ⵉⵙⵙⵓⵍⵙⵏ ⵙ ⵜⵉⵟⵟⴰⵡⵉⵏ 
ⵇⵇⵏⴻⵏⵜ. ⵎⴰⵛⴰ ⴷⴳ ⵓⵡⵜⵜⴰⵢ ⴰ ⵉⵜⵉⵍⵉ ⴷ ⵉⵎⵉⵣⵉ4 ⵅⴼ ⵉⵃⵏⵊⵉⵔⵏ 
ⵎⵉⵏⵣⵉ ⴷ ⴰⵡⵜⵜⴰⵢ ⵏ ⵜⵢⵓⵎⵉ ⵏ ⵜⵙⵉⴽⵓⵍⵓⵊⵉⵜ ⵓⵃⵏⵊⵉⵔ ; ⵍⵅⴷⵏⵏⵉ ⵉ 
ⵉⵙⵢⴰⵎ ⵉⵎⴰⵏ5 ⵏⵏⵙ : ⵎⴰ ⴰⴷ ⵢⵉⵍⵉ ⵉⵜⴱⵓⵔⵔⵓⵎ ⵏⵉⵖ ⵉⵜⴼⵓⵀⴰⵔⵜ, 
ⵎⴰ ⴷ ⴰⵔⵢⴰⵣ ⵏⵉⵖ ⴷ ⵎⴰⴳⴳⵯⴰⴷ... 

1 ⴰⵙⵓⴳⵜ ⵡⵏⵊⵓⴳ : obstacles 
2 ⴰⵔⵔⴰⵢ 
3 ⵎⵉⵏ ⵜⴰⵛⴰ 
4 ⵅⴰⵟⴰⵔ 
5 personnalité 

 ⴰⵢⴰ ⵉ ⵣⵎⵎⴰⵔⵖ ⴰⴷ ⵜ ⵉⵏⵉⵖ ⵅⴼ ⵓⵏⴻⴱⴷⵓ, ⵎⵉⵏⵣⵉ ⵙⵙⵉⵡⵍⵏ 
ⵅⴰⴼⵙ ⵉⵙⵍⵎⴰⴷⵏ ⵉ ⵉⵙⴳⴷⵏ ⵜⵉⵔⴰ ⵓⴷⵍⵉⵙ ⴷⵉ ⵜⵎⵣⵡⴰⵔⵜ ⵏⵙⵏ 
ⵉ ⴷ ⵖⴰ ⵢⴰⵙⵏ ⴰⵡⴰⵔⵏⵉ ⵜⴰ. ⵜⴰⵏⵎⵎⵉⵔⵜ. 

ⵄⵓⵎⴰⵔ ⵍⵎⴻⴷⴷⴰⵎ 
10 2016. 

ⵜⴰⵣⵡⵓⵔⵜ 

ⴰⵏⴻⴱⴷⵓ ⴷ ⵡⴰ ⴷ ⴰⵣⵡⵍ1 ⵏ ⵡⵏⴳⴰⵍ ⴰⵎⵣⵡⴰⵔⵓ ⵏ ⵍⵎⴻⴷⴷⴰⵎ 
ⵄⵓⵎⴰⵔ. ⴰⴷⵍⵉⵙ ⴰ ⴷ ⵜⴰⵎⴰⵔⵏⵉⵡⵜ ⵜⴰⵎⴰⵢⵏⵓⵜ ⴷⴳ ⵢⵉⵢⴰⵔ ⵏ 
ⵜⵙⴽⵍⴰ ⵜⴰⵎⴰⵣⵉⵖⵜ ⵉⵍⵍⵓⵥⵏ ⵜⵉⵔⴰ. ⴰⴷⵍⵉⵙ ⴰ, ⵉⴼⴼⵖ ⵜⴰⵡⴰⵍⴰ 
ⵜⴰⵎⵣⵡⴰⵔⵓⵜ ⴷ ⵉⵣⵢⵏⴰⵏ ⴷⴳ ⵡⵖⵎⵉⵙ « ⵜⴰⵡⵉⵣⴰ » ⴷⴳ 
ⵉⵙⴳⴳⵓⵙⴰ ⵏ 2001 ⴷ 2002. ⴰⵟⵟⴰⵚ ⵏ ⵉⵎⵖⵔⴰ ⴹⴼⴰⵕⵏ ⵎⵉⵏ 
ⵉⵜⵜⵉⵏⵉ ⵅⴼ ⵜⵎⵥⵉ ⵏⵏⵙ ⴷ ⵎⴰⵕⵕⴰ ⵎⵉⵏ ⴽⵉⴷⵙ ⴷ ⵢⵓⵙⵉⵏ ⵏ 
ⵜⴰⵥⵢⵓⴹⵉ ⴷ ⵜⴰⵕⵥⵓⴳⵉ. ⵓⴼⵉⵏ ⵓⵏⴳⴰⵍ ⴰⵔⵉⴼⵉⵢ ⵉⴽⵙⵙⵉ 
ⴰⵔⵔⵉⵎⵜ ⵏⵏⵙ ⴷⴳ ⵡⴰⵟⵟⴰⵚ ⵏ ⵡⵓⴷⵎⴰⵡⵏ. 
 ⴰⵙⵡⵉⵏⴳⵎ ⵏ ⵜⵎⵙⵎⵓⵏⵜ ⵢⵓⵙ ⴷ ⵉⵊⵊⵏ ⵜⵉⵍⴰⵡⵜ2 ⵏ ⵜⵙⴽⵍⴰ 
ⵜⴰⵔⵉⴼⵉⵢⵜ : ⵓⵏⴳⴰⵍ ⵉⴷⵔⵓⵙ ⵎⴰⵛⵉ ⵃⴰ ⴷⵉ ⴰⵔⵉⴼ ⵡⴰⵀⴰ ⵎⴰⵛⴰ 
ⴷⵉ ⵜⴰⵎⴰⵣⵖⴰ ⵎⴰⵕⵕⴰ. 
 ⵓⵏⴳⴰⵍ ⴰ ⵢⵓⵙ ⴷ ⴷ ⴰⵎⵣⵡⴰⵔ ⴷⴳ ⵡⵎⵃⵉⵣⵡⴰⵔ «ⴰⴱⵓⵍⵢⵓⵙ» 
ⵉ ⵜⴳⴳⴰ ⵜⵎⵙⵎⵓⵏⵜ ⵏ ⴰⵢⵜ ⵙⵄⵉⴷ ⵏ ⴷⴰⵔ ⵍⴽⴱⴷⴰⵏⵉ. ⴰⵡⴰⵔⵏ ⵉ 
ⵜⵓⵍⵍⵉⵣⵉⵏ3 “ⵎⴰⵔⵜⵛⵉⴽⴰ” ⵏ ⵎⵓⵃⵎⵎⴷ ⵍⵀⴰⵛⵎⵉ ⴷ ⵢⵓⵙⵉⵏ ⴷ 
ⴰⵎⵣⵡⴰⵔ ⴷⵉ ⵜⵏⴼⴰⵙ, ⴰⵏⴻⴱⴷⵓ ⵢⵓⵙ ⴷ ⴷ ⴰⵎⵣⵡⴰⵔ ⴷⴳ ⵡⵏⴳⴰⵍ. 
ⴰⵎⵃⵉⵣⵡⴰⵔ ⴰ ⵉⵜⴰⵔⵔⴰ ⵜⴰⵢⵏⵉⵜ ⵉ ⵜⵙⴽⵍⴰ ⵜⴰⵎⴰⵣⵉⵖⵜ 
ⵉⵜⵜⵡⴰⵔⵉⵏ ⴷⵉ ⴰⵔⵉⴼ, ⵜⴰⵙⴽⵍⴰ ⴰ ⵉⵙⵙⵏⵜⴰⵏ ⵜⵜⴳ ⵉⵚⵓⵕⴰⴼ ⵏⵏⵙ 
ⵉⵇⵓⴹⴰⴹⵏ, ⵅⵙⵏ ⴰⴷ ⵣⵣⵓⴳⴳⴰⵔⵜⵏ ⴷⵉ ⵢⵉⵎⴰⵍ ⴷ ⵉⵜⴰⵙⵏ. 
 ⴷ ⵜⵉⴷⵜ, ⴰⵏⴻⴱⴷⵓ ⵉⵙⵙⴰⵡⴰⵍ ⵅⴼ ⵜⵎⵥⵉ ⵓⵎⴰⵔⵓ. ⴰⵎⵖⵔⵉ 
ⵉⴹⴰⴼⴼⴰⵕ ⵉⵜ ⵣⴳ ⵓⵎⵣⵡⴰⵔ ⴰⵔ ⵓⵎⴳⴳⴰⵔ, ⴰⵙⵙ ⴰⵡⴰⵔⵏ ⵉ 
ⵡⴰⵙⵙ, ⵣⵉ ⵡⵎⵛⴰⵏ ⵖⵔ ⵡⵎⵛⴰⵏ, ⵎⴰⵏⴰⵢⴰ ⵉ ⵉⵍⵍⴰⵏ ⴷ ⵜⵓⴷⴰⵔⵜ ⴷⵉ 

1 Titre 
2 ⵎⵉⵏ ⵉⵍⵍⴰ (réalité) 
3 ⵜⵉⵏⴼⴰⵙ ⵜⵉⵇⵓⴹⴰⴹⵉⵏ (nouvelles) 

ⴷⴷⵛⴰⵔ «ⵉⵖⵣⴰⵔ ⵓⵍⵉⵍⵉ». ⴰⵡⴰⵍ ⵉⵛⴰⵔⵔⵣⵏ ⵜⵓⵍⵍⵉⵣⵜ1 
ⵉⴱⵟⵟⴰ ⵊⵔ ⵢⵉⵊⵊⵏ «ⵏⵛⵛ» ⵉⵜⵜⵉⵍⵉⵏ ⴷ ⴰⵜⴰⵔⵔⴰⵙ ⴷ ⵢⵉⵊⵊⵏ 
«ⵏⵛⵛ» ⴷ ⴰⵎⵇⵇⵔⴰⵏ ⵉⴽⵙⵉⵏ ⵍⵅⵣⵔⴰⵜ ⵏ ⴷⴷⵓⵏⵉⵜ. ⴷⴰ ⴷ ⵉⵊⵊⵏ 
ⵜⵛⵓⵏⵉ ⵏ ⵡⵏⴳⴰⵍ ⵎⴰⵏⵉ ⵎⴰⵕⵕⴰ ⵉⵔⵉⴼⵉⵢⵏ ⴰⴷ ⴰⴼⵏ ⵉⵊⵊⵏ ⵜⵙⵖⴰⵔⵜ 
ⴷⵉ ⵜⵓⴷⴰⵔⵜ ⵏⵙⵏ. 
 ⵓⵏⴳⴰⵍ ⴰ ⵉⵎⵙⴱⴹⴰ ⵅⴼ 12 ⵏ ⵢⵅⴼⴰⵡⵏ2, ⵎⴽⵓⵍ ⵉⵊ ⵣⵣⴰⵢⵙⵏ 
ⵙ ⵜⴼⵔⴰⵙ ⵏⵏⵙ ⵉⵎⵙⴱⴹⴰⵏ ⵅⴼ ⵡⵏⵏⵉⴹⵏ, ⵎⴰⵛⴰ ⵇⵇⵏⴻⵏⵜ ⵊⵔ ⴰⵙⵏⵜ 
ⵙ ⵜⴼⵔⴰⵙ ⵏ ⴷⴷⵛⴰⵔ ⵢⵓⵎⵙⵏⵜ ⴰⴷⵍⵉⵙ ⴰ ⵣⴳ ⵓⵎⵣⵡⴰⵔ ⴰⵔ 
ⵓⵎⴳⴳⴰⵔ. 
 ⴰⵏⴻⴱⴷⵓ ⵉⵙⵙⵏⵜⴰ ⵙ ⵜⵡⴰⵙⵉⵜ ⵏ ⵎⴰⵙⵉⵏ ⵣⵉ ⵜⵎⴷⵉⵏⵜ ⵖⵔ 
ⴷⴷⵛⴰⵔ ⵏⵏⵙ. ⵏⵜⵜⴰ ⴷ ⴰⵎⵃⴹⴰⵕ ⴷⵉ ⵏⵏⴰⴹⵓⵕ, ⵉⵔⵓⵃ ⴷⵉⵏ ⵃⵓⵎⴰ 
ⴰⴷ ⵉⵙⵉⵖⵉ ⵜⵉⵖⵓⵔⵉ ⴰⵎ ⵡⴰⵟⵟⴰⵚ ⵏ ⵉⵃⵓⴷⵔⵉⵢⵏ ⵏⵏⵉⴹⵏ ⴷⵉ 
ⵍⵎⵕⵕⵓⴽ ⵢⵓⵍⵍⵖⵏ ⵡⵔ ⵉⵜⵉⴼⵏ ⵎⴰⵏⵉ ⵖⴰ ⴰⵔⵏⵢⵏ ⵜⵉⵖⵓⵔⵉ, ⵉⵇⵇⴰⵏ 
ⴷ ⴰⴷ ⴰⴳⴳⵯⵊⵏ ⵅⴼ ⵉⵎⴰⵔⴰⵡⵏ3 ⵏⵙⵏ. ⵜⴰⵎⴰⵔⴰ ⴰ ⵏⵜⵜⴰⴼ ⵉⵜⵜ ⵙ 
ⵢⵉⵍⵙ ⵏ ⵎⴰⵙⵉⵏ : 
« ⵎⴰⵎⵛ ⵖⴰ ⴳⴳⵖ ⴰⴷ ⵖⴰⵔⵖ ⵏⵛⵛ ⵍⴱⴷⴰ ⵍⵍⵓⵥⵖ ?! ⵣⴳⴳⵯⴰⵎⵉ 
ⴷⴷⵓⵖ ⵖⵔ ⵏⵏⴰⴹⵓⵕ, ⵍⵅⵅⵓ ⴽⵕⴰⴹ ⵏ ⵉⵙⴳⴳⵓⵙⴰ, ⴷ ⵏⵛⵛ ⵄⵎⵎⴰⵔⵙ 
ⵜⵢⴰⵡⴰⵏⵜ ⵡⵔ ⵊⵊⵉⵡⵏⵖ, ⵜⴽⴽⴰⵔⵖ ⴷ ⵖⵔ ⵜⵓⴼⴼⵓⵜ ⵍⵍⵓⵥⵖ, ⴽⴽⴰⵍⵖ 
ⵙ ⵡⴰⵙⵙ ⵍⵍⵓⵥⵖ, ⵜⵏⵓⵙⵖ ⵍⵍⵓⵥⵖ. ⵎⴰⵎⵛ ⵜⴳⴳⴰ ⵜⵖⵓⵔⵉ ⵉ ⵖⴰ 
ⵖⴰⵔⵖ ?» 
 ⴰⵔⵏⴷⴰⴷ ⵉ ⵡⵓⴷⵎ ⴰ ⴰⴱⴰⵔⵛⴰⵏ ⴷⵉⵏⵏⵉ ⵉⵊⵊⵏ ⵡⵓⴷⵎ ⵉⵛⵏⴰ 
ⵉⵜⵜⵊⵊⴰ ⴰⵎⵖⵔⵉ ⵉⵜⵜⴷⴷⴰⵔ ⴰⴽⴷ ⵓⵎⴰⵔⵓ ⵛⴰ ⵏ ⵡⴰⴽⵓⴷ ⵉⵛⵏⴰ. 
ⴰⵎⵏⵏⵉ ⵜⵜⵖⵉⵎⴰ ⵜⴰⵢⵔⵉ ⵜⵣⴷⵖ ⴰⴷⵍⵉⵙ ⴰ ⵣⴳ ⵓⵙⵏⵜⵉ ⴰⵔ 
ⵡⵏⴼⴰⵔⴰⵔ. 

1 Récie 
2 Chapitres 
3 les parents 

 ⵖⵔ ⵓⵎⴰⵔⵓ ⵜⴰⵢⵔⵉ ⵜⵎⵙⴱⴹⴰ ⵅⴼ ⵙⵉⵏ ⵏ ⵡⴰⵏⴰⵡⵏ1 : ⵜⴰⵢⵔⵉ 
ⴷⵉ ⴷⴷⵛⴰⵔ ⴷ ⵜⴰⵢⵔⵉ ⴷⵉ ⵜⵎⴷⵉⵏⵜ ; ⵜⴰⵢⵔⵉ ⵏ ⴷⴷⵛⴰⵔ ⵜⵜⵉⵍⵉ 
ⵣⵉ ⵍⴰⴳⴳⵯⴰⵊ, ⵜⵜⵉⵍⵉ ⴱⵍⴰ ⴰⵡⴰⵍ, ⵜⵜⵉⵍⵉ ⵙ ⵡⵙⴼⴰⵔⵏⴻⵏ, ⵙ 
ⵜⵉⵟⵟⴰⵡⵉⵏ, ⵜⴰⵢⵔⵉ ⵜⵜⵉⵍⵉ ⵖⵔ ⵜⴰⵍⴰ. ⵎⴰⵙⵉⵏ ⵉⵡⴹⴰ ⴷⵉ 
ⵜⵔⴰⵛⵛⴰ ⵏ ⵏⵓⵏⵊⴰ, ⵎⴰⵛⴰ ⵜⴰⵢⵔⵉ ⴰ ⵜⵇⵇⵉⵎ ⵜⵓⵢⵍ ⵊⵔ ⵓⵙⵓⵙⵎ ⴷ 
ⵡⴰⵡⴰⵏ2 ⵜⵏⵏⵓⵖ ⵊⵔ ⴰⵙⵏ. ⵜⵎⵎⵓⵕⴹⵚ ⵙ ⵡⴰⵡⴰⵍ ⵏ ⵢⵡⴷⴰⵏ ⴷ 
ⵉⵅⵍⵍⴰⴹⵏ. 
 ⴷⴳ ⵓⵖⵣⴷⵉⵙ ⵏⵏⵉⴹⵏ, ⵜⵉⴼⵔⴰⵙ ⵏ ⴷⴷⵛⴰⵔ ⵛⵛⵓⵔⵏⵜ ⴰⴷⵍⵉⵙ 
ⴰ, ⵙ ⵎⴰⵎⵛ ⵙⵄⴷⴷⵓⵏ ⵉⵎⵣⴷⴰⵖ ⵓⵙⵙⴰⵏ ⵏⵙⵏ, ⵙ ⵡⴰⵥⵕⵉ ⵓⴳⴰⵎⴰ 
ⵏ ⵢⵖⵣⴰⵔ ⵓⵍⵉⵍⵉ. 
 ⴰⵏⴻⴱⴷⵓ ⵉⵜⵜⴰⵍⵙ3 ⵜⵓⴷⴰⵔⵜ ⵏ ⵡⴰⵟⵟⴰⵚ ⵏ ⵉⵜⴰⵔⵔⴰⵙⵏ ⵙ 
ⵢⵉⵙⵎ ⴷ ⴰⵎⴰⵣⵉⵖ. ⴰⴷ ⵜⴰⴼⵎ ⵟⵓⵛⴰ, ⵜⵍⴰⵢⵜⵎⴰⵙ, ⴱⵓⵢⵔⵢⵣⴰⵣⵏ, 
ⵉⵣⵔⵉ, ⵙⵉⴼⴰⵡ, ⵜⴰⵣⵉⵔⵉ, ⵜⵉⵍⴻⵍⵍⵉ, ⵟⵓⵟⵓ ⴷ ⵓⵙⴽⴽⵓⵔ ⵎⴽⵓⵍ 
ⵉⵊⵊ ⵣⵣⴰⵢⵙⵏ ⵙ ⵜⵎⵛⴰⵏⵜ ⵏⵏⵙ ⴷⵉ ⵜⵓⴷⴰⵔⵜ ⵏ ⵓⵎⴰⵔⵓ. 
 ⴷⴳ ⵓⵎⴳⴳⴰⵔ, ⵜⵜⵖⵉⵎⴰⵏⵜ ⵜⵉⵔⴰ ⴰ ⵊⵔ ⵉⴼⴼⴰⵙⵏ ⵏⵏⵖ ⴷ 
ⵜⵉⵣⵎⵎⴰⵔ ⵉⴹⴼⴰⵕⵏⵜ ⵜⵉⵣⵎⵎⴰⵔ ⵉⵣⵡⴰⵔⵏⵜ, ⵣⵣⴰⵢⵙ ⴰⴷ ⵏⵉⵏⵉ : 
ⴰⵇⵇⴰ ⴰⵡⵎ ⵓⵏⴳⴰⵍ ⴰⵔⵉⴼⵉⵢ ⵉⵙⵙⵏⵜⴰ ⵉⵚⵓⵕⴰⴼ ⵖⵔ ⵜⵙⴽⵍⴰ. 

ⵄⴰⴱⴷⵍⵎⵓⵟⵟⴰⵍⵉⴱ ⵣⵉⵣⴰⵡⵉ ⴷ ⵄⴰⴱⴷⵍⵄⴰⵣⵉⵣ ⵄⴰⴷⴷⴰ. 

1 ⴷⴷⵇ (genre) 
2 ⴰⵙⴷⵃⵉ 
3 ⵉⵜⵄⴰⵡⴰⴷ 



 

1 
ⵜⴰⵢⴰⴼⵓⵜ 

ⵙⴰⵍⴰ ⵓⵙⴳⴳⵯⴰⵙ ⵏ ⵜⵖⵓⵔⵉ, ⵜⵙⴰⵍⴰ ⴰⴽⵉⴷⵙ ⵜⴰⵎⴰⵔⴰ ⴷ 
ⵍⴰⵥ, ⴷ ⵍⴰⴳⴳⵯⴰⵊ ⵅⴼ ⵉⵎⴰⵔⴰⵡⵏ1 ⴷ ⵜⴰⵡⵎⴰⵜ, ⴷ ⵜⵏⵓⴽⵔⴰ 

ⵣⵉⵛ ⵎⴽⵓⵍ ⵜⵓⴼⴼⵓⵜ.  
 ⵉⴽⵙⵉ ⵡⵏⵥⴰⵕ, ⵉⴱⴷⴷ ⵓⵚⵎⵎⵉⴹ ⵏ ⵜⵊⴰⵔⵙⵜ2 ⵙ ⵓⵇⵓⵛⵛⵃ 
ⵏⵏⵙ ⴷ ⵜⵚⵎⴹ ⵏⵏⵙ, ⵉⴼⵙⵉ ⵡⴷⴼⵍ ⵅⴼ ⵜⵇⵉⵛⵛⴰⵜⵉⵏ ⵏ ⵉⴷⵓⵔⴰⵔ, 
ⵉⴷⵡⵍ ⴷ ⴰⵎⴰⵏ ⵉⵜⵜⵏⵙⵙⵉⵙ ⴰⴽⴷ ⵜⵙⵉⵍⵍⵢⵉⵡⵉⵏ ⵉⵜⵜⴰⵡⵢⵏ ⵖⵔ 
ⵉⵖⵣⵔⴰⵏ. 
  
 ⵉⵙⵙⵏⵜⴰ ⵓⵏⴻⴱⴷⵓ, ⵉⵙⵙⵏⵜⴰ ⴰⴽⵉⴷⵙ ⵍⵃⵎⵓ ⴷ ⴰⵔⴱⵓ. ⵜⴰⴼⵓⵛⵜ 
ⵜⵣⵔⵓⴼⴰ ⵎⵉⵏ ⵉⵖⵎⵢⵏ ⵅⴼ ⵡⵓⴷⵎ ⵏ ⵜⵎⵓⵔⵜ, ⵢⵓⵣⵖ ⵉⵎⵏⴷⵉ ⴷ 
ⵢⵉⵔⴷⵏ ⴷ ⵜⵓⴳⴰ3 ⴷⴳ ⵢⴻⵢⵔⴰⵏ ⵢⵉⵔⵉⵡⵏ ⴷ ⵉⴷⵎⵔⴰⵡⵏ ⴷⵉ 
ⵜⵡⴰⵖⵣⵏⵜ ⵜⵙⵓⵏⵜⴰⵡⵉⵏ. ⵙⵖⵉⵏ ⵉⵛⵡⵡⴰⵍⵏ ⵉⵎⵢⵔⴰⵏ ⴷ ⵜⴱⴰⵏⵜⴰⵡⵉⵏ 
ⴷ ⵜⵛⵓⵛⵛⴰⵢ ⵏ ⵜⵥⴹⵏⵜ. ⵇⵇⵏⴻⵏ ⵜⵉⵖⵓⵏⴰⵎ ⵉ ⵉⴹⵡⴹⴰⵏ ⵏⵙⵏ. ⴼⴼⵖⵏⵜ 
ⵉⴷ ⵜⵖⴰⵔⴷⵎⵉⵡⵉⵏ ⴷ ⵉⴼⵉⵖⵔⴰⵏ ⵣⴳ ⵉⵅⵓⴱⴰⵛ ⵏⵙⵏ, ⵎⵎⵓⵍⵍⵖⵏ ⴷ 
ⴰⵔⵣⵣⵓⵏ ⵎⵉⵏ ⵖⴰ ⵛⵛⵏ ⴷ ⵡⵓⵎⵉ ⵖⴰ ⵇⵇⵙⵏ. 
 
 ⵉⵊⵊⴰ ⵎⴰⵙⵉⵏ ⵜⴰⵎⴷⵉⵏⵜ ⵏ ⵏⵏⴰⴹⵓⵕ ⴰⵡⴰⵔⵏ ⵉ ⵡⴰⵎⵉ ⵉⵙⵙⵄⴷⵓ 
ⴰⴽⴰⵢⴰⴷ4 ⴷⵉ ⵜⵖⵓⵔⵉ ⵏ ⵓⵎⴳⴳⴰⵔⵓ ⵓⵙⴳⴳⵯⴰⵙ. ⵉⵟⵟⴼ ⵍⴽⴰⵔ 

                                                           
1 ⵍⵡⴰⵍⵉⴷⵉⵏ  
2 ⵍⵎⵛⵜⴰ  
3 ⴰⵔⴱⵉⵄ 
4 ⵍⵎⵜⵉⵃⴰⵏ 

 ⵉ 

ⵉⵏⵢⴰ ⵃⵓⵎⴰ ⴰⴷ ⵉⵎⵎⵓⴷⴷⵓ1 ⵖⵔ ⴽⴱⴷⴰⵏⵉ ⴷ ⵢⵓⵙⵉⵏ ⵅⴼ ⵓⵜⴰ-
ⵔⴰⵎ2 ⵏ ⵏⵏⴰⴹⵓⵕ ⵢⵉⴳⴳⵯⵊⵏ ⵅⴰⴼⵙ ⵙ ⵙⵉⵏ ⵡⴰⴳⵏⴰⵔⵏ ⴷ ⵙⵎⵓⵙ3 ⵏ 
ⵉⴽⵉⵍⵓⵎⵉⵜⵔⵏ. 
 ⵢⵉⵡⴹ ⵖⵔ ⵢⵖⵣⴰⵔ ⵓⵍⵉⵍⵉ, ⵜⴰⵎⵓⵔⵜ ⵎⴰⵏⵉ ⴷ ⵉⴼⵔⵓⵔⵉⵢ ⵣⵉ 
ⵜⵎⵍⵍⴰⵍⵜ ⴰⵎ ⵓⴼⵉⵍⵍⵓⵙ, ⵎⴰⵏⵉ ⵉⵕⵥⵎ ⵜⵉⵟⵟⴰⵡⵉⵏ ⵏⵏⵙ, ⵎⴰⵏⵉ ⵉⵔⵓ 
ⵉⵙⵖⵓⵢⵢ ⴷⵉ ⵜⵡⴰⵍⴰ ⵜⴰⵎⵣⵡⴰⵔⵓⵜ, ⵎⴰⵏⵉ ⵉⵍⵎⴷ ⴰⵡⴰⵍⵏ 
ⵉⵎⵣⵡⵓⵔⴰ ⵏ ⵜⵎⴰⵣⵉⵖⵜ ⴷⴰⵙ ⵜⵙⵙⵓⵟⵟⴹ ⵢⵎⵎⴰⵙ ⴰⴽⴷ ⵓⵖⵉ 
ⵢⵉⵥⵉⴹⵏ. ⵉⵙⵙⴰⵔⵙ ⴰⴹⴰⵕ ⵏⵏⵙ ⵅⴼ ⵓⵛⴰⵍ ⵏ ⵜⵎⵓⵔⵜ ⵏⵏⵙ, ⵢⵓⵛⴰ 
ⴰⴽⴷ ⵢⵉⵅⴼ ⵏⵏⵙ ⴰⵅⵎⵉ ⵜ ⵜⵜⴽⵙⵉ ⵊⵔ ⵉⴼⴰⵙⵙⵏ ⵏⵏⵙ, ⵜⴰⵔⵔⵉ ⵜ 
ⵉⴷ ⵖⵔ ⵢⴷⵎⴰⵔⵏ ⵏⵏⵙ ⵜⵥⵎⵎ ⵉⵜ ⵖⴰⵔⵙ ⵎⴰⵎⵛ ⵜⵜⴳⴳ ⵜⵢⵎⵎⴰⵜ 
ⵉ ⵓⵙⵢⵎⵉ ⵏⵏⵙ. ⵜⴰⵎⵓⵔⵜ ⵏⵏⵙ ⵉⵜⵜⵅⵙ ⵉⵜⵜ, ⵜⵜⵅⵙ ⵉⵜ, 
ⵉⵕⵓⵛⵛⴹ4 ⵉⵜⵜ ⵎⴰⵎⵛ ⵕⵓⵛⵛⴹⵏ ⵡⴰⵙⴹⴰⵡⵏ ⵉⵎⵎⴰⵜⵙⵏ ⵉ ⵉⴹⵡⵉⵏ 
ⴰⵟⵟⴰⵚ ⵣⴳⴳⵯⴰⵎⵉ ⵃⵓⵎⴰ ⴰⴷ ⵜⵢⵎⴰⵔ ⵎⵉⵏ ⴷ ⴰⵙⵏ ⵖⴰ ⵜⵡⵛ ⴰⴷ 
ⵛⵛⵏ. 

 ⵉⵙⵇⴰⵔⵇⴱ ⴷⵉ ⵜⵡⵡⴰⵔⵜ ⵏ ⵜⴰⴷⴷⴰⵔⵜ ⵏⵙⵏ. ⵜⵏⵏⵓⵕⵥⵎ ⴷ, 
ⵜⵙⵙⵉⵊⵊ ⴷ ⵉⵎⵎⴰⵙ ⵟⵓⵛⴰ ⵜⴱⴱⵉⵔⵀ5 ⵡⴰⵎⵉ ⴷⴰⵢⵙ ⵜⵏⵟⵃ, 
ⵜⵙⴼⴰⵔⵏⴻⵏ ⵖⴰⵔⵙ ⵓⵛⴰ ⵜⵏⵏⴰ ⴰⵙ : 
 - ⴰⵔⵔⴰⵇⵜ ⵣⵣⴰⵢⵛ ⴰ ⵎⵎⵉ ⵎⴰⵙⵉⵏ ⵉⵏⵓ ! ⴰⴷⴼ ⴷ ! ⵏⵕⵓⵛⵛⴹ 
ⵉⵛⴽ ⴰⵟⵟⴰⵚ ⴰⵟⵟⴰⵚ ! 

1 Voyager 
2 ⵍⵖⴰⵔⴱ 
3 45 
4 ⵉⵜⵜⵡⴰⵃⵛ 
5 ⵜⴼⴰⵔⵃ 

 ⵉⵚⵚⵓⵕⴼ ⵜⴰⵏⴱⴷⴰⵜⵜ ⵏ ⵜⵡⵡⴰⵔⵜ ⵏ ⵜⴰⴷⴷⴰⵔⵜ, ⵉⵟⵟⴼ ⴰⴼⵓⵙ 
ⵉ ⵢⵎⵎⴰⵙ, ⵉⵙⵙⵓⴷⵎ ⵉⵜ. ⵜⵇⴰⴷ ⴰⵜ, ⵜⵙⵙⴽ ⴰⵙ ⵜⴰⵔⵇⵇⴰ ⵓⴼⵓⵙ 
ⵅⴼ ⵓⵣⵍⵍⵉⴼ, ⵜⵙⵙⵇⵙⴰ ⵜ : 
 - ⵜⵙⴰⵍⵉⴷ ⵜⵉⵖⵓⵔⵉ ⵏⵏⵛ ⴰ ⵎⵎⵉ ⵉⵏⵓ ⵏⵉⵖ ? ⵜⵙⵙⵄⴷⵓⴷ ⵛⴰ 
ⵓⴽⴰⵢⴰⴷ ⵏⵉⵖ ? 

ⵉⵙⴼⴰⵔⵏⴻⵏ, ⵓⵛⴰ ⵉⵔⵔⴰ ⵅⴰⴼⵙ : 
 - ⵡⴰⵀ ⴰ ⵉⵎⵎⴰ ⵙⴰⵍⵉⵖ ⵜⵉⵖⵓⵔⵉ, ⵙⴰⵍⵉⵖ ⴰⴽⴰⵢⴰⴷ, 
ⴰⵙⴳⴳⵯⴰⵙ ⴰ ⵙ ⵡⵙⵎⵓⵔⵙ1 ⵎⴰⵍⴰ ⵉⵅⵙ ⴰⵕⴱⴱⵉ. 

 ⵉⵇⵇⵉⵎ ⵎⴰⵙⵉⵏ ⵉⵜⵜⵔⴰⵊⴰ ⵜⴰⵢⴰⴼⵓⵜ ⵏ ⵢⵉⵔⵉⵎ2, ⵎⴰⵛⴰ ⵉⵊⵊⵏ 
ⵜⵎⵙⵍⴰⵢⵜ ⵉⵙⵙⵏ ⵉⵜⵜ ⵏⵜⵜⴰ ⵡⴰⵀⴰ, ⵡⵔ ⵜⵜ ⵉⵙⵙⵉⵏ ⵛⴰ ⵍⵡⴰⵛⵓⵏ 
ⵏⵏⵙ ; ⵏⵜⵜⴰ ⵉⵙⵙⵏ ⴱⵍⵍⵉ ⵡⵔ ⵉⵜⴰⵍⵉⵢ ⵛⴰ ⴰⵙⴳⴳⵯⴰⵙ ⴰ ⵖⵔ 
ⵡⵙⵡⵉⵔ3 ⵡⵉⵙ ⴽⵕⴰⴹ4 ⵏ ⵡⵍⵎⵓⴷ ⴰⵍⵎⵎⴰⵙ5. ⵎⵉⵏⵣⵉ ⵡⵔ 
ⵉⵖⵔⵉ ⵛⴰ ⴰⵎⵛⵏⴰⵡ ⵉⵏⵍⵎⴰⴷⵏ ⵏⵏⵉⴹⵏ ; ⵜⵓⵖⴰ ⵉⵜⵉⵏⵏⵉⴳ6, ⴰⵔⵏⵉ ⵅⴰⴼⵙ 
ⴱⵍⵍⵉ ⵏⵜⵜⴰ ⵡⵔ ⵉⵙⵙⵄⴷⵓ ⵉⵔⵉⵎ ⴷⵉ ⵎⴰⵕⵕⴰ ⵎⵉⵏ ⵉⵖⵔⴰ, 
ⵎⵉⵏⵣⵉ ⵛⴰ ⵏ ⵉⵙⵍⵎⴰⴷⵏ ⵡⵔ ⵜ ⵊⵊⵉⵏ ⴰⴷ ⵢⴰⴷⴼ ⵖⴰⵔⵙⵏ ⵃⵓⵎⴰ ⴰⴷ 
ⵉⵙⵙⵄⴷⵓ ⵉⵔⵉⵎ. ⵙ ⵓⵢⴰ ⵜⵓⵖⴰ ⵉⵙⵙⵏ ⴱⵍⵍⵉ ⵏⵜⵜⴰ ⴰⴷ ⵉⵣⵔⵓ7 
ⴰⵙⴳⴳⵯⴰⵙ ⴰ. ⵎⴰⵛⴰ ⵉⵎⵎⴰⵙ ⵜⵖⵉⵍ ⴰⵙ ⵎⵎⵉⵙ ⴰⴷ ⵉⵙⵎⵓⵔⵙ. 
ⵜⵓⵖⴰ ⵜⵜ ⵍⴱⴷⴰ ⵜⵇⵇⴰⵔ ⴰⵙ : «ⵎⴰⵍⴰ ⵜⵙⵎⵓⵔⵙⴷ ⴰⵙⴳⴳⵯⴰⵙ ⴰ 
ⴰ ⵎⵎⵉ ⵉⵏⵓ, ⴰⴷ ⴰⵛ ⴳⴳⵖ ⵓⵔⴰⵔ ⵙ ⵙⴽⵙⵓ ⵅⴼ ⵢⵊⴹⴰⴹ. » 

1 ⴰⵡⴰⴹ ⵖⵔ ⵎⵉⵏ ⵏⵙⵙⵉⵜⵉⵎ (Réussite) 
2 Résultat d’examen 
3 Niveau 
4 3 
5 Enseignement secondaire 
6 ⵡⵔ ⴷ ⵉⵜⵉⵙ 
7 ⵡⵔ ⵢⵉⵡⵉⴹ ⵎⴰⵏⵉ ⵉⵅⵙ (Echouer) 

 ⵏⵜⵜⴰ ⵉⵜⴰⵔⵔⴰ ⵅⴰⴼⵙ ⴷⴳ ⵡⵓⵍ ⵏⵏⵙ : « ⵜⵉⵡⵛⵛⴰ ⵣⵉⵛ ⴰ ⵉⵎⵎⴰ 
ⴰⴷ ⵉⵙⵎⵓⵔⵙ ⵎⵎⵉⵎ ! ⵎⵎⵉⵎ ⵉⵣⵔⵓ ⵣⵉ ⵎⵍⵎⵉ ! » 

 ⵉⵜⵜⵙⵍⴰ ⵉ ⵢⵉⵊⵊⵏ ⵓⵍⴰⵖⵉ - ⵏⵜⵜⴰ ⵊⵔ ⵢⵉⴹⵚ ⴷ ⵜⵏⵓⴽⵔⴰ - 
ⵢⵓⵙ ⴷ ⵣⴳ ⵡⵣⵇⴰⵇ ⵏ ⵜⴰⴷⴷⴰⵔⵜ. ⵉⵕⵥⵎ ⴷ ⵜⵉⵟⵟⴰⵡⵉⵏ ⵏⵏⵙ, 
ⵍⵅⴷⵏⵏⵉ ⵉⵜⵙⵍⴰ : « ⵎⴰⵙⵉⵏ ! ⴰ ⵎⴰⵙⵉⵏ ! ⴽⴽⴰⵔ ⵙⵙⵏⵏⵉ ⵣⴳ 
ⵢⵉⴹⵚ!» 
 ⵉⵏⵏⵓⵃⵎⵣ ⴷⵉ ⵜⴰⵙⵙⵓⵜ, ⵉⵕⵥⵎ ⴰⵇⵎⵎⵓⵎ ⵃⵓⵎⴰ ⴰⴷ ⵅⴰⴼⵙ ⴷ 
ⵉⵔⵔ : 

- ⴰⵀ ⴰ ⵉⵎⵎⴰ ! ⵎⵉⵏ ⵜⵅⵙⴻⴷ ? 
ⵜⵏⵏⴰ ⴰⵙ ⵏⵜⵜⴰⵜ ⵙ ⵡⵏⵀⴰⴹ : 
- ⴽⴽⴰⵔ ⵙⵙⵏⵏⵉ ⵏⵉⵖ ⴰⴽⵉⴷⵛ ⴷ ⴰⴷⴼⵖ ⵙ ⵢⵉⵊⵊⵏ ⵓⵍⴽⴽⵓⴹ ! 
ⵉⵔⵔⴰ ⵅⴰⴼⵙ ⵏⵜⵜⴰ : 
- ⵊⵊ ⴰⵢⵉ ⴰⴷ ⵟⵟⵚⵖ ⵛⵡⴰⵢ ⵄⴰⴷ ⴰ ⵉⵎⵎⴰ ! ⵢⴰⴽ ⵍⵅⵅⵓ ⴷ 

ⴰⵕⵕⵏⴹⴰⵏ, ⵎⴰⵢⵎⵎⵉ ⵖⴰ ⴽⴽⴰⵔⵖ ⵏⵛⵛ ⵣⵉⵛ ? 
ⵜⵏⵏⴰ ⴰⵙ ⴷ ⵉⵎⵎⴰⵙ : 

 - ⴽⴽⴰⵔ ⵙⵙⵏⵏⵉ ⴰⵇⵇⴰ ⵜⴰⴼⵓⵛⵜ ⵜⵉⵡⵡⴹ ⴰⵎⵎⴰⵙ1 ⵓⵊⵏⵏⴰ ! ⴰⵇⵇⴰ 
ⵍⴱⵓⵛⵜⴰ2 ⵢⵉⵡⵉⵢ ⴰⵛ ⴷ ⵉⵊⵊⵏ ⵜⴱⵔⴰⵜ, ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ 
ⵜⵓⵙ ⴰⵛ ⴷ ⵣⵉ ⵏⵏⴰⴹⵓⵕ. 

ⵃⴰ ⵜⵉⴷⴰⵔ ⴷ ⵜⴰⴱⵔⴰⵜ, ⵉⵔⵎⵙ3 ⴷⵖⵢⴰ ⴱⵍⵍⵉ ⴷ ⵜⵢⴰⴼⵓⵜ ⵏ 
ⵢⵉⵔⵉⵎ ⵉ ⴷⴰⵢⵙ ⴷ ⵢⵓⵙⵉⵏ. ⵉⵥⵥⴰⵕⵢⴹ ⵅⴰⴼⵙ ⴰⵖⵉⵍ ⵉⵏ 
ⴷⴷⵓⵔⵉ ⵣⵉ ⵜⵓⵖⴰ ⵢⴷⵔⴰ, ⵉⵚⵓⵔ ⵉⴱⴷⴷ ⴰⵎ ⵓⵢⴰⵥⵉⴹ ⵉⵣⵔⵓⵣⴰ 
ⴰⴼⵔⵉⵡⵏ ⵏⵏⵙ. ⵉⵕⵥⵎ ⴰⵇⵎⵎⵓⵎ ⵉⵔⵜⴰ4 ⴰⵎ ⵓⵖⵉⵍⴰⵙ ⵉⵊⵊⵉⵡⵏⴻⵏ 

1 ⵍⵡⵚⵟ 
2 ⵡⵏⵏⵉ ⴷ ⵉⵜⴰⵡⵢⵏ ⵜⵉⴱⵔⴰⵜⵉⵏ 
3 ⵉⴼⵀⵎ 
4 ⴱⵏⴰⴷⵎ ⵉⵜⵉⵔⵜⴰ ⵅⵎⵉ ⴷⴰⵢⵙ ⵉⴹⵚ 

ⴰⵙⵔⴰⴹ ⴷⴳ ⵡⵢⵙⵓⵎ. ⵉⵟⵟⴼ ⴷ ⵜⴰⵙⵙⵓⵜ ⵏⵏⵙ ⵉⴹⴼⵚ ⵉⵜⵜ, 
ⵉⴽⵙⵉ ⵜⵜ ⵉⵙⵙⴰⵔⵙ ⵉⵜⵜ ⵅⴼ ⵍⵛⵜⵓ ⴷⴳ ⵡⴰⵍⵍⴰⵖ1 ⵏ ⵡⵅⵅⴰⵎ. 
ⵢⵓⴷⴼ ⵖⵔ ⵡⴰⵔⵛⵏ, ⵢⴰⵔⴷ ⴰⵎⴰⵏ ⵣⴳ ⵡⵇⴱⵓⵛ, ⵉⵙⵙⵉⵔⴷ 
ⵣⵣⴰⵢⵙⵏ ⵉⴼⴰⵙⵙⵏ ⴷ ⵓⵖⵎⴱⵓⴱ ⵏⵏⵙ, ⵉⵙⵙⴼⴹ ⵉⵜⵏ ⵙ ⵢⵉⵊⵊⵏ 
ⵣⵣⵉⴼ. ⵉⵕⵥⵎ ⴷ ⵜⴰⵡⵡⴰⵔⵜ, ⵉⵙⵙⵉⵊⵊ ⴷ ⵙ ⵓⵣⵍⵍⵉⴼ, ⵜⵡⵜⵉ 
ⵜ ⵉⴷ ⵜⴼⵓⵛⵜ ⵙ ⵟⵟⵢⴰ ⵏⵏⵙ ⵖⵔ ⵜⵉⵟⵟⴰⵡⵉⵏ ⵉ ⵉⴷⵡⵍⵏ ⵜⵡⴰⵇⵇⵏⴻⵏⵜ. 
ⵉⴼⴼⵖ ⵖⵔ ⵡⵣⵇⴰⵇ, ⵢⵓⴼⴰ ⴷⵉⵏ ⵉⵎⵎⴰⵙ, ⵜⵇⵇⵉⵎ ⴷⵉ ⵜⵉⵔⵉ 
ⵜⵙⵙⵉⴼⵉⴼ ⴰⵔⵏ ⵙ ⴱⵓⵙⵢⵢⴰⵔ ⴷⴳ ⵡⵏⴷⵓ ⵉ ⵖⴰ ⵜⴳⴳⵯ ⴷ ⴰⵔⵛⵜⵉ 
ⵉ ⵡⵖⵔⵓⵎ. ⵜⵓⵖⴰ ⵅⴼ ⵓⵖⵣⴷⵉⵙ ⵏⵏⵙ ⵣⵓⵍⵉⵅⴰ ⵉⵍⵍⵉⵙ 
ⵜⵙⵙⵉⵔⵉⴷ ⵜⵉⵥⵡⴹⵉⵡⵉⵏ ⴷ ⵜⵖⵏⵊⴰⵢⵉⵏ ⴷ ⵉⴼⵏⵊⴰⵍⵏ. 
 ⵉⵏⵏⴰ ⴰⵙⵏⵜ ⵙ ⵢⵉⵊⵊⵏ ⵜⵏⵉⵖⵜ ⴷ ⵜⴰⵃⴰⵔⵛⴰⵡⵜ ⴰⵎⵛ ⵄⴰⴷ ⵉⵛⵎⵎⵣ 
ⵜⵉⵟⵟⴰⵡⵉⵏ : 

- ⴰⵣⵓⵍ ⴰ ⵉⵎⵎⴰ ! ⴰⵣⵓⵍ ⴰ ⵣⵓⵍⵉⵅⴰ ! 
    ⴰⵔⵔⵉⵏⵜ ⵉⴷ ⵅⴰⴼⵙ ⴷⵉ ⵜⵡⴰⵍⴰ ⴷ ⵉⵛⵜ : 

- ⴰⵣⵓⵍ ⴰ ⵎⴰⵙⵉⵏ ! 
 ⵉⴱⴷⴷ ⴰⵔⵏⴷⴰⴷ ⵏ ⵢⵎⵎⴰⵙ, ⵢⵓⴷⴰⵔ ⴰⴷ ⴰⵙ ⵉⵙⵙⵓⴷⵎ 
ⴰⴼⵓⵙ, ⵉⵙⵙⵉⵖ ⴰⵙ ⴰⴼⵓⵙ ⵉ ⵡⵍⵜⵎⴰⵙ. ⵜⵡⵜⴰ ⵟⵓⵛⴰ ⵖⵔ ⵡⵃⵙⵉⵏ, 
ⵜⴽⴽⵙ ⴷ ⵙⵙⵏⵏⵉ ⵜⴰⴱⵔⴰⵜ ⵏⵏⵉ, ⵜⵡⵛⴰ ⴰⵙ ⵜⵜ. ⵉⵟⵟⴼ ⵉⵜⵜ ⵙ 
ⵉⵊⵊⵏ ⵓⴼⵓⵙ, ⵉⵕⵥⵎ ⵉⵜⵜ ⵙ ⵡⵏⵉⵏⴹⵏ, ⵉⵙⵙⵓⴼⵖ ⴷ ⵣⴳ ⵓⵎⴰⴷⴰⴼ2 
ⵏⵏⵙ ⵜⴰⵎⵛⵓⵎⵜ ⵏⵏⵉ ⵏ ⵜⵢⴰⴼⵓⵜ ⵜⵏⵏⴻⴹⴼⵚ. ⵔⴰⵎⵉ ⵜⵜ ⵉⵕⵥⵎ ⵢⵓⴼⴰ 
ⵢⵓⵔⴰ ⴷⴰⵢⵙ : “ⵉⵣⵔⵓ”. ⵉⵣⵡⵖ ⴰⵙ ⵓⵖⵎⴱⵓⴱ, ⵉⴷⵡⵍ ⴰⵙ ⴰⵎ 
ⵟⵟⵓⵎⵄⵟⵉⵛ, ⵢⵓⵛⴰ ⴰⴽⴷ ⵜⵎⵙⵙⵉ ⵜⵓⵍⵉⵢ ⴰⵙ ⴷ ⵣⴳ ⵉⴹⴰⵕⵏ ⴰⵔ 
ⵓⵣⵍⵍⵉⴼ. ⵍⵅⴷⵏⵏⵉ ⵉⵜⵜⵡⴰⵍⴰ ⵉⵎⵎⴰⵙ ⵜⵙⵙⴰⵔⵙ ⴱⵓⵙⵢⵢⴰⵔ ⵅⴼ 
ⵡⴰⵔⵏ ⵉ ⵜⵙⵙⵉⴼⴻⴼ ⴷⴳ ⵡⵏⴷⵓ, ⵓⵛⴰ ⵜⵙⵙⵇⵙⴰ ⵜ : 

1 ⵉⵅⴼ 
2 ⴷⴰⵅⵍ 

- ⵎⴰ ⵜⵙⵎⵓⵔⵙⴷ1 ⵛⴰ ⴰ ⵎⵎⵉ ⵉⵏⵓ ⵏⵉⵖ ? 
 ⵉⴽⵙⵉ ⵖⴰⵔⵙ ⵙ ⵜⵉⵟⵟⴰⵡⵉⵏ, ⵉⵙⵙⴰⴷⴰⵔ ⴰⵣⵍⵍⵉⴼ ⵓⵛⴰ 
ⵉⵔⵔⴰ ⴷ ⵅⴰⴼⵙ : 

- ⵡⴰⵍⵓ, ⵡⵔ ⴷ ⵉⵡⵢⵖ ⵡⴰⵍⵓ ⴰ ⵉⵎⵎⴰ. ⵣⵔⵓⵖ ⴰ ⵉⵎⵎⴰ, 
ⵣⵔⵓⵖ! 
 ⵜⵣⵣⴻⵔⵣ ⴰⵔⵏ ⵅⴼ ⵓⴱⵃⵔⵓⵔ ⵏⵏⵙ, ⵜⵡⵜⴰ ⴰⴼⵓⵙ ⴰⴽⴷ ⵓⴼⵓⵙ, 
ⵜⵇⵙⵙⴻⵃ ⴷⴰⵢⵙ ⵙ ⵜⵉⵟⵟⴰⵡⵉⵏ, ⵜⵙⵙⵏⵜⴰ ⴰⴷ ⵜ ⵜⵣⴰⵡⴰⵔ : 
 - ⵎⴰⵖⴰⵔ ⴰ ⵎⵎⵉ ⵉⵏⵓ ⵎⴰⵖⴰⵔ ? ⵎⴰⵎⵛ ⴷⴰⵛ ⵜⵎⵙⴰⵔ ⵡⴰⵎⵉ 
ⵜⵣⵔⵓⴷ ? ⵉⵎⴷⴷⵓⴽⴰⵍ ⵏⵏⵛ ⵎⴰⵕⵕⴰ ⵎⵓⵔⵙⵏ2, ⵃⴰ ⵛⴽ ⵉ ⵉⵣⵔⵓⵏ 
ⴰ ⵢⴰⵔⵛ ⵏ ⵓⵏⵓⵔⵉ ! ⵉⵀ ⴰ ⵎⵎⵉ ⵉⵏⵓ ! ⵎⵛⵃⴰⵍ ⵅⴰⴼⵛ ⵏⴽⵙⵉ ⴷ 
ⵜⴰⵎⴰⵔⴰ ! ⵎⵛⵃⴰⵍ ⴷ ⵉⵎⵓⵏⴰⵙ ! ⵎⵛⵃⴰⵍ ⴷ ⴰⵣⴰⵡⴰⵔ ! ⵍⴱⴷⴰ ⴰⵇⵇⴰ 
ⴰⵢⵉ ⵜⵅⴰⵕⵕⴰⵚⵖ ⴷⴰⵢⵛ, ⵇⵇⴰⵔⵖ ⴰⵙ : ⵎⵎⵉ ⵡⵔ ⵙⵙⵉⵏⵖ ⵉⵛⵛⴰ 
ⵓⵍⴰ ⵉⵙⵙⵏⵙ ⵙ ⵍⴰⵥ ? ⵡⵔ ⵙⵙⵉⵏⵖ ⵢⵓⴹⵏ3 ⵓⵍⴰ ⵉⴳⴳⵏⴼⴰ. ⵜⵏⵓⵙⵖ 
ⵡⴰⵔ4 ⵢⵉⴹⵚ, ⵙⵡⵏⴳⵉⵎⵖ ⵙⵙⴰⵡⴰⵍⵖ ⴰⴽⴷ ⵢⵉⵅⴼ ⵉⵏⵓ, ⵇⵇⴰⵔⵖ 
ⴰⵙ : ⵎⴰⵙⵉⵏ ⵉⵏⵓ ⴰⴷ ⵉⵖⴰⵔ, ⴰⴷ ⵉⵎⵖⴰⵔ, ⴰⴷ ⵉⵟⵟⴼ ⵓⵍⴰ ⴷ ⵏⵜⵜⴰ 
ⴰⵎⵛⴰⵏ ⵏⵏⵙ, ⴰⴷ ⵉⵇⴷⵛ5, ⴰⴷ ⵉⵃⴰⵔⵔ ⵜⵜⵎⵏⵢⴰⵜ ⵎⴰⵍⴰ ⵉⵅⵙ 
ⴰⵕⴱⴱⵉ ⴰⴷ ⵣⵣⴰⵢⵙⵏⵜ ⵏⴷⴷⴰⵔ ⴰⵎⵛⵏⴰⵡ ⵉⵡⴷⴰⵏ ⵎⴰⵕⵕⴰ. ⵙⵄⴰ 
ⵛⴽ ⵜⵙⵙⵏⵜⵉⴷ ⵣⵉ ⵍⵅⵅⵓ ⵜⵡⵟⵟⵉⴷ ⵜⵅⵏⵓⵏⵏⵓⵙⴷ ⴷⴳ ⵓⵎⵉⵔⵓⵙ ! 
ⵎⴰⵎⵛ ⴷⴰⵛ ⵜⵎⵙⴰⵔ ⴰ ⴰⵎⵛⵓⵎ ⵉⵏⵓ ? 

ⵉⵕⵥⵎ ⴰⵏⵛⵓⵛⵏ ⵏⵏⵙ, ⵉⵔⵔⴰ ⵅⴰⴼⵙ : 
- ⵎⵉⵏ ⵉⵎⵙⴰⵔⵏ ⵉⵎⵙⴰⵔ ⵍⵅⵅⵓ ⴰ ⵉⵎⵎⴰ ! 
ⵜⵏⵏⴰ ⴰⵙ ⵏⵜⵜⴰⵜ ⵙ ⵡⵏⵀⴰⴹ : 

1 ⵜⵏⵊⵃⴷ 
2 ⵏⵊⵃⵏ 
3 ⵉⵀⵍⵛ 
4 ⴱⵍⴰ 
5 ⴰⴷ ⵉⵅⴷⵎ 

 - ⵓⵎⵉ ⵇⵇⴰⵔⵏ ⵎⵉⵏ ⵉⵎⵙⴰⵔⵏ ⵉⵎⵙⴰⵔ ? ⵏⵛⵛ ⴰⵔⵣⵣⵓⵖ ⴰⴷ 
ⵙⵙⵏⵖ ⵎⴰⵢⵎⵎⵉ ⵛⴽ ⵜⵣⵔⵓⴷ ⴷⵉ ⵜⵖⵓⵔⵉ ⵏⵏⵛ ? 

ⵉⵔⵔⴰ ⵅⴰⴼⵙ ⵏⵜⵜⴰ ⵙ ⵢⵉⵊⵊⵏ ⵜⵏⵉⵖⵜ ⵜⵅⵢⵢⴻⵇ : 
- ⵎⵉⵏⵣⵉ ⵡⵔ ⵣⵎⵎⴰⵔⵖ ⴰⴷ ⵖⴰⵔⵖ ! ⵎⴰⵎⵛ ⵖⴰ ⴳⴳⵖ ⴰⴷ 

ⵖⴰⵔⵖ ⵏⵛⵛ ⵍⴱⴷⴰ ⵍⵍⵓⵥⵖ ! ⵣⴳⴳⵯⴰⵎⵉ ⵎⵎⵓⵜⵢⵖ ⵖⵔ ⵏⵏⴰⴹⵓⵕ, 
ⵍⵅⵅⵓ ⴽⵔⴰⴹ ⵏ ⵉⵙⴳⴳⵓⵙⴰ, ⴷ ⵏⵛⵛ ⵄⵎⵎⴰⵔⵙ ⵜⵢⴰⵡⴰⵏⵜ ⵡⵔ 
ⵊⵊⵉⵡⵏⵖ ; ⵜⴽⴽⴰⵔⵖ ⴷ ⵖⵔ ⵜⵓⴼⴼⵓⵜ ⵍⵍⵓⵥⵖ, ⴽⴽⴰⵍⵖ ⵙ ⵡⴰⵙⵙ 
ⵍⵍⵓⵥⵖ, ⵜⵏⵓⵙⵖ ⵍⵍⵓⵥⵖ. ⵎⴰⵎⵛ ⵜⴳⴳⴰ ⵜⵖⵓⵔⵉ ⴰ ⵖⴰ ⵖⴰⵔⵖ ? 
ⵓⵢⴰⵛ ⴰⵏⵣⵉ1 ⵉⵇⵇⴰⵔ : “ ⵡⵔ ⵉⵜⵜⵉⵍⵉ ⵄⴱⵓⴷⵓ ⴰⵔ ⵖⴰ ⵢⵉⵍⵉ 
ⵄⴷⵓⴷⵓ.”  ⵏⵉⵖ ⴰ ⵉⵎⵎⴰ ⵡⴰⴷⵊⵉ ⴰⵎⵏⵏⵉ ! 

ⵜⵙⵍⴰ ⵟⵓⵛⴰ ⵉ ⵡⴰⵡⴰⵍ ⴰ ⴰⵎⴰⵕⵥⴰⴳ, ⵜⵙⵃⵉⵙⵙⴼ ⴰⴽⴷ ⵎⵎⵉⵙ 
ⵓⵛⴰ ⵜⵏⵏⴰ ⴰⵙ : 

 - ⵡⴰⵀ ⴰ ⵜⴰⵙⴰ ⵉⵏⵓ, ⵙⵙⵏⵖ ⴱⵍⵍⵉ ⵡⵔ ⵜⵜⴻⵜⵜⴻⴷ ⵡⴰⵍⵓ, 
ⵜⵜⴽⴽⴰⵍⴷ ⴰⵎⵎⵓ, ⵜⵜⵏⵓⵙⵉⴷ ⴰⵎⵎⵓ. ⵎⴰⵛⴰ ⵏⵛⵛ ⵡⵔ ⵖⴰⵔⵉ ⵡⴰⵍⵓ, 
ⵍⴰ ⵜⵜⵎⵏⵢⴰⵜ ⵓⵍⴰ ⴷ ⴰⴳⵍⴰ, ⵡⵔ ⵜⵉⴼⵖ ⵎⵉⵏ ⴷ ⴰⵛ ⵖⴰ ⵙⵙⴽⴽⵖ, 
ⵡⵔ ⴷ ⴰⵏⵖ ⵉⵜⵉⵡⴹ ⵡⴰⵍⵓ ; ⵡⴰⵎⵉ ⵉⵎⵎⵓⵜ ⴱⴰⴱⴰⵛ, ⵡⵔ ⴷ ⴰⵏⵖ 
ⴷ ⵉⵊⵊⵉ ⵃⴰ ⵜⴰⴷⴷⴰⵔⵜ ⴰ ⵡⴰⵀⴰ, ⵙ ⵓⵢⴰ ⵉ ⵛⴽ ⴰⵔⵔⵉⵖ ⴰⴷ 
ⵜⵍⵎⴷⴷ ⵃⵓⵎⴰ ⴰⴷ ⴷⴰⵢⵛ ⵉⵍⵉⵏ ⵉⵏⴰⴷⴰⵏ. ⵅⵣⴰⵔ ⵖⵔ ⴰⵢⵜⵎⴰⵛ ! 
ⵎⴰⵕⵕⴰ ⴼⴼⵖⵏ ⴼⴰⵔⵇⵛⵖⵍ ⵡⴰⵎⵉ ⴼⴼⵖⵏ ⵏⵉⵜⵏⵉ ⵣⵉⵛ ⵣⵉ ⵜⵖⵓⵔⵉ 
ⵏⵙⵏ, ⵡⵔ ⴰⴱⴱⵔⵏ ⵡⵔ ⵉⴷⴷⵎⵏ, ⵎⵉⵏ ⵢⵓⵛⴰ ⴰⵕⴱⴱⵉ ⵃⴰ ⴷ ⵉⴹⵚ 
ⴷ ⵓⵏⵓⵇⴰⵔ ⴷⴳ ⵉⵣⵓⵔⴰⵢ. ⴰⵟⵟⴰⵚ ⵏ ⵉⵃⵏⵊⵉⵔⵏ ⴰⵎⵛⵏⴰⵡ ⵛⴽ ⴰ ⵎⵎⵉ 
ⵡⵔ ⵖⴰⵔⵙⵏ ⴱⵓ ⵡⴰⴳⵍⴰ, ⵉⵎⴰⵔⴰⵡⵏ ⵏⵙⵏ ⴷ ⵉⵎⵥⵍⴰⴹ ⴰⵎ ⵏⵛⵛⵉⵏ, 
ⵡⴰⵅⵅⴰ ⴰⵎⵏⵏⵉ ⵖⵔⵉⵏ ⵉⵡⴹⵏ ⵃⵓⵎⴰ ⴰⴷ ⴷⵡⵍⵏ ⴷ ⵛⴰ : ⵛⴰ ⵉⴷⵡⵍ ⴷ 
ⴰⵙⵍⵎⴰⴷ, ⵡⵏⵏⵉⴹⵏ ⴷ ⴰⵏⵣⵣⴰⵔⴼⵓ2. ⵍⵅⵅⵓ ⴽⵙⵙⵉⵏ ⵉⵎⵎⴰⵜⵙⵏ ⴷ 

1 Proverbe 
2 ⵍⵇⴰⴹⵉ 

ⴱⴰⴱⴰⵜⵙⵏ ⵅⴼ ⵓⵣⵍⵍⵉⴼ ⵏⵙⵏ, ⵡⵔ ⵜⵏ ⵉⵜⵅⵚⵚⵉ ⵡⴰⵍⵓ ; ⵛⵛⵉⵏ, 
ⵙⵡⵉⵏ, ⵇⵇⵏⴻⵏ, ⵉⵕⴹⵏ. ⴰⵎⵛⵇⵓⵔ ⴰ ⵎⵎⵉ ⵉⵏⵓ ⵜⵏⵏⵉⴳⴷ1, ⵡⵔ 
ⵜⵜⵉⴷⴼⴷ ⴰⴷ ⵜⵖⴰⵔⴷ ! ⵛⴰ ⵏ ⵢⵡⴷⴰⵏ ⵉⵡⵢⵏ ⴰⵢⵉ ⴷ ⵛⴰ ⵏ ⵉⵏⵖⵎⵉⵙⵏ 
ⵅⴰⴼⵛ, ⵏⵏⴰⵏ ⴰⵢⵉ ⴰⵇⵇⴰ ⵎⵎⵉⵎ ⵡⵔ ⵉⵜⵉⴷⴼ ⴰⴷ ⵉⵖⴰⵔ, ⵉⴽⴽⴰⵍ 
ⵉⵜⵜⵏⵏⴹ ⴷⴳ ⵢⴱⵔⵉⴷⵏ ⴷⵉ ⵏⵏⴰⴹⵓⵕ, ⵉⵢⴰⵔⵔⵓ ⵉⴱⵓⵏⵜⵡⵏ 
ⵉⵜⵜⴽⵢⵢⴰⴼ ⵉⵜⵏ. 
 ⵉⵔⵔⴰ ⴷ ⵅⴰⴼⵙ ⵏⵜⵜⴰ ⵙ ⵢⵉⵊⵊⵏ ⵡⵓⴷⵎ ⵉⴱⵓⵔⵔⵎ2 ⴰⵎ ⵡⵏⵏⵉ 
ⵏ ⵜⵙⵍⵉⵜ ⵅⴼ ⴷ ⵢⵓⴷⴼ ⵡⵙⵍⵉ ⵖⵔ ⵜⵎⴷⴷⵉⵜ ⵏ ⵡⴰⴷⴰⴼ : 

- ⵡⵏⵏⵉ ⴷ ⴰⵎ ⵜ ⵉⵏⵏⴰⵏ ⵉⵙⵅⴰⵕⵕⵇ ⵅⴰⴼⵎ ⵡⴰⵀⴰ. 
ⵜⵏⵏⴰ ⴰⵙ ⴷ ⵙ ⵓⵣⴰⵡⴰⵔ : 
- ⵡⴰⵀ ⵉⵙⵅⴰⵕⵕⵉⵇ ⵡⴰⵀⴰ ! ⵡⴰⵀ ⴰ ⵎⵎⵉⵙ ⵏ ⵎⵉⵏ ⴷ ⵖⴰ 

ⵉⵏⵉⵖ ! ⵏⵉⵛⴰⵏ ⴰ ⵎⵎⵉ ⵉⵏⵓ, ⵎⴰⵕⵕⴰ ⵎⵉⵏ ⵏⵏⴰⵏ ⴷ ⵜⵉⴷⵜ, ⵓⵍⴰ ⴷ ⵛⴽ 
ⵡⵔ ⴷⴰⵢⵛ ⴱⵓ ⵉⵏⴰⴷⴰⵏ, ⵜⴹⴼⴰⵕⴷ ⴰⵎⴷⴷⵓⵔ ⵏ ⵢⴰⵢⵜⵎⴰⵛ. ⵢⴰⵍⵍⵀ 
ⵓⵡⵛ ⵅⴰⴼⵉ ⵉ ⵜⵜⵡⴰⵡⵃ ⵡⵔ ⴷⴰ ⵜⵡⵉⵍⵉⵖ ⵄⴰⴷ ⴰⵖⵏⵣⵓⵔ ⵏⵏⵛ ! 
 ⵉⵣⵡⵖ ⴰⵙ ⵡⵓⴷⵎ, ⵢⵓⵛⴰ ⴰⴽⴷ ⵜⵎⵙⵙⵉ ⵜⴰⵔⵖⴰ ⴰⵙ ⴷⴳ 
ⵉⵅⵙⴰⵏ, ⵜⴷⴷⴻⴷ ⵜⵏⵢⴰⵔⵜ ⵏⵏⵙ, ⵜⵉⴷⵉ ⵜⵀⵏⵓⵏⵏⵉ ⴷ ⵜⵜⵓⴷⵓⵎ ⴰⵙ 
ⵅⴼ ⵉⴳⵎⵎⵉⵥⵏ. 
 ⵉⵕⵥⵎ ⵜⴰⵡⵡⴰⵔⵜ, ⵉⴼⴼⵖ ⵓⵛⴰ ⵉⴱⵇⵇⴹ ⵉⵜⵜ ⴰⵡⴰⵔⵏ ⴰⵙ, 
ⵜⵓⵖⴰ ⴳⴳⵯⴰⵔ ⴰⴷ ⵜⵜ ⵉⵛⵅⵛⵅ. ⵉⵜⵙⵍⴰ ⵉⵎⵎⴰⵙ ⵜⵣⴰⵡⴰⵔ ⵉⵜ ⵉⴷ 
ⵣⵉ ⵍⵎⵔⴰⵃ : « ⵡⴰⵅⵅⴰ ⴰ ⵢⴰⵔⵛ ⵓⵏⵓⵔⵉ ! ⴰⵢⵏⵏⵉ ⴷⴰⵛ ⵉⵇⵇⵉⵎⵏ 
ⵖⵉⵔ ⴰⴷ ⵜⵛⵅⵛⵅⴷ ⵜⴰⵡⵡⴰⵔⵜ ⵏ ⵜⴰⴷⴷⴰⵔⵜ ⵓⵛⴰ ⴰⴷ ⵜⵇⵇⵉⵎ 
ⵜⴱⵀⵀⴰⵔ ⵉ ⵢⵉⵟⴰⵏ ⴷ ⵉⵎⵓⵛⵡⵏ ⴷ ⵉⵛⴼⴼⴰⵔⵏ ! ». 
 ⵉⵀⵔⵓⴱⴱⵣ ⵏⵜⵜⴰ ⴷⵉ ⵜⵢⵙⴰⵔⵜ ⴰⵎ ⵓⴼⵓⵏⴰⵙ ⵉⵏⵏⵓⴼⵙⵍⵏ, ⵢⵓⴷⴼ 
ⵖⵔ ⵡⴱⵔⵉⴷ ⴰⵎⵇⵇⵔⴰⵏ ⵉⴷ ⵢⵓⵙⵉⵏ ⵊⵔ ⵉⵥⵖⵕⴰⵏ ⴷ ⵉⵖⴰⵕⵡⴰⴹ 

1 ⵜⵖⵢⵢⴰⴱⴷ 
2 ⵉⵙⵙⴷⵃⴰ 

ⴷ ⵡⵛⴼⵉⵔ ⴷ ⵜⵥⵡⵕⵉⵏ ⵉⴷ ⵉⵖⵎⵢⵏ ⵙ ⵓⴱⴰⵔⵔⵓ ⵅⴼ ⵜⵎⴰⵡⵉⵏ 
ⵏⵏⵙ. ⵜⴰⴼⵓⵛⵜ ⵜⴰⵔⵖⴰ ⵜⵙⵙⵛⵎⴰⴹ ⴰⵅⵎⵉⵏⵏⵉ ⵜⴱⴷⴷ ⵙⵏⵏⵊ ⵉ 
ⵓⵣⵍⵍⵉⴼ ⵏⵏⵙ. ⵢⵓⵛⴰ ⴰⴽⴷ ⴼⴰⴷ ⵉⵙⵙⵏⵜⴰ ⵉⵜⵜⴰⵛⵎ ⵉⵜ ⵉⴷ ⵣⵉ 
ⵙⵡⴰⴷⴷⴰⵢ ⵉ ⵢⵉⵍⵙ ⵏⵏⵙ ⵉⴽⵔⵓⴼⵏ, ⵉⵙⵙⴰⵣⴰⵖ ⴰⵙ ⵜⵎⵉⵊⵊⴰ, ⵉⵏⵏⴰ 
ⴷⴳ ⵡⵓⵍ ⵏⵏⵙ : « ⴰⵢⴰⵡ ⴼⴼⵓⴷⵖ ⵏⵜⵜⴰ ⵢⴰⵍⵍⵀ ⵄⴰⴷ ⴷ ⴰⵣⵢⵏ ⵏ 
ⵡⴰⵙⵙ ; ⵡⵉ ⵅⴰⴼⵉ ⴷ ⵖⴰ ⵉⵙⵙⵉⵡⴹⵏ ⵜⴰⵎⴷⴷⵉⵜ ? ⵣⵉ ⵙⵙⴰ ⴰⵔ 
ⴷⵉⵏ ⵉⵍⵉ ⵉⵏⵖⴰ ⴰⵢⵉ ⴼⴰⴷ ! » 
 ⵉⵅⴰⵕⵕⵚ ⴷⵉ ⵎⵉⵏ ⴷⴰⵙ ⵜⵏⵏⴰ ⵉⵎⵎⴰⵙ, ⵉⴳⵎⴳⵎ ⴰⴽⴷ ⵢⵉⵅⴼ 
ⵏⵏⵙ ⵉⵏⵏⴰ : « ⵜⴼⵓ ⵅⴼ ⵉⵛⴽⴽⴰⵎⵏ ! ⵎⴰⵏⵉⵙ ⵎⵎⴰ ⵜⴽⴽⵉⴷ ⴰⵇⵇⴰⵢⵏ 
ⴰⵡⴰⵔⵏ ⴰⵛ, ⵎⵉⵏ ⵎⵎⴰ ⵜⴳⴳⵉⴷ ⴷ ⵎⵉⵏ ⵎⵎⴰ ⵜⵏⵏⵉⴷ ⴰⴷ ⵜ ⵉⴷ 
ⵙⵙⵉⵡⴹⵏ ⵖⵔ ⵜⴰⴷⴷⴰⵔⵜ.» 



 

2 
ⵜⴰⵎⴷⴷⵉⵜ ⵜⵓⵖⵔⵉⵙⵜ 

ⵎⵙⴰⴳⴰⵔ ⵎⴰⵙⵉⵏ ⴷⴳ ⵡⴱⵔⵉⴷ ⵉⵜⵜⴰⵡⵢⵏ ⵖⵔ ⵜⵎⵣⵢⵉⴷⴰ 
ⵏ ⴹⴹⵀⴰⵕ ⴰⴽⴷ ⴱⵓⵢⵔⵉⵣⴰⵣⵏ ⵉⵜⴰⵍⵉⵢ ⴷ ⵣⵉ ⴷⴷⵛⴰⵔ ⵏ 

ⵉⵎⵓⵔⵓⴷⵏ. ⴱⵓⵢⵔⵉⵣⴰⵣⵏ ⴷ ⵉⵊⵊⵏ ⵓⵃⵏⵊⵉⵔ ⵉⵎⵖⴰⵔ ⴷ ⴰⵣⵢⵔⴰⵔ, 
ⵉⴳⴷⴰⵔ, ⴰⵖⵎⴱⵓⴱ ⵏⵏⵙ ⵢⵉⵔⵉⵡ ⵉⵇⵓⵔⴰⵔ1 ⴰⵎ ⵜⵣⵉⵔⵉ, 
ⴰⵇⵎⵎⵓⵎ ⵍⴱⴷⴰ ⵉⵕⵥⵎ, ⵉⵔⵢⵣⴰⵣⵏ ⵜⵏⵙⵙⴰⵙⵏ ⴰⵙ ⴷ ⵅⴼ ⵡⴰⵏⵛⵓⵛ 
ⵏ ⵡⴰⴷⴷⴰⵢ, ⵜⵓⴷⵓⵎⵏ ⴰⵙ ⴷ ⵅⴼ ⵢⴷⵎⴰⵔⵏ, ⵙⵙⵓⴼⴼⴰⵏ ⴰⵙ ⴰⵕⵕⵓⴹ 
ⴰⵅⴰⵕⵟⵉⵟ ⵉⵇⵇⴰⵔⵇⵛⵏ ⵙ ⵢⵏⵊⴰⵏ. ⵏⵜⵜⴰ ⴷ ⴰⴱⵕⵀⵉⴹ, ⴷ ⴰⵎⵉⵏⵓⵏ, 
ⴷ ⴰⵇⵓⴱⴱⴰⵏⵉⵢ. ⵉⵍⵓⵍ ⴷ ⴰⵎⵏⵏⵉ. ⵎⴰⵛⴰ, ⵖⵔ ⵓⵎⴰⴷⴰⵏ ⵏⵏⵙ ⵉⵏⵏⵓⴼⴼⴰⵔ 
ⴷⵉⵏ ⵉⵊⵊⵏ ⵓⵜⴰⵔⵔⴰⵙ ⵉⵛⵏⴰ, ⵉⵇⴰⴷ, ⵖⴰⵔⵙ ⵉⵊⵊⵏ ⵡⵓⵍ ⵉⵎⵖⴰⵔ. 
ⵉⵜⵜⵅⵙ ⵎⴰⵕⵕⴰ ⵢⵡⴷⴰⵏ ; ⵍⴱⴷⴰ ⴰⵇⵇⴰ ⵜ ⵉⵙⴼⴰⵔⵏⵉⵏ ⵉ ⵢⵔⵢⴰⵣⵏ, 
ⵉⵙⴼⴰⵔⵏⵉⵏ ⵉ ⵜⵎⵖⴰⵔⵉⵏ. ⵡⵏⵏⵉ ⴽⴷ ⵖⴰ ⵉⵎⵙⴰⴳⴰⵔ ⴰⴷ ⵜ 
ⵉⵙⵙⵇⵙⴰ ⵅⴼ ⵢⵎⵎⴰⵙ ⴷ ⴱⴰⴱⴰⵙ ⴷ ⵢⴰⵢⵜⵎⴰⵙ ⴷ ⵢⵙⵎⴰⵙ. 
 ⵡⴰⵎⵉ ⴷ ⵢⵉⵡⴹ ⵎⴰⵙⵉⵏ ⵉⴳⴳⵓⵔ ⵉⵜⵜⵎⵓⵍⵍⵓⵖ ⴰⵎ ⵢⵛⴼⴰⵔ, 
ⵉⵍⴰⵖⴰ ⴰⵙ ⴷ : 
 - ⵎⴰⵙⵉⵏ ⵏⵏⵖ ! ⴰ ⵎⴰⵙⵉⵏ ⵏⵏⵖ ! ⵔⴰⵊⴰ ⴰⵢⵉ ⴰ ⵡⵎⴰ ! ⵔⴰⵊⴰ ⴰⵢⵉ! 
 ⵉⴱⴷⴷ ⴰⴷ ⵜ ⵉⵔⴰⵊⴰ ⴷⵉ ⵜⵉⵛⵜⵉ ⴷ ⵉⵛⵜⵏ ⵉⵔⵔⴰ ⵅⴰⴼⵙ : 
 - ⵡⴰⵅⵅⴰ ⴰ ⵜⴰⵡⵎⴰⵜ ⵀⴰⵇⴰ ⴰⵢⵉ ⵜⵔⴰⵊⵉⵖ ⵛⴽ, ⵎⴰⵛⴰ ⴳⴳ 
ⴰⵅⵎⵉ ⵜⴼⵙⵓⵙⴷ ! ⵇⴰ ⵜⵡⴰⵍⵉⵖ ⵛⴽ ⵜⵎⵓⵔⵓⴷⴻⴷ ⴰⵎ ⵢⵛⴼⴰⵔ ! 
 - ⵡⴰⵅⵅⴰ ⴰ ⵡⵎⴰ ⵉⵏⵓ ⵡⴰⵅⵅⴰ. 
 - ⵎⴰⵏⵉ ⵜⴳⴳⵓⵔⴷ ? ⵎⴰ ⵖⵔ ⵜⵎⵣⵢⵉⴷⴰ ⵏⵉⵖ ⵖⵔ ⴽⴱⴷⴰⵏⵉ ? 
 - ⴳⴳⵓⵔⵖ ⵖⵔ ⴽⴱⴷⴰⵏⵉ. 
 - ⵎⴰⵛⴰ ⵏⵛⵛ ⴳⴳⵓⵔⵖ ⵖⵔ ⵜⵎⵣⵢⵉⴷⴰ ⵡⴰⵀⴰ. 
 - ⵡⴰⵅⵅⴰ ⴰ ⵡⵎⴰ ⴰⴷ ⵏⵎⵓⵏ ⴰⵔ ⵜⴰⵎⵣⵢⵉⴷⴰ ⵡⴰⵀⴰ. 

                                                           
1 ⴷ ⴰⵇⵓⵔⴰⵢ 

 ⵉ 

 ⵉⵙⵙⵉⵖ ⴰⵙ ⴰⴼⵓⵙ ⵉ ⵎⴰⵙⵉⵏ ⵡⴰⵎⵉ ⵅⴰⴼⵙ ⴷ ⵉⵅⵛⵛ, 
ⵉⵙⵙⵉⵖ ⴰⵙ ⴷ ⴱⵓⵢⵔⵢⵣⴰⵣⵏ  ⴰⴼⵓⵙ, ⵓⵛⴰ ⵉⵙⵙⵎⴷⴰ1 ⵡⴰ ⴰⵡⴰⵍ 
ⵏⵏⵙ : 

- ⵎⴰⵎⵛ ⵜⵍⵍⵉⴷ ⴰ ⵎⴰⵙⵉⵏ ? ⵉⵎⵎⴰⵛ ⵎⴰⵎⵛ ⵜⵍⵍⴰ ? 
ⵉⵔⵔⴰ ⵅⴰⴼⵙ ⵎⴰⵙⵉⵏ : 
- ⵎⴰⵕⵕⴰ ⴰⵇⵇⴰ ⵏⵖ ⴰⵎⵏⵜⵏⵏⴰ ⵏⵜⵇⴰⴷⴰ ⴰⵕⴱⴱⵉ. 
ⵉⵎⵓⵏ ⴰⴽⵉⴷⵙ ⵙ ⵓⵖⵉⵍ, ⵜⵓⵖⴰ ⵜ ⴳⴳⵯⴰⵔ ⴰⴷ ⵉⵏⵚⵕ. ⵉⵎⵙⴰⴼⴰⴹ 

ⴰⴽⵉⴷⵙ ⵖⵔ ⵜⵎⵣⵢⵉⴷⴰ, ⵉⵊⵊⵉ ⵜ ⴰⴷ ⵉⴹⴼⴰⵕ ⴰⴱⵔⵉⴷ ⵏⵏⵙ ⵖⵔ 
ⴽⴱⴷⴰⵏⵉ, ⵏⵜⵜⴰ ⵉⴽⴽⴰ ⵅⴼ ⵓⵥⵍⵎⴰⴹ ⵏⵏⵙ ⵖⵔ ⵜⵎⵣⵉⵢⴷⴰ ⵃⵓⵎⴰ ⴰⴷ 
ⵉⵔⵣⵓ ⵅⴼ ⵉⵎⴷⴷⵓⴽⴰⵍ ⵏⵏⵙ. ⵎⴰⵛⴰ ⵡⵔ ⵢⵓⴼⵉ ⴷⵉⵏ ⵓⵍⴰ ⴷ ⵉⵊⵊⵏ. 
ⵣⵉ ⵙⵙⵏⵏⵉ ⵉⵎⵎⵓⵜⵜⵉⵢ ⵖⵔ ⵜⵙⵉⵔⵜ ⵏ ⴹⴹⵀⴰⵔ ⵜ ⵢⵓⴷⵙⵏ ⵙ ⵛⴰ 
ⵏ ⵉⵎⵉⵟⵔⵓⵜⵏ. ⵡⴰⵎⵉ ⵉⵔⴳⴱ ⵅⴼ ⵜⵖⵎⴰⵔⵜ ⵏⵏⵙ ⵢⵓⴼⴰ ⴷⵉⵏ ⵙⵉⵏ 
ⵉⴷⵙⵏ ⵣⴳ ⵉⵎⴷⴷⵓⴽⴰⵍ ⵏⵏⵙ : ⴰⵢⵓⵔ ⴰⵏⵉⵛⵜ ⵏ ⵎⴰⵙⵉⵏ ⴷⵉ ⵜⵉⴷⴷⵉ 
ⴷ ⵡⴻⵡⵜⴰⵢ2, ⵖⴰⵔⵙ ⵛⴰ ⵏ ⵚⴹⵉⵚ ⴷ ⵎⵔⴰⵡ3 ⵏ ⵉⵙⴳⴳⵓⵙⴰ, 
ⴰⵛⵡⵡⴰⴼ ⵏⵏⵙ ⴷ ⴰⴱⴰⵔⵛⴰⵏ, ⵜⵉⵟⵟⴰⵡⵉⵏ ⴰⵎⵏⵏⵉⴹⵏ. ⵜⵉⴷⴷⵉ ⴷ 
ⵜⴰⵎⵊⵊⵀⴷⵉⵢⵜ : ⵡⵔ ⵉⵍⵍⵉ ⴷ ⴰⵇⵓⴹⴰⴹ ⵓⵍⴰ ⴷ ⴰⵣⵢⵔⴰⵔ. ⵉⵣⵔⵉ, 
ⵏⵜⵜⴰ ⴷ ⴰⵎⵥⵥⵢⴰⵏ ⵅⴰⴼⵙⵏ, ⴷ ⴰⵇⵓⴹⴰⴹ ⵅⴰⴼⵙⵏ, ⴰⵛⵡⵡⴰⴼ ⵏⵏⵙ ⴷ 
ⴰⵛⵀⴱⴰⵔ4, ⵜⵉⵟⵟⴰⵡⵉⵏ ⴷ ⵜⵉⵣⵢⵣⴰⵡⵉⵏ. 
 ⵎⵙⴰⵡⴰⵍⵏ ⵅⴼ ⵜⵛⴰⵎⵎⴰ, ⴷ ⵎⵉⵏ ⵜⴳⴳⴰ ⵜⵚⴹⵎⴰ ⵏ ⵍⵎⵕⵕⵓⴽ ⴷⵉ 
ⵎⵉⴽⵙⵉⴽⵓ ⴷⵉ ⵜⵍⵎⵎⵉⵥⵜ5 ⵓⴽⵔⵡⴰⵙ ⵓⵎⴰⴹⴰⵍ6 ⵏ ⵜⵛⴰⵎⵎⴰ ⵓⴹⴰⵕ 
ⵏ 1986, ⵡⴰⵎⵉ ⵜⴰⵔⵏⴰ ⵜⵏⵏⵉ ⵏ ⴱⵓⵔⴷⵇⵉⵥ ⵙ ⴽⵔⴰⴹ ⵖⵔ ⵢⵉⵊⵊⵏ. 

1 ⵉⴽⵎⵎⵍ 
2 ⵍⵄⵎⴰⵔ 
3 16 
4 ⵊⵔ ⵜⵣⵡⵖ ⴷ ⵜⵡⵔⵖ 
5 A l’occasion 
6 ⵍⴽⴰⵙ ⵏ ⵍⵄⴰⵍⴰⵎ 

ⵣⵉ ⵙⵙⵏⵏⵉ ⴷ ⵓⵙⴰⵡⵏ ⵎⵙⴰⵡⴰⵍⵏ ⵅⴼ ⵍⴼⵉⵍⵎⴰⵜ ⵙ ⵢⵉⵏⵏⵉ ⵏ ⵍⵀⵉⵏⴷ 
ⴷ ⵢⵉⵏⵏⵉ ⵏ ⴽⴰⵔⴰⵟⵉ. ⴰⵎⵏⵏⵉ ⵇⵇⵉⵎⵏ ⵉⵊⵊ ⵉⴽⵙⵙⵉ, ⵉⵊⵊ ⵉⵙⵔⵓⵙⴰ, 
ⴰⵔ ⴰⵎⵉ ⵅⴰⴼⵙⵏ ⴷ ⵉⵅⴹⵕ ⵙⵉⴼⴰⵡ ⵎⵎⵉⵙ ⵏ ⵎⵓⵃⴰ ⴷ ⵢⵓⵍⵢⵏ ⵣⵉ 
ⴽⴱⴷⴰⵏⵉ ; ⵏⵜⵜⴰ ⵢⵓⵊⴰⵔ ⵎⴰⵙⵉⵏ ⵙ ⵢⵉⵊⵊⵏ ⵓⵙⴳⴳⵯⴰⵙ, ⵉⵣⵣⵓⴳⴳⴰⵔ 
ⵅⴰⴼⵙ. ⴰⵛⵡⵡⴰⴼ ⵏⵏⵙ ⵉⴱⴱⴰⵔⵛⵏ ⵢⵓⴷⵔⵓⵙ ⴳⴳⵯⴰⵔ ⴰⴷ ⵉⴷⵃⴰ ⴷ 
ⴰⵎⵊⵊⵓⴹ1. ⵡⴰⵎⵉ ⴷ ⵖⴰⵔⵙⵏ ⵢⵉⵡⴹ ⵉⵕⵥⴰ ⴰⵙⵏ ⴰⵎⵙⴰⵡⴰⵍ ⵏⵙⵏ 
ⵡⴰⵎⵉ ⴷ ⵉⵍⴰⵖⴰ ⵉ ⵎⴰⵙⵉⵏ ⵉⵜⵜⴰⵔ ⵣⵣⴰⵢⵙ : 
 - ⵢⴰⵍⵍⵀ ⴰ ⵎⴰⵙⵉⵏ ⴰⴷ ⵏⴳⴳ ⵉⵊⵊⵏ ⵜⵙⴰⵔⵉⵜ ⴰⴽⴷ ⵡⴱⵔⵉⴷ 
ⵉⵜⵜⴰⵡⵢⵏ ⵖⵔ ⴷⴷⵛⴰⵔ ⵏ ⵉⴱⵓⵣⴳⴳⵓⵜⵏ ! ⵅⵎⵉⵏⵏⵉ ⵖⴰ ⵏⴰⵡⴹ ⵖⵔ 
ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ ⵓⵛⴰ ⴰⴷ ⴷ ⵏⴽⴽ ⵙⵙⵏⵏⵉ ⴰⵡⴰⵔⵏ ⴰⵙ ⴰⴷ ⴷ 
ⵏⵄⴷⵓ ⵖⵔ ⴷⴷⵛⴰⵔ ⵏⵏⵖ ! 
 ⵡⵔ ⵉⵔⵎⵉⵙ2 ⵍⵅⴷⵏⵏⵉ ⵎⵉⵏ ⵉⵅⵙ ⵙⵉⴼⴰⵡ ⵣⵉ ⵜⵙⴰⵔⵉⵜ ⵉ 
ⵉⵔⵣⵣⵓ ⴰⴽⵉⴷⵙ ⵉⴳⴳ ⵅⴼ ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ. ⴷ ⵡⴰ ⴷ 
ⴰⵎⵏⵜⵉⵍ3 ⵉⵜ ⵉⵊⵊⵉⵏ ⴰⴷ ⵜ ⵉⵙⵙⵇⵙⴰ : 
 - ⵡⴰⵅⵅⴰ ! ⴰⴽⵉⴷⵛ ⵔⴰⵃⵖ, ⵎⴰⵛⴰ ⵅⵙⵖ ⴰⴷ ⴰⵢⵉ ⵜⵉⵏⵉⴷ ⵎⵉⵏ 
ⴷⵉⵏ ⵖⴰ ⵏⴳⴳ ⵏⵛⵛⵉⵏ ⴷⵉ ⵜⴼⵓⵛⵜ ⴰ ? ⵜⵜⵡⴰⵍⵉⴷ ⵏⵥⵓⵎⵎ, ⴰⵏⵖ ⵉⵏⵓ 
ⵢⵓⵣⵖ ⵙ ⴼⴰⴷ, ⴼⵙⵢⵖ ⵙ ⵜⵉⵔⵖⵉ4, ⵅⵣⴰⵔ ⵜⴰⵏⵢⴰⵔⵜ ⵉⵏⵓ 
ⵜⵜⵓⴷⵓⵎ ⵙ ⵜⵉⴷⵉ ! ⵡⵔ ⵣⵎⵎⴰⵔⵖ ⴰⴷ ⵓⵢⵓⵔⵖ ⵏⵛⵛ ⴷⵉ ⵜⵉⵍⴼⵜ 
ⴰ ⵏ ⵜⴼⵓⵛⵜ, ⴰⴷ ⴰⵛ ⵎⵎⵜⵖ ⴷⴳ ⵡⴱⵔⵉⴷ ! 
 ⵉⴹⵚⴰ, ⴹⵚⴰⵏ ⵎⴰⵕⵕⴰ ⵢⴷⵙⵏ, ⵓⵛⴰ ⵉⵔⵔⴰ ⵅⴰⴼⵙ ⴷ ⵙⵉⴼⴰⵡ: 
 - ⵢⴰⵍⵍⵀ ⵓⵛⴰ ⵢⴰⵍⵍⵀ ! ⵎⴰⵏⵉ ⵜⵍⵍⴰ ⵜⴼⵓⵛⵜ ⴰ ⴷⴰ ⵉⵍⵍⴰⵏ ? ⵏⵛⵛ 
ⵓⵍⵢⵖ ⴷ ⴷⴰⵢⵙ ⵣⵉ ⴽⴱⴷⴰⵏⵉ, ⵛⴽ ⵜⴳⴳⵯⴷⴻⴷ ⵜⵜ ⴰⵎⵏ ⵜⵇⵇⵉⵎⴷ 

1 ⴰⵇⵛⵛⴰⵔ 
2 ⵉⴼⵀⵉⵎ 
3 ⵙⴱⴰⴱ 
4 ⵍⵃⵎⵓ 

ⴷⵉ ⵜⵉⵔⵉ. ⵎⴰⵢⵏ ⴷⵉⵏ ⵖⴰ ⵏⴳⴳ ⵡⵔ ⴷⴰⵛ ⵜ ⵇⵇⴰⵔⵖ ⵛⴰ ⵍⵅⵅⵓ, 
ⴰⵔ ⴷⵉⵏ ⵖⴰ ⵏⴰⵡⴹ ⴰⴷ ⵜⵙⵙⵏⴷ ⵏⵏⵉⵜ ⵎⴰⵢⵎⵎⵉ. 
  
 ⵎⵙⴰⴼⴰⴹⵏ ⴰⴽⴷ ⵡⴰⵢⵓⵔ ⴷ ⵢⵣⵔⵉ, ⵟⵟⴼⵏ ⴰⴱⵔⵉⴷ ⵖⵔ 
ⵉⴱⵓⵣⴳⴳⵓⵜⵏ. ⵜⴰⴼⵓⵛⵜ ⵜⵛⵛⴰⵜ ⴰⵙⵏ ⵙ ⴷ ⵟⵟⵢⴰ ⵏⵏⵙ ⴷⴳ 
ⵉⵖⵎⴱⴰⴱ ⵏⵙⵏ. ⵜⴰⵏⵖⴷⴰ ⵓⵛⴰⵍ ⵜⵜⴰⵍⵉⵢ ⴷ ⴰⴽⵉⴷⵙⵏ ⵣⵉ ⵜⵎⵓⵔⵜ 
ⵅⴼ ⵚⵚⵓⵕⵓⴼⵏ. ⵜⵓⵊⵊⵓⵜ1 ⵏ ⵊⵊⴰⵡⵉ ⵜⵜⴼⴼⵖ ⴷ ⵣⵉ ⵜⵡⵡⵓⵔⴰ ⴷ 
ⵍⴽⵡⴰⵥⵉ ⵏ ⵜⵓⴷⵔⵉⵏ, ⵉⵏⴷⵀ ⵉⵜⵜ ⵉⴷ ⵡⴰⴹⵓ ⵉⴼⵙⵓⵙⵏ ⵖⵔ 
ⵡⴰⵏⵣⴰⵔⵏ ⵏⵙⵏ. ⵙⵙⵏⵜⴰⵏ ⵢⵡⴷⴰⵏ ⴷⵉ ⵜⵖⴰⵔⵚⵉⵜ ⵉ ⵜⵎⴷⴷⵉⵜ 
ⵜⵓⵖⵔⵉⵙⵜ2. ⵉⵊⵊ ⵉⵖⴰⵕⵕⵚ ⵉ ⵡⵓⵢⴰⵥⵉⴹ, ⵡⵏⵏⵉⴹⵏ ⵉ ⵡⵇⵏⴰⵏⵏⵉⵢ. 
ⵙⵇⴰⵔⵇⵛⵏ ⵙ ⵉⴷⴰⵎⵎⵏ ⵎⴰⵕⵕⴰ ⵉⵣⵓⵔⴰⵢ ⴷ ⵜⵎⴰⵡⵉⵏ ⵏ ⵢⴱⵔⵉⴷⵏ 
ⵣⵣⴰⵜ ⵉ ⵜⵡⵡⵓⵔⴰ ⵏ ⵜⵓⴷⵔⵉⵏ. ⵎⵓⵏⴻⵏ ⴷ ⵢⵉⵟⴰⵏ ⴷ ⵉⵎⵓⵛⵛⵡⵏ ⵅⴼ 
ⵉⵅⴰⵕⵎⵥⴰⵏ ⵏⵙⵏ ⵃⵓⵎⴰ ⴰⴷ ⵜⵏ ⵍⵍⵖⵏ ⵙ ⵢⵉⵍⵙⴰⵡⵏ ⵏⵙⵏ ⴷ ⵉⵜⵏⵙⵙⴰⵙⵏ 
ⵙ ⵉⵔⵢⵣⴰⵣⵏ. ⵉⵣⵓ ⴷ ⵅⴰⴼⵙⵏ ⵢⵉⵊⵊⵏ ⵡⵇⵣⵉⵏ ⴷ ⴰⴱⴰⵔⵛⴰⵏ, 
ⵡⴰⵔⵔⴼⵏ ⵜ ⵙ ⵛⴰ ⵏ ⵉⵎⵙⴷⴰⵡⵏ3, ⵉⵡⵢⵏ ⵜ ⵡⵔ ⵉⵜⵡⵉⵍⵉ ⴰⴱⵔⵉⴷ. 
ⵉⵃⵏⵊⵉⵔⵏ ⵉⵎⵥⵥⵢⴰⵏⴻⵏ ⵉⵕⴹⵏ ⴷ ⴰⵕⵕⵓⴹ ⴰⵎ ⵢⵙⵍⴰⵏ ⴷ ⵜⵙⵍⴰⵜⵉⵏ. 
ⵛⴰ ⵣⵣⴰⵢⵙⵏ ⵉⵥⵓⵎ, ⵛⴰ ⵉⵔⵏⴰ ⵜ ⴰⵕⵕⵏⴹⴰⵏ ⵉⵥⵓⵎ ⵃⴰ ⴰⵣⵢⵏ ⵏ ⵡⴰⵙⵙ 
ⵡⴰⵀⴰ. 
 ⵢⵓⴷⴰⵔ ⵎⴰⵙⵉⵏ ⵖⵔ ⵛⴰ ⵏ ⵉⵃⵏⵊⵉⵔⵏ ⵓⴹⴰⵕⴱⴱⵉ ⴷ ⴰⵡⵎⴰⵜⵏ 
ⴳⴳⵉⵏ ⴰⴼⵓⵙ ⴷⴳ ⵓⴼⵓⵙ : ⴰⵡⵜⵎ ⴷ ⵜⵡⵜⵎⵜ. ⵉⴽⵙⵉ ⴷ ⵜⴰⵃⵏⵊⵉⵔⵜ 
ⵏⵏⵉ ⵉⵟⵟⴼ ⵉⵜⵜ ⵅⴼ ⵓⵖⵉⵍ ⵏⵏⵙ, ⵉⵙⵙⵇⵙⴰ ⵜⵜ : 
 - ⵎⴰⵎⵛ ⴷ ⴰⵎ ⵇⵇⴰⵔⵏ ⴰ ⵜⵉⵖⵢⴷⵜ ⵏ ⵡⵥⵖⴰⵕ ? 
 ⵜⴰⵔⵔⴰ ⴷ ⵅⴰⴼⵙ ⵏⵜⵜⴰⵜ ⵙ ⵢⵉⵊⵊⵏ ⵜⵎⵉⵊⵊⴰ ⴷ ⵜⴰⵣⴷⴰⴷⵜ : 
 - ⵇⵇⴰⵔⵏ ⴰⵢⵉ ⴼⵟⵟⵓⵎⴰ ! 
                                                           
1 ⴰⵔⵔⵉⵃⵜ ⵜⵛⵏⴰ 
2 ⵍⵍⵉⵍⵜ ⵏ 26 : لیلة القدر 
3 ⵜⵉⵚⵓⴹⴰⵔ 

ⵉⵙⵙⵇⵙⴰ ⵓⵍⴰ ⴷ ⴰⵃⵏⵊⵉⵔ ⵏⵏⵉ : 
- ⵉ ⵛⴽ ⴰ ⴰⵔⵢⴰⵣ ⵎⴰⵎⵛ ⴷ ⴰⵛ ⵇⵇⴰⵔⵏ ? 
- ⵇⵇⴰⵔⵏ ⴰⵢⵉ ⵃⵎⵎⵉⵜ. 
- ⵜⵥⵓⵎⵎⴷ ⵏⵉⵖ ⵜⵛⵛⵉⴷ ? 
- ⵡⴰⵀ ⵥⵓⵎⵎⵖ ⵉ ⵎⵉⵏ ⵜⵖⵉⵍⴷ. 
ⵉⵙⵙⵇⵙⴰ ⵜⴰⵃⵏⵊⵉⵔⵜ ⵏⵏⵉ ⴰⵙⵇⵙⵉ ⵙ ⵉⵎⴰⵏⵜ ⵏⵏⵙ : 
- ⵉ ⵛⵎ ⴰ ⴼⵟⵟⵓⵎⴰ ⵜⵥⵓⵎⵎⴷ ⵏⵉⵖ ⵉⵔⵏⴰ ⵛⵎ ⵓⵛⴰ ⵜⵛⵛⵉⴷ ? 
ⵜⵇⵇⵉⵎ ⵃⴰ ⵜⵅⵣⵣⴰⵔ ⴷⴰⵢⵙ ⵙ ⵜⵟⵓⵟⵟⵓⵛⵉⵏ ⵏⵏⵙ 

ⵜⵉⵎⵥⵥⵢⴰⵏⵉⵏ ⵉⵜⵜⵉⵙⵙⵉⵇⵏⵜ ⴰⵎ ⵜⴱⵓⵍⴰⵔⵉⵏ. ⵎⴰⵛⴰ ⵃⵎⵎⵉⵜ 
ⵉⵔⵔⴰ ⴷ ⵅⴰⴼⵙ ⴷⴳ ⵡⵎⵛⴰⵏ ⵏⵏⵙ : 

- ⵜⵥⵓⵎⵎ ⵙⴰⴷⵓ ⵜⵖⵎⵙⵜ ! 

 ⵊⵊⵉⵏ ⵉⵃⵏⵊⵉⵔⵏ ⵏⵏⵉ, ⴹⴼⴰⵕⵏ ⵏⵉⵜⵏⵉ ⴰⴱⵔⵉⴷ ⵏⵙⵏ. ⵅⵛⵛⵏ ⵖⵔ 
ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ, ⴱⴷⴷⵏ ⴰⵡⴰⵔⵏ ⴰⵙ. ⴰⵔⵏⴷⴰⴷ ⵏⵏⵙ ⴷⵉⵏ 
ⵉⵊⵊⵏ ⵜⴰⴷⴷⴰⵔⵜ ⴷ ⵜⴰⵛⵎⵍⴰⵍⵜ, ⵜⵓⵖⴰ ⴷⵉⵏ ⴽⵔⴰⴹ ⵏ ⵜⵃⵏⵊⵉⵔⵉⵏ 
ⵇⵇⵉⵎⵏⵜ ⵅⴼ ⵜⵏⴱⴷⴰⵜ ⵏ ⵜⵡⵡⴰⵔⵜ, ⵉⵔⴹⵏⵜ ⴰⵕⵕⵓⴹ ⴷ ⴰⵜⵔⴰⵔ1. 
ⵉⵙⵙⵏⵜⴰ ⵙⵉⴼⴰⵡ ⵉⵊⵄⵄⴰⵔ ⵖⴰⵢⵙⵏⵜ, ⵉⵏⵏⴰ ⴰⵙ ⵉ ⵎⴰⵙⵉⵏ : 

- ⵅⵣⴰⵔ ⵉ ⵡⴰⵥⵕⵉ ⴷⵉⵀⴰ ⵅⵣⴰⵔ ⴰ ⵎⴰⵙⵉⵏ ! 
 ⴰⵔ ⵍⵅⵅⵓ ⵄⴰⴷ ⵉ ⵉⵔⵎⵙ ⵎⴰⵙⵉⵏ ⵎⵉⵏ ⵉⵊⵊⵉⵏ ⵙⵉⴼⴰⵡ ⴰⴷ ⴷ 
ⵢⴰⵙ ⴰⵖⵉⵍⴰ ⵖⵔ ⵓⵔⴰⵇ2 ⴰ. ⵉⵅⵣⴰⵔ ⵓⵍⴰ ⴷ ⵏⵜⵜⴰ ⴰⵎⵛⵜⵏⵏⴰ, ⵉⵛⵎⵣ 
ⴰⵡⴰⵔⵏ ⵉ ⵓⵎⵥⵥⵓⵖ ⵙ ⵢⵉⵊⵊⵏ ⵓⴹⴰⴹ, ⵉⵏⵏⴰ ⴰⵙ ⵉ ⵙⵉⴼⴰⵡ ⴰⵎⵏ 
ⵉⵊⵄⵄⴰⵔ ⵉⵕⵥⵎ ⴰⵇⵎⵎⵓⵎ, ⵉⵔⵢⵣⴰⵣⵏ ⴳⴳⵯⴰⵔ ⴰⴷ ⴰⵙ ⴷ ⵡⴹⴰⵏ 
ⵙⵉⵏⵏⵉ : 

1 Moderne 
2 ⴰⵎⵛⴰⵏ 

 - ⵡⴰⵀ ⴷ ⵜⵉⴷⵜ ! ⵛⵏⴰⵏⵜ, ⴰⵔⵇⵇⵏⵜ ⵙ ⵡⴰⵥⵕⵉ ⴰⵎ ⵟⵟⵢⴰ ⵏ 
ⵜⵣⵉⵔⵉ ⴷⵉ ⵜⵎⴷⴷⵉⵜ ⵓⵏⴻⴱⴷⵓ ! 
 ⵙⵉⴼⴰⵡ ⵉⵙⵏⵉⵄⵎⵉⵔ ⴰⵅⵎⵉⵏⵏⵉ ⴷⴰⵙ ⴷ ⵉⴹⴹⴰⵔ ⵛⴰ ⵖⵔ 
ⵜⵡⵏⴳⵉⵎⵜ ⵏⵏⵙ, ⵙ ⵓⵢⴰ ⵉⵏⵏⴰ ⴰⵙ ⵉ ⵎⴰⵙⵉⵏ : 
 - ⵜⵙⵙⵇⵙⵉⴷ ⴰⵢⵉ ⴰⵔⴷⵊⵉⵏⵏⴰ ⵅⴼ ⵎⴰⵢⵎⵎⵉ ⵖⴰ ⵏⴳⴳ ⵏⵛⵛⵉⵏ 
ⵜⵙⴰⵔⵉⵜ ⴰ, ⵀⴰⵇⴰ ⵎⴰⵢⵎⵎⵉ ! ⴰⴷ ⵏⵊⵄⴰⵔ, ⴰⴷ ⵏⴰⵔⵔ ⵎⵣⵔⵉ ⵏ 
ⵍⵅⵣⵔⴰⵜ ⴷⴳ ⵡⴰⵥⵕⵉ ⵏ ⵉⵥⵕⵢⴰⵡⵏ. 
 - ⵉⵡⴰ ⴷ ⴰⵥⵕⵉ ⵉⵖⵟⵟⵔ ⴷ ⵓⵍⴰ ⴷ ⵉⵔⵢⵣⴰⵣⵏ ⵉ ⵢⵉⵍⴼⴰⵏ ! ⴰ 
ⵡⴰⵀ ⵅⵙⵖ ⴰⴷ ⵛⴽ ⵙⵙⵇⵙⵉⵖ ⵎⴰⵎⵛ ⴷ ⴰⵙⵏⵜ ⵇⵇⴰⵔⵏ ? 
 ⵉⵙⴽⴽⴼ ⴰⴹⵓ ⵖⵔ ⵜⵓⵕⴰ1 ⵏⵏⵙ ⵉⵣⵔⵖ ⴰⴽⵉⴷⵙ ⵙ ⵡⵅⵔⵓⵔ, 
ⵓⵛⴰ ⵉⵔⵔⴰ ⵅⴰⴼⵙ ⵉⵏⵏⴰ ⴷⴳ ⴰⵡⴰⵍ ⵏⵏⵙ : 
 - ⵜⵜⵡⴰⵍⵉⴷ ⵜⵉⵏ ⵜⴰⵎⵇⵇⵔⴰⵏⵜ ⵉ ⵉⵇⵇⵉⵎⵏ ⵅⴼ ⵓⴼⵓⵙⵉⵢ ⵇⵇⴰⵔⵏ 
ⴰⵙ ⵜⴰⵣⵉⵔⵉ, ⵜⵉⵏ ⵉ ⵉⵇⵇⵉⵎⵏ ⴷⴳ ⵡⴰⵎⵎⴰⵙ ⵇⵇⴰⵔⵏ ⴰⵙ 
ⵜⵍⴰⵢⵜⵎⴰⵙ ; ⵏⵜⵜⴰⵜ ⴷ ⵜⴰⵎⵥⵥⵢⴰⵏⵜ ⵏⵙⵏⵜ, ⵜⵉⵏ ⴷⵉⵀⴰ ⵉⵇⵇⵉⵎⵏ 
ⵅⴼ ⵓⵣⵍⵎⴰⴹ ⵇⵇⴰⵔⵏ ⴰⵙ ⵜⵉⵍⴻⵍⵍⵉ. 

ⴰⵎⵏ ⵖⴰⵔⵙⵏⵜ ⵉⵊⵄⵄⴰⵔ ⵎⴰⵙⵉⵏ ⵉⵙⵙⵇⵙⴰ ⵜ ⵓⵎⴰⵕⴹⵏ : 
- ⵎⴰⵏ ⵜⵏ ⴷ ⴰⵛ ⵢⵓⵛⴰⵔⵏ ⵡⵓⵍ ⵏⵏⵛ ? 
ⵉⵙⵎⵓⵜⵜⵉⵢ ⴷ ⵍⵅⵣⵔⴰⵜ ⵏⵏⵙ ⵣⵉ ⵖⴰⵔⵙⵏⵜ ⴰⵔ ⵖⴰⵔⵙ, 

ⵉⴱⵛⵛⵇ ⴰⵇⵎⵎⵓⵛ ⵉⵔⵔⴰ ⵅⴰⴼⵙ : 
- ⵡⵔ ⵣⵎⵎⴰⵔⵖ ⴰⴷ ⴰⵛ ⵉⵏⵉⵖ ! 

 - ⵙⵙⵏⵖ ⵡⵔ ⵜⵜⵉⵍⵉ ⵃⴰ ⴷ ⵜⴰⵣⵉⵔⵉ ⵜⴰⵎⵇⵇⵔⴰⵏⵜ ⵏⵙⵏⵜ ⵎⵎ 
ⵡⴰⵥⵕⵉ ⴰⵛⴹⴱⵉⵢ ! 

- ⴰⵜⴰⵖ ⴰⴷ ⵜⵉⵍⵉ ⴷ ⵏⵜⵜⴰⵜ, ⴰⵜⴰⵖ ⵡⵔ ⵜⵉⵍⵉ, ⵎⴰⵏⴰⵢⴰ ⵙⵙⵏⵖ 
ⵜ ⵏⵛⵛ ⵡⴰⵀⴰ. ⵡⴰⴷⵊⵉ ⵎⴰⵢⵎⵎⵉ ⵜ ⵖⴰ ⵉⵙⵙⵏ ⵛⴰ ⵏ ⵢⵉⵊⵊⵏ ⵏⵏⵉⴹⵏ. 

1 ⴰⵙⵓⴳⵜ ⵏ ⵜⴰⵕⵓⵜ 

 ⵅⵣⴰⵔⵏⵜ ⵉⴷ ⵖⴰⵔⵙⵏ. ⵜⵙⴼⴰⵔⵏⴻⵏ ⴷ ⵖⴰⵔⵙⵏ ⵜⵣⵉⵔⵉ. 
ⵙⵙⵏⵜⴰⵏⵜ ⴹⵚⵚⴰⵏⵜ1 ⵙ ⴽⵔⴰⴹⵜ ⵉⴷⵙⵏⵜ. ⵎⴰⵛⴰ ⵏⵉⵜⵏⵉ ⵡⵔ ⵙⵙⵉⵏⴻⵏ 
ⵎⴰ ⴹⵚⵚⴰⵏⵜ ⵉⴷ ⴰⴽⵉⴷⵙⵏ ? ⵏⵉⵖ ⴹⵚⵚⴰⵏⵜ ⵉⴷ ⵅⴰⴼⵙⵏ ? ⵡⴰⵎⵉ 
ⵢⵓⴼⴰ ⴰⵎⵏⵏⵉ ⵎⴰⵙⵉⵏ ⵉⵍⴰⵖⴰ ⵅⴰⴼⵙⵏⵜ : 

- ⵎⴰⵎⵛ ⵜⵍⵍⴰⵏⵜ ⴰ ⵜⵉⵏⵡⵡⴰⵛⵉⵏ ⵉⵏⵓ ? 
 ⴰⵔⵔⵉⵏⵜ ⵉⴷ ⵅⴰⴼⵙ ⵙ ⵢⵉⵊⵊⵏ ⵜⴰⴹⵚⴰ2 ⵜⴷⴷⵓⵇⵣ ⴰⵙⵏ ⴷⴳ 
ⵉⵎⵊⵊⴰⵏ ⴰⵎ ⵓⵏⵀⴰⵎ ⵏ ⵡⴰⵊⵊⴰⵊ ⴰⵔⵔⵉⵏ ⴰⵙ ⴷ ⵉⴷⵓⵔⴰⵔ. ⵉⵙⵙⵉⵡⵍ 
ⵖⴰⵔⵙⵏⵜ ⵙⵉⴼⴰⵡ ⵉⵏⵏⴰ ⴰⵙⵏⵜ : 

- ⵎⵉⵏ ⴽⵏⵏⵉⵏⵜ ⵢⵓⵖⵉⵏ ⵜⴹⵚⵚⴰⵏⵜ ⴰⵎⵎⵓ ? ⵎⴰ ⵜⵙⵡⵉⵏⵜ ⴰⵎⴰⵏ 
ⵓⴹⵉⵍ ⵏⵉⵖ ⵜⴽⵢⵢⴼⵏⵜ ⵙⴱⴰⵙⴰ ? ⵉⵏⵉ ⴰⵢⵉ ⴰ ⵜⴰⵣⵉⵔⵉ ⵎⵍⵎⵉ ⵉ 
ⵖⴰ ⵏⵎⵓⵏ ? 
 ⴰⵔⵏⵉⵏⵜ ⴷⵉ ⵜⴰⴹⵚⴰ, ⴳⴳⵯⴰⵔ ⴰⴷ ⴷⴷⵓⵇⵇⵣⵏⵜ ⵣⵉ ⵜⵄⴷⴷⵉⵙⵉⵏ 
ⵏⵙⵏⵜ. ⵜⵙⵙⵉⵡⵍ ⴷ ⵜⵍⴻⵍⵍⵉ ⴷⵉ ⵜⵡⴰⵍⴰ ⵜⴰⵎⵣⵡⴰⵔⵓⵜ, ⵜⴰⵕⵥⵎ ⴷ 
ⴰⵊⵇⵎⵉⵎ ⵏⵏⵉ ⵏ ⵜⴼⵓⵏⴰⵙⵜ ⵓⵛⴰ ⵜⵙⵙⵏⵜⴰ ⵜⵜⴽⴽⵯⴰⵔ ⵉⵜⵏ : 
 - ⵟⴱⴱⴳⵎ ⵖⵔ ⵢⵎⵎⴰⵜⵡⵎ ⴰ ⵉⵎⵣⴳⵓⵍⵍⴰⴼ ⴰⴷ ⵜⵛⵛⵎ ⵉⵅⴼ 
ⵏⵡⵎ ⴰ ⵢⵉⵟⴰⵏ ! 
 ⵜⵎⴱⴰⵢⴰⵄ ⴷ ⴰⴽⵉⴷⵙⵏ ⵣⴳ ⵓⵔⴰⵇ ⵏⵏⵙ ⵜⴽⴽⴰⵔ ⵜⴰⵔⵣⵓ ⴷ ⵛⴰ 
ⵏ ⵢⵥⵕⴰ ⵜⵙⵎⵓⵏ ⵉⵜⵏ ⴷ ⴷⴳ ⵓⴼⵓⵙ ⵏⵏⵙ ⴰⵥⵍⵎⴰⴹ, ⵜⵟⵟⴼ ⵉⵊⵊ ⵙ 
ⵓⴼⵉⵙⵉⵢ ⵜⵡⴰⵔⴼ ⵉⵜⵏ ⴷ ⵣⵣⴰⵢⵙ, ⵎⴰⵛⴰ ⵡⵔ ⵖⴰⵔⵙⵏ ⴷ 
ⵢⵉⵡⵉⴹ. ⵜⵎⵥⴰⵕⵢⴰⴹ ⴷ ⴰⴽⵉⴷⵙ ⵜⵣⵉⵔⵉ ⵜⵖⴹⵔ ⴰⵙ ⵉⵥⵕⴰ ⵏⵏⵉ 
ⵣⴳ ⵓⴼⵓⵙ ⵓⵛⴰ ⵜⵣⴰⵡⴰⵔ ⵉⵜⵜ : 
 - ⵎⵉⵏ ⴷⴰⵎ ⴳⴳⵉⵏ ⵡⴰⵎⵉ ⵜⵏ ⵜⵡⴰⵔⵔⴼⴷ ⵙ ⵢⵥⵕⴰ ⴰ ⵉⵍⵍⵉⵙ 
ⵓⵏⵓⵔⵉ ? ⵡⵍⵍⵀ ⵃⵓⵎⴰ ⵏⵏⵉⵖ ⴰⵙ ⵜ ⵉ ⵢⵎⵎⴰ ! 

- ⴷ ⵏⵉⵜⵏⵉ ⴷ ⴰⵏⵖ ⵉⵀⴽⴽⵯⵍⵏ, ⵢⴰⵛ ⵜⵙⵍⵉⴷ ⵎⵉⵏ ⴷⴰⵏⵖ ⴷ ⵏⵏⴰⵏ!? 

1 ⴹⵃⵛⵏⵜ 
2 ⵜⴰⴹⵃⵃⴰⵛⵜ 

 - ⵇⵇⵉⵎ… ⵇⵇⵉⵎ ⵎⴰⵏⴰ ⵡⵀⵡⴰⵍ ⵉ ⵛⵎ ⵀⴽⴽⵯⵍⵏ ! ⵛⵎ ⵜⴻⵜⵜⵏ 
ⵛⵎ ⵉⴼⴰⵙⵙⵏ ⵏⵏⵎ ⴰⵟⵟⴰⵚ. ⵏⵉⵜⵏⵉ ⵇⴰ ⵡⵔ ⵏⵏⵉⵏ ⵡⴰⵍⵓ ! ⵖⵉⵔ 
ⵜⵇⵚⵚⴰⵔⵏ ⴰⴽⵉⴷⵏⵖ ⵡⴰⵀⴰ. 

ⵉⵏⵏⴰ ⴰⵙⵏⵜ ⵎⴰⵙⵉⵏ : 
 - ⵊⵊ ⵉⵜⵜ ⴰⴷ ⵜⵣⴰⵡⴰⵔ. ⵡⴰⵅⵅⴰ ⴷⴰⵢⵎ ⴰ ⵜⵉⵍⴻⵍⵍⵉ ⴰ 
ⵜⵢⴰⵥⵉⴹⵜ ⵏ ⵡⴰⵎⴰⵏ ⴰⵔ ⵖⴰ ⵜⵚⵓⵕⴷ ⴷⴳ ⵓⴼⵓⵙ ⵉⵏⵓ ⵓⵛⴰ ⴰⴷ ⴰⵎ 
ⵙⵙⵛⵏⵖ ⵉⵥⵕⴰ ⵣⵉ ⴷⴰⵏⵖ ⴷ ⵖⴰ ⵜⵛⵛⴰⵜⴷ, ⵎⴰⵍⴰ ⵡⵔ ⴷⴰⵎ 
ⴰⵕⵥⵉⵖ ⴰⴼⵓⵙ ⵏⵏⵉ ⵣⵉ ⴷⴰⵏⵖ ⴷ ⵜⵡⴰⵔⵔⴰⴼⴷ ⴰ ⵜⵛⵓⵏⵜⵃⵜ1 ! 

 ⵄⴷⵓⵏ ⵖⵔ ⴷⴷⵛⴰⵔ ⵏⵙⵏ. ⵅⵜⵓⵜⵜⵔⵏ ⴷⴳ ⵢⵉⵊⵊⵏ ⵜⵅⵓⵅⵅⵉⵢⵜ 
ⵊⵔ ⵉⵥⵖⵔⴰⵏ ⵜⵏ ⵢⵓⵊⴰⵔⵏ ⴷⵉ ⵜⵉⴷⴷⵉ ⵏⵙⵏ. ⵜⴰⴼⵓⵛⵜ ⵜⴰⵔⴳⴱ 
ⴰⵡⴰⵔⵏ ⵉ ⴷⴷⵛⴰⵔ, ⵡⵔ ⵜⵊⵊⵉ ⵃⴰ ⵜⵣⵡⵖ ⵏⵏⵙ ⵙⵏⵏⵊ ⵉ ⵢⵉⴷⵓⵔⴰⵔ 
ⵏ ⵙⵉⴷⵉ ⵎⵙⵄⵓⴷ. ⵏⵉⵜⵏⵉ ⵙⵉⵖⵉⵏ ⵅⴼ ⵡⴰⵡⴰⵍ ⵏⵙⵏ ⵅⴼ ⵉⵙⵙⵉⵙ ⵏ 
ⵎⵉⵎⵓⵏ. ⵢⴰⵍⵙ ⴰⵙ ⵙⵉⴼⴰⵡ ⵉ ⵎⴰⵙⵉⵏ ⵅⴼ ⵜⵣⵉⵔⵉ ⵜⵓⵖⴰ ⵉⵙⵙⵏ 
ⴷⵉ ⵟⴰⵏⵊⴰ. ⵓⵍⴰ ⴷ ⵏⵜⵜⴰ ⵜⵓⵖⴰ ⵜ ⵉⵇⵇⴰⵔ ⴷⵉⵏⵉ ⴷⴳ ⵓⵙⴳⴳⵯⴰⵙ ⴰ 
ⵉⵄⴷⵓⵏ. ⴱⴷⴷⵏ ⵡⴰⵎⵉ ⴷ ⵓⴷⵙⵏ ⵖⵔ ⵜⵡⵡⴰⵔⵜ ⵏ ⵜⴰⴷⴷⴰⵔⵜ ⵏ 
ⵙⵉⴼⴰⵡ, ⵓⵛⴰ ⵉⵏⵏⴰ ⴰⵙ ⵉ ⵎⴰⵙⵉⵏ : 
 - ⵡⵔ ⴷⴰⵛ ⴰⵍⵙⵖ ⵛⴰ ⵄⴰⴷ ⵅⴼ ⵢⵉⵊⵊⵏ ⵡⵍⵜⵎⴰⵜⵙⵏⵜ ⴰⵇⵇⴰ ⵜⵜ 
ⵄⴰⴷ ⴷⵉ ⵟⴰⵏⵊⴰ, ⵜⵛⵏⴰ ⵙ ⵡⴰⵟⵟⴰⵚ. ⵎⴰ ⵜⵙⵙⵏⴷ ⵏⵉⵖ ⵢⴰ ⴰⵥⵕⵉ 
ⵉ ⴷⴰⵙ ⵉⵡⵛⴰ ⴰⵕⴱⴱⵉ ⵡⵔ ⵜ ⵉⵡⵛⵉ ⵄⴰⴷ ⵓⴹⴰⵕⴱⴱⵉ ⵓⵍⴰ ⵉ 
ⵢⵉⵛⵜⵏ ! 
 ⴰⵅⵎⵉ ⵜ ⵉⵙⴱⵉⵔⵔⵀ ⵙ ⵓⵏⵖⵎⵉⵙ ⴰ ⵙ ⵓⵢⴰ ⵉⵙⵙⵇⵙⴰ ⵜ 
ⵎⴰⵙⵉⵏ : 

- ⵜⴰ ⵊⴰⵍⵍ ! 
- ⵉ ⵡⵍⵍⴰⵀ ! 

1 ⵉⵊⵊⵏ ⵃⵏⵊⵉⵔⵜ ⴽⵓⵍⵛⵉ ⵏⵏⵙ ⴷ ⴰⵎⵥⵥⵢⴰⵏ ⵙ ⵓⵛⵡⵡⴰⴼ, ⴷ ⵜⵉⵏⵣⴰⵔ ⴷ ⵜⵉⴷⴷⵉ 

 - ⵉ ⵎⴰⵎⵛ ⴷⴰⵙ ⵇⵇⴰⵔⵏ ? 
 - ⵇⵇⴰⵔⵏ ⴰⵙ ⵏⵓⵏⵊⴰ. 
 - ⴰⴷ ⴷ ⵜⴰⵙ ⵖⵔ ⵓⵏⴻⴱⴷⵓ ⴰ ⵏⵉⵖ ? 
 - ⴰⴷ ⴷ ⵜⴰⵙ ⵡⴰⵀ. 
 - ⵎⵍⵎⵉ ? 
 - ⴰⴷ ⴰⵛ ⵉⵏⵉⵖ ⴰⵙⵙ ⵏ ⵡⴰⵎⵓⴷ ⴰⵎⵥⵥⵢⴰⵏ1 ⴰⴷ ⵜⵉⵍⵉ ⴷⴰ. 
 - ⵎⵛⵃⴰⵍ ⵖⴰⵔⵙ ⴷⴳ ⵡⴻⵡⵜⴰⵢ ⵏⵏⵙ ? 
 - ⴰⴷ ⴷ ⵜⴰⵙ ⴰⵏⵉⵛⵜ ⵏⵏⵛ ⴰⵎⵎⵓ ⵏⵉⵖ, ⵛⴽ ⵎⵛⵃⴰⵍ ⵖⴰⵔⵛ ⵏ 
ⵉⵙⴳⴳⵓⵙⴰ ? 
 - ⵜⴰⴷⴼⵖ ⴷⵉ ⵚⴹⵉⵚ ⴷ ⵎⵔⴰⵡ2 ⵏ ⵉⵙⴳⴳⵓⵙⴰ. 
 - ⴰⴷ ⵜⵉⵍⵉ ⵖⴰⵔⵙ ⵓⵍⴰ ⴷ ⵏⵜⵜⴰ ⴰⵎⵏⵏⵉ ⵏⵉⵖ ⴰⴷ ⴰⵛ ⵉⵏⵉⵖ 
ⵙⵎⵎⵓⵙ ⴷ ⵎⵔⴰⵡ3 ⵏ ⵉⵙⴳⴳⵓⵙⴰ. 
 ⵉⵙⴽⴽⴼ ⵎⴰⵙⵉⵏ ⴰⵣⵡⵓ4 ⵢⴰⵔⵡⵢⵏ ⵙ ⵜⵓⵊⵊⵓⵜ ⵏ ⵊⵊⴰⵡⵉ ⴰⵅⵎⵉⵏⵏⵉ 
ⵜ ⵢⵓⴷⴼ ⵓⴱⵉⵔⵔⵀ ⵖⵔ ⵍⴰⵍⵍⴰⵖ ⵏ ⵡⵓⵍ ⵏⵏⵙ, ⵉⵕⵥⵎ ⴰⵏⵛⵓⵛⵏ ⵏⵏⵙ 
ⵓⵛⴰ ⵉⵏⵏⴰ ⴰⵙ : 
 - ⵅⵙⵖ ⴰⴷ ⵜⵜ ⵥⴰⵕⵖ ! 
 ⵉⴽⴽⵙ ⴰⵙ ⵙⵉⴼⴰⵡ ⴰⵡⴰⵍ ⵣⴳ ⵓⵇⵎⵎⵓⵎ ⵃⵓⵎⴰ ⴰⴷ ⴰⵙ ⵢⵉⵏⵉ : 
 - ⴰⵔ ⴰⵙⵙ ⵏ ⵡⴰⵎⵓⴷ ⵎⴰⵍⴰ ⵉⵅⵙ ⴰⵕⴱⴱⵉ ⵓⵛⴰ ⴰⴷ ⵜⵜ 
ⵜⵥⴰⵕⴷ. ⴱⴰⵍⴰⴽ ⴰⴷ ⴷ ⵜⴰⵙ ⵣⵣⴰⵜ ⵉ ⵡⴰⵎⵓⴷ ! 
 - ⵡⴰⵅⵅⴰ ⵎⴰⵍⴰ ⵏⴷⴷⴰⵔ, ⵓⵛⴰ ⴰⴷ ⵜⵜ ⵏⵥⴰⵕ ⴰⵙⵙ ⵏ ⵡⴰⵎⵓⴷ 
ⴰⵎⵥⵥⵢⴰⵏ. 
 

                                                           
1 ⵍⵄⵉⴷ ⴰⵎⵥⵥⵢⴰⵏ  
2 16 
3 15 
4 ⴰⴹⵓ, ⵍⵀⵡⴰ 

 ⵉⵎⵎⵓⵏⵙⵓ ⵎⴰⵙⵉⵏ ⴰⴽⴷ ⵍⵡⴰⵛⵓⵏ ⵏⵏⵙ ⵙ ⴰⵔⵔⴼⵉⵙ ⵏ ⵜⵔⵉⴷ 
ⴰⴽⴷ ⵓⵢⴰⵥⵉⴹ. ⵉⵎⵎⵓⵜⵜⵉⵢ ⵖⵔ ⵜⵎⵣⵢⵉⴷⴰ ⵃⵓⵎⴰ ⴰⴷ ⵉⵥⵥⴰⵍⵍ. 
ⵢⵓⴼⵉ ⵜⵜ ⵜⵛⵛⵓⵔ ⵙ ⵜⵥⵡⴹⵉⵡⵉⵏ ⵢⵓⴼⵙⵏ ⵙ ⵙⴽⵙⵓ ⴷ ⵉⵢⵙⵎⴰⵏ1 
ⵏ ⵉⵢⴰⵥⵉⴹⵏ ⵏⵉⵖ ⵏ ⵉⴼⵓⵏⴰⵙⵏ ⴷ ⵡⴰⵛⵔⴰⵔⵏ ⴷ ⵉⵡⵢⵏ ⴰⴽⵉⴷⵙⵏ 
ⵉⵎⵥⵥⵉⵍⵍⴰ. ⵢⵓⴼⴰ ⴷⵉⵏ ⴰⴱⴰⵔⵔⵓ ⵏ ⵉⵎⴷⴷⵓⴽⴰⵍ ⵏⵏⵙ ⴰⵎⵛⵏⴰⵡ 
ⵙⵉⴼⴰⵡ, ⴰⵢⵓⵔ, ⵉⵥⵕⵉ, ⵟⵓⵟⵓ ⴷ ⵓⵙⴽⴽⵓⵔ. ⵛⵛⵉⵏ, ⵙⵡⵉⵏ, 
ⵥⵥⵓⵍⵍⵏ, ⵓⵛⴰ ⵙⵙⵏⵜⴰⵏ ⵜⵎⵚⴹⴼⴰⵔⵏ ⴷ ⵜⴼⴼⵖⵏ ⴷ ⵖⵔ ⴱⴰⵕⵕⴰ 
ⵉⵊⵊⵏ ⴰⵡⴰⵔⵏⵉ ⵉ ⵢⵉⵊⵊⵏ. ⵇⵇⵉⵎⵏ ⴰⴽⴷ ⵓⵖⵣⴷⵉⵙ ⵏ ⵜⵡⵡⴰⵔⵜ ⵏ 
ⵜⵎⵣⵢⵉⴷⴰ, ⵓⵛⴰ ⵙⵙⵏⵜⴰⵏ ⵙⵙⴰⵡⴰⵍⵏ ⵅⴼ ⵜⵎⴷⴷⵉⵜ ⵜⵓⵖⵔⵉⵙⵜ ⴷ 
ⵎⵉⵏ ⴷⴰⵢⵙ ⵉⵜⵎⵙⴰⵔⵏ. ⵉⵙⵙⵉⵡⵍ ⵟⵓⵟⵓ ⵉⵏⵏⴰ ⴷⴳ ⵡⴰⵡⴰⵍ ⵏⵏⵙ : 
 - ⵜⴰⵎⴷⴷⵉⵜ ⴰ ⵜⵏⵓⴼⵙⵓⵍⵏ ⴷ ⴷⴰⵢⵙ ⵢⵎⴷⵓⵏⴻⵏ2 ! ⴰⵢⴰⵡ ! 
ⴰⵢⴰⵡ! ⴷ ⵡⵏⵏⵉ ⵉ ⴽⴷ ⵖⴰ ⵎⵙⴰⴳⴰⵔⵏ ⴰⴷ ⵣⵣⴰⵢⵙ ⵎⵎⵓⵏⵙⵡⵏ ! 
 ⵎⴰⵙⵉⵏ ⵜⵟⵟⴼ ⵉⵜ ⵉⴷ ⵜⵉⴳⴳⵯⴷⵉ, ⵢⵓⵛⴰ ⴰⴽⴷ ⵓⵛⵡⵡⴰⴼ ⵏⵏⵙ 
ⵉⴱⴷⴷ, ⴰⵣⵍⵍⵉⴼ ⵏⵏⵙ ⵉⵛⴽⵓⴽⴽⴹ, ⵓⵍ ⵏⵏⵙ ⵉⵏⴷⴷⵓ ⵙ ⵜⴰⵣⵣⵍⴰ. 
ⵉⵔⵎⵙ ⴱⵍⵍⵉ ⵎⴰⵕⵕⴰ ⵢⵉⵏⵏⵉ ⴽⵉⴷⵙ ⴷⴰ ⵓⵛⴰⵏ ⵙ ⵎⵉⵏ ⵣⵉ ⵢⵓⵛⴰ. 
ⵙ ⵓⵢⴰ ⵉⵙⴷⵍ ⵅⴰⴼⵙⵏ ⵉⵊⵊⵏ ⵡⵚⵇⴰⵔ. 

ⴰⵡⴰⵔⵏ ⵉ ⵢⵉⵊⵊⵏ ⵓⵙⵖⴷⵉ ⴷ ⴰⵇⵓⴹⴰⴹ ⵉⵏⵏⴰ ⴰⵙⵏ ⵙⵉⴼⴰⵡ : 
 - ⵉⵜⵎⵡⴰⵏⵏⴰ ⴱⵍⵍⵉ ⵜⴰⵎⴷⴷⵉⵜ ⴰ ⵜⵜⵏⵓⵕⵥⵓⵎ ⴷⴰⵢⵙ ⵜⵡⵡⴰⵔⵜ 
ⵓⵊⵏⵏⴰ. ⵅⵎⵉⵏⵏⵉ ⵜⵏⵓⵕⵥⵓⵎ ⵎⵉⵏⵎⴰ ⵜⴻⵜⵜⴰⵔⴷ ⵣⵉ ⴰⵕⴱⴱⵉ, ⴰⴷ ⴰⵛ 
ⵜ ⵉⵡⵛ. ⵏⵛⵛ ⵖⴰⵔⵉ ⵎⵉⵏ ⵣⵣⴰⵢⵙ ⵖⴰ ⵜⵜⴰⵔⵖ : ⵉⵊⵊⵏ ⵓⴱⴰⵔⵔⵓ ⵏ 
ⵜⵜⵎⵏⵢⴰⵜ, ⵉⵊⵊⵏ ⵜⴰⴷⴷⴰⵔⵜ ⵜⵛⵏⴰ ⵜⵎⵖⴰⵔ, ⵉⵊⵊⵏ ⵎⵉⵔⵙⵉⴷⵉⵙ 
ⵎⵓⴹⵉⵍ ⴰⵎⴳⴳⴰⵔ, ⴷ ⵢⵉⵊⵊⵏ ⵜⵃⵏⵊⵉⵔⵜ ⴰⴷ ⵜⵉⵍⵉ ⵜⴰⵔⵇⵇ ⵙ 
ⵡⴰⵥⵕⵉ ⴰⴷ ⵜⵜ ⴳⴳⵖ ⴷ ⵜⴰⵎⵖⴰⵔⵜ ⵉⵏⵓ. 

1 ⴰⵙⵓⴳⵜ ⵏ ⵡⵢⵙⵓⵎ 
2 ⴰⵙⵓⴳⵜ ⵏ ⵡⵎⴷⵓⵏ : ⵊⵏⵓⵏ 

 ⴹⵚⴰⵏ ⵎⴰⵕⵕⴰ ⵢⴷⵙⵏ, ⴰⵔⵔⵉⵏ ⴰⵙⵏ ⴷ ⵉⴷⵓⵔⴰⵔ, ⵏⵛⵇⴹⵏ ⵢⵉⵟⴰⵏ 
ⴷⴰ ⴷ ⴷⵉⵀⴰ ⴽⴽⴰⵔⵏ ⴷ ⴰⴷ ⵣⵓⵏ ; ⵉⵊⵊⵏ ⵉⵜⴰⵔⴰ ⵅⴼ ⵡⵏⵏⵉⴹⵏ. 
 ⴽⴽⵙⵏ ⴰⵡⴰⵍ ⵊⵔ ⴰⵙⵏ ⴰⴷ ⵇⵇⵉⵎⵏ ⴰⴷ ⵔⴰⵊⴰⵏ ⵜⴰⵡⵡⴰⵔⵜ ⵓⵊⵏⵏⴰ 
ⴰⴷ ⵜⵏⵏⵓⵕⵥⵎ. ⵙⵉⵖⵉⵏ ⵅⴼ ⵡⴰⵡⴰⵍ ⵏⵙⵏ. ⵉⴽⵙⵉ ⵎⴰⵙⵉⵏ ⵙ 
ⵜⵉⵟⵟⴰⵡⵉⵏ ⵏⵏⵙ ⵖⵔ ⵓⵊⵏⵏⴰ ⵉⴱⴱⴰⵔⵛⵏⴻⵏ, ⵉⵇⵇⵉⵎ ⵉⵅⵣⵣⴰⵔ ⴷⴳ 
ⵢⵜⵔⴰⵏ ⵉⵜⴰⵇⵔⵉⵇⵏ ⵊⵔ ⵜⵙⵓⵍⵍⴰⵙ ⵉⵃⴷⵇⵏ. ⵉⵙⴰⵍⴰ ⵡⴰⵡⴰⵍ, 
ⵉⵙⵙⵏⵜⴰ ⵓⵙⵖⴷⵉ, ⵜⵇⵇⵉⵎ ⵃⴰ ⵜⴰⵣⵓⵜ ⵏ ⵢⵉⵟⴰⵏ ⵣⴳ ⵓⵔⴰⵇ ⵉⵏ ⴷ 
ⵡⵉⵏ ⵣⵉ ⵜⵡⴰⵍⴰⵜ ⵖⵔ ⵜⵡⴰⵍⴰⵜ, ⴷ ⵓⵙⵃⵓⵏⴹⴰⵕ ⵏ ⵢⵖⵢⴰⵍ ⵣⵉ 
ⵜⴰⴷⴷⴰⵔⵜ ⵉⵏ ⵖⵔ ⵜⵉⵏ, ⴷ ⵓⵊⴰⵡⵉ ⵏ ⵉⵇⴰⵔⵇⵔⵉⵡⵏ ⴷ ⵉⵜⵜⴰⵍⵢⵏ ⵣⴳ 
ⵢⵖⵣⴰⵔ ⵓⵍⵉⵍⵉ. 
 ⵢⵉⵡⵉⵢ ⵉⵜⵏ ⵓⵏⵓⴷⵎ, ⵇⵇⵏⴻⵏ ⵜⵉⵟⵟⴰⵡⵉⵏ, ⵉⵔⵏⴰ ⵜⵏ ⵢⵉⴹⵚ, 
ⵎⵙⴰⴼⴰⴹⵏ, ⵅⵜⵓⵜⵜⵔⵏ ⴰⴷ ⴰⴷⴼⵏ ⵖⵔ ⵜⵓⴷⵔⵉⵏ ⵏ ⵉⵎⴰⵔⴰⵡⵏ ⵏⵙⵏ 
ⵃⵓⵎⴰ ⴰⴷ ⵟⵟⵙⵏ ⵡⴰⵔ ⵎⴰ ⴰⴷ ⵥⴰⵕⵏ ⵜⴰⵡⵡⴰⵔⵜ ⵏ ⵓⵊⵏⵏⴰ ⵜⵜⵏⵓⵕⵥⵓⵎ. 



 

3 
ⴰⵎⵓⴷ ⴰⵎⵥⵥⵢⴰⵏ 

ⵔ ⵓⵖⵍⵍⵓⵢ ⵏ ⵜⴼⵓⵛⵜ ⵏ ⵡⴰⵙⵙ ⵡⵉⵙ ⴰⴳⵏⴰⵔ ⴷ ⵜⵥⴰ1 ⵣⴳ 
ⵡⴰⵢⵓⵔ ⵓⵥⵓⵎⵎⵉ, ⵉ ⵙⵙⵏⵜⴰⵏ ⵢⵡⴷⴰⵏ ⵙ ⵜⵎⵖⴰⵔⵉⵏ ⴷ 

ⵢⵔⵢⴰⵣⵏ, ⵙ ⵓⵎⵥⵥⵢⴰⵏ ⴷ ⵓⵎⵇⵇⵔⴰⵏ ⵜⵔⴰⵊⴰⵏ ⴰⵢⵓⵔ ⵏ ⵡⴰⵎⵓⴷ 
ⴰⵎⵥⵥⵢⴰⵏ2 ⴰⴷ ⵉⴱⴷⴷ. ⵛⴰ ⵉⴼⴼⵖ ⴷ ⵖⵔ ⵡⴰⵣⵣⴰⵢ, ⵛⴰ ⵉⵏⵢⴰ 
ⵅⴼ ⵜⵣⵖⵡⵉⵏ ⵏ ⵜⵓⴷⵔⵉⵏ, ⵛⴰ ⵢⵓⵍⵉⵢ ⵙⵏⵏⵊ ⵉ ⵜⵙⴽⵍⵓⵜⵉⵏ3. ⵎⴰⵕⵕⴰ 
ⵢⴷⵙⵏ ⴰⵔⵔⵉⵏ ⵙ ⵡⵓⴷⵎⴰⵡⵏ ⵏⵙⵏ ⵖⵔ ⵉⴷⵓⵔⴰⵔ ⵏ ⵢⵣⵄⵓⵎⵏ. 
 ⵉⵙⴰⵎⴰ ⵎⴰⵙⵉⵏ ⴰⴽⴷ ⵡⵍⵜⵎⴰⵙ ⵣⵓⵍⵉⵅⴰ ⵖⵔ ⵓⵖⵣⴷⵉⵙ 
ⴰⵥⵍⵎⴰⴹ ⵏ ⵜⴰⴷⴷⴰⵔⵜ ⵏⵙⵏ ⵎⴰⵏⵉⵙ ⵣⵎⵎⴰⵔⵏ ⴰⴷ ⵃⴹⴰⵏ ⴰⵢⵓⵔ. ⵃⴰ 
ⵜⵙⵙⵏⵜⴰ ⴰⴷ ⵜⵏⴷⵍ ⵜⴰⵍⵍⵙⵜ ⵜⵙⵍⴰⵏ ⵉ ⵛⴰ ⵏ ⵢⵡⴷⴰⵏ ⵜⵍⴰⵖⴰⵏ ⵇⵇⴰⵔⵏ: 

- ⵀⴰⵇⴰ ⵜ ⴷⵉⵀⴰ ⴰⵢⵓⵔ ⵉⴱⴷⴷ ! 
ⵉⵏⵏⵉⴹⵏ ⵙⵖⵓⵢⵢⵓⵏ ⴰⵎ ⵜⵡⵓⵛⵉⵏ ⴷⵉⵀⴰ ⴷ ⴷⵉⵀⴰⵏⵉⵜⵉ ⵏⵏⴰⵏ : 
- ⵀⴰⵢⵇⴰ ⵜ ⵊⵔ ⵉⴷⵓⵔⴰⵔ ⵉⵏ ⴷⵉⵀⴰ ! 
ⵙⵍⵉⵡⵍⵡⵏⵜ ⵛⴰ ⵏ ⵜⵎⵖⴰⵔⵉⵏ ⴷ ⵛⴰ ⵏ ⵜⵃⵏⵊⵉⵔⵉⵏ ⴷⵉ ⴷⴷⵛⴰⵔ 

ⵉⵏ ⴷ ⵡⵉⵏ. ⵚⵚⵓⴹⵏ ⵛⴰ ⵢⴷⵙⵏ ⴷⴳ ⵉⵊⵖⴰⵍ ⵣⴳ ⵓⵊⵎⵎⴰⴹ ⵉⵏ, ⴰⵔⵔⵉⵏ 
ⵅⴰⴼⵙⵏ ⵛⴰ ⵢⴷⵙⵏ ⵣⴳ ⵓⵊⵎⵎⴰⴹ ⴰⴷ. 
 ⵉⴽⵙⵉ ⵎⴰⵙⵉⵏ ⵙ ⵜⵉⵟⵟⴰⵡⵉⵏ ⵏⵏⵙ ⵉⵚⵡⴹ ⴰⵎⵏⵜⵏⵏⴰ ⵙⵏⵏⵊ ⵉ 
ⵉⴷⵓⵔⴰⵔ, ⵉⵏⵟⵃ ⴷⴳ ⵡⴰⵢⵓⵔ ⵏⵏⵉ, ⵉⵜⵜⵡⴰⵍⴰ ⵜ ⴷ ⴰⵣⴷⴰⴷ ⴰⵎ 
ⵓⴼⵉⵍⵓ. ⵢⵓⵛⴰ ⴰⴽⴷ ⵡⵓⵍ ⵏⵏⵙ ⵉⵔⴷⴷⵓ ⵙ ⵜⴰⵣⵣⵍⴰ, ⵉⵙⵖⵓⵢⵢ ⴷⴳ 
ⵓⵊⵏⵏⴰ ⵙ ⵓⴱⵉⵔⵔⵀ, ⵉⵏⵏⴰ ⴰⵙ ⵉ ⵡⵍⵜⵎⴰⵙ : 
 - ⴰⵡⴰⵀ ⴷ ⵜⵉⴷⵜ ⵉⴱⴷⴷ ! ⵀⴰⵇⴰⵎ ⵜ ⴷⵉⵀⴰ ⵊⵔ ⵉⴷⵓⵔⴰⵔ 
ⵉⵏ ⴳⴳⵯⴰⵔ ⴰⴷ ⵉⵖⵍⵉ ⴰⵡⴰⵔⵏ ⴰⵙⵏ ! 

1 29 
2 ⵍⵄⵉⴷ ⴰⵎⵥⵥⵢⴰⵏ 
3 ⵍⵛⵊⵓⵔ 

 ⵖ 

 ⵉⵙⵙⵛⵛⴻⵏ ⴰⵙ ⵙ ⵓⴹⴰⴹ ⵓⴼⵓⵙ ⵏⵏⵙ. ⵜⵅⵣⴰⵔ ⵏⵜⵜⴰⵜ ⵖⵔ ⴷⵉⵏ, 
ⵜⵇⵙⵙⵃ ⵜⵉⵟⵟⴰⵡⵉⵏ ⵏⵏⵙ, ⵜⵏⵟⵃ ⵓⵍⴰ ⴷ ⵏⵜⵜⴰⵜ ⴷⴰⵢⵙ, ⵓⵛⴰ ⵜⵏⵏⴰ 
ⴰⵙ : 
 - ⵡⴰⵀ ⵏⵉⵛⴰⵏ ⵉⴱⴷⴷ ! ⵜⵡⴰⵍⵉⵖ ⵜ, ⵎⴰⵛⴰ ⴷ ⴰⵣⴷⴰⴷ ⵙ 
ⵡⴰⵟⵟⴰⵚ ! 
 ⵎⴰⵔⵏ ⵙ ⵜⴰⵣⵣⵍⴰ ⵓⴷⴼⵏ ⵖⵔ ⵜⴰⴷⴷⴰⵔⵜ ⵃⵓⵎⴰ ⴰⴷ ⵙⵙⵉⵡⴹⵏ 
ⴰⵏⵖⵎⵉⵙ1 ⴰ ⵉⵙⴱⴰⵔⵔⵉⵀⵏ2 ⵉ ⵉⵎⵎⴰⵜⵙⵏ. 
 
 ⵜⴽⴽⴰⵔ ⵟⵓⵛⴰ ⵜⵉⵡⵛⵛⴰ ⵏⵏⵙ ⵣⵉⵛ ⵃⵓⵎⴰ ⴰⴷ ⵜⵙⵙⵓⴼⵖ 
ⵍⴼⴹⴰⵔⵜ ⵏ ⵡⴰⵎⵓⴷ ⴰⵎⵥⵥⵢⴰⵏ. ⵣⵉ ⵙⵙⵉⵏⵉ ⵜⵟⵟⴼ ⴷ ⵜⴰⵎⴷⵡⴰⵙⵜ 
ⵜⴼⴰⵕⴹ ⵜⴰⴷⴷⴰⵔⵜ ⵎⴰⵕⵕⴰ, ⵜⵙⵢⵢⵇ ⵉⵜⵜ ⴰⵎⵏⵜⵏⵏⴰ. ⵜⴳⴳⵯⴰ ⵖⵔ 
ⵓⵎⴳⴳⴰⵔⵓ ⵜⵜⵔⵉⴷ, ⵜⵇⴰⵎ ⴰⵜⴰⵢ, ⵓⵛⴰ ⵜⵙⵙⴽⴽⴰⵔ ⴷ ⵜⴰⵔⵡⴰ ⵏⵏⵙ 
ⵎⴰⵕⵕⴰ ⵣⴳ ⵢⵉⴹⵚ. 
  
 ⵜⵢⵢⴰⵔ ⴷ ⵜⴼⵓⵛⵜ ⴷ ⵜⴰⵣⴳⴳⵯⴰⵖⵜ ⵣⴳ ⵉⵢⵢⴰⵔⵜ. ⵜⵙⴼⴰⵡ3 
ⴰⴳⴰⵎⴰ4 ⵏ ⵢⵖⵣⴰⵔ ⵓⵍⵉⵍⵉ.  ⵉⵊⴹⴰⴹ ⵜⵊⴰⵡⵏ ⵟⵟⴰⵡⵏ ⵃⵓⵎⴰ ⴰⴷ ⴷ 
ⴰⵔⵣⵓⵏ ⵅⴼ ⵎⵉⵏ ⵖⴰ ⵛⵛⵏ. ⵉⵊⵊⵉⵡⵏ ⵎⴰⵙⵉⵏ ⵍⵅⵣⵔⴰⵜ ⴷⵉ ⵜⴼⵓⵛⵜ ⵏ 
ⵜⵓⴼⴼⵓⵜ ⵉⵚⵎⴹⵏ ⵡⵔ ⵉⵜⵇⵇⵙⵏ ⴷⵉ ⵜⵎⵓⵖⵍⵉ. ⵉⵜⵜⵡⴰⵍⴰ ⵍⵖⴰⵛⵉ 
ⵙⵙⵏⵜⴰⵏ ⵜⵎⵓⵜⵜⵓⵢⵏ ⴷⴳ ⵢⴱⵔⵉⴷⵏ ; ⵛⴰ ⵉⵜⵜⴰⵍⵢ ⴷ ⵣⵉ ⴷⴷⵛⴰⵔ 
ⴰ, ⵛⴰ ⵣⵉ ⵡⵉⵏ, ⵉⵊⵊ ⵉⵜⵜⵅⵜⵓⵜⵜⵓⵔ ⴷ ⵙⵙⴰ, ⵡⵏⵏⵉⴹⵏ ⵙⵙⵉⵀⴰ. 
ⴳⴳⵓⵔⵏ ⵎⴰⵕⵕⴰ ⵢⴷⵙⵏ ⵖⵔ ⵜⵎⵣⵢⵉⴷⴰ ⵏ ⴹⴹⵀⴰⵕ ⵃⵓⵎⴰ ⴰⴷ 
ⵥⵥⴰⵍⵍⵏ ⵜⵥⴰⵍⵍⵉⵜ ⵏ ⵡⴰⵎⵓⴷ ⴰⵎⵥⵥⵢⴰⵏ. ⴰⵟⵟⴰⵚ ⵉⴷⵙⵏ ⵉⵕⴹⵏ ⴷ 

                                                           
1 ⵍⵅⴱⴰⵔ 
2 ⵉⵙⴼⴰⵔⵔⴰⵃⵏ 
3 ⵜⴳⴳ ⵜⴼⴰⵡⵜ (éclairer) 
4 Nature 

ⵉⵊⵍⵍⵓⴱⴰ ⴷ ⵉⵛⵎⵍⴰⵍⵏ, ⵓⴷⵔⵓⵙⵏ ⵢⵉⵏⵏⵉ ⴷ ⵜⵏ ⵢⵉⵕⴹⵏ ⵙ  ⵢⵉⵏⵉⵜⵏ1 
ⵏⵏⵉⴹⵏ. 
 ⴰⵡⴰⵔⵏ ⵉ ⵡⵏⴼⴰⵔⴰⵔ ⵏ ⵜⵥⴰⵍⵍⵉⵜ, ⴱⴰⵔⴽⵏ ⵉⵎⵥⵥⵉⵍⵍⴰ ⴰⵎⵓⴷ 
ⵊⵔ ⴰⵙⵏ, ⵓⵛⴰ ⵎⵙⴰⴼⴰⴹⵏ ⴰⴽⴷ ⵡⴰⵢⴰⵡⵢⴰ, ⵎⵙⴱⴹⴰⵏ ⴰⵎ ⵉⵇⵜⵜⵓⵙⵏ 
ⵏ ⵜⴽⴹⴼⵉⵏ ⵅⴼ ⵢⴱⵔⵉⴷⵏ ⵉⵜⴰⵡⵢⵏ ⵖⵔ ⵜⵓⴷⵔⵉⵏ ⵏⵙⵏ. 
 ⵉⴱⴰⵔⴽ ⵎⴰⵙⵉⵏ ⴰⵎⵓⴷ ⵉ ⵢⵎⵎⴰⵙ ⴷ ⵡⵍⵜⵎⴰⵙ ⴷ ⵢⴰⵢⵜⵎⴰⵙ 
ⵎⴰⵕⵕⴰ. ⵉⵕⴹⴰ ⴰⵕⵕⵓⴹ ⴷ ⴰⵎⴰⵢⵏⵓ, ⵓⵛⴰ ⵉⴼⴼⵖ ⵖⵔ ⴱⴰⵕⵕⴰ 
ⵃⵓⵎⴰ ⴰⴷ ⵉⵎⵙⴰⴳⴰⵔ ⴰⴽⴷ ⵉⵎⴷⴷⵓⴽⴰⵍ ⵏⵏⵙ ⴷ ⵢⵉⵏⴰⵔⴰⴳⵏ2 ⴷ 
ⵎⴰⵕⵕⴰ ⵢⵏⵏⵉ ⴷⴰⵙ ⴷ ⵉⵜⴰⵙⵏ, ⵎⴰⵃⵏⴷ ⴰⴷ ⴰⵙⵏ ⵉⴱⴰⵔⴽ ⴰⵎⵓⴷ. 

 ⵉⵎⵙⴰⴳⴰⵔ ⴰⴽⴷ ⵙⵉⴼⴰⵡ ⴷ ⵟⵓⵟⵓ ⴷ ⵓⵙⴽⴽⵓⵔ; ⵜⵓⵖⴰ ⵜⵏ 
ⵎⴰⵕⵕⴰ ⵢⴷⵙⵏ ⵓⵎⵙⵏ ⵍⵃⵏⵏⵉ ⵉ ⵢⵉⴼⴰⵙⵙⵏ. ⵉⵔⴹⵏ ⴰⵕⵕⵓⴹ ⴷ 
ⴰⵎⴰⵢⵏⵓ, ⵇⵇⵉⵎⵏ ⵅⴼ ⵢⵉⵊⵊⵏ ⵜⴱⴰⴷⵓⵜ ⴰⴽⴷ ⵓⵖⵣⴷⵉⵙ ⵏ ⵜⴰⴷⴷⴰⵔⵜ 
ⵏ ⵙⵉⴼⴰⵡ. ⵎⵙⴰⵡⴰⵍⵏ, ⴹⵚⴰⵏ, ⵉⵔⴰⵔⵏ, ⵙⵙⵛⵛⵏⴻⵏ ⵍⵃⵏⵏⵉ ⵉ 
ⵡⴰⵢⴰⵡⵢⴰ, ⵅⵣⴰⵔⵏ ⵎⴰ ⵢⵓⵖⴰ ⵅⴼ ⵉⴼⴰⵙⵙⵏ ⵏⵙⵏ ⵏⵉⵖ ⵡⵔ ⵢⵓⵖⵉ. 
 ⵉⵡⵛⵡⵛ ⴰⵙ ⵙⵉⴼⴰⵡ ⵉ ⵎⴰⵙⵉⵏ ⴷⴳ ⵓⵎⵥⵥⵓⵖ, ⵉⵏⵏⴰ ⴰⵙ ⵙ 
ⵛⵡⴰⵢⵛⵡⴰⵢⵜ : 

- ⵏⵓⵏⵊⴰ ⵜⵓⵙ ⴷ ! ⵜⵜⵡⴰⵍⵉⴷ ⵎⴰⵏⵜⵏ ? 
- ⵎⴰⵏⵜⵏ ?! 
- ⵜⵏⵏⵉ ⵉ ⵅⴼ ⴷⴰⵛ ⵙⵙⵉⵡⵍⵖ ⵜⴰⵎⴷⴷⵉⵜ ⵜⵓⵖⵔⵉⵙⵜ. 
ⵉⵏⵏⴰ ⴰⵙ ⵎⴰⵙⵉⵏ : 
- ⵜⴰ ⵊⴰⵍⵍ ! ⵎⵍⵎⵉ ⵉⴷ ⵜⵓⵙⴰ ? ⵎⴰ ⴰⵙⵙ ⴰ ⵏⵉⵖ ? 
ⵉⵔⵔⴰ ⵅⴰⴼⵙ ⵙⵉⴼⴰⵡ ⵙ ⵉⵊⵊⵏ ⵡⵓⴷⵎ ⵉⵙⴼⴰⵔⵏⵉⵏ : 

1 ⴰⵙⵓⴳⵜ ⵏ ⵢⵉⵏⵉ (couleur) 
2 ⵊⵊⵉⵔⴰⵏ 

 - ⵡⴰⵀ. ⵢⵓⴼⴼⵓ ⵜⵜ ⵉⴷ ⴷⴰ. ⵙⵍⵍ ⴰⴷ ⴰⵛ ⵉⵏⵉⵖ : ⴽⴽ ⴷ ⵅⴰⴼⵉ 
ⴰⵎⵏⵏⵉ ⵖⵔ ⵊⵡⴰⵢⵀⵜ ⵏⵏⵉ ⵏ ⵚⴹⵉⵚ1 ⵏ ⵜⴷⴳⴳⵯⴰⵜ2, ⵓⵛⴰ ⴰⴷ ⵏⴰⵔⴳⴱ 
ⴰⴷ ⵜⵜ ⵏⵥⴰⵕ. ⵍⵅⴷⵏⵏⵉ ⴰⴷ ⵢⵉⵍⵉ ⴼⴼⵖⵏⵜ ⵉⴷ ⵏⵜⵜⴰⵜ ⴷ ⵢⵙⵎⴰⵙ 
ⴰⴷ ⵄⵡⵡⵏⴻⵏⵜ ⵣⵣⴰⵜ ⵉ ⵜⴰⴷⴷⴰⵔⵜ ⵏⵙⵏⵜ, ⵚⴰⴼⵉ, ⴷ ⵡⴰ ⴷ ⴰⵡⴰⵍ? 

ⵉⵔⵔⴰ ⵅⴰⴼⵙ ⵎⴰⵙⵉⵏ ⵙ ⵓⵎⴰⵔⵉ ⵡⴰⵔ ⵎⴰ ⴰⴷ ⵉⵅⴰⵕⵕⵚ : 
 - ⵡⴰⵀ, ⴷ ⵡⴰ ⴷ ⴰⵡⴰⵍ : ⴰⴷ ⵅⴰⴼⵛ ⴷ ⴽⴽⵖ ⵖⵔ ⵊⵡⴰⵢⵀⵜ 
ⵏⵏⵉ ⵏ ⵚⴹⵉⵚ. ⵎⴰⵛⴰ ⵔⴰⵊⴰ ⴰⵢⵉ ! ⵖⴰⵔⵛ ⴰⴷ ⵜⴼⴼⵖⴷ ⵣⵉ 
ⵜⴰⴷⴷⴰⵔⵜ ! ⵚⴰⴼⵉ ⵏⴽⴽⵙ ⴰⵡⴰⵍ ? ⵡⴰⵅⵅⴰ ? 

ⵉⵏⵏⴰ ⴰⵙ ⵙⵉⴼⴰⵡ ⴰⵅⵎⵉⵏⵏⵉ ⵜ ⵉⵙⵙⴹⵚⴰ ⵎⵉⵏ ⴷⴰⵙ ⴷ ⵉⵏⵏⴰ 
ⵎⴰⵙⵉⵏ : 

- ⵡⴰⵅⵅⴰ ⴷ ⵡⵏⵏⵉ ⴷ ⴰⵡⴰⵍ : ⴰⵡⴰⵍ ⵏ ⵢⴰⵔⵢⴰⵣⵏ ! 

 ⵃⴰ ⴰⵔⴳⴱⵏ ⵅⴼ ⵡⵄⵔⵓⵔ ⵏ ⴷⴷⵛⴰⵔ ⵏⵙⵏ, ⵏⵟⵃⵏ ⴷⵉ ⵢⵙⵙⵉⵙ ⵏ 
ⵎⵉⵎⵓⵏ ⵉⵕⴹⵏⵜ ⴰⵕⵕⵓⴹ ⴷ ⴰⵎⴰⵢⵏⵓ, ⵜⵉⵔⴰⵔⵏⵜ ⴷⵉ ⵜⵃⵡⵉⵛⵜ ⵏ 
ⵜⴰⴷⴷⴰⵔⵜ ⵏⵙⵏⵜ. ⵜⵓⵖⴰ ⴰⴽⵉⴷⵙⵏⵜ ⵉⵛⵜⵏ ⴷ ⵜⴰⵎⴰⵢⵏⵓⵜ ⵄⵎⵎⴰⵔⵙ 
ⵎⴰ ⵉⵥⵕ ⵉⵜⵜ ⵎⴰⵙⵉⵏ. ⵃⴰ ⵉⵔⵔⴰ ⴰⵙ ⵜⴰⵢⵏⵉⵜ ⵉⵏⴹⴰⵔ ⴷⴰⵢⵙ 
ⵜⵉⵟⵟⴰⵡⵉⵏ ⵉⵙⵙⵇⵙⴰ ⵙⵉⴼⴰⵡ : 

- ⵎⵉⵏ ⵜⵄⵏⴰ ⵜⵉⵏ ⴷⵉⵀⴰ ⴰⴽⵉⴷⵙⵏⵜ ? ⵎⴰ ⴷ ⵏⵓⵏⵊⴰ ⵏⵉⵖ ? 
ⵉⴹⵚⴰ, ⵓⵛⴰ ⵉⵔⵔⴰ ⴷ ⵅⴰⴼⵙ ⴰⵡⴰⵔⵏ ⵉ ⵡⴰⵎⵉ ⵉⵙⴽⴼ ⴰⵇⵏⵏⵉⵏ : 
- ⵡⴰⵀ ⵏⵉⵛⴰⵏ ⴷ ⵏⵜⵜⴰⵜ ! ⵎⴰⵎⵛ ⴷⴰⵛ ⴷ ⵜⵓⵙⴰ ? ⵜⵛⵏⴰ ⵏⵉⵖ ? 
ⵉⵙⴼⴰⵔⵏⴻⵏ, ⵉⵙⴰⵔⵙ ⴰⵖⵉⵍ ⵏⵏⵙ ⵅⴼ ⵜⵖⴰⵕⴹⵉⵏ ⵏ ⵙⵉⴼⴰⵡ, ⵓⵛⴰ 

ⵉⵔⵔⴰ ⵅⴰⴼⵙ : 
 - ⵜⵛⵏⴰ ⴰ ⴰⵎⴷⴷⵓⴽⵍ ⵉⵏⵓ ⴰⵎ ⵜⵏⵡⵡⴰⵛⵜ ⵉ ⵅⴼ ⵜⵏⵇⴰⵔ ⵜⴼⵓⵛⵜ 
ⵙ ⵉⵣⵏⵣⴰⵔⵏ ⵏⵏⵙ ! 

1 6 
2 ⴰⵄⵛⵛⵉ 

 ⵜⵜⴰⵣⵣⵍ ⴷⵉ ⵜⵃⵡⵉⵛⵜ, ⵜⵜⵉⵔⴰⵔ, ⵜⵏⵟⵟⴻⵡ ⴰⵎ ⵜⵙⴽⴽⵓⵔⵜ 
ⴷⵉ ⵜⴰⴳⴰⵏⵜ1 ⵊⵔ ⵜⵙⴽⵍⵓⵜⵉⵏ ⵓⵣⵎⵎⵓⵔ ⴷ ⵍⵍⵡⵣ ⴷ  ⵡⵓⵔⵜⴰⵏ ⴷ 
ⵉⵙⵙⵏⴹⴰⵢⵏ ⵙ ⵜⴰⵣⴰⵔⵜ. ⵜⵜⴰⵡⵉⵢ ⵜⵜⴰⵔⵔⴰ ⵙ ⵡⴰⴷⴷⵓⴷ 
ⴰⵛⴹⴱⵉⵢ ⴰⵎ ⵜⵖⵢⴷⵜ ⵏ ⵡⵥⵖⴰⵕ ⵉⵜⵉⵔⴰⵔⵏ ⴷⴳ ⵉⵢⵢⴰⵔ ⴰⵣⵢⵣⴰ. 
ⵜⵎⵓⵜⵜⵓⵢ ⵙⵏⵏⵊ ⵉ ⵓⵎⵙⵙⵓⵛⵉ ⵙ ⴰⵔⵔⵉⵎⵜ ⵜⴰⵍⵇⵇⴰⵖⵜ ⴰⵎ ⵜⵏⵏⵉ 
ⵓⵙⵢⵎⵉ. ⵜⵉⵕⴹⴰ ⴰⵕⵕⵓⴹ ⴷ ⴰⵎⴰⵢⵏⵓ ⵉⵔⵏⵉ ⴰⵙ ⴷⴳ ⵡⴰⵥⵕⵉ ⵅⴼ 
ⵡⵏⵏⵉ ⵉ ⴷⴰⵙ ⵉⵡⵛⴰ ⴰⵕⴱⴱⵉ. ⴰⵖⵎⴱⵓⴱ ⵏ ⵜⵣⵉⵔⵉ ⵉⵔⵇⵇ ⵙ 
ⵜⴼⴰⵡⵉⵏ, ⵉⵙⵇⴰⴷⴰ ⴷ ⵟⵟⵢⴰ ⵏⵏⵙ ⵉⵙⴱⴰⵔⵔⵉⵀ ⵓⵍⴰⵡⵏ. ⴰⵛⵡⵡⴰⴼ 
ⴷ ⴰⴱⴰⵔⵛⴰⵏ ⵉⵏⵏⵓⴼⵙⵍ ⴰⵙ ⴷ ⵅⴼ ⵡⵄⵔⵓⵔ, ⵉⵜⵜⴰⵡⵢ ⵉⵜ ⵍⵄⵡⵉⵏ 
ⵉⵜⵜⴰⵔⵔⴰ ⵜ ⴰⵎ ⵉⵎⵓⵣⵣⴰⵔ2 ⵏ ⵡⴰⵎⴰⵏ ⴷ ⵉⵔⴳⴱⵏ ⵅⴼ ⵡⴰⴷⴷⴰⵔ. 
ⵜⵉⵟⵟⴰⵡⵉⵏ ⵎⵖⴰⵔⵏⵜ, ⵜⵙⵉⵇⵙⵉⵇⵏⵜ ⴰⵎ ⵢⵜⵔⴰⵏ ⴷⵉ ⵜⴰⵍⵍⵙⵜ ⵏ 
ⵜⵎⴷⴷⵉⵜⵉⵏ ⵓⵏⴻⴱⴷⵓ. 
 ⴷ ⵡⴰ ⴷ ⴰⵥⵕⵉ ⵏ ⵜⵉⴷⵜ ⵏ ⵏⵓⵏⵊⴰ, ⵉⵍⵍⵉⵙ ⵏ ⵉⴷⵓⵔⴰⵔ ⵏ ⴰⵔⵉⴼ, 
ⵉ ⵉⵊⵊⵉⵏ ⵎⴰⵙⵉⵏ ⵣⵉ ⵙⵙⵏⵏⵉ ⴷ ⵜⵙⴰⵡⵏⵜ ⵡⵔ ⵉⴱⵟⵟⵉ ⵊⵔ 
ⵜⵎⴷⴷⵉⵜ ⴷ ⵓⵣⵉⵍ, ⵊⵔ ⵜⴼⴰⵡⵜ ⴷ ⵜⴰⵍⵍⵙⵜ, ⵊⵔ ⵉⴹⵏⵏⴰⴹ ⴷ 
ⵜⵉⵡⵛⴰ. ⵎⵉⵏⵣⵉ ⵣⵉ ⵜⵎⴷⴷⵉⵜ ⴷ ⵓⵣⵉⵍ ⵉ ⴷⵉ ⵉⵥⵕⴰ ⵏⵓⵏⵊⴰ, ⴷ 
ⵜⵡⵍⴰⴼⵜ3 ⵏ ⵜⴰ ⵜⵣⴷⵖ ⵊⵔ ⵜⵉⵟⵟⴰⵡⵉⵏ ⵏⵏⵙ : ⵎⴰⵍⴰ ⵉⵟⵟⵚ 
ⵉⵜⵜⵓⵔⵊⴰ ⵜⵜ, ⵎⴰⵍⴰ ⵉⴽⴽⵔ ⵉⵜⵅⴰⵕⵕⵚ ⴷⴰⵢⵙ. ⵣⵉ ⵍⵅⴷⵏⵏⵉ ⵡⵔ 
ⵉⵇⵇⵉⵎ ⵉⵙⵙⵏ ⵎⴰ ⵏⵜⵜⴰ ⴷ ⵏⵜⵜⴰ, ⵏⵉⵖ ⴷ ⵛⴰ ⵏ ⵢⵉⵊⵊⵏ ⵏⵏⵉⴹⵏ ⵉⵍⵓⵍ 
ⴷ ⴷ ⴰⵎⴰⵢⵏⵓ, ⵡⵔ ⵉⵙⵙⵉⵏ ⵎⴰ ⵏⵜⵜⴰ ⵙ ⵓⴳⵓⴳⴳⵓ4 ⵏⵏⵙ ⵏⵉⵖ ⴷ 
ⴰⵏⴰⴼⴰⵍ5. 

1 Forêt 
2 Cascades 
3 ⵜⵜⵙⵡⴰⵔⵜ 
4 ⵍⵄⵇⵍ 
5 ⴰⴱⵓⵀⴰⵍⵉⵢ 

 ⵉⵙⵡⴹ ⵖⵔ ⵡⵓⴷⵎ ⵏⵏⵙ ⵉⵙⴱⵃⵏ ⵛⴰ ⵏ ⵍⵅⵣⵔⴰⵜ ⵡⵔ ⵖⴰⵔⵙⵏⵜ 
ⴱⵓ ⵓⵎⴳⴳⴰⵔⵓ, ⵛⵛⵓⵔⵏⵜ ⵙ ⵉⵙⵇⵙⴰⵏ ⵏ ⵜⴰⵢⵔⵉ. ⵜⴰⵔⵔⴰ ⴷ ⵅⴰⴼⵙ 
ⵓⵍⴰ ⴷ ⵏⵜⵜⴰⵜ ⵙ ⵛⴰ ⵏ ⵍⵅⵣⵔⴰⵜ ⵜⵙⵙⴽⴽ ⴰⵙ ⵜⵏⵜ ⵉⴷ ⴰⵎ ⵢⵉⵊⵊⵏ 
ⵉⵙⵢⵏⵉ ⵏ ⵜⴰⵢⵔⵉ ⵉⵔⵛⴳ ⴷⴳ ⵡⴽⵙⵓⵎ ⵏ ⵢⴷⵎⴰⵔⵏ ⵏⵏⵙ, ⵉⵛⴰⵔⵔⴳ 
ⵉⵜⵏ ⵃⵓⵎⴰ ⴰⴷ ⵢⴰⴷⴼ ⵖⵔ ⵍⴰⵍⵍⴰⵖ ⵏ ⵡⵓⵍ ⴰⴷ ⴷⵉⵏⵉ ⵉⵣⴷⵖ ⵉ 
ⵍⴱⴷⴰ. ⵜⴰⵔⵏⵉ ⵜⵙⵇⴰⴷ ⴰⵙ ⴷ ⵉⵊⵊⵏ ⵡⵙⴼⴰⵔⵏⴻⵏ ⵉⵔⵇⵇ ⴰⵎ 
ⵜⵎⵙⵙⵉ, ⵉⵙⵙⵛⵎⴻⴹ ⴰⵙ ⵓⵍ. ⴷⵉⵏⵉ ⵉ ⵢⵓⵛⴰ ⴰⴽⴷ ⵢⵉⵅⴼ ⵏⵏⵙ 
ⵉⴼⴼⵖ ⵣⴳ ⵢⵉⵅⴼ ⵏⵏⵙ, ⵉⴷⵡⵍ ⵉⵎⵙⴱⴹⴰ ⵅⴼ ⵙⵉⵏ ⵏ ⵢⵅⴼⴰⵡⵏ : 
ⵉⵊⵊⵏ ⵢⵉⵅⴼ ⵏ ⵜⴰⵔⵊⴰ ; ⴷ ⵡⵏⵏⵉ ⵉ ⵉⴼⴼⵖⵏ ⵣⵉ ⴰⵔⵔⵉⵎⵜ ⵉⴳⴳⴰ 
ⴰⴼⵔⵉⵡⵏ ⵏ ⵉⵅⴰⵕⵕⵉⵇⵏ ⵉⴹⵡⴰ ⵣⵣⴰⵢⵙⵏ ⵖⵔ ⵓⵊⵏⵏⴰ, ⵉⵇⵇⵉⵎ ⵉⵜⵜⵏⵏⴹ 
ⵉ ⵏⵓⵏⵊⴰ ⴰⵎ ⵓⴼⴰⵕⵟⵟⵓ ⵉⵜⵜⵏⵓⵇⴰⵔ ⵉ ⵜⵎⵙⵙⵉ, ⵎⵍⵎⵉⵎⴰ ⵖⴰⵔⵙ 
ⵖⴰ ⵉⵙⵡⵉⵥⵥⴹ ⵉⵍⵉ ⵜⵟⵟⴼ ⴷ ⴷⴰⵢⵙ ⵡⴰⴷⵊⵉ ⵡⵉ ⵜ ⵖⴰ 
ⵉⵙⵅⵙⵢⵏ. ⵉⵇⵇⵉⵎ ⵢⵉⵅⴼ ⴰ ⵉⵜⵜⵓⵔⵊⴰ ⵉⵙⴽⴽⴰ1 ⵜⵉⵖⵔⵎⵉⵏ2 ⵙ 
ⵢⵊⴷⵉ ⵏ ⵜⵏⵥⵕⵓⴼⵜ3, ⵃⴰ ⴰⴷ ⵉⵚⵚⵓⴹ ⵓⵚⵎⵎⵉⴹ ⵏⵉⵖ ⴰⴷ ⵢⴰⴷⴰⵔ 
ⵡⵏⵥⴰⵕ ⵉⵍⵉ ⵉⵔⴷⵍ ⵉⵜⵏ ⵖⵔ ⵜⵎⵓⵔⵜ. ⴷ ⵜⴰ ⴷ ⵜⵓⴷⴰⵔⵜ 
ⵜⴰⵎⴰⵕⵥⴰⴳⵜ ⵏ ⵡⵏⵏⵉ ⵉⵜⵜⵅⵙⵏ ⵜⴰⵣⵉⵔⵉ ⵏⵜⵜⴰ ⵡⵔ ⵖⴰⵔⵙ 
ⵜⵉⵣⵎⵎⴰⵔ ⵓⵍⴰ ⴷ ⴰⴼⵔⵉⵡⵏ. ⵓⵊⴰⵔ4 ⵣⵉ ⵎⴰⵏⴰⵢⴰ ⵉⵙⵙⵏ ⴱⵍⵍⵉ 
ⵏⵜⵜⴰ ⵄⵎⵎⴰⵔⵙ ⴰⴷ ⵢⴰⵡⴹ ⵖⵔ ⵜⵣⵉⵔⵉ. ⵎⴰⵏⴰⵢⴰ ⴷ ⵓⵏⵥⵉⵕ5. 
 ⵉⵅⴼ ⵏⵏⵉⴹⵏ ⵡⵉⵙ ⵙⵉⵏ, ⵏⵜⵜⴰ ⴷ ⵉⵍⴰⵡ6 ; ⵡⴰⵏⵉⵜⴰ, ⵉⵇⵇⵉⵎ 
ⵉⴱⴷⴷ ⵅⴼ ⵜⵎⵓⵔⵜ, ⵉⵛⴰⵔⴼ ⵉⵜ ⵙ ⵉⵙⵖⵡⴰⵏ ⴷ ⵉⵎⵓⵥⵥⵓⵔⵏ ⵡⵔ 
ⵇⵟⵟⵡⵏ. ⵡⴰⵏⵉⵜⴰ, ⵡⵔ ⵉⴹⵡⵉ ⵖⵔ ⵓⵊⵏⵏⴰ ⴰⵎ ⵡⵏⵏⵉ ⴰⵎⵣⵡⴰⵔⵓ. 

1 ⵉⴱⵏⵏⴰ 
2 ⵍⵇⵚⵓⵔⴰⵜ 
3 ⵙⵙⴰⵃⵔⴰ 
4 ⴽⵜⴰⵔ 
5 ⵡⵔ ⵉⵣⵎⵎⴰⵔ ⴰⴷ ⵢⵉⵍⵉ (impossible) 
6 ⵉⵇⵇⵏ ⵖⵔ ⵎⵉⵏⴷⵉ ⵏⴷⴷⴰⵔ (réel) 



Omar ALMADDAM 
 ANEBDU 

164 

ⵡⴰⵏⵉⵜⴰ, ⵉⵙⴽⴰ1 ⵊⵔ ⴰⵙ ⴷ ⴷ ⵏⵓⵏⵊⴰ ⵉⴷⵓⵔⴰⵔ ⵓⵊⴰⵔⵏ ⵢⵉⵏⵏⵉ ⵏ 
ⵀⵉⵎⴰⵍⴰⵢⴰ. ⵡⴰⵏⵉⵜⴰ, ⵉⵖⵣⴰ ⵉⵖⵣⴰⵔ ⵏ ⵜⵎⵙⵙⵉ ⵊⵔ ⴰⵙ ⴷ ⴷ 
ⵏⵓⵏⵊⴰ. ⵉⵜⵜⵡⴰⵍⴰ ⵜⵜ ⵜⵎⵖⴰⵔ ⵜⵣⵣⵓⴳⴳⴰⵔ ⴰⵎ ⵜⵍⵖⵓⵖⵜ2 ⵜⵓⵊⴰⵔ 
ⵙ ⵜⵉⴷⴷⵉ ⵏⵏⵙ ⵜⵉⵇⵉⵛⵛⵡⵉⵏ ⵏ ⵉⴷⵓⵔⴰⵔ. ⵏⵜⵜⴰ ⵣⵣⴰⵜⵙ ⴷ 
ⴰⵎⵥⵥⵢⴰⵏ ⴰⵎ ⵓⵇⵓⴹⴰⴹ3. ⴱⴰⴱⴰⵙ ⵏⵜⵜⴰⵜ ⵖⴰⵔⵙ ⴰⴳⵍⴰ ⵉⵎⵖⴰⵔ : 
ⵉⵜⵔⴰⵃ ⵖⵔ ⵀⵓⵍⴰⵏⴷⴰ. ⵏⵜⵜⴰ ⴷ ⴰⵎⵥⵍⵓⴹ ⴷ ⵎⵎⵉⵙ ⵏ ⵉⵎⵥⵍⴰⴹ 
ⵡⵔ ⵖⴰⵔⵙ ⵡⴰⵍⵓ. ⵉⵇⵇⵉⵎ ⵃⴰ ⵉⵜⵅⴰⵕⵕⵉⵚ ⵉⵇⵇⴰⵔ ⴷⴳ ⵡⵓⵍ 
ⵏⵏⵙ: « ⵡⴰⵅⵅⴰ ⵏⵛⵛ ⵜⵅⵙⵖ ⵜⵜ ⵙ ⵡⵓⵍ ⴷ ⵢⵅⵙⴰⵏ, ⵄⵎⵎⴰⵔⵙ ⴰⴷ
ⵜⵉⵍⵉ ⵉⵏⵓ. ⵜⵉⵡⵛⵛⴰ ⵏⵉⵖ ⴼⴰⵔⵡⵉⵛⵛⴰ ⴰⴷ ⴷ ⵢⴰⵙ ⵉⵊⵊⵏ ⵎⴰⵎⵛ 
ⵎⴰ ⵉⴳⴳⴰ ⴰⴷ ⵢⵉⵍⵉ ⵖⴰⵔⵙ ⵖⵉⵔ ⴰⴳⵍⴰ ⵡⴰⵀⴰ ⴰⴷ ⵜⵜ ⵉⵛⵇⴹ ⵣⴳ 
ⵓⴼⵓⵙ ⵉⵏⵓ !» 
 ⵉⵣⵎⵎⴰⵔ ⴰⴷ ⵉⴳⴳ ⵉⵊⵊⵏ ⵜⵎⵙⵍⴰⵢⵜ ⵡⴰⵀⴰ : ⴰⴷ ⵜⵜ ⵉⵅⵙ ⵣⵉ 
ⵍⴰⴳⴳⵯⴰⵊ ⵡⴰⵀⴰ, ⴰⴷ ⵜⵜ ⵉⵙⵙⵣⴷⵖ ⴷⴳ ⵡⵓⵍ ⵏⵏⵙ ⴰⵎⵛⵏⴰⵡ ⵉⵊⵊⵏ 
ⵜⵉⵔⵊⵜ ⵜⴰⵔⵖⴰ ⵜⵣⵡⵖ ⵙ ⵜⵎⵙⵙⵉ ⵄⵎⵎⴰⵔⵙ ⴰⴷ ⵜⵅⵙⵉ. ⴷ 
ⵎⴰⵏⴰⵢⴰ ⵓⵎⵉ ⵉⵣⵎⵎⴰⵔ, ⵛⴰ ⵏⵏⵉⴹⵏ ⵉⵜⵜⵖⵉⵎⴰ ⴷ ⵜⵉⵔⵊⴰ ⵡⴰⵀⴰ 
ⵄⵎⵎⴰⵔⵙ ⴰⴷ ⵉⵍⵉⵏⵜ. 
 ⵜⵓⵖⴰ ⵙⵉⴼⴰⵡ ⵉⵣⵣⴰⵔⵎⵓⵊ4 ⴰⴽⵉⴷⵙ, ⵎⴰⵛⴰ ⵏⵜⵜⴰ ⵡⵔ ⴷⴰⵙ 
ⵉⵔⵔⵉ ⵜⴰⵢⵏⵉⵜ, ⵡⵔ ⵉⵙⵙⵉⵏ ⵎⵉⵏ ⵉⵇⵇⴰⵔ, ⵡⵔ ⵢⵓⵛⵉ ⵃⴰ ⴰⴽⴷ 
ⵢⵉⵊⵊⵏ ⵜⴰⵍⵍⵙⵜ ⵜⴱⴷⴷ ⵊⵔ ⵜⵉⵟⵟⴰⵡⵉⵏ ⵏⵏⵙ ⴷ ⵏⵓⵏⵊⴰ. ⵉⵜⵖⵉⵍ ⴰⵙ 
ⵖⵔ ⵓⵎⵣⵡⴰⵔ ⵉⴷⵡⵍ ⴷ ⴰⴷⵔⵖⴰⵍ, ⵎⴰⵛⴰ ⵏⵜⵜⴰ ⴷ ⴰⴼⵓⵙ ⵏ ⵙⵉⴼⴰⵡ 
ⵉⵜⵜⴰⵡⵢⵏ ⵉⵜⵜⴰⵔⵔⴰ ⴰⵔⵏⴷⴰⴷ ⵉ ⵜⵎⵓⵖⵍⵉ ⵏⵏⵙ. ⵡⴰⵎⵉ ⵉ ⴷⴰⵙ 
ⵉⵔⵔⴰ ⵜⴰⵢⵏⵉⵜ, ⵉⵙⵙⴰⵔⵙ ⴰⵙ ⵙⵉⴼⴰⵡ ⴰⴼⵓⵙ ⵅⴼ ⵡⵓⵍ, 
ⵉⵙⵖⵓⵢⵢ ⴷⴳ ⵓⵊⵏⵏⴰ ⵉⵏⵏⴰ ⴰⵙ : 

1 ⵉⴱⵏⴰ 
2 ⴷ ⵜⴰⵣⵢⵔⴰⵔⵜ ⵏ ⵜⵉⴷⴷⵉ (Géante) 
3 Nain 
4 ⵉⵜⴰⵔⵎⵔⵓⵎ 

 - ⴰⵢⴰⵡ ! ⴰⵢⴰⵡ ! ⵎⴰⵢⵎⵎⵉ ⵉⵏⴷⴷⵓ ⵡⵓⵍ ⵏⵏⵛ ⵇⴰⵄ ⴰⵎⵎⵓ ? 
ⴳⴳⵯⴰⵔ ⴰⴷ ⴷ ⵉⴼⴼⵖ ⵣⴳ ⵡⵎⵛⴰⵏ ⵏⵏⵙ ! ⵎⵉⵏ ⵛⴽ ⵢⵓⵖⵉⵏ ⴰ ⵥⵥⵎⴰⵕ 
ⴰⴱⴰⵔⵛⴰⵏ ? ⵎⴰ ⵚⴰⴼⵉ ⵉⵜⵜⵡⴰⵢⵍ ⵡⵓⵍ ⵏⵏⵛ ⵣⵉ ⵍⵅⵣⵔⴰⵜ 
ⵜⴰⵎⵣⵡⴰⵔⵓⵜ ! 
 ⵉⴹⵚⴰ ⵙⵉⴼⴰⵡ ⴰⵡⴰⵔⵏ ⵉ ⵡⴰⵎⵉ ⴷⴰⵙ ⵉⵏⵏⴰ ⴰⵡⴰⵍⵏ ⴰ, ⵉⴹⵚⴰ ⵓⵍⴰ 
ⴷ ⵎⴰⵙⵉⵏ, ⵎⴰⵛⴰ ⵜⵉⵟⵟⴰⵡⵉⵏ ⵏⵏⵙ ⵇⵇⵉⵎⵏⵜ ⵙⴽⴽⵯⴹⵏⵜ ⵖⵔ ⵏⵓⵏⵊⴰ ⵎⵎ 
ⵡⴰⵥⵕⵉ ⵉⵛⵡⵡⴰⵔⵏ. ⵉⵕⵥⵎ ⴰⵇⵎⵎⵓⵎ ⵃⵓⵎⴰ ⴰⴷ ⵉⵔⵔ ⵅⴼ 
ⵙⵉⴼⴰⵡ : 
 - ⵇⴰⵄ ⴰⵥⵕⵉ ⴰ ⵡⵔ ⵛⴽ ⵉⵜⵜⵊⵊⵉ ⴰⴷ ⵜⴻⵜⵜⵡⴰⵢⵍⴷ ⵣⵉ 
ⵍⵅⵣⵔⴰⵜ ⵜⴰⵎⵣⵡⴰⵔⵓⵜ ! ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ ⵎⴰⵍⴰ ⵉⵥⵕⵉ 
ⵜⵜ ⵛⴰ ⵏ ⵢⵉⵊⵊⵏ ⵃⴰ ⴷⵉ ⵜⵉⵔⵊⴰ ⴰⴷ ⵜⵜ ⵉⵅⵙ ⵙ ⵡⵓⵍ ⴷ ⵢⵅⵙⴰⵏ. 
ⵏⵉⵖ ⵡⴰⴷⵊⵉ ⴰⵎⵏⵏⵉ ? 
 - ⵏⵉⵛⴰⵏ ⴰ ⴰⵎⴷⴷⵓⴽⵍ ! ⵡⵉ ⵖⴰ ⵉⵄⴷⵓⵏ ⵜⴰⵏⵡⵡⴰⵛⵜ ⴰⵎ ⵜⵉⵏ ⵡⵔ 
ⵖⴰⵔⵙ ⵉⵙⵡⵉⵥⵥⵉⴹ ⵙ ⵓⴼⵓⵙ ⵏⵏⵙ ⴰⴷ ⴰⵙ ⵉⵙⵃⵉⵏⵏⴱ ? 
 ⴷⵅⴷⵏⵏⵉ ⵡⴰⵎⵉ ⵜⵓⵖⴰ ⵉⵙⵙⴰⵡⴰⵍ ⴰⴽⴷ ⵙⵉⴼⴰⵡ ⵉⴹⵕⴰ ⴷ ⵖⵔ 
ⵜⵡⵏⴳⵉⵎⵜ ⵏⵏⵙ ⵉⵊⵊⵏ ⵓⵅⴰⵕⵕⵚ : ⵏⵜⵜⴰ ⵉⵙⵙⵏ ⵏⵓⵏⵊⴰ. ⵜⵉⴼⵔⴰⵙ ⵏⵏⵙ 
ⵡⵔ ⵅⴰⴼⵙ ⵡⴹⴹⴰⵕⵏⵜ ⵛⴰ. ⵉⵙⵙⵏⵜⴰ ⵉⵙⵡⵉⵏⴳⵉⵎ ⴰⵔ ⴰⵎⵉ ⵜⵜ 
ⵢⵓⴼⴰ, ⵓⵛⴰ ⵉⵏⵏⴰ ⴰⵙ ⵉ ⵙⵉⴼⴰⵡ : 

- ⵜⵙⵙⵏⴷ ⴰ ⵙⵉⴼⴰⵡ, ⵏⵓⵏⵊⴰ ⵙⵙⵏⵖ ⵜⵜ. 
 - ⵓⵀⵓ ⵜⵙⵅⴰⵕⵕⵉⵇⴷ, ⵎⴰⵏⴰⵢⴰ ⵢⴰⴳⵓⵎ1 ! ⵏⵜⵜⴰⵜ ⴰⵟⵟⴰⵚ 
ⵣⴳⴳⵯⴰⵎⵉ ⵉ ⵜⵣⵡⴳ2 ⵙⵙⴰ, ⵍⵅⵅⵓ ⵜⵣⴷⴷⴻⵖ ⴷⵉ ⵟⴰⵏⵊⴰ. 
ⵄⵎⵎⴰⵔⵙ ⵎⴰ ⵜⵓⵙ ⴷ ⵖⵔ ⴷⴰ ⴰⵔ ⴰⵙⴳⴳⵯⴰⵙ ⴰ. ⵎⴰⵎⵛ ⵖⴰ ⵜⴳⴳⴷ 
ⵛⴽ ⴰⴷ ⵜⵜ ⵜⵙⵙⵏⴷ ? 

1 ⵡⵔ ⵉⵣⵎⵎⴰⵔ ⴰⴷ ⵢⵉⵍⵉ (impossible) 
2 ⵜⵀⴰⵊⴰⵔ 

 - ⵙⵙⴰⵡⴰⵍⵖ ⴰⴽⵉⴷⵛ ⵏⵉⵛⴰⵏ : ⵏⵏⵉⵖ ⴰⵛ ⵙⵙⵏⵖ ⵜⵜ ⵉⵡⴰ ⵙⵙⵏⵖ 
ⵜⵜ. ⵜⵓⵖⴰ ⵜⵜ ⵜⵇⵇⴰⵔ ⴰⴽⵉⴷⵉ ⴷⴳ ⵡⵍⵎⵓⴷ ⴰⵎⵏⵣⵓ1 ⴷⵉ ⴽⴱⴷⴰⵏⵉ 
ⵣⵣⴰⵜ ⵎⴰ ⴰⴷ ⵜⵣⵡⴳ ⵖⵔ ⵟⴰⵏⵊⴰ ⴰⴽⴷ ⵉⵎⴰⵔⴰⵡⵏ ⵏⵏⵙ, ⵢⵉⵡⵉⵢ 
ⴰⵢⵉ ⴷ ⴰⵕⴱⴱⵉ ⵜⵖⵔⴰ ⴰⴽⵉⴷⵉ ⵛⴰ ⵏ ⵙⵉⵏ ⵏ ⵉⵙⴳⴳⵓⵙⴰ ⵏⵉⵖ ⴰⴷ 
ⴰⵛ ⵉⵏⵉⵖ ⴽⵔⴰⴹ. ⵜⵓⵖⴰ ⵏⵜⵎⵓⵏ ⵎⴰⵕⵕⴰ ⵢⴷⵏⵖ ⵉ ⵡⴱⵔⵉⴷ ⵅⵎⵉⵏⵏⵉ 
ⵏⵜⵔⴰⵃ ⵖⵔ ⵜⵉⵏⵎⵍ2 ⴷ ⵅⵎⵉⵏⵏⵉ ⴷ ⵏⵜⴷⵡⴰⵍ. ⵎⵛⵃⴰⵍ ⵏⵔⵓ ⵎⴰⵕⵕⴰ? 
ⵎⵛⵃⴰⵍ ⵏⴹⵚⴰ ? ⵎⵛⵃⴰⵍ ⵏ ⵉⵚⵓⵕⴰⴼ ⵉ ⵏⵚⵚⵓⵕⴼ ⴰⴽⴷ ⵡⴰⵢⴰⵡⵢⴰ? 
ⵎⵛⵃⴰⵍ ⵉ ⵏⵓⵍⵉⵢ ⵏⴹⵕⴰ ⴷⴳ ⵡⴱⵔⵉⴷ ⵏ ⵢⵎⵣⵓⵖ ⵏ? ⵎⵛⵃⴰⵍ ⵅⴰⴼⵉ 
ⵜⵅⵢⵢⵇ ? ⵎⵛⵃⴰⵍ ⵅⴰⴼⵙ ⵅⵢⵢⵇⵖ ? ⵎⵛⵃⴰⵍ ⵉ ⵏⴽⴽⵙ ⴷ 
ⵜⵉⵢⴷⵔⵉⵏ ? ⵎⵛⵃⴰⵍ ⵏⵓⵛⴰⵔ ⴷ ⵜⴰⵣⴰⵔⵜ ⵣⴳ ⵓⵣⴰⵔⴰⵖ ? ⵎⴰⵏⴰⵢⴰ 
ⵎⴰⵕⵕⴰ ⴰⵅⵎⵉ ⵉⵎⵙⴰⵔ ⵉⴹⵏⵏⴰⴹ, ⵄⴰⴷ ⵜⵡⴰⵍⵉⵖ ⵜ ⵊⵔ ⵜⵉⵟⵟⴰⵡⵉⵏ 
ⵉⵏⵓ. ⵎⵛⵃⴰⵍ ⴷ ⴰⵍⴽⴽⵓⴹ ⵉ ⵏⵛⵛⴰ ⵣⴳ ⵉⴼⴰⵙⵙⵏ ⵏ ⵉⵙⵍⵎⴰⴷⵏ ⵡⵔ 
ⵖⵔ ⵉⵍⵍⵉ ⵡⵓⵍ ? ⵎⵛⵃⴰⵍ ⵏⵚⴼⴹ3 ⴷ ⵉⵎⵟⵟⴰⵡⵏ ? ⵎⵛⵃⴰⵍ 
ⵏⵙⵃⵉⵙⵙⴼ ⴰⴽⴷ ⵡⴰⵢⴰⵡⵢⴰ ?… ⵎⴰⵛⴰ, ⴰⵎⵛⵓⵎ ⴰ ⵏ ⵡⴰⴽⵓⴷ ⵉⴱⴹⴰ 
ⵊⵔ ⴰⵏⵖ. 
 ⵉⵙⵡⵉⵏⴳⵎ ⵓⵍⴰ ⴷ ⵙⵉⴼⴰⵡ ⴷⵉ ⵜⵎⵥⵉ ⵏⵏⵙ ⴷ ⵎⴰⵕⵕⴰ ⵎⵉⵏ 
ⵅⴰⴼⵙ ⵉⴽⴽⵉⵏ. ⵉⵙⵃⵉⵙⵙⴼ ⴰⴽⴷ ⵓⵎⴷⴷⵓⴽⵍ ⵏⵏⵙ ⵓⵛⴰ ⵉⵏⵏⴰ ⴰⵙ : 
 - ⵏⵉⵛⴰⵏ. ⵜⵓⵖⴰ ⵏⵜⵜⵎⵓⵏ ⵎⴰⵕⵕⴰ ⵢⴷⵏⵖ ⵜⴰⵔⵡⴰ ⵏ ⴷⴷⵛⴰⵔ ⵏⵏⵖ 
ⴰⵎ ⵡⴰⵡⵎⴰⵜⵏ ⵙ ⵉⵡⵜⵎⴰⵏ ⴷ ⵜⵡⵜⵎⵉⵏ. ⵎⴰⵛⴰ ⵃⴰ ⵏⵎⵖⴰⵔ ⵛⵡⴰⵢⵜ 
ⵡⵔ ⵙⵙⵉⵏⵖ ⵡⵉ ⵉⴱⴹⴰⵏ ⵊⵔ ⴰⵏⵖ ⴷ ⴰⴽⵉⴷⵙⵏⵜ ? ⵇⴰⵄ ⵛⴽ 
ⵜⵅⴰⵕⵕⵚⴷ ⴷⴰⵢⵙ ⵜⵓⴼⵉⴷ ⵜⵙⵙⵏⴷ ⵜⵜ, ⵉ ⵏⵜⵜⴰⵜ ⵡⵔ ⵙⵙⵉⵏⵖ 
ⵜⵙⵙⵏ ⵉⵛⴽ ⵓⵍⴰ ⵡⵔ ⵛⴽ ⵜⵙⵙⵉⵏ ? 
 - ⵡⵉ ⵉⵙⵙⵏⴻⵏ ? 
  
                                                           
1 Enseignement primaire 
2 ⵍⵎⴰⴷⵔⴰⵙⴰ 
3 ⵏⵎⵙⵃ 

 ⵜⴰⵔⴳⴱ ⵜⴼⵓⵛⵜ ⴰⵡⴰⵔⵏ ⵉ ⵉⴷⵓⵔⴰⵔ, ⵡⵔ ⵜⵊⵊⵉ ⴰⵡⴰⵔⵏ ⴰⵙ 
ⵖⵉⵔ ⵜⵣⵡⵖ ⵏ ⵟⵟⵢⴰ ⵏⵏⵙ, ⵜⵙⵙⵏⵜⴰ ⵜⴰⵍⵍⵙⵜ ⴰⴷ ⵜⵏⴷⵍ, ⴷⵡⵍⵏ 
ⵢⵡⴷⴰⵏ ⵖⵔ ⵜⵓⴷⵔⵉⵏ ⵏⵙⵏ, ⵓⴷⴼⵏ ⵉⵃⵏⵊⵉⵔⵏ ⵉⵎⵥⵥⵢⴰⵏⴻⵏ ⵖⵔ 
ⵡⵅⵅⴰⵎ ⵏ ⵢⵎⵎⴰⵜⵙⵏ. ⵜⴽⴽⴰⵔ ⵏⵓⵏⵊⴰ ⴷ ⵢⵙⵎⴰⵙ ⵓⴷⴼⵏⵜ ⵓⵍⴰ ⴷ 
ⵏⵉⵜⵏⵜⵉ ⵖⵔ ⵏ ⵜⴰⴷⴷⴰⵔⵜ ⵏⵙⵏⵜ. ⴰⵡⴰⵔⵏⵉ ⵡⴰⵎⵉ ⵜⵏⴷⵍ ⵜⴰⵍⵍⵙⵜ 
ⵙⵙⵏⵜⴰⵏ ⵛⴰ ⵏ ⵢⵜⵔⴰⵏ ⵜⵙⵉⵇⵙⵉⵇⵏ ⴷⴳ ⵓⵊⵏⵏⴰ ⵉⴱⴱⴰⵔⵛⵏⴻⵏ ⴰⵎ 
ⵜⵎⵍⵍⵉ ⵏ ⵍⴼⴰⵅⴰⵔ. ⵊⵊⵉⵏ ⴰⴷⵖⴰⵔ ⵏⵏⵉ ⴰⵡⴰⵔⵏⵉ ⵜⴰⴷⴷⴰⵔⵜ ⵏ 
ⴽⴰⵔⴰⵎⴰⵙ, ⴷⵡⵍⵏ ⵖⵔ ⵜⵓⴷⵔⵉⵏ ⵏ ⵉⵎⴰⵔⴰⵡⵏ ⵏⵙⵏ ⴳⴳⵓⵔⵏ ⵄⴰⴷ 
ⵙⵙⴰⵡⴰⵍⵏ ⵅⴼ ⵢⵙⵙⵉⵙ ⵏ ⵎⵉⵎⵓⵏ. 



 

4 
ⵏⵓⵏⵊⴰ 

ⴳ ⵉⴷⵏⵏⵉ ⵉⵥⵕⴰ ⵏⵓⵏⵊⴰ, ⴷ ⵎⴰⵙⵉⵏ ⵉⵜⴰⵔⴳⴳⴰⴱ ⵖⵔ 
ⵜⴰⴷⴷⴰⵔⵜ ⵏ ⵜⴰⵏⵉⵜⴰ ⵃⵓⵎⴰ ⴰⴷ ⵜⵜ ⵉⵥⴰⵔ, ⴰⵔ ⵎⴰⵏⵉ 

ⵉⴷⵡⵍ ⵖⴰⵔⵙ ⴷ ⵜⵏⴰⵎⵉⵜ ⵡⵔ ⵉⵣⵎⵎⴰⵔ ⴰⴷ ⵜⵜ ⵉⵊⵊ. ⵛⴰ ⵢⵓⵖⵉ 
ⵜ ⵏⵜⵜⴰ ⵡⵔ ⵢⵓⵛⵉ. ⴰⵅⵎⵉⵏⵏⵉ ⵛⴰ ⵏ ⵡⵙⵖⵓⵏ ⵉⵇⵇⵏ ⵉⵜ ⵖⴰⵔⵙ ; 
ⵎⴰⵏⵉⵙⵎⴰ ⵉⴽⴽⴰ ⴰⴷ ⵜⵜ ⵉⴷ ⵉⵥⵥⵓⵖⴰⵔ ⵖⴰⵔⵙ ⴰⵎ ⵡⵊⴹⵉⴹ 
ⵉⵜⵡⴰⵛⴰⵔⴼⵏ ⵣⴳ ⵓⴹⴰⵕ ⵖⵔ ⵛⴰ ⵓⴼⵉⵍⵓ. ⵎⵍⵎⵉⵎⴰ ⵉⵅⵙ ⴰⴷ ⵉⴹⵡ 
ⵉⵍⵉ ⵉⵏⴷⵔ ⴷ ⵖⵔ ⵜⵎⵓⵔⵜ. 
 ⵓⵙⵙⴰⵏ ⵄⴷⴷⵓⵏ ⴷ ⵓⵏⵥⴱⴰⵕ ⵉⵜⵜⵎⴰⵔⵏⵉⵢ ; ⴰⵙⵖⵓⵏ ⵉⵣⵣⵓⴳⴳⴰⵔ 
ⵉⵜⵜⴰⴷⵙ ⴰⵅⵎⵉⵏⵏⵉ ⵖⴰⵔⵙ ⵜ ⵉⵏⴷⴷⵀ ⵛⴰ. ⵏⵜⵜⴰ ⵉⵟⵟⵚ ⵡⵔ 
ⵉⵙⵙⵉⵏ ⵎⵉⵏ ⵉⵜⵎⵙⴰⵔⵏ. ⵡⴰⵎⵉ ⵉⵕⵥⵎ ⵜⵉⵟⵟⴰⵡⵉⵏ ⵏⵏⵙ ⵢⵓⴼⴰ 
ⵢⵓⵡⵢ ⵉⵜ ⵢⵖⵣⴰⵔ ⵏ ⵜⴰⵢⵔⵉ, ⵉⴽⵙⵉ ⵜ ⵙⵏⵏⵊ ⵉ ⵡⴰⵎⴰⵏ ⵏⵏⵙ, 
ⵉⵜⵜⴰⵡⵢ ⵉⵜ ⵎⴰⵏⵉ ⵡⵔ ⵉⵙⵙⵉⵏ. 
 ⵍⵅⴷⵏⵏⵉ ⵢⵓⵛⴰ ⴰⴽⴷ ⵢⵉⵅⴼ ⵏⵏⵙ ⴱⵍⵍⵉ ⵉⵚⵓⵔ ⴷⵉ ⵜⵔⴰⵛⵛⴰ 
ⴷⴰⵙ ⵜⵏⴷⵉⵢ ⵏⵓⵏⵊⴰ ⵉ ⵉⵙⵙⵎⵅⵓⵎⴱⵍⵏ ⵓⵙⵙⴰⵏ ⵏⵏⵙ ⴰⵔ ⵎⴰⵏⵉ ⵉⴷⵃⴰ 
ⵉⵜⵜⴷⴷⴰⵔ ⵙ ⴰⵔⵔⵉⵎⵜ ⵡⴰⵔ ⴳⵓⴳⴳⵓ, ⵡⴰⵔ ⵓⵍ ⴷⴰⵙ ⵜⵛⵇⴹ. 
ⵜⵓⵢⵍ ⵜⵓⴷⴰⵔⵜ ⵏⵏⵙ ⵙ ⵉⵙⵖⵡⴰⵏ ⵓⵙⵉⵜⵎ ⵊⵔ ⵡⵙⵡⵉⵏⴳⵎ ⴷ 
ⵜⵉⵔⵊⴰ. 

 ⵉⴱⴱⵓⵥⵥⵍ ⵎⴰⵙⵉⵏ ⵖⵔ ⵢⵉⵊⵊⵏ ⵜⵎⴷⴷⵉⵜ ⵅⴼ ⵡⵄⵔⵓⵔ, 
ⵉⵙⵙⵓⵎⵎⵜ ⵉⴼⴰⵙⵙⵏ ⵏⵏⵙ, ⵉⴳⴳⴰ ⴰⴼⵓⴷ ⵅⴼ ⵓⴼⵓⴷ, ⵉⵙⵡⴹ ⵖⵔ 
ⵜⵃⵏⴰⵢⵉⵏ ⵏ ⵜⵥⵇⵇⴰ ⵏ ⵡⵅⵅⴰⵎ. ⵉⵏⵏⵉⵔ1 ⵉⵔⵇⵇ ⴰⴽⴷ ⵓⵖⵣⴷⵉⵙ ⵏⵏⵙ, 
ⵜⵓⴷⵔⵓⵙ ⵜⴼⴰⵡⵜ ⵏⵏⵙ. ⴰⴷⴷⴰⴷ2 ⴰ ⵉⵜⵜⴰⵡⵙ3 ⴰⵜⴰⵔⵔⴰⵙ ⵃⵓⵎⴰ 

1 ⴰⵇⵏⴷⵉⵔ, ⵍⴼⵏⴰⵔ 
2 Situation, état 
3 ⵉⵜⵄⴰⵡⴰⵏ 

ⵣ 

ⴰⴷ ⵉⵙⵡⵉⵏⴳⵎ. ⵙⵙⵏⵜⴰⵏ ⵉⵅⴰⵕⵕⵉⵚⵏ ⵡⵟⵟⴰⵏ ⴷ ⵖⵔ ⵜⵡⵏⴳⵉⵎⵜ 
ⵏⵏⵙ :  
 ⵉⵎⵙⴰⴳⴰⵔ ⵎⴰⵙⵉⵏ ⴷ ⵓⵙⴽⴽⵓⵔ ⴰⴽⴷ ⵏⵓⵏⵊⴰ ⴷ ⵎⴰⵎⴰⵙ (ⵎⴰⵎⴰⵙ 
ⴷ ⵎⴰⵙⵉⵏ ⴷ ⵓⵙⴽⴽⵓⵔ ⴷ ⴰⵔⵔⴰ ⵏ ⵡⴰⵡⵎⴰⵜⵏ) ⵎⴰⵏⵉ ⵜⵎⵙⴰⴳⴰⵔⵏ 
ⵉⴱⵔⵉⴷⵏ ⵣⵣⴰⵜ ⵉ ⵜⵎⵣⵢⵉⴷⴰ ⵏ ⴹⴹⵀⴰⵕ. ⵎⵓⵏⴻⵏ ⵉ ⵡⴱⵔⵉⴷ 
ⵉⵛⵛⵓⵔⵏ ⵙ ⵉⵎⵃⴹⴰⵕⵏ ⴳⴳⵓⵔⵏ ⵖⵔ ⵜⵉⵏⵎⵍ ; ⵜⵜⴰⵔⵊⵉⵊⵊⵉⵏ ⵙ 
ⵜⵚⵎⴹ ⵏ ⵜⵓⴼⴼⵓⵜ ⵉⴷ ⵉⵜⴰⵡⵉ ⵓⵚⵎⵎⵉⴹ ⵉⴷ ⵉⵔⴳⴱⵏ ⵣⴳ 
ⵉⴷⵓⵔⴰⵔ ⵉⵙⵙⵓⵏ ⵙ ⵡⴷⴼⵍ. ⴳⴳⵓⵔⵏ ⵏⵉⵜⵏⵉ ⵙⵃⵉⵙⵙⵉⴼⵏ ⵉ 
ⵓⵍⴽⴽⵓⴹ ⵖⴰ ⵛⵛⵏ ⴰⵙⵙ ⴰ, ⵎⵉⵏⵣⵉ ⴰⴷ ⵖⴰⵔⵏ ⵜⵓⵙⵏⴰⴽⵜ1. 
 ⵜⵏⵏⴰ ⴰⵙ ⵎⴰⵎⴰⵙ ⵉ ⵎⴰⵙⵉⵏ : 
 - ⵎⴰ ⵉⵇⵇⵉⵎ ⴰⵛ ⴰ ⵎⴰⵙⵉⵏ ⵛⴰ ⵏ ⵜⵓⵙⵏⴰⴽⵜ ⵉ ⵏⵖⵔⴰ ⵉⴹⵏⵏⴰⴹ ⴷⵉ 
ⵜⵡⵏⴳⵉⵎⵜ ⵏⵉⵖ ⵔⵉⴷ ⴰⵎⵏⵏⵉ ? ⵏⵛⵛ ⵡⴰⵍⵓ, ⵜⵓⴳⵉ ⴰⴷ ⴰⵢⵉ ⵜⴰⴷⴼ 
ⴷⵉ ⵜⵡⵏⴳⵉⵎⵜ, ⵎⵍⵎⵉⵎⴰ ⵏⵏⵉⵖ ⴰⵇⴰ ⵚⴰⴼⵉ ⵃⴼⴹⴻⵖ ⵜⵜ, ⵉⵍⵉ 
ⵜⵡⴹⴹⴰⵕ ⴰⵢⵉ ! 
 ⵉⵔⵔⴰ ⵅⴰⴼⵙ ⵎⴰⵙⵉⵏ : 
 - ⵢⵓⴷⵔⵓⵙ ⵎⵉⵏ ⴽⵙⵙⵉⵖ ⴷⵉ ⵜⵡⵏⴳⵉⵎⵜ ⵉⵏⵓ, ⴷ ⴰⵟⵟⴰⵚ 
ⵅⴰⴼⵏⵖ ⵎⴰⵏⴰⵢⴰ. ⵎⵛⵃⴰⵍ ⵉ ⵏⵖⵔⴰ ? ⵎⵛⵃⴰⵍ ⵏⴽⵙⵉ ⴷ ⵜⵉⵚⵓⵎⴰⴹ ⵏ 
ⵜⵓⵙⵏⴰⴽⵜ ⴷ ⵢⵣⵍⴰⵏ ⵙ ⵢⵉⵏⵏⵉ ⵏ ⵜⵄⵔⴰⴱⵜ ⴷ ⵢⵉⵏⵏⵉ ⵏ ⵜⴼⵕⴰⵏⵚⵉⵙⵜ 
ⴷ… ⴷⵉ ⵜⵡⵏⴳⵉⵎⵜ ⵏⵏⵖ ⵜⴰⵎⵥⵥⵢⴰⵏⵜ ! ⵢⴰⴽ ⵏⵛⵛⵉⵏ ⵏⴻⵏⵏⵓⵎ ⴰⴽⴷ 
ⵓⵍⴽⴽⵓⴹ, ⵍⴱⴷⴰ ⵣⴷⵓⴼⴼⵓⵍⵏ ⴷⴰⵢⵏⵖ ⴰⵎ ⵢⵖⵢⴰⵍ. ⵃⴰ ⵙⵡⵊⴷ ⵉⵅⴼ 
ⵏⵏⵎ ⵉ ⵓⵍⴽⴽⵓⴹ ⴰ ⵎⴰⵎⴰⵙ ! 
 ⵜⵙⵙⵇⵙⴰ ⴰⵙⴽⴽⵓⵔ : 
 - ⵉ ⵛⴽ ⴰ ⴰⵙⴽⴽⵓⵔ ⵜⵙⵡⵊⴷⴻⴷ ⵉⵅⴼ ⵏⵏⵛ ⵏⵉⵖ ? 
 ⵉⴹⵚⴰ ⵓⵛⴰ ⵉⵏⵏⴰ ⴰⵙ : 

                                                           
1 ⵍⵃⵙⴰⴱ (mathématique) 

 - ⵙⵡⵊⴷⵖ ⵏⵉⵖ ⵡⵔ ⵙⵡⵊⴷⵖ, ⵅⵎⵉⵏⵏⵉ ⵉⵙⵙⵏⵜⴰ ⵓⵍⴽⴽⵓⴹ 
ⵜⴻⵜⵜⵓⵖ ⵎⴰⵕⵕⴰ ⵎⵉⵏ ⵏⵖⵔⴰ, ⵎⴰⵛⵉ ⵃⴰ ⵜⵓⵙⵏⴰⴽⵜ ⵡⴰⵀⴰ. 
 ⵉⵙⵙⵇⵙⴰ ⵎⴰⵙⵉⵏ ⵏⵓⵏⵊⴰ : 
 - ⵉ ⵛⵎ ⴰ ⵏⵓⵏⵊⴰ ⵜⵙⵡⵊⴷⴻⴷ ⵛⴰ ⵏⵉⵖ ? 
 ⵜⵅⵣⴰⵔ ⴷ ⴷⴰⵢⵙ ⵓⵛⴰ ⵜⵏⵏⴰ ⴰⵙ : 
 - ⵏⵛⵛ ⵡⴰⵍⵓ ⴰ ⵡⵎⴰ ⵉⵏⵓ ! ⵡⵔ ⴷⴰⵢⵙ ⵙⵙⴽⴽⵖ ⵇⴰⵄ ! ⵡⵔ 
ⴷⴰⵢⵉ ⵉⵜⵜⵉⴷⴼ ⵖⵔ ⵡⴰⵍⵍⵉ ⵡⴰⵅⵅⴰ ⴽⵉⴷⵙ ⵖⴰ ⵛⵍⵖ ⴰⴷ ⵙⵙⵏⵙⵖ 
ⵏⵛⵛ ⵇⵇⴰⵔⵖ ⴷⴰⵢⵙ ! 
 ⵉⵏⵏⴰ ⴰⵙ ⵎⴰⵙⵉⵏ : 
 - ⵉⵡⴰ ⵃⴰ ⵙⵡⵊⴷ ⵉⵅⴼ ⵏⵏⵎ ⵉ ⵓⵍⴽⴽⵓⴹ ! ⵜⴰ ⵔⴰⵊⴰ ⴰⴷ ⵅⵣⴰⵕⵖ 
ⵉⴼⴰⵙⵙⵏ ⵏⵏⵎ ! 
 ⵜⴰⵕⵥⵎ ⵉⴼⴰⵙⵙⵏ ⵏⵏⵙ, ⵜⵙⵙⵛⵛⵏ ⴰⵙ ⵜⵏ, ⵓⵛⴰ ⵉⵏⵏⴰ ⴰⵙ : 
 - ⵡⴰⵢⴰⵡ ⵎⴰⵏⴰ ⵜⵉⴼⴰⵙⵙⵉⵏ ⴰ ⵉ ⴷⵉ ⵖⴰ ⵚⴰⵕⵏⵜ ⵜⵢⵢⵉⵜⴰ 
ⵓⴽⵛⵛⵓⴹ ⵓⵣⵎⵎⵓⵔ ! ⵚⵡⴹ ⵏⵛⵛ ⵢⴰ ⵉⴼⴰⵅⵅⵏ ⵖⴰⵔⵉ ⵓⴼⵔⵏ ⵙ 
ⵜⵢⵢⵉⵜⴰ ! ⵜⵙⵙⵏⴷ ⵎⵉⵏ ⴷⴰⵙⵏ ⵜⴳⴳⵖ ? ⵜⴰⵎⵙⵖ ⴰⵙⵏ ⵜⵉⵛⵛⴰⵔⵜ 
ⵃⵓⵎⴰ ⵡⵔ ⴷ ⴰⵢⵉ ⵜⵇⵇⵙⵏⵜ ⵜⵢⵢⵉⵜⴰ ⵎⴰⵎⵛⵎⴰ ⴳⴳⵉⵏⵜ ! ⵜⴰ ⵅⵣⴰⵔ 
ⵎⴰⵎⵛ ⵓⴼⵔⵏ ⵉⴼⴰⵙⵙⵏ ⵉⵏⵓ ! 
 ⵜⵟⵟⴼ ⵉⵊⵊⵏ ⵓⴼⵓⵙ, ⵜⵙⵙⴽ ⵅⴰⴼⵙ ⵜⵉⴹⵡⴹⵉⵏ ⵏⵏⵙ 
ⵜⵉⵍⵇⵇⴰⵖⵉⵏ, ⵓⵛⴰ ⵜⵏⵏⴰ ⴰⵙ : 
 - ⴰ ⵡⴰⵀ ⴷ ⵜⵉⴷⵜ ! ⵎⵛⵃⴰⵍ ⵜⴳⴷⴰⵔ ⵜⵍⵎⵛⵜ ⵓⴼⵓⵙ ⵏⵏⵛ ⵏⵉⵖ! 
ⴰⴷ ⴰⵙ ⵜⵉⵏⵉⴷ ⴷ ⴰⵥⵕⵓ. ⵓⵍⴰ ⴷ ⵏⵛⵛ ⵣⵉ ⵙⵙⴰ ⴷ ⵜⵙⴰⵡⵏⵜ ⴰⴷ 
ⴰⵙⵏ ⵜⴰⵎⵙⵖ ⵜⵉⵛⵛⴰⵔⵜ ⵉ ⵉⴼⴰⵙⵙⵏ ⵉⵏⵓ ⵃⵓⵎⴰ ⵡⵔ ⴷ ⴰⵢⵉ 
ⵉⵜⵜⵇⵇⵙ ⵓⵍⴽⴽⵓⴹ. 
 ⵉⴽⴽⵙ ⴰⵙ ⵎⴰⵙⵉⵏ ⴰⵡⴰⵍ ⵣⴳ ⵓⵇⵎⵎⵓⵎ ⵃⵓⵎⴰ ⴰⴷ ⴰⵙ ⵢⵉⵏⵉ : 
 - ⵛⵎ ⵜⵣⵣⵉⵍⵍⵉⵣⴷ ⴰⵢⵉ ⵅⵎⵉ ⴷⴰⵢⵎ ⵜⵚⴰⵕⵏⵜ ⵜⵢⵢⵉⵜⴰ. 
ⵜⵙⵖⵓⵢⵢⵓⴷ, ⵜⴻⵜⵜⵔⵓⴷ ⵉⵎⵟⵟⴰⵡⵏ. 

 ⵜⵙⵙⵉⵡⵍ ⴷ ⵎⴰⵎⴰⵙ ⵙ ⵢⵉⵊⵊⵏ ⵡⵓⴷⵎ ⵢⵓⴼⴼ ⵙ ⵜⵓⵙⵎⵉⵏ, 
ⵜⵙⵙⵇⵙⴰ ⵜ : 

- ⵉ ⵏⵛⵛ ⴰ ⵎⴰⵙⵉⵏ ⵡⵔ ⴷⴰⵛ ⵣⵣⵍⵍⵉⵣⵖ ⵛⴰ ? 
ⵉⴹⵚⴰ ⵓⵛⴰ ⵉⵔⵔⴰ ⵅⴰⴼⵙ ⵙ ⵓⵎⵍⵍⵖ : 
- ⵓⵀⵓ ⴰ ⵎⴰⵎⴰⵙ ⵉⵏⵓ ⵉⵄⵉⵣⵣⵏ, ⵜⴱⴰⵔⵔⵉⵀⵖ1 ⵅⵎⵉⵏⵏⵉ ⵛⵎ 

ⵥⴰⵕⵕⵖ ⵉⵛⵛⴰⵜ ⵉⵛⵎ ⵓⵙⵍⵎⴰⴷ. 
 - ⵡⴰⵅⵅⴰ ⴷⴰⵢⵛ ⴰ ⵎⴰⵙⵉⵏ ⵡⴰⵅⵅⴰ ! ⴰⵎⵎⵓ ⵉ ⵜⴳⴳⵏ ⵎⵉⴷⴷⵏ ⵉ
ⵢⵉⵏⵏⵉ ⴷ ⴰⵙⵏ ⴷ ⵉⵜⵜⴰⵙⵏ ? 
 - ⵜⵜⵇⵚⵚⴰⵔⵖ ⴰⴽⵉⴷⵎ ⵡⴰⵀⴰ, ⵓⵍⴰ ⴷ ⵛⵎ ⵜⵣⵣⵉⵍⵍⵉⵣⴷ 
ⴰⵢⵉ. ⵜⵉⵢⵢⵉⵜⴰ ⵏⵏⵉ ⴷⴰⵢⵎ ⵉⵜⵚⴰⵕⵏ ⴰⵅⵎⵉⵏⵏⵉ ⴷⴰⵢⵉ ⵜⵚⴰⵕⵏⵜ. 
 ⵓⴷⴼⵏ ⵖⵔ ⵜⵉⵏⵎⵍ, ⵜⵙⵙⵏⵜⴰ ⵜⵓⵙⵏⴰⴽⵜ, ⵉⵙⵙⵏⵜⴰ ⴰⴽⵉⴷⵙ 
ⵓⵍⴽⴽⵓⴹ ⴷ ⵓⵇⵓⵛⵛⵃ ⵏ ⵜⵚⵎⴹ. ⴽⴽⴰⵔⵏ ⵉⵖⵓⵢⵢⴰⵏ, ⵡⴹⴰⵏ ⴷ 
ⵉⵎⵟⵟⴰⵡⵏ ⵙ ⵓⵏⵥⴱⴰⵕ ⵏ ⵜⵉⵇⵇⵙⵜ ⵓⴽⵛⵛⵓⴹ. ⵉⵜⵜⵡⴰⵍⴰ ⵎⴰⵙⵉⵏ 
ⵏⵓⵏⵊⴰ ⴷ ⵎⴰⵎⴰⵙ ⵜⵔⵓⵏⵜ ⵉⵎⵟⵟⴰⵡⵏ, ⵉⵏⵏⴰ ⴷⴳ ⵡⵓⵍ ⵏⵏⵙ : 
 - ⴽⵏⵏⵉⵏⵜ ⴰ ⵉⵙⵎⴰ ⴱⵄⴷⴰ ⵜⴻⵜⵜⵔⵓⵏⵜ ⵉⵎⵟⵟⴰⵡⵏ, ⵏⵛⵛⵉⵏ 
ⵏⵜⴰⵔⵔⴰ ⵖⵔ ⵡⵓⵍ ⵡⴰⵔ ⵎⴰ ⴰⴷ ⵡⴹⴰⵏ. 
 ⵉⴷⵡⵍ ⵓⵎⴰⴷⴰⴼ ⵏ ⵜⵉⵏⵎⵍ ⵎⴰⵕⵕⴰ ⴷ ⵉⵥⵥⵉⴼⵏ2 ⴷ ⵉⵖⵓⵢⵢⴰⵏ ⴷ 
ⵉⵎⵟⵟⴰⵡⵏ ⴰⵅⵎⵉⵏⵏⵉ ⴷⵉⵏ ⵉⵎⵙⴰⵔ ⵛⴰ ⵓⵏⵓⵔⵉ. ⵜⵅⵣⴰⵔ ⵏⵓⵏⵊⴰ ⵖⵔ 
ⵎⴰⵙⵉⵏ ⵙ ⵢⵉⵊⵊⵏ ⵡⵓⴷⵎ ⵉⵅⵢⵢⵇ, ⵉⵎⵟⵟⴰⵡⵏ ⵜⵀⵏⵓⵏⵏⵓⵢⵏ ⴰⵙ ⴷ ⵣⵉ 
ⵜⵎⵓⵖⵍⵉ ⵉⵣⵡⵖⵏ. ⵜⴳⴳⴰⵎⴰ3 ⴰⴷ ⵜⴽⵙⵉ ⵉⴼⴰⵙⵙⵏ ⵏⵏⵙ ⵉ ⵉⵔⴷⵣⵏ4 
ⵃⵓⵎⴰ ⴰⴷ ⵣⵣⴰⵢⵙⵏ ⵜⵚⵚⴼⴹ ⵉⵎⵟⵟⴰⵡⵏ. ⴰⵅⵎⵉ ⴷⴰⵙ ⴷ ⵜⵏⵏⴰ ⵙ 
ⵍⵅⵣⵔⴰⵜ ⵏⵏⵙ : « ⴽⴽⴰⵔ ⵏⵄⴰⵔ5 ⵅⴰⴼⵉ !». ⵎⴰⵛⴰ ⵏⵜⵜⴰ ⵉⴳⴳⴰⵎⴰ 

1 ⴼⴰⵔⵔⵃⵖ 
2 ⵉⵖⵓⵢⵢⴰⵏ ⵊⵀⴷⵏ 
3 ⵡⵔ ⵜⵣⵎⵎⴰⵔ 
4 ⵉⵜⵡⴰⴷⴷⵣⵏ 
5 ⴰⵖ ⵅⴰⴼⵉ (Défendre) 



Omar ALMADDAM 
 ANEBDU 

 

173 
 

ⴰⴷ ⵉⵏⵏⵓⵃⵎⵣ ⵣⴳ ⵓⵔⴰⵇ ⵏⵏⵙ, ⵉⴳⴳⴰⵎ ⴰⴷ ⵉⵏⵄⴰⵔ ⵅⴼ ⵢⵉⵅⴼ ⵏⵏⵙ 
ⵓⵃⴰⵔⴰ ⵄⴰⴷ ⵅⴼ ⵏⵓⵏⵊⴰ ⵏⵉⵖ ⴷ ⵢⵉⵛⵜⵏ ⵏⵏⵉⴹⵏ. ⵏⵜⵜⴰ ⴷ ⴰⵎⵥⵥⵢⴰⵏ 
ⵡⵔ ⵖⴰⵔⵙ ⴱⵓ ⵜⵣⵎⵎⴰⵔ. ⵉⵙⵡⵉⵏⴳⵎ ⵓⵛⴰ ⵉⵏⵏⴰ ⴷⴳ ⵡⵓⵍ ⵏⵏⵙ : « 
ⴰⵔ ⵖⴰ ⵎⵖⴰⵔⵖ ⵓⵛⴰ ⴰⴷ ⴰⵙ ⵙⵙⵛⵏⵖ ⵉ ⵓⵙⵍⵎⴰⴷ ⵎⵎⵉⵙ ⵏ ⵡⵢⴷⵉ 
ⴱⵓ ⵡⵓⵍ ⵏ ⵡⵥⵕⵓ ! ⵉ ⵎⴰⵍⴰ ⵡⵔ ⴰⵕⵥⵉⵖ ⵉ ⵢⵎⵎⴰⵙ ⴰⴽⵎⵎⵉⵔ ! 
ⵎⴰⵍⴰ ⵡⵔ ⵜ ⵊⵊⵉⵖ ⴰⴷ ⵜ ⵜⴰⵖ ⵜⵢⴰⵕⵥⴰⵡⵜ !» 
 ⵢⵓⵛⴰ ⴰⴽⴷ ⵛⵛⵢⴰⴹ ⵏ ⵍⴳⴰⵣ ⵢⵓⵍⵉⵢ ⴰⵙ ⴷ ⴰⴽⴷ ⵜⵉⵏⵣⴰⵔ ⴰⵔ 
ⴰⵎⵉ ⵉⵏⵚⴹ ⴰⵔⵔⵉⵏⵜ ⴰⵙ ⴷ ⵜⵖⵎⵎⴰⵔ ⵏ ⵡⵅⵅⴰⵎ. ⵉⵡⵣⴰ ⵜ ⵢⵉⴹⵚ, 
ⵉⵇⵇⵉⵎ ⵉⵔⵣⵣⵓ ⵅⴰⴼⵙ ⵙ ⵜⴼⵜⵉⵍⵜ ⵡⵔ ⵜ ⵢⵓⴼⵉ. ⵎⴰⵎⵛ ⵉⴳⴳⴰ 
ⵢⵉⴹⵚ ⴰ ⴷⴰⵙ ⴷ ⵖⴰ ⵢⴰⵙⵏ ⵏⵜⵜⴰ ⴰⵇⵇⴰ ⵜ ⵍⴱⴷⴰ ⵉⵜⵅⴰⵕⵕⴰⵚ ⴷⵉ 
ⵏⵓⵏⵊⴰ ?! ⵜⴰⵡⵍⴰⴼⵜ ⵏ ⵜⴰⵏⵉⵜⴰ ⵜⵣⴷⵖ ⴰⵙ ⵊⵔ ⵜⵉⵟⵟⴰⵡⵉⵏ, ⵜⵜⴰⴳⵉ 
ⴰⴷ ⵅⴰⴼⵙ ⵜⴰⴳⴳⵯⵊ. ⵉⴹⴼⴰⵕ ⴰⵙⵡⵉⵏⴳⵎ ⵏⵏⵙ : 
 ⵜⵓⵖⴰ ⵉⵇⵇⴰⵔ ⵅⴰⴼⵙⵏ ⵓⵙⵍⵎⴰⴷ ⵏ ⵜⴼⵕⴰⵏⵚⵉⵙⵜ ⵉⵊⵊⵏ ⵜⵏⴼⵓⵙⵜ 
ⵣⴳ ⵓⴷⵍⵉⵙ ⴰⵏⵎⵍⴰⵏ1. ⵉⵏⵍⵎⴰⴷⵏ ⴹⴼⴼⴰⵕⵏ ⴰⴽⵉⴷⵙ ⵙ ⵜⵉⵟⵟⴰⵡⵉⵏ 
ⴷ ⵜⵖⵓⵔⵉ ⴷⴳ ⵡⵓⵍ ⵏⵙⵏ. ⵉⵙⴱⴷⴷ ⵜⵖⵓⵔⵉ ⵏⵏⵙ, ⵉⴽⴽⴰⵔ ⵉⴱⴷⴷ, 
ⵢⵓⵙ ⴷ ⵖⵔ ⵏⵓⵏⵊⴰ ⵉ ⵜⵓⵖⴰ ⵉⵙⵇⴰⵔⵇⵉⵛⵏ ⵜⵉⵍⵖⵡⵉⵏ ⵏ ⵉⴼⴰⵙⵙⵏ ⵏⵏⵙ 
ⵙ ⵉⵖⵓⵏⴰⴱ2 ⵉⵎⵖⵎⴰⵏ3. ⵡⴰⵎⵉ ⵖⴰⵔⵙ ⴷ ⵢⵉⵡⴹ, ⵉⴱⴷⴷ ⴰⵙ 
ⴰⴽⴷ ⵓⵖⵣⴷⵉⵙ, ⵉⵟⵟⴼ ⴰⵙ ⴰⴼⵓⵙ ⵏⵏⵉ ⵙ ⵢⵉⵊⵊⵏ ⵓⴼⵓⵙ, ⵉⵕⵥⵎ 
ⴰⵙ ⵜ ⵙ ⵡⵏⵏⵉⴹⵏ, ⵉⵅⵣⴰⵔ ⴷⴰⵢⵙ ⵎⵙⵇⵇⵎ, ⵓⵛⴰ ⵉⵏⵏⴰ ⴰⵙ ⵙ 
ⵜⵄⵔⴰⴱⵜ : 
 « - ⴰⵛ ⵀⴰⴷ ⵛⵛⵉ ⵍⵍⵉ ⴷⵔⵜⵉⵀ ⴼ ⵢⴷⴷⴽ ⴰ ⵍⵃⵎⴰⵔⴰ ?» 
 ⵜⴰⵔⵔⴰ ⵅⴰⴼⵙ ⵏⵜⵜⴰⵜ ⵙ ⵜⵎⴰⵣⵉⵖⵜ, ⵙ ⵜⴼⵔⴰⵙ ⵏ ⵜⵉⴳⴳⵯⴷⵉ 
ⵎⴰⵏⴻⵏⵜ4 ⵉⴷ ⵅⴰⴼⵙ : 
                                                           
1 ⵏ ⵜⵉⵏⵎⵍ 
2 ⵙⵜⵉⵍⴰⵡⴰⵜ 
3 ⴷⴰⵢⵙⵏ ⵉⵏⵉⵜⵏ (colorés) 
4 ⴱⴰⵏⴻⵏⵜ 

- ⵡⴰⵍⵓ. 
 « - ⴳⴰⵄ ⵀⴰⴷ ⵛⵛⵉ ⴽⴰ ⵜⵇⵓⵍⵉ ⵡⴰⵍⵓ ! ⵏⵜⵉ ⴱⴰⵇⵉ ⵚⵖⵉⵔⴰ 
ⵄⵍⴰ ⵀⴰⴷ ⵛⵛⵉ ! ⵢⴰⵍⵍⵀ ⵣⵡⵡⵍⵉ ⵄⵍⵉⵢⵢⴰ ⵀⴰⴷ ⵛⵛⵉ ⴼⵉⵙⵙⴰⵄ! 
ⵎⵙⵃⵉⵀ ⴱ ⵍⴱⵣⴰⵇ ! ⵍⵎⴰ ⵡⴰⵍⵓ ⵄⵏⴷⵏⴰ ⴼ ⵍⵎⴷⵕⴰⵙⴰ !» 

ⵅⵣⴰⵔⵏ ⵖⴰⵔⵙ ⵎⴰⵕⵕⴰ ⵉⵏⵍⵎⴰⴷⵏ ; ⵛⴰ ⵉⴹⵚⵚⴰ ⵅⴰⴼⵙ, ⵛⴰ 
ⵉⵙⵙⴰⵡⴰⵍ ⵅⴰⴼⵙ. ⵉⵣⵡⵖ ⴰⵙ ⵡⵓⴷⵎ ⵅⴼ ⵜⵡⴰⵔⵛⵎⵏⵜ ⵜⴼⵔⴰⵙ 
ⵓⴱⵓⵔⵔⵎ. ⵉⵚⵡⴹ ⵖⴰⵔⵙ ⵎⴰⵙⵉⵏ ⵙ ⵢⵉⵊⵊⵏ ⵡⵓⴷⵎ ⵉⵅⵢⵢⵇ, 
ⵜⵚⵡⴹ ⴷ ⵖⴰⵔⵙ ⵓⵍⴰ ⴷ ⵏⵜⵜⴰⵜ, ⵎⵙⴰⴳⴰⵔⵏⵜ ⵜⵉⵟⵟⴰⵡⵉⵏ, 
ⵙⴼⴰⵔⵏⴻⵏ ⵉ ⵡⴰⵢⴰⵡⵢⴰ ⵡⴰⵅⵅⴰ ⵉⴼⴰⴷⴷⵏ ⵏⵙⵏ ⵜⴰⵔⵊⵉⵊⵉⵏ ⵙ 
ⵜⵉⴳⴳⵯⴷⵉ. 
 ⵄⴷⵓⵏ ⵡⵓⵙⵙⴰⵏ ⵓⵙⵉⵏ ⴷ ⵢⵏⵏⵉⴹⵏ, ⵉⵄⴷⵓ ⵓⵢⵓⵔ ⵢⵓⵙ ⴷ ⵡⵏⵏⵉⴹⵏ, 
ⴰⵔ ⴰⵎⵉ ⴷ ⵉⵊⵊⵏ ⵡⴰⵙⵙ ⵓⵙⵉⵏ ⴷ ⵎⴰⵕⵕⴰ ⵉⵏⵍⵎⴰⴷⵏ, ⵎⵓⵏⴻⵏ ⴷ ⵖⵔ 
ⵜⵉⵏⵎⵍ, ⵜⵇⵇⵉⵎ ⵃⴰ ⵏⵓⵏⵊⴰ ⵡⵔ ⴷ ⵜⵓⵙⵉ ⵛⴰ. ⵉⵇⵇⵉⵎ ⵓⵔⴰⵇ ⵏⵏⵙ 
ⵉⵡⵔⴰ1. 
 ⵉⵙⵙⵏⵜⴰ ⵓⵙⵍⵎⴰⴷ ⵉⵜⵜⵍⴰⵖⴰ ⴷ ⵅⴼ ⵢⵉⵙⵎⴰⵡⵏ ⵏ ⵉⵏⵍⵎⴰⴷⵏ ⵉⵊⵊⵏ 
ⴰⵡⴰⵔⵏ ⵉ ⵢⵉⵊⵊⵏ ⵃⵓⵎⴰ ⴰⴷ ⵉⵣⵎⵎⴻⵎ ⵉⴱⴰ2. ⴰⵔ ⴰⵎⵉ ⴷ ⵢⵉⵡⴹ 
ⵖⵔ ⵢⵉⵙⵎ ⵏ ⵏⵓⵏⵊⴰ, ⵉⵇⵇⵉⵎ ⵉⵜⵜⵍⴰⵖⴰ ⵅⴰⴼⵙ ⴰⵟⵟⴰⵚ ⵏ ⵜⵡⴰⵍⴰⵜⵉⵏ: 

- ⵙ. ⵏⵓⵏⵊⴰ... ⵙ. ⵏⵓⵏⵊⴰ... 
ⵜⵙⵙⵉⵡⵍ ⴷ ⵉⵊⵊⵏ ⵜⵎⴷⴷⵓⴽⵍⵜ ⵏ ⵏⵓⵏⵊⴰ, ⵜⵏⵏⴰ ⴰⵙ ⵉ ⵓⵙⵍⵎⴰⴷ : 
- ⵡⵔ ⴷ ⵜⵓⵙⵉ ⵛⴰ ⴰⵙⵙ ⴰ. 
ⵉⵙⵙⵇⵙⴰ ⵜⵜ ⵏⵜⵜⴰ : 
- ⵎⵉⵏ ⵜⵜ ⵢⵓⵖⵉⵏ ? ⵎⴰ ⵜⵓⴹⵏ ⵏⵉⵖ ? 
ⵜⴰⵔⵔⴰ ⵅⴰⴼⵙ : 

1 ⵉⵅⵡⴰ 
2 ⵢⵏⵏⵉ ⵡⵔ ⵉⵃⴹⴰⵔⵏ (absence) 

 - ⵓⵀⵓ ⵡⵔ ⵜⵓⴹⵉⵏ ⵛⴰ, ⵎⴰⵛⴰ ⵜⵎⵎⵓⵜⵜⵉⵢ ⴰⴽⴷ ⵍⵡⴰⵛⵓⵏ ⵏⵏⵙ 
ⵖⵔ ⵜⵎⴷⵉⵏⵜ ⵏ ⵟⴰⵏⵊⴰ ⵃⵓⵎⴰ ⴰⴷ ⴷⵉⵏ ⵣⴷⵖⵏ ⵉ ⵍⴱⴷⴰ. 

 ⴰⵎⵎⵓ ⵉ ⵉⴷⵃⴰ ⵎⴰⵙⵉⵏ : ⵍⴱⴷⴰ ⵉⵜⵜⵓⵔⵊⴰ ⵉⵙⵡⵉⵏⴳⵉⵎ, ⵉⴷⵡⵍ 
ⴰⵎ ⵢⵉⵊⵊⵏ ⵡⵊⴹⵉⴹ ⵉⵜⵖⵏⵏⴰⵊⵏ ⵉ ⵏⵓⵏⵊⴰ ⵣⵉ ⴰⵡⴰⵔⵏⵉ ⵡⵓⵣⵣⵍⴰⵏ ⵏ 
ⵜⵅⵅⴰⵎⵜ. ⵉⵜⵜⴼⴰⵔⴼⴰⵔ ⵣⵉ ⵙⵙⴰ ⵖⵔ ⴷⴰ. ⵉⵔⵣⵣⵓ ⵅⴼ 
ⵜⵍⴻⵍⵍⵉ. ⵉⵔⵣⵣⵓ ⴰⴷ ⵜⵜ ⵢⴰⴷⵙ. ⵏⵜⵜⴰⵜ ⵜⵏⵏⴹ ⴰⵙ, ⵎⴰⵛⴰ ⵡⵔ 
ⴷⴰⵙ ⴷ ⵜⴰⵔⵔⵉ ⵜⴰⵢⵏⵉⵜ, ⵜⵜⵏⵏⴹ ⴰⵙ ⴰⵎ ⵜⵎⴰⵏⵏⴰⴹⵜ ⵉⵖⵎⵢⵏ ⵅⴼ 
ⵓⴱⴰⴷⵓ ⵏ ⵜⵎⴰ ⵏ ⵡⴱⵔⵉⴷ, ⵎⴰⵕⵕⴰ ⵉⵏⵏⵉ ⵜⵜ ⵉⵥⵕⵉⵏ ⴰⵔⵣⵣⵓⵏ ⵜⵜ 
ⵉ ⵢⵉⵅⴼ ⵏⵙⵏ, ⵙⵙⵉⵜⵉⵎⵏ ⵜⵜ ⵉ ⵜⵓⴷⴰⵔⵜ ⵏⵙⵏ. 
 ⵉⵙⵡⵉⵏⴳⵎ, ⵉⵙⵙⵏⵜⴰ ⵉⵙⵙⴰⵡⴰⵍ ⴰⴽⴷ ⵢⵉⵅⴼ ⵏⵏⵙ : « ⵉⵅⵚⵚ 
ⴰⵢⵉ ⴰⴷ ⴳⴳⵖ ⵛⴰ ! ⵎⵉⵏ ⵣⵎⵎⴰⵔⵖ ⴰⴷ ⴳⴳⵖ ? ⴰⴽⵉⴷⵙ 
ⵙⵙⵉⵡⵍⵖ! ⵎⴰⵕⵕⴰ ⵉⵎⵣⴷⴰⵖ ⴷ ⴰⵏⵖ ⵉⵙⵙⵏⴻⵏ ⵎⵉⵏ ⵅⴰⴼⵉ ⵖⴰ 
ⵉⵏⵉⵏ? ⵏⵜⵜⴰⵜ ⵣⵄⵎⴰ ⴰⴷ ⵜⵅⵙ ⴰⴽⵉⴷⵉ ⵜⵙⵙⵉⵡⵍ ? ⵏⵉⵖ ⴰⴷ ⵜⵅⵙ
ⴰⴽⵉⴷⵙ ⵎⵙⴰⴳⴰⵔⵖ ⴷⵉ ⴷⴷⵛⴰⵔ ⵏⵏⵖ ? ⵓⵀⵓ ⵎⴰⵏⴰⵢⴰ ⵡⵔ ⵜ ⵜⴳⴳ 
ⵛⴰ, ⵄⵎⵎⴰⵔⵙ ⴰⴷ ⴷⴰⵢⵙ ⵜⵅⴰⵕⵕⵚ. ⵓⵀⵓ ⵜⴰⵙⵡⵉⵏⴳⵉⵎⵜ ⴰ ⵡⵔ 
ⴷ ⴰⵢⵉ ⵉⵜⵙⵍⵍⵉⴽ ⵛⴰ, ⵉⵅⵚⵚ ⴰⴷ ⵅⵣⴰⵔⵖ ⵎⵉⵏ ⴷ ⴰⵢⵉ ⵖⴰ 
ⵉⵙⵙⵓⴼⵖⵏ.» 
 ⵉⵇⵇⵉⵎ ⵉⵊⵊⵏ ⵡⴰⴽⵓⴷ ⵢⵓⴷⵔⵓⵙ ⵉⵜⵅⴰⵕⵕⴰⵚ ⴰⵔ ⴰⵎⵉ ⵢⵓⴼⴰ 
ⵜⴰⵕⵥⵎⵉ1 ⵉ ⵎⴰⵏⴰⵢⴰ, ⵓⵛⴰ ⵉⵏⵏⴰ ⵉ ⵢⵉⵅⴼ ⵏⵏⵙ : « ⵓⴼⵉ ⵜⵜ : ⴰⴷ 
ⴰⵙ ⴰⵔⵉⵖ ⵉⵊⵊⵏ ⵜⴱⵔⴰⵜ, ⵓⵛⴰ ⴰⴷ ⴰⵙ ⵜⵜ ⵙⵇⴰⴷⵖ. ⵎⴰⵛⴰ ⵡⵉ ⴷ 
ⴰⵙ ⵜⵜ ⵖⴰ ⵉⵙⵙⵉⵡⴹⵏ ? ⵜⴰ ⴷ ⵜⵎⵓⴽⵔⵉⵙⵜ2 ⵜⵎⵖⴰⵔ ! ⴰⴷ 
ⴰⵔⵣⵓⵖ ⵅⴼ ⵛⴰ ⵏ ⵜⵃⵏⵊⵉⵔⵜ ⴷ ⵜⴰⵎⵥⵥⴰⵢⴰⵏⵜ ⵏⵉⵖ ⵛⴰ ⵓⵃⵏⵊⵉⵔ ⴷ 

1 ⴰⴼⵙⵙⴰⵢ (solution) 
2 ⴰⵎⵅⵓⵎⴱⵍ (problème) 

ⴰⵎⵥⵥⵢⴰⵏ ⴰⴷ ⴰⵙ ⵜⵜ ⵢⴰⵡⵉⵢ ! ⴷ ⵜⴰ ⴷ ⵏⵜⵜⴰⵜ. ⵎⴰⵛⴰ ⵎⴰⵏⵡⵏ ⵏⵉⵖ 
ⵎⴰⵏⵜⵏ ⵉⵣⵎⵎⴰⵔⵏ ⴰⴷ ⴰⵢⵉ ⵜⴳⴳ ⵜⴰⵖⵓⴷⴰⴹⵜ1 ⴰ ?» 
 ⵉⵙⵡⵉⵏⴳⵎ, ⵓⵛⴰ ⵉⵏⵏⴰ : « ⵚⴰⴼⵉ ⵓⴼⵉⵖ ⵡⵉ ⴷⴰⵙ ⵜⵜ ⵖⴰ 
ⵉⵙⵙⵉⵡⴹⵏ : ⴷ ⵄⵎⴰⵔⵓⵛ ! ⵏⵜⵜⴰ ⴷ ⴰⵎⵥⵥⵢⴰⵏ, ⵎⴰⵛⴰ ⴷ ⴰⵎⴷⴷⵓⴽⵍ 
ⵉⵏⵓ, ⵉⵜⵜⴰⵙ ⴰⵙ ⴷ ⵉ ⵏⵓⵏⵊⴰ. ⵙ ⵓⵢⴰ ⵉⵣⵎⵎⴰⵔ ⴰⴷ ⵢⴰⴷⴼ ⵖⵔ 
ⵜⴰⴷⴷⴰⵔⵜ ⵏ ⵜⴰⵏⵉⵜⴰ. ⴰⵔⵏⵉ ⵅⴰⴼⵙ ⵏⵜⵜⴰ ⵡⵔ ⵉⵙⵙⵉⵏ ⴰⴷ ⵉⵖⴰⵔ 
ⵜⴰⵄⵔⴰⴱⵜ ⵎⵍⵉⵃ, ⵎⵉⵏⵣⵉ ⴰⵙⵡⵉⵔ2 ⵏ ⵜⵖⵓⵔⵉ ⵏⵏⵙ ⵉⵎⵥⵉⵢ, ⵙ 
ⵓⵢⴰ ⵡⵔ ⵉⵣⵎⵎⴰⵔ ⴰⴷ ⵉⵔⵎⵙ ⵎⵉⵏ ⴷⴰⵢⵙ ⵓⵔⵉⵖ ⴷⵉ ⵜⴱⵔⴰⵜ. 
ⴰⵢⴰⵡ ⴰⵢⴰⵡ ! ⴰⵣⵍⵍⵉⴼ ⵉⵏⵓ ⴳⴳⵯⴰⵔ ⴰⴷ ⵉⴹⴹⵓⵇⵇⵥ ⵙ ⵉⵎⵅⵓⵎⴱⴰⵍ 
ⴷ ⵉⵅⴰⵕⵕⵉⵚⵏ ! ⴰⵍⵍⵉ ⵉⵏⵓ ⴳⴳⵯⴰⵔ ⴰⴷ ⵉⴼⴼⵖ ⵣⴳ ⵡⵎⵛⴰⵏ ⵏⵏⵙ. 
“ⵡⴰ ⵢⴰ ⵍⴰⵍⵍⴰ ⵉⵎⵎⴰ ⵜⵉⵛⴰⵡⵉⵏ ⵎⵓⵏⴻⵏⵜ ⵉⴷ, ⵜⵉⵏⵄⴰⵛⵉⵏ ⵏ ⵎⵉⴷⴷⵏ, 
ⵡⴰⵢⴰⵡ ⵍⵍⵓⵜⵏ3 ⵜ ⵉⴷ”. ⴷ ⵎⴰⵏⴰⵢⴰ ⵜⵇⵇⴰⵔ ⵉⵎⵎⴰⵙ ⵅⵎⵉⵏⵏⵉ ⵅⴰⴼⵙ 
ⴷ ⵙⴷⴰⵍⵏ ⵉⵎⵓⵏⴰⵙ. 
  
 ⵜⵇⵇⵙ ⴰⵙ ⵜⵉⵔⵖⵉ4 ⵓⵏⴻⴱⴷⵓ ⵉⵎⵎⴰⵔⵏⵢⵏ ⵙ ⵜⵎⵙⵙⵉ ⵏ ⵢⵏⵏⵉⵔ 
ⵉⵔⵇⵇⵏ ⴷⴳ ⵡⵅⵅⴰⵎ ⵉ ⵅⴼ ⵜⴻⵜⵜⵡⴰⵔⵔ ⵜⵡⵡⴰⵔⵜ ⴷ ⵍⴽⵡⴰⵥⵉ, 
ⵎⵉⵏⵣⵉ ⵡⵔ ⵣⵎⵎⴰⵔⵏ ⴰⴷ ⵜⵏ ⵊⵊⵏ ⵏⵏⵓⵔⵥⵎⵏ, ⵃⵓⵎⴰ ⵡⵔ ⴰⴷ ⵙⵏⵏⵉ ⴷ 
ⵜⵜⵉⴷⴼⵏ ⵉⴼⵉⵖⵔⴰⵏ ⴷ ⵜⵖⴰⵔⴷⵎⵉⵡⵉⵏ. ⵉⵔⵔⴰ ⵙ ⵡⵓⴷⵎ ⵏⵏⵙ ⵖⵔ 
ⵢⵏⵏⵉⵔ, ⵉⵚⵚⵓⴹ ⵅⴰⴼⵙ, ⵉⵚⵓⵕ ⵉⵅⵙⵉⵢ. ⵉⵙⵙⴰⵔⵙ ⴰⵣⵍⵍⵉⴼ 
ⵅⴼ ⵜⵙⵓⵎⵜⴰ, ⵉⵥⵥⵍ ⵉⴹⴰⵕⵏ ⵏⵏⵙ. ⵜⵙⵖⵓⵎⴱⴰⵔ ⴰⵙ ⴷ ⵜⴰⵍⵍⵙⵜ 
ⵣⵉ ⵎⴽⵓⵍ ⴰⵖⵣⴷⵉⵙ. ⵉⵙⴷⵓⵔⵔⵉⵢ ⴷ ⵓⵙⵖⴷⵉ, ⵓⵛⴰ ⵉⴽⴽⴰ 
ⵅⴰⴼⵙ ⵢⵉⴹⵚ. 
  

                                                           
1 Mission 
2 Niveau 
3 ⴰⵅⵎⵉ ⵎⵓⵏⴻⵏⵜ ⵉⴷ 
4 Chaleur 



 

5 
ⵜⴰⴱⵔⴰⵜ 

ⵙⵖⴰ ⵎⴰⵙⵉⵏ ⵛⴰ ⵏ ⵉⴳⴰⵔⵔⵓⵜⵏ ⵣⴳ ⵢⵉⵊⵊⵏ ⵜⵃⴰⵏⵓⵜ ⴷ ⵢⵓⵙⵉⵏ 
ⵅⴼ ⵡⴱⵔⵉⴷ ⵃⵓⵎⴰ ⴰⴷ ⵜⵏ ⵉⴽⵢⵢⴼ. ⵡⴰⵎⵉ ⴷⴰⵙ ⵜⵏ 

ⵉⵙⵙⵉⵖ ⵓⵎⵣⵏⵣⵉ1, ⵉⵏⵏⴰ ⴰⵙ : 
- ⵎⵍⵎⵉ ⵜⵍⵎⴷⴻⴷ ⴰⴷ ⵜⴽⵢⵢⴼⴷ ⴰ ⵜⴰⵡⵎⴰⵜ ? 
ⵉⴹⵚⴰ, ⵉⵥⵎⵎ ⴰⵏⵛⵓⵛⵏ ⵓⵛⴰ ⵉⵔⵔⴰ ⵅⴰⴼⵙ : 
- ⵍⵎⴷⵖ ⴰⴷ ⴽⵢⵢⴼⵖ ⵃⴰ ⴰⵙⴳⴳⵯⴰⵙ ⴰ ⴷⵉ ⵏⵏⴰⴹⵓⵕ ! 
ⵉⵟⵟⴼ ⵉⵊⵊⵏ ⵓⴳⴰⵔⵔⵓ ⵉⵙⵙⴰⵔⵖ ⵉⵜ, ⵓⵛⴰ ⵉⵙⵙⵎⴷⴰ2 ⴰⵡⴰⵍ 

ⵏⵏⵙ : 
 - ⴽⵢⵢⴼⵖ ⴳⴰⵔⵔⵓ ⴰⵎⵣⵡⴰⵔⵓ ⵃⴰ ⴷ ⵜⵉⵔⴰⵔⵜ ⵡⴰⵀⴰ, ⵉⵡⴰ 
ⵜⵜⵡⴰⵍⵉⴷ, ⴳⴰⵔⵔⵓ ⴰⵡⴰⵔⵏ ⵉ ⵓⵎⴰⵙ ⴰⵔ ⴰⵎⵉ ⵉⴷⵡⵍ ⵎⴰⵏⴰⵢⴰ ⴷ 
ⵜⴰⵏⴰⵎⵉⵜ, ⵎⵉⵏⵣⵉ ⴰⵜⴰⵔⵔⴰⵙ ⵡⵔ ⵉⵜⵉⴼ ⵎⵉⵏ ⵖⴰ ⵉⴳⴳ ⵓⵛⴰ 
ⵉⵜⵜⴽⵢⵢⴰⴼ...  “ⴰⵎⵢⵙⴰ ⵅⵎⵉ ⵏⵏⵉ ⵡⵔ ⵉⵜⵉⴼ ⵎⵉⵏ ⵖⴰ ⵉⴳⴳ 
ⵉⵖⴰⵕⵕⵚ ⵜⵉⵙⵉⵍⴰ ⵏⵏⵙ.” 

 ⵇⵇⵉⵎⵏ ⵅⴼ ⵛⴰ ⵏ ⵜⵚⵓⴹⴰⵕ ⴰⵡⴰⵔⵏ ⵉ ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ, 
ⵓⵛⴰ ⵙⵙⵏⵜⴰⵏ ⵙⵙⴰⵡⴰⵍⵏ. ⵉⵏⵏⴰ ⵙⵉⴼⴰⵡ ⴷⴳ ⵡⴰⵡⴰⵍ ⵏⵏⵙ : 
 - ⵓⴹⴰⵕⴱⴱⵉ ⵡⵔ ⴷ ⵜⵉⵙⵏ ⵛⴰ ⵉⵎⴷⴷⵓⴽⴰⵍ ⵏⵏⵉⴹⵏ ⵃⵓⵎⴰ ⴰⴷ 
ⵏⵉⵔⴰⵔ ⵜⵛⴰⵎⵎⴰ. 

ⵉⵏⵏⴰ ⵎⴰⵙⵉⵏ : 
- ⴰⵜⴰⵖ ⵔⵓⵃⵏ ⴰⴷ ⵉⵔⴰⵔⵏ ⴷⴳ ⵢⵢⵢⴰⵔ ⵏ ⵜⵎⵣⵢⵉⴷⴰ3 ! 
ⵉⴽⴽⵙ ⴰⵙ ⵓⵙⴽⴽⵓⵔ ⴰⵡⴰⵍ ⵣⴳ ⵓⵇⵎⵎⵓⵎ ⵃⵓⵎⴰ ⴰⴷ ⵢⵉⵏⵉ : 
- ⵏⵉⵖ ⵔⵓⵃⵏ ⵖⵔ ⴽⴱⴷⴰⵏⵉ. 

1 ⵡⵏⵏⵉ ⵉⵣⵏⵓⵣⴰⵏ 
2 ⵉⵙⵉⵖⵉ ⵅⴼ ⵡⴰⵡⴰⵍ ⵏⵏⵙ 
3 ⵉⵙⵎ ⵏ ⵡⵎⵛⴰⵏ 

ⵉ 

 ⵉⵏⵏⴰ ⴰⵙ ⵙⵉⴼⴰⵡ ⵉ ⵎⴰⵙⵉⵏ ⵜⵓⵖⴰ ⵉⵙⵇⴰⴷⴰⵏ ⵍⵅⵣⵔⴰⵜ ⵏⵏⵙ ⵖⵔ 
ⵜⴰⴷⴷⴰⵔⵜ ⵏ ⵏⵓⵏⵊⴰ : 

- ⵎⵉⵏ ⴷⵉⵀⴰ ⵜⵅⵣⵣⴰⵔⴷ ? 
- ⵎⴰⵏⵡⵏ ? ⵎⴰ ⵏⵛⵛ ⵏⵉⵖ ? ⵡⴰⵍⵓ ! 
ⵉⵏⵏⴰ ⴰⵙⵏ ⴷ ⵓⵙⴽⴽⵓⵔ : 
- ⵉⵅⵣⵣⴰⵔ ⵖⵔ ⵏ… ⵏ… ⵏ…  
ⵉⵙⵙⴹⴼⴰⵕ ⴰⵙ ⴷ ⵙⵉⴼⴰⵡ ⴰⵡⴰⵍ : 
- ⵏ… ⵏ… ⵏⵓⵏⵊⴰ!  ⵏⵉⵖ ⵓⵀⵓ ? ⵄⴰⴷ ⵡⵔ ⴽⵉⴷⵙ ⵜⵙⵙⵉⵡⵍⴷ? 
ⵉⵔⵔⴰ ⵅⴰⴼⵙ ⵎⴰⵙⵉⵏ : 
- ⵜⵖⵉⵍ ⴰⵛ ⵃⴰ ⵔⵓⵃ ⵙⵉⵡⵍ ⵡⴰⵀⴰ. 
- ⵎⵉⵏ ⵜⵖⵉⵍⴷ ? ⵙⵉⵡⵍ ⴰⴽⵉⴷⵙ ⵚⴰⴼⵉ ! ⵉⵏⵉ ⴰⵙ ⴰⵔⵣⵣⵓⵖ 

ⴰⴽⵉⴷⵎ ⵎⵓⵏⵖ ⵇⴰ ⵓⵍ ⵉⵏⵓ ⵉⵜⵜⵅⵙ ⵉⵛⵎ! ⵉ ⴷⴰⵙ ⵉⵏⵏⴰ ⵙⵉⴼⴰⵡ. 
 - ⵎⴰⵛⴰ ⵎⴰⵎⵛ ? ⵎⴰ ⴰⴷ ⵔⴰⵃⵖ ⵖⵔ ⵜⴰⴷⴷⴰⵔⵜ ⵏ ⴱⴰⴱⴰⵙ 
ⵓⵛⴰ ⴰⴷ ⵙⵇⴰⵔⵇⴱⵖ ⴷⵉ ⵜⵡⵡⴰⵔⵜ, ⵡⵏⵏⵉ ⴷ ⵖⴰ ⵉⴼⴼⵖⵏ ⴰⴷ ⴰⵢⵉ 
ⵉⵕⵥⵎ ⵡⴰⵅⵅⴰ ⵖⴰ ⵢⵉⵍⵉ ⴷ ⴱⴰⴱⴰⵙ ⵏⵉⵖ ⴷ ⵢⵎⵎⴰⵙ, ⵓⵛⴰ ⵏⵛⵛ 
ⴰⴷ ⴰⵙ ⵉⵏⵉⵖ : ⵉⵏⵉ ⴰⵙ ⵉ ⵏⵓⵏⵊⴰ ⴰⴷ ⵜⴼⴼⵖ ⵇⴰ ⴰⵔⵣⵣⵓⵖ ⴰⴽⵉⴷⵙ 
ⵙⵙⵉⵡⵍⵖ ! ⵉ ⴷⴰⵙ ⵉⵏⵏⴰ ⵎⴰⵙⵉⵏ ⵉ ⵙⵉⴼⴰⵡ. 
 - ⵡⴰⵀ ⵜⵣⵎⵎⴰⵔⴷ ⴰⴷ ⵜⴳⴳⴷ ⵎⴰⵏⴰⵢⴰ, ⵎⴰⵍⴰ ⴷⴰⵢⵛ ⵛⵡⴰⵢⵜ 
ⵏ ⵜⴰⵔⵢⴰⵣⵜ. 

- ⵡⴰⵀ ⵣⵎⵎⴰⵔⵖ, ⵎⴰⵛⴰ ⴷⵉ ⵜⵉⵔⵊⴰ ⵡⴰⵀⴰ. 
 - ⵉ ⵎⵉⵏ ⵖⴰ ⵜⴳⴳⴷ ⵃⵓⵎⴰ ⵏⵜⵜⴰⵜ ⴰⴷ ⵜⵙⵙⵏ ⴱⵍⵍⵉ ⵜⵜⵅⵙⴷ 
ⵜⵜ ? 

- ⵡⵔ ⵙⵙⵉⵏⵖ. ⵜⵜⵡⴰⵍⵉⴷ ⴰ ⴰⵎⴷⴷⵓⴽⵍ, ⵏⵛⵛ ⵜⴱⵓⵔⵔⵓⵎⵖ1 
ⴰⵟⵟⴰⵚ ⴱⴰⵍⴰⴽ ⵡⵔ ⵣⵎⵎⴰⵔⵖ ⴰⴽⵉⴷⵙ ⵙⵙⵉⵡⵍⵖ ⵓⴷⵎ ⴰⴽⴷ 
ⵡⵓⴷⵎ ⴷⵉ ⴷⴷⵛⴰⵔ ⵏⵏⵖ. 

1 ⵜⵙⴷⵃⵉⵖ 

 ⵉⵙⵡⵉⵏⴳⵎ ⵙⵉⴼⴰⵡ ⵉⵊⵊⵏ ⵡⴰⴽⵓⴷ ⴷ ⴰⵎⵥⵥⵢⴰⵏ. ⵉⵚⵡⴹ ⴷⴳ 
ⵡⵓⴷⵎ ⵏ ⵎⴰⵙⵉⵏ, ⵉⵙⴼⴰⵔⵏⴻⵏ ⵓⵛⴰ ⵉⵏⵏⴰ ⴰⵙ : 

- ⵓⴼⵉⵖ ⴰⵛ ⵎⵉⵏ ⵖⴰ ⵜⴳⴳⴷ : ⴰⴷ ⴰⵙ ⵜⴰⵔⵉⴷ ⵜⴰⴱⵔⴰⵜ. 
ⵉⵙⴼⴰⵔⵏⴻⵏ ⵎⴰⵙⵉⵏ ⵓⵛⴰ ⵉⵏⵏⴰ ⴰⵙ : 
- ⴷ ⵎⴰⵏⴰⵢⴰ ⵉ ⵜⵓⴼⵉⴷ ⵜⵅⴰⵕⵕⴰⵚⵖ ⴷⴰⵢⵙ, ⵉⴹⵕⴰ ⴰⵢⵉ ⴷ 

ⵖⵔ ⵜⵡⵏⴳⵉⵎⵜ ⴷⵉ ⵜⵎⴷⴷⵉⵜ ⵉⵄⴷⵓⵏ. ⵣⵉ ⵜⵓⴼⴼⵓⵜ ⵏⵛⵛ ⴰⵔⵣⵣⵓⵖ 
ⵅⴼ ⵄⵎⴰⵔⵓⵛ ⵃⵓⵎⴰ ⴰⴷ ⵜ ⵅⵣⴰⵔⵖ ⵎⴰ ⵉⵣⵎⵎⴰⵔ ⴰⵙ ⵜⵜ ⵢⴰⵡⵉⵢ. 
 ⵉⵕⵥⴰ ⵓⵙⴽⴽⵓⵔ ⴰⵎⵙⴰⵡⴰⵍ ⵉ ⵜⵓⵖⴰ ⵊⵔ ⵎⴰⵙⵉⵏ ⴷ ⵙⵉⴼⴰⵡ 
ⵡⴰⵎⵉ ⴷⴰⵙⵏ ⵉⵏⵏⴰ : 
 - ⵀⴰⵇⴰⵛ ⵄⵎⴰⵔⵓⵛ ⵉ ⵅⴼ ⵜⴰⵔⵣⵣⵓⴷ ! ⴰⵇⵇⴰ ⵜ ⵢⵓⵙ ⴷ. 
ⵖⴰⵔⵛ ⵜⴰⴼⵓⵍⵜ1 ⴰ ⵎⴰⵙⵉⵏ ! 
 ⵉⵅⵛⵛ ⴷ ⵖⴰⵔⵙⵏ ⵄⵎⴰⵔⵓⵛ, ⵉⵙⴼⴰⵔⵏⴻⵏ, ⵉⵕⵥⵎ ⴰⵇⵎⵎⵓⵎ ⵓⵛⴰ 
ⵉⵏⵏⴰ : 

- ⴰⵣⵓⵍ ! 
ⴰⵔⵔⵉⵏ ⵅⴰⴼⵙ ⵏⵉⵜⵏⵉ : 
- ⴰⵣⵓⵍ ⴰ ⵄⵎⴰⵔⵓⵛ ⵏⵏⵖ ! 
ⵉⵏⵏⴰ ⴰⵙ ⵎⴰⵙⵉⵏ : 
- ⵎⴰⵎⵛ ⵜⵍⵍⵉⴷ ⴰ ⵄⵎⴰⵔⵓⵛ ? ⵎⴰⵏⵉ ⵜⵓⵖⴰ ⵛⴽ ? ⵣⵉ ⵜⵓⴼⴼⵓⵜ 

ⵏⵛⵛ ⴰⵔⵣⵣⵓⵖ ⵅⴰⴼⵛ. 
ⵉⵔⵔⴰ ⵅⴰⴼⵙ ⵏⵜⵜⴰ : 

 - ⴰⵎ ⵍⴱⴷⴰ ⴰⵇⵇⴰ ⴰⵢⵉ ⵎⵍⵉⵃ, ⵜⵓⵖⴰ ⵔⵓⵃⵖ ⴰⴷ ⴷ ⴰⵢⵎⵖ ⵣⵉ 
ⵍⵄⵏⴰⵚⴰⵕ, ⵍⵅⵅⵓ ⵄⴰⴷ ⵉⴷ ⴷⵡⵍⵖ. 

- ⵡⵔ ⵜⵥⵕⵉⴷ ⴱⵓ ⵉⵎⴷⴷⵓⴽⴰⵍ ⵏⵏⵉⴹⵏ ? 
- ⵓⵀⵓ ⵡⵔ ⵜⵏ ⵥⵕⵉⵖ ⵛⴰ ⴰⵙⵙ ⴰ. ⴱⴰⵍⴰⴽ ⵔⵓⵃⵏ ⵖⵔ ⴽⴱⴷⴰⵏⵉ. 
ⵉⵙⵙⵉⵡⵍ ⴷ ⵙⵉⴼⴰⵡ ⵉⵏⵏⴰ ⴷⴳ ⵡⴰⵡⴰⵍ ⵏⵏⵙ : 

1 ⵥⵀⴰⵔ 

 - ⵙ ⵓⵢⴰ ⵡⵔ ⵏⵣⵎⵎⴰⵔ ⴰⴷ ⵏⵉⵔⴰⵔ ⵜⵛⴰⵎⵎⴰ ! 
 ⵉⵇⵇⵉⵎ ⵎⴰⵙⵉⵏ ⵉⵙⵇⴰⵔ ⵉⵜⵜⵅⴰⵕⵕⴰⵚ ⴷⵉ ⵛⴰ ⵡⴰⵎⵉ ⵜⵓⵖⴰ 
ⵉⵎⴷⴷⵓⴽⴰⵍ ⵏⵏⵉⴹⵏ ⵙⵙⴰⵡⴰⵍⵏ ⵅⴼ ⵢⵏⵏⵉ ⵡⵔ ⴷ ⵢⵓⵙⵉⵏ ⴰⵎⵛⵏⴰⵡ 
ⴰⴼⴰⵔⵣⵉⵔⵉ ⵉ ⵖⵔ ⵜⵍⵍⴰ ⵜⵛⴰⵎⵎⴰ. ⵣⵉ ⵙⵙⵏⵏⵉ ⵎⵎⵓⵜⵜⵢⵏ ⴰⴷ 
ⵙⵙⵉⵡⵍⵏ ⵅⴼ ⵍⴼⵉⵍⵎⴰⵜ. ⵡⴰⵎⵉ ⵉⵅⴰⵕⵕⵚ ⵉⵏⵏⴰ ⴰⵙ ⵉ ⵄⵎⴰⵔⵓⵛ : 
 - ⵙⵍⵍ ⴰⴷ ⴰⵛ ⵉⵏⵉⵖ ⴰ ⵄⵎⴰⵔⵓⵛ ! ⵜⴰⵕⵥⵎⴷ ⵉⵎⵥⵥⵓⵖⵏ ⵏⵏⵛ 
ⵎⵍⵉⵃ ! ⵎⴰⵍⴰ ⵜⵜⴰⵔⵖ ⵣⵣⴰⵢⵛ ⵉⵊⵊⵏ ⵜⵎⵙⵍⴰⵢⵜ ⵎⴰ ⵜⵣⵎⵎⴰⵔⴷ 
ⴰⴷ ⵜⵜ ⵜⴳⴳⴷ ? 
 ⵉⵔⵔⴰ ⵅⴰⴼⵙ ⵏⵜⵜⴰ : 
 - ⵡⴰⵀ ⵣⵎⵎⴰⵔⵖ, ⵎⴰⵖⴰⵔ ⵍⵍⴰ ⵎⴰⵍⴰ ⵣⵎⵎⴰⵔⵖ ⴰⴷ ⵜⵜ ⴳⴳⵖ! 
ⵎⴰⵛⴰ ⵎⵉⵏ ⵜⵄⵏⴰ ⵜⵎⵙⵍⴰⵢⵜ ⴰ ? 
 - ⴰⵔⵣⵣⵓⵖ ⴰⴷ ⴰⵔⵉⵖ ⵉⵊⵊⵏ ⵜⴱⵔⴰⵜ ⵉ ⵏⵓⵏⵊⴰ. ⵅⵙⵖ ⴰⴷ ⴰⵙ 
ⵜⵜ ⵜⵙⵙⵉⵡⴹⴷ. ⵎⵉⵏⵣⵉ ⵛⴽ ⵜⵜⴰⵙⴷ ⴰⵙ ⴷ, ⵍⴱⴷⴰ ⵜⵜⵔⴰⵃⴷ 
ⵖⴰⵔⵙⵏ ⵖⵔ ⵜⴰⴷⴷⴰⵔⵜ. 
 - ⵡⴰⵅⵅⴰ ! ⵣⵉ ⵅⴰⴼⵙ ⵉⵔⵔⴰ ⵄⵎⴰⵔⵓⵛ. 
 - ⵅⵙⵖ ⵉⵊⵊⵏ ⵜⴰⴼⴰⵔⵜ ⴷ ⵢⵉⵊⵊⵏ ⵓⵖⴰⵏⵉⴱ1 ⵜⵣⵎⵎⴰⵔⴷ ⴰⴷ 
ⴰⵢⵉ ⵜⵏ ⴷ ⵜⴰⵡⵢⴷ ⵣⵉ ⵜⴰⴷⴷⴰⵔⵜ ⵏⵡⵎ ⵇⴰ ⴷ ⵛⴽ ⵉ ⵢⵓⴷⵙⵏ ? ⵉ 
ⵣⵣⴰⵢⵙ ⵉⵜⵜⴰⵔ ⵎⴰⵙⵉⵏ. 
 - ⵡⴰⵅⵅⴰ ⴰⴷ ⴰⵛ ⵜⵏ ⴷ ⴰⵡⵢⵖ ⵍⵅⵅⵓ ⴷ ⴰⴱⵔⵉⴷ. ⵉ ⴷⴰⵙ ⵉⵏⵏⴰ 
ⵄⵎⴰⵔⵓⵛ. 
 ⵉⵔⵓⵃ ⵉⵜⵜⴰⵣⵣⵍ ⵖⵔ ⵜⴰⴷⴷⴰⵔⵜ ⵏⵙⵏ. ⵉⴷⵡⵍ ⴷ ⵉⵜⵜⴰⵣⵣⵍ 
ⵉⵣⵍⵖ ⴷ ⴰⴽⵉⴷⵙ ⵙ ⵛⴰ ⵏ ⵜⴼⵔⴰⵢ ⴷ ⵜⵉⵛⵎⵍⴰⵍⵉⵏ ⴷ ⵢⵉⵊⵊⵏ 
ⵓⵖⴰⵏⵉⴱ, ⵉⵡⵛⴰ ⴰⵙ ⵜⵏ ⵉ ⵎⴰⵙⵉⵏ. ⵡⴰⵎⵉ ⵅⴰⴼⵙⵏ ⵜⵏ ⵉⵟⵟⴼ 
ⵓⵎⴳⴳⴰⵔⵓ ⴰ ⵉⵏⵏⴰ ⴰⵙ : 

                                                           
1 ⵎⵉⵏ ⵣⵉ ⵏⵜⴰⵔⵉ, (stylo) 

 - ⴰⴷ ⵜⵇⴰⴷ ⴰⵛ ⴰ ⴰⵎⴷⴷⵓⴽⵍ ⵉⵏⵓ ! ⵍⵅⵅⵓ ⵜⵣⵎⵎⴰⵔⴷ ⴰⴷ 
ⵜⵓⵢⵓⵔⴷ ! ⵅⵎⵉⵏⵏⵉ ⵛⴽ ⵖⴰ ⵅⵙⵖ ⴰⴷ ⵅⴰⴼⵛ ⵍⴰⵖⵉⵖ. 

ⵉⵏⵏⴰ ⴰⵙ ⴷ ⵡⴰⵎⵉ ⵉⴱⴷⴷ ⴰⴷ ⵢⵓⵢⵓⵔ : 
 - ⵡⴰⵅⵅⴰ ! ⵅⵎⵉ ⵅⴰⴼⵉ ⵖⴰ ⵜⴰⵔⵣⵓⴷ ⵙⵇⴰⵔⵇⴱ ⴷ ⵅⴰⴼⵉ ⴷⵉ 
ⵜⵡⵡⴰⵔⵜ ! 

ⴰⵡⴰⵔⵏ ⵉ ⵡⴰⵎⵉ ⵢⵓⵢⵓⵔ ⵄⵎⴰⵔⵓⵛ ⵉⵜⵜⴰⵔ ⵎⴰⵙⵉⵏ ⵣⵉ ⵙⵉⴼⴰⵡ 
ⴷ ⵓⵙⴽⴽⵓⵔ ⴰⴷ ⵜ ⴰⵡⵣⵏ1 ⵃⵓⵎⴰ ⴰⴷ ⵢⴰⵔⵉ ⵜⴰⴱⵔⴰⵜ. ⴰⵔⵔⵉⵏ ⴷ 
ⵅⴰⴼⵙ ⵙ ⵡⴰⵅⵅⴰ. 
 ⵉⵟⵟⴼ ⵎⴰⵙⵉⵏ ⴰⵖⴰⵏⵉⴱ ⵊⵔ ⵉⴹⵡⴹⴰⵏ, ⵉⵙⵙⴰⵔⵙ ⵜⴰⴼⴰⵔⵜ 
ⵙⵏⵏⵊ ⵉ ⵡⵓⴼⵓⴷ ⵏⵏⵙ, ⵉⵙⵙⵏⵜⴰ ⴰⴷ ⵢⴰⵔⵉ. ⵢⵓⵔⴰ ⵖⵔ ⵓⵎⵣⵡⴰⵔⵓ: 
« ⵏⵓⵏⵊⴰ ⵉⵄⵉⵣⵣⵏ ! », ⵉⵙⴱⴷⴷ ⵉⵜ ⵙⵉⴼⴰⵡ ⵓⵛⴰ ⵉⵏⵏⴰ ⴰⵙ : 
 - ⵜⴻⵜⵜⴰⵔⵖ ⵣⵣⴰⵢⵛ ⴰⴷ ⵜⴰⵔⵉⴷ : « ⵜⴰⵢⵔⵉ2 ⵉⵏⵓ ⵏⵓⵏⵊⴰ». 
ⵎⴰⵏⴰ « ⵏⵓⵏⵊⴰ ⵉⵄⵉⵣⵣⵏ ! » 

- ⵎⴰⵢⵎⵎⵉ ? ⴽⵉⴼⴽⵉⴼ. ⵉ ⴷⴰⵙ ⴷ ⵉⵏⵏⴰ ⵎⴰⵙⵉⵏ. 
 - ⵓⵀⵓ ⵎⴰⵛⵉ ⴽⵉⴼⴽⵉⴼ. ⵎⵉⵏⵣⵉ ⵛⴽ ⵜⵜⴰⵔⵉⴷ ⵉ ⵜⵏⵏⵉ 
ⵜⵜⵅⵙⴷ: ⵉ ⵜⴰⵢⵔⵉ ⵏⵏⵛ, ⵡⴰⴷⵊⵉ ⵉ ⵢⵉⵛⵜⵏ ⵎⴰⵎⵛⵎⴰ ⵜⴳⴳⴰ ! 
ⵜⵣⵎⵎⴰⵔⴷ ⴰⴷ ⵜⵉⵏⵉⴷ ⵉⵎⵎⴰ ⵉⵏⵓ ⵉⵄⵉⵣⵣⵏ ⵏⵉⵖ ⵡⵍⵜⵎⴰ ⵉⵏⵓ 
ⵉⵄⵉⵣⵣⵏ. ⵉ ⴷⴰⵙ ⴷ ⵉⵏⵏⴰ ⵙⵉⴼⴰⵡ. 

ⵢⵓⵔⴰ : « ⵜⴰⵢⵔⵉ ⵉⵏⵓ ⵏⵓⵏⵊⴰ ». ⵉⵙⴱⴷⴷ ⵉⵜ ⵙⵉⴼⴰⵡ ⴷⵉ 
ⵜⵡⴰⵍⴰ ⵜⵉⵙ ⵙⵏⴰⵜ : 

- ⵜⵉⵔⴰ ⵏⵏⵛ ⵡⵔ ⵛⵏⵉⵏⵜ ⵛⴰ ⴰⵎ ⵜⵉⵏⵏⵉ ⵏ ⵜⵢⴰⵥⵉⴹⵜ! 
ⴹⵚⴰⵏ ⵎⴰⵕⵕⴰ ⵢⴷⵙⵏ, ⵓⵛⴰ ⵉⵔⵔⴰ ⵅⴰⴼⵙ ⵎⴰⵙⵉⵏ : 

1 ⵄⴰⵡⵏⴻⵏ 
2 ⵍⵃⵓⴱ ⵉⵏⵓ 

 - ⴷ ⵜⵉⴷⵜ ⵜⵉⵔⴰ ⵉⵏⵓ ⵡⵔ ⵛⵏⵉⵏⵜ, ⵜⵣⵎⵎⴰⵔⴷ ⴰⴷ ⴰⵢⵉ 
ⵜⴰⵔⵉⴷ ⵛⴽ ? ⵜⵉⵔⴰ ⵏⵏⵛ ⵛⵏⴰⵏⵜ ⴰⵎ ⵜⵉⵏⵏⵉ ⵓⵥⴰⵖⵎⵉⵔ1 ! 
 ⴹⵚⴰⵏ ⵎⴰⵕⵕⴰ ⵢⴷⵙⵏ ⴷⵉ ⵜⵡⴰⵍⴰ ⵜⵉⵙ ⵙⵏⴰⵜ2, ⵣⵉ ⵙⵙⵏⵏⵉ ⵉⵏⵏⴰ 
ⴰⵙ ⵙⵉⴼⴰⵡ ⵉ ⵎⴰⵙⵉⵏ : 
 - ⵡⴰⵀ ⵜⵉⵔⴰ ⵉⵏⵓ ⵛⵏⴰⵏⵜ ⵎⵉⵏⵣⵉ ⵏⵛⵛ ⴰⵇⵇⴰ ⴰⵢⵉ ⴷⴳ ⵓⵙⴳⴳⵯⴰⵙ 
ⵡⵉⵙ ⴽⴽⵓⵥ3 ⵣⵉ ⵜⵖⵓⵔⵉ ⵓⵙⵎⴷⵉ4. ⵛⴽ ⴷ ⵓⵙⴽⴽⵓⵔ ⴰⵇⵇⴰ 
ⴽⵏⵏⵉⵡ ⴷⵉ ⵡⵉⵙⵙ ⴽⵕⴰⴹ5, ⵙ ⵓⵢⴰ ⵜⵉⵔⴰ ⵉⵏⵓ ⵉⴼⵏⵜ6 ⵣⵉ ⵜⵉⵏⵏⵉ 
ⵏⵡⵎ, ⴰⵡⵉⵢ ⴷ ⴰⵖⴰⵏⵉⴱ ⵏⵏⵉ ⴷ ⵢⵉⵊⵊⵏ ⵜⴰⴼⴰⵔⵜ ⵏⵏⵉⴹⵏ ⵃⵓⵎⴰ ⴰⴷ ⴰⵛ 
ⴰⵔⵉⵖ ⵉⵊⵊⵏ ⵜⴱⵔⴰⵜ ⵜⵛⵏⴰ ⵜⵇⴰⴷ ! 
 - ⴰⵖⴰⵛ ⴰ ⵜⴰⵡⵎⴰⵜ ! ⵜⵇⴰⴷⵉⵖ ⵛⴽ ⵙ ⵡⴰⵟⵟⴰⵚ ! ⵉ ⴷⴰⵙ ⵉⵏⵏⴰ 
ⵎⴰⵙⵉⵏ. 
 ⵢⵓⵔⴰ : « ⵜⴰⵢⵔⵉ ⵉⵏⵓ ⵏⵓⵏⵊⴰ. ⵣⴳ ⵓⵎⴰⵔⴰⵢ7 ⵏⵏⵎ ⵎⴰⵙⵉⵏ, ⵉ 
ⵜⴰⵢⵔⵉ ⵉⵏⵓ ⵏⵓⵏⵊⴰ.» 
 ⵉⵙⴱⴷⴷ ⵉⵜ ⵎⴰⵙⵉⵏ ⵣⵣⴰⵜ ⵎⴰ ⴰⴷ ⵉⵙⴰⵍⴰ ⵡⴰⵎⵉ ⴷⴰⵙ ⵉⵏⵏⴰ : 
 - ⵎⴰⵛⴰ ⵎⵉⵏ ⵜⵅⵙⴷ ⴰⴷ ⵜⵉⵏⵉⴷ ⵙ « ⵓⵎⴰⵔⴰⵢ ⵏⵏⵎ ⵎⴰⵙⵉⵏ» ? 
 ⵢⵓⵙ ⴷ ⴰⴽⵉⴷⵙ ⵓⵙⴽⴽⵓⵔ ⴷⴳ ⵓⵙⵇⵙⵉ ⵏⵏⵙ : 
 - ⴷ ⵜⵉⴷⵜ. ⴰⵔⵉ ⵙ ⵓⵎⴷⵢⴰ8 « ⵣⵉ ⵎⴰⵙⵉⵏ ⵉ ⵜⴰⵢⵔⵉ ⵏⵏⵙ 
ⵏⵓⵏⵊⴰ. » ⵏⵉⵖ ⵡⴰⴷⵊⵉ ⴰⵎⵏⵏⵉ ⴰ ⵎⴰⵙⵉⵏ ? 

                                                           
1 ⵉⵙⵎ ⵏ ⵢⵉⵊⵊⵏ ⵓⴱⵄⵄⵓⵛ ⴷ ⴰⴱⴰⵔⵛⴰⵏ ⵖⴰⵔⵙ ⵜⵉⴹⴰⵕⵉⵏ ⴷ ⵜⵉⵣⵢⵔⴰⵔⵉⵏ, 
ⵉⵜⵜⵉⵍⵉ ⴷⵉ ⵜⵏⵡⴰⵍⵜ. 
2 ⵜⵉⵙ 2 
3 ⵡⵉⵙ 4 
4 ⵜⵖⵓⵔⵉ ⴷⴳ ⵓⵙⵉⵏⴰⵏ ⵓⵙⵎⴷⵉ (lycée) 
5 ⵡⵉⵙ 3 
6 ⵃⵙⵏ 
7 ⵡⵏⵏⵉ ⵉⵜⵜⵅⵙⵏ 
8 Par exemple 

  - ⵡⴰⵀ ⵎⴰⵏⴰⵢⴰ ⵢⵉⴼ, ⵎⵉⵏⵣⵉ ⵎⴰⵏⵉ ⵙⵙⵏⵖ ⵏⵛⵛ ⴷ ⴰⵎⴰⵔⴰⵢ 
ⵏⵏⵙ ⵏⵉⵖ ⵓⵀⵓ ? ⵉ ⵉⵏⵏⴰ ⵎⴰⵙⵉⵏ. 
 - ⵏⵉⵛⴰⵏ, ⴱⴰⵍⴰⴽ ⴰⴷ ⵢⵉⵍⵉ ⵜⵜⵅⵙ ⵛⴰ ⵏ ⵢⵉⵊⵊ ⵏⵏⵉⴹⵏ ⴷⵉ ⵟⴰⵏⵊⴰ! 
ⵉ ⴷⴰⵙ ⵉⵏⵏⴰ ⵙⵉⴼⴰⵡ ⵙ ⵜⴰⴹⵚⴰ ⴷ ⵓⵎⴰⵕⴹⵏ. 

- ⵡⵉ ⵉⵙⵙⵏⴻⵏ ? ⴱⵃⴰⵍ ⵡⴰⵍⵓ. ⵉ ⴷⴰⵙ ⵉⵏⵏⴰ ⵎⴰⵙⵉⵏ. 
 - ⵢⵉⴼ1 ⴰⴷ ⴰⵔⵉⵖ « ⵣⵉ ⵎⴰⵙⵉⵏ » ⵅⴼ « ⵣⵉ ⵓⵎⴰⵔⴰⵢ ⵏⵏⵎ 
ⵎⴰⵙⵉⵏ », ⵃⵓⵎⴰ ⵡⵔ ⵅⴰⴼⵛ ⵜⴹⵚⵚⴰ. 

ⵢⵓⵔⴰ ⵎⴰⵏⴰⵢⵏⵏⵉ, ⵓⵛⴰ ⵉⵙⵙⴹⴼⴰⵕ ⴰⵙ : « ⵜⵙⵙⵏⴷ ⴰ ⵏⵓⵏⵊⴰ ⵇⴰ 
ⵜⴰⵎⵖⴰⵔⵜ ⵜⴰⵔ2 ⴰⵕⵉⴹⴰ ⴰⵎⵛⵏⴰⵡ ⵜⴰⴼⵓⵏⴰⵙⵜ ⵡⵔ ⵉⵜⵉⵛⵛⵏ ⴰⵖⵉ 
ⵏⵉⵖ ⴰⵎⵛⵏⴰⵡ ⵜⵣⵉⵣⵡⵉⵜ ⵡⵔ ⵉⵜⵉⵛⵛⵏ ⵜⴰⵎⵎⴻⵏⵜ.» 

ⵜⵜⴱⵀⴹⵏ ⵉ ⵎⵉⵏ ⵢⵓⵔⴰ ⵙⵉⴼⴰⵡ, ⵉⵏⵏⴰ ⴰⵙ ⵓⵙⴽⴽⵓⵔ : 
 - ⵎⴰⵏⴰⵢⴰ ⵉⵛⵏⴰ ⵙ ⵡⴰⵟⵟⴰⵚ ⴰ ⵜⴰⵡⵎⴰⵜ ! ⵡⵉ ⴷⴰⵛ ⵉⵙⵍⵎⴷⵏ 
ⵜⵉⵖⵉⵜ ⴰ ⴷ ⵡⴰⴱⴱⴰⵃⵏ ⴰ ⵏ ⵡⴰⵡⴰⵍⵏ ? 

ⵉⵏⵏⴰ ⴰⵙ ⵎⴰⵙⵉⵏ : 
- ⵉⵡⴰⵍⵏ ⴰ ⵚⴱⵃⵏ ⵛⵏⴰⵏ ⵙ ⵡⴰⵟⵟⴰⵚ ! 
ⵉⵏⵏⴰ ⴰⵙ ⵏⵜⵜⴰ : 
- ⵉ ⵍⵅⵅⵓ, ⵉⵏⵉ ⴰⵢⵉ ⴷ ⵎⵉⵏ ⵜⵅⵙⴷ ⴰⴷ ⴰⵙ ⵜⴰⵔⵉⴷ ! 
ⵉⵏⵏⴰ ⴰⵙ ⵎⴰⵙⵉⵏ : 
- ⵡⴰⵅⵅⴰ ⴰⵔⵉ ⴰⵙ : « ⵜⵜⴰⵔⵉⵖ ⴰⵎ ⴷ ⵜⴰⴱⵔⴰⵜ ⴰ ⵃⵓⵎⴰ ⴰⴷ 

ⴰⵎ ⵉⵏⵉⵖ ⵇⴰ ⴷⵡⵍⵖ ⵜⵅⵙⵖ ⵛⵎ.» 
- ⵡⴰⵀ. ⵜⵅⵙⵖ ⵛⵎ. ⴰⵔⵏⵉ ⴷ ! ⵉ ⴷⴰⵙ ⵉⵏⵏⴰ ⵙⵉⴼⴰⵡ. 

 - ⵡⴰⵅⵅⴰ ! ⵙⴹⴼⴰⵕ ⴰⵙ : « ⵙⵄⴷⴷⵓⵖ ⵜⵉⵎⴷⴷⵉⵜⵉⵏ ⵉⵏⵓ ⴷ 
ⵜⵉⵛⵎⵍⴰⵍⵉⵏ ⵡⵔ ⵅⴰⴼⵉ ⵉⵜⴽⴽ ⵢⵉⴹⵚ, ⵎⵉⵏⵣⵉ ⵍⴱⴷⴰ ⵏⵛⵛ 
ⵜⵅⴰⵕⵕⴰⵚⵖ ⴷⴰⵢⵎ. ⵜⴰⵡⵍⴰⴼⵜ ⵏⵏⵎ ⵡⵔ ⵜⵜⵎⵙⴱⴹⵉ ⵅⴼ 

1 ⵃⵙⵏ 
2 ⵜⴰⵡⵜⵎⵜ ⵏ ⵡⴰⵔ : ⴱⵍⴰ 

ⵜⵉⵟⵟⴰⵡⵉⵏ ⵉⵏⵓ. ⵅⵙⵖ ⴰⴷ ⵙⵙⵏⵖ ⵎⴰ ⵓⵍⴰ ⴷ ⵛⵎ ⵜⵜⴰⵛⵉⴷ ⵎⴰⵎⵛ 
ⵜⵜⴰⵛⵉⵖ ⵏⵉⵖ ⵔⵉⴷ ⴰⵎⵏⵏⵉ ? ⵅⵙⵖ ⴰⴷ ⴰⵎ ⵉⵏⵉⵖ ⵎⴰ ⵏⵣⵎⵎⴰⵔ ⴰⴷ 
ⵏⵎⵙⴰⴳⴰⵔ ⵏⵉⵖ ⵡⵔ ⵏⵣⵎⵎⴰⵔ ? » ⵉ ⴷⴰⵙ  ⵉⵏⵏⴰ ⵎⴰⵙⵉⵏ ⵉ ⵙⵉⴼⴰⵡ. 
 - ⵉⵜⵅⵚⵚ ⵉⵛⴽ ⴰⴷ ⴰⵙ ⵜⵙⵙⵎⵍⴷ ⵉⵅⴼ ⵏⵏⵛ ! ⵉ ⵣⵣⴰⵢⵙ 
ⵉⵜⵜⴰⵔ ⵙⵉⴼⴰⵡ. 
 - ⵡⴰⵅⵅⴰ .! ⴰⵔⵉ : « ⴱⴰⵍⴰⴽ ⵜⵙⵙⵏⴷ ⴰⵢⵉ ! ⵏⵛⵛ ⵇⵇⴰⵔⵏ ⴰⵢⵉ 
ⵎⴰⵙⵉⵏ, ⵜⵖⵔⵉⴷ ⴰⴽⵉⴷⵉ ⴷⵉ ⵡⵍⵎⵓⴷ ⴰⵎⵏⵣⵓ. ⵅⵙⵖ ⴰⴽⵉⴷⵎ 
ⵎⵙⴰⴳⴰⵔⵖ, ⵅⵙⵖ ⴰⴽⵉⴷⵎ ⵙⵙⵉⵡⵍⵖ. ⵉⵜⵅⵚⵚⴰ ⴰⴷ ⵅⴰⴼⵉ 
ⵜⴰⵔⵔⴷ ⴷⵖⵢⴰ ⵎⴰⵍⴰ ⵉⵅⵙ ⵡⵓⵍ ⵏⵏⵎ ! ⵜⴰⵏⵎⵎⵉⵔⵜ. »  ⵉ ⴷⴰⵙ ⴷ 
ⵉⵏⵏⴰ ⵎⴰⵙⵉⵏ ⵉ ⵙⵉⴼⴰⵡ ⵃⵓⵎⴰ ⴰⴷ ⵜ ⵢⴰⵔⵉ. 
 ⵉⵜⵜⴰⵔ ⵙⵉⴼⴰⵡ ⵣⵉ ⵎⴰⵙⵉⵏ : 
 - ⵉ ⵍⵅⵅⵓ ⵎⴰ ⴰⴷ ⴰⵔⵉⵖ ⵉⵙⵎ ⵏⵏⵛ ⵏⵉⵖ ? 
 ⵉⵔⵔⴰ ⴷ ⵅⴰⴼⵙ ⵏⵜⵜⴰ : 
 - ⵓⵀⵓ ! ⵣⵣⴰⵜ ⵎⴰ ⴰⴷ ⵜⴰⵔⵉⴷ ⵉⵙⵎ ⵉⵏⵓ, ⴰⵔⵉ ⴰⵙ ⴽⵔⴰⴹ ⵏ 
ⵜⵡⴰⵍⴰⵜⵉⵏ : « ⵜⵅⵙⵖ ⵛⵎ… ⵜⵅⵙⵖ ⵛⵎ… ⵜⵅⵙⵖ ⵛⵎ ! »  
 - ⵡⴰⵅⵅⴰ ⴰⴷ ⵜ ⴰⵔⵉⵖ ! ⵉ ⴷⴰⵙ ⵉⵏⵏⴰ ⵙⵉⴼⴰⵡ ⴰⵎⵏ ⵉⵜⴹⵚⴰ. 
 ⵉⵖⵔⴰ ⵜⴰⴱⵔⴰⵜ ⵏⵏⵉ ⴷⵉ ⵜⵡⴰⵍⴰⵜ ⵜⴰⵎⴳⴳⴰⵔⵓⵜ : 
 « ⵜⴰⵢⵔⵉ ⵉⵏⵓ ⵏⵓⵏⵊⴰ : 
 ⵣⵉ ⵎⴰⵙⵉⵏ ⵉ ⵜⴰⵢⵔⵉ ⵏⵏⵙ ⵏⵓⵏⵊⴰ. 
 ⵜⵙⵙⵏⴷ ⴰ ⵏⵓⵏⵊⴰ ⵇⴰ ⵜⴰⵎⵖⴰⵔⵜ ⵜⴰⵔ ⴰⵕⵉⴹⴰ ⴰⵎⵛⵏⴰⵡ ⵜⴰⴼⵓⵏⴰⵙⵜ 
ⵡⵔ ⵉⵜⵉⵛⵛⵏ ⴰⵖⵉ ⵏⵉⵖ ⴰⵎⵛⵏⴰⵡ ⵜⵣⵉⵣⵡⵉⵜ ⵡⵔ ⵉⵜⵉⵛⵛⵏ 
ⵜⴰⵎⵎⴻⵏⵜ. 
 ⵜⵜⴰⵔⵉⵖ ⴰⵎ ⴷ ⵜⴰⴱⵔⴰⵜ ⴰ ⵃⵓⵎⴰ ⴰⴷ ⴰⵎ ⵉⵏⵉⵖ ⵇⴰ ⴷⵡⵍⵖ 
ⵜⵜⵅⵙⵖ ⵛⵎ. ⵙⵄⴷⴷⵓⵖ ⵜⵉⵎⴷⴷⵉⵜⵉⵏ ⵉⵏⵓ ⴷ ⵜⵉⵛⵎⵍⴰⵍⵉⵏ ⵡⵔ 
ⵅⴰⴼⵉ ⵉⵜⴽⴽ ⵢⵉⴹⵚ, ⵎⵉⵏⵣⵉ ⵏⵛⵛ ⵍⴱⴷⴰ ⵜⵅⴰⵕⵕⴰⵚⵖ ⴷⴰⵢⵎ. 
ⵜⴰⵡⵍⴰⴼⵜ ⵏⵏⵎ ⵡⵔ ⵜⵜⵎⵙⴱⴹⵉ ⵅⴼ ⵜⵉⵟⵟⴰⵡⵉⵏ ⵉⵏⵓ. 

 ⵅⵙⵖ ⴰⴷ ⵙⵙⵏⵖ ⵎⴰ ⵓⵍⴰ ⴷ ⵛⵎ ⵜⵜⴰⵛⵉⴷ ⵎⴰⵎⵛ ⵜⵜⴰⵛⵉⵖ ⵏⵉⵖ 
ⵔⵉⴷ ⴰⵎⵏⵏⵉ ? ⵅⵙⵖ ⴰⴷ ⴰⵎ ⵉⵏⵉⵖ ⵎⴰ ⵏⵣⵎⵎⴰⵔ ⴰⴷ ⵏⵎⵙⴰⴳⴰⵔ ⵏⵉⵖ 
ⵡⵔ ⵏⵣⵎⵎⴰⵔ ? 
 ⴱⴰⵍⴰⴽ ⵜⵙⵙⵏⴷ ⴰⵢⵉ ! ⵏⵛⵛ ⵇⵇⴰⵔⵏ ⴰⵢⵉ ⵎⴰⵙⵉⵏ, ⵜⵖⵔⵉⴷ 
ⴰⴽⵉⴷⵉ ⴷⴳ ⵡⵍⵎⵓⴷ ⴰⵎⵏⵣⵓ. ⵅⵙⵖ ⴰⴽⵉⴷⵎ ⵎⵙⴰⴳⴰⵔⵖ, ⵅⵙⵖ 
ⴰⴽⵉⴷⵎ ⵙⵙⵉⵡⵍⵖ. ⵉⵜⵅⵚⵚⴰ ⴰⴷ ⵅⴰⴼⵉ ⵜⴰⵔⵔⴷ ⴷⵖⵢⴰ ⵎⴰⵍⴰ 
ⵉⵅⵙ ⵡⵓⵍ ⵏⵏⵎ ! ⵜⴰⵏⵎⵎⵉⵔⵜ. 

ⵜⵅⵙⵖ ⵛⵎ… ⵜⵅⵙⵖ ⵛⵎ… ⵜⵅⵙⵖ ⵛⵎ. 
ⵎⴰⵙⵉⵏ. » 

 ⵉⴹⴼⵚ ⵜⴰⴱⵔⴰⵜ ⵏⵏⵉ, ⵉⵍⴰⵖⴰ ⴷ ⵅⴼ ⵄⵎⴰⵔⵓⵛ. ⵡⴰⵎⵉ ⴷ ⵢⵓⵙⴰ 
ⵡⴰ, ⵉⵜⵜⴰⵔ ⵣⵣⴰⵢⵙ ⴰⴷ ⵉⴳⴳ ⵜⴰⵎⵙⴽⵉⵔⵜ1 ⵣⵣⴰⵢⵙ ⵉⵜⵜⴰⵔ 
ⴰⵔⴷⵊⵉⵏⵏⴰ. ⵎⴰⵛⴰ ⵏⵜⵜⴰ ⵉⵏⵏⴰ ⴰⵙ ⴰⵇⵇⴰ ⴷⵉⵏⵏⵉ ⵡⵉ ⴷⴰⵙ ⵖⴰ 
ⵉⵙⵙⵉⵡⴹⵏ ⵜⴰⴱⵔⴰⵜ ⵏⵏⵉ ⵜⵉⴼ2 ⵣⵣⴰⵢⵙ ⵏⵜⵜⴰ : ⵏⵜⵜⴰⵜ ⴷ ⵡⵍⵜⵎⴰⵙ 
ⵢⵟⵟⵓ. ⵜⴰⵏⵉⵜⴰ ⴷ ⵜⴰⵎⴷⴷⵓⴽⵍⵜ ⵏ ⵏⵓⵏⵊⴰ, ⵍⴱⴷⴰ ⵜⵎⵙⴰⴳⴰⵔⵏⵜ 
ⵜⵜⵔⴰⵃⵏⵜ ⵖⵔ ⵡⴰⵢⴰⵡⵢⴰ. ⵉⵏⵏⴰ ⴰⵙ ⵎⴰⵙⵉⵏ ⵡⴰⵅⵅⴰ. ⵉⵜⵜⴰⵔ 
ⵣⵣⴰⵢⵙ ⴰⴷ ⵉⴷⴷⵓ ⴰⴷ ⵅⴰⴼⵙ ⵉⵍⴰⵖⴰ. 
 ⵜⵏⵏⵓⵕⵥⵎ ⴷ ⵜⵡⵡⴰⵔⵜ, ⵜⵙⵙⵉⵊⵊ ⴷ ⵙⵙⵏⵏⵉ ⵢⵟⵟⵓ, ⵜⴼⴼⵖ 
ⴷ, ⵜⵅⵣⴰⵔ ⴷ ⵖⴰⵔⵙⵏ, ⵓⵛⴰ ⵜⵓⵙ ⴷ. ⵜⵏⵏⴰ ⴰⵙⵏ ⵡⴰⵎⵉ ⴷ ⵖⴰⵔⵙⵏ 
ⵜⵅⵛⵛ : 

- ⴰⵣⵓⵍ. 
ⴰⵔⵔⵉⵏ ⵅⴰⴼⵙ ⵏⵉⵜⵏⵉ : 
- ⴰⵣⵓⵍ ⴰ ⵢⵟⵟⵓ. 
- ⵜⴰⵔⵣⵣⵓⴷ ⵅⴰⴼⵉ ⵢⴰⵛ ⴰ ⵎⴰⵙⵉⵏ ? 

1 Tâche, mission 
2 ⵜⴰⵡⵜⵎⵜ ⵏ ⵢⵉⴼ : ⵃⵙⵏ 

 - ⵡⴰⵀ ⴰⵔⵣⵣⵓⵖ ⴰⴷ ⵣⵣⴰⵢⵎ ⵜⵜⴰⵔⵖ ⵉⵊⵊⵏ ⵜⵎⵙⴽⵉⵔⵜ, ⵡⵔ 
ⵙⵙⵉⵏⵖ ⵎⴰ ⵜⵣⵎⵎⴰⵔⴷ ⴰⴷ ⵜ ⵜⴳⴳⴷ ⵓⵍⴰ ? 

- ⵎⵉⵏ ⵜⴰⵔⵣⵣⵓⴷ ⴰⴷ ⴰⵛ ⵜ ⴳⴳⵖ ? 
 - ⵜⵜⵡⴰⵍⵉⴷ ⵜⴰⴱⵔⴰⵜ ⴰ ⵊⵔ ⵉⴼⴰⵙⵙⵏ ⵉⵏⵓ ! ⵅⵙⵖ ⴰⴷ ⵜⵜ 
ⵙⵇⴰⴷⵖ ⵉ ⵏⵓⵏⵊⴰ ⵉⵍⵍⵉⵙ ⵏ ⵎⵉⵎⵓⵏ. ⵎⴰⵛⴰ ⵡⵔ ⵓⴼⵉⵖ ⵡⵉ ⴷⴰⵙ ⵜⵜ 
ⵖⴰ ⵉⵙⵙⵉⵡⴹⵏ ⵃⴰ ⵛⵎ, ⵎⵉⵏⵣⵉ ⵛⵎ ⴷ ⵜⴰⵎⴷⴷⵓⴽⵍⵜ ⵏⵏⵙ. ⵎⴰⵍⴰ 
ⵉⵅⵙ ⵡⵓⵍ ⵏⵏⵎ ⴰⵡⵉⵢ ⴰⵙ ⵜⵜ ! ⵎⴰⵍⴰ ⵡⵔ ⵉⵅⵙ ⵡⴰⴷⵊⵉ ⴷ ⴰⵎⵏⵓⵙ. 

- ⵉⵅⵚⵚ ⴰⵢⵉ ⴰⴷ ⴰⵙ ⵜⵜ ⵡⵛⵖ ⵉ ⵏⵓⵏⵊⴰ ⵢⴰⵛ ? 
- ⵡⴰⵀ ⵡⵛ ⴰⵙ ⵜⵜ ⵉ ⵏⵓⵏⵊⴰ ! 
- ⴰⴷ ⴰⵙ ⵉⵏⵉⵖ ⴷ ⵎⴰⵙⵉⵏ ⵉⴷ ⴰⵎ ⵜⵜ ⵉⴷ ⵉⵙⵇⴰⴷⵏ ⵢⴰⵛ ? 
- ⵡⴰⵀ, ⵜⵉⵏⵉⴷ ⴰⵙ ⴰⴷ ⵅⴰⴼⵉ ⵜⴰⵔⵔ ⴷⵖⵢⴰ ! 
- ⵡⴰⵅⵅⴰ. 
- ⵜⴰⵏⵎⵎⵉⵔⵜ ⴰ ⵡⵍⵜⵎⴰ. 



 

6 
ⵜⴰⵔⵊⴰ ⵢⵉⵥⵉⴹⵏ 

ⵓⴷⴼ ⵖⵔ ⵜⴰⴷⴷⴰⵔⵜ ⴰⵡⴰⵔⵏ ⵉ ⵓⵖⵍⵍⵓⵢ ⵏ ⵜⴼⵓⵛⵜ ⵉ 
ⵉⵙⵙⵛⵎⴰⴹⵏ, ⵢⵓⵛⴰ ⵙ ⵜⵓⵎⵔⵜ1, ⵎⴰⵛⴰ ⵡⵔ ⵜⵡⵡⵉⴹ, 

ⴰⵅⵎⵉ ⵜⵖⴰⵔⵢ2, ⴰⵜⴰⵖ ⴰⴷ ⵜⴰⵡⴹ ⵅⵎⵉⵏⵉ ⵅⴰⴼⵙ ⴷ ⵖⴰ ⵜⴰⵔⵔ 
ⵏⵓⵏⵊⴰ, ⴰⴷ ⴰⵙ ⴷ ⵜⵉⵏⵉ ⵓⵍⴰ ⴷ ⵏⵜⵜⴰⵜ ⵜⵜⵅⵙ ⵉⵜ ! 
 ⵡⴰⵎⵉ ⵜⵏⴷⵍ ⵜⴰⵍⵍⵙⵜ, ⵉⴼⴼⵖ ⴷ ⵎⴰⵙⵉⵏ ⵖⵔ ⵡⴰⵣⴰⵔⵢ ⵏ 
ⵜⴰⴷⴷⴰⵔⵜ ⴰⴷ ⵉⴽⴽⵙ ⵜⵉⵖⵓⴼⴰⵡⵉⵏ ⵉ ⵉⵍⵍⴰⵏ ⵖⵔ ⵓⵎⴰⴷⴰⴼ ⵏ 
ⵡⵅⵅⴰⵎ. ⵉⵚⵡⴹ ⵖⵔ ⵢⵜⵔⴰⵏ ⵉⵔⵇⵇⵏ ⵜⵙⵉⵇⵙⵉⵇⵏ ⴷⴳ ⵓⵊⵏⵏⴰ 
ⵢⵉⵕⴹⵏ ⵜⵉⵍⵍⴰⵙ ⵉⵃⴷⵇⵏ. ⵜⵙⵙⵉⵊⵊ ⴷ ⵜⴼⴰⵡⵜ ⵏ ⵜⵣⵉⵔⵉ ⵊⵔ 
ⵜⵇⵉⵛⵛⵡⵉⵏ ⵏ ⵉⴷⵓⵔⴰⵔ, ⵜⴹⴼⴰⵕ ⵉⵜⵜ ⵏⵜⵜⴰⵜ ⵙ ⵡⵓⴷⵎ ⵉⵣⵡⵖⵏ, 
ⵜⵙⵙⵏⵜⴰ ⵜⵜⴰⵍⵉⵢ ⵖⵔ ⵓⵊⵏⵏⴰ. ⴰⵎⵓⵖⵍⵉ3 ⴰ ⵉⵜⵜⵊⵊⴰ ⵡⵏⵏⵉ ⵉⵅⵙⵏ ⴰⴷ 
ⵉⵔⵊⴰ ⵡⴰⵔ ⵢⵉⴹⵚ : « ⵉⵊⵊⵏ ⵜⵓⴷⴰⵔⵜ ⴷ ⵜⴰⵔⵓⵎⴰⵏⵙⵉⵢⵜ : ⵏⵓⵏⵊⴰ 
ⵙ ⵡⴰⵥⵕⵉ ⵏⵏⵙ ⴰⵛⴹⴱⵉ ⵜⵄⴷⵓ ⴷ ⵣⵣⴰⵜ ⵉ ⵜⵉⵟⵟⴰⵡⵉⵏ ⵏⵏⵙ 
ⵜⴳⴳⵓⵔ ⴰⵎ ⵜⵙⴽⴽⵓⵔⵜ. ⵜⵅⵣⴰⵔ ⴷ ⵖⴰⵔⵙ, ⵉⵅⵣⴰⵔ ⵖⴰⵖⵙ 
ⵏⵜⵜⴰ. ⵎⵙⴰⴳⴰⵔⵏⵜ ⵍⵅⵣⵔⴰⵜ ⵙ ⵜⵉⵟⵟⴰⵡⵉⵏ. ⵜⵙⵇⴰⴷ ⴰⵙ ⴷ ⵉⵊⵊⵏ 
ⵡⵙⴼⴰⵔⵏⴻⵏ, ⵉⵔⵔⴰ ⴰⵙ ⵏⵜⵜⴰ ⵙ ⵢⵉⵊⵊⵏ ⵏⵏⵉⴹⵏ. ⵉⴽⵙⵉ ⴷⴳ ⵓⴹⴰⵕ 
ⵏⵏⵙ ⵃⵓⵎⴰ ⴰⴷ ⵜⵜ ⵉⴹⴼⴰⵕ. ⵡⴰⵎⵉ ⵅⴰⴼⵙ ⵉⵃⴰⵔⵜ ⵉⵍⴰⵖⴰ ⵅⴰⴼⵙ: 
 - ⵡⴰⴷⵎ ⴰⵢⵉ ⴰ ⵜⴰⵃⵏⵊⵉⵔⵜ ! ⵅⵙⵖ ⴰⴽⵉⴷⵎ ⵙⵙⵉⵡⵍⵖ ⵎⴰⵍⴰ 
ⵉⵅⵙ ⵡⵓⵍ ⵏⵏⵎ ! 

- ⴰⵀ ⴷ ⵛⴽ ! ⵎⵉⵏ ⵜⵅⵙⴷ ⴰⴷ ⴰⵢⵉ ⵜⵉⵏⵉⴷ ? 
- ⵜⴰⵎⵣⵡⴰⵔⵓⵜ ⴰⵣⵓⵍ ! 
- ⴰⵣⵓⵍ ! 
- ⵎⴰⵎⵛ ⵜⵍⵍⵉⴷ ? 

1 ⵍⴼⵔⴰⵃⵜ 
2 ⵉⴽⴽ ⴷ ⵣⴳ ⵓⵖⵔⴰⵢ 
3 Paysage 

ⵢ 

 - ⴰⵇⵇⴰ ⴰⵢⵉ ⵎⵍⵉⵃ. ⵉ ⵛⴽ ? ⵎⴰⵎⵛ ⵜⵍⵍⵉⴷ ? 
 - ⵓⵍⴰ ⴷ ⵏⵛⵛ ⴰⵇⵇⴰ ⴰⵢⵉ ⵎⵍⵉⵃ. ⵃⴰ ⵅⵙⵖ ⴰⴷ ⴰⵎ ⵉⵏⵉⵖ ⵎⴰ 
ⵜⵟⵟⴼⴷ ⵜⴰⴱⵔⴰⵜ ⵏⵏⵉ ⵉ ⴷⴰⵎ ⴷ ⵙⵇⴰⴷⵖ ⴰⴽⴷ ⵢⵟⵟⵓ ? 
 - ⵡⴰⵀ ⵟⵟⴼⵖ ⵜⵜ. 
 - ⵜⵙⵙⵏⴷ ⴰ ⵏⵓⵏⵊⴰ ⵅⵙⵖ ⴰⴷ ⴰⵎ ⵉⵏⵉⵖ ⵉⵊⵊⵏ ⵡⴰⵡⴰⵍ, ⵓⵛⵉⵖ 
ⵣⵣⴰⵢⵙ ⵣⴳⴳⵯⴰⵎⵉ ⵥⵕⵉⵖ ⵓⴷⵎ ⵏⵏⵎ ⵉⵥⵉⵕⵏ1 ⴷⵉ ⵜⵡⴰⵍⴰⵜ 
ⵜⴰⵎⵣⵡⴰⵔⵓⵜ, ⴰⵡⴰⵍ ⵏⵏⵉ ⵜⵜⵅⵙⵖ ⴰⴷ ⵜ ⵉⵏⵉⵖ ⵍⴱⴷⴰ, ⵎⵉⵏⵣⵉ 
ⵅⵎⵉⵏⵏⵉ ⵜ ⵇⵇⴰⵔⵖ ⵜⵜⴰⵛⵉⵖ ⵙ ⵜⵓⵎⵔⵜ ⵜⵎⵖⴰⵔ ⵡⵔ ⵖⴰⵔⵙ ⴱⵓ 
ⵡⵍⵜⵎⴰⵙ, ⴰⵡⴰⵍ ⴰ ⵏⵜⵜⴰ ⴷ ⴰⵎⵥⵥⵢⴰⵏ, ⵎⴰⵛⴰ ⵉⵎⵖⴰⵔ ⴷⴳ ⵡⵓⵍ ⵉⵏⵓ: 
“ⵜⵅⵙⵖ ⵛⵎ”, ⵙ ⵜⵉⴷⵜ ⵜⵅⵙⵖ ⵛⵎ ⴰ ⵏⵓⵏⵊⴰ. 
 - ⵡⴰⵀ ⵙⵙⵏⵖ ⴱⵍⵍⵉ ⴷ ⵜⵉⴷⵜ ⵜⵜⵅⵙⴷ ⴰⵢⵉ ⴰ ⵓⵍ ⵉⵏⵓ. 
 ⵡⴰⵎⵉ ⴷⴰⵙ ⵜⵏⵏⴰ ⴰⵡⴰⵍ ⴰ ⵟⵟⴼⵏ ⵉⴼⴰⵙⵙⵏ ⵉ ⵡⴰⵢⴰⵡⵢⴰ, ⵉⵏⵏⴰ ⴰⵙ 
ⵎⴰⵙⵉⵏ : 
 - ⵜⵙⵙⵏⴷ ⴰ ⵏⵓⵏⵊⴰ ! ⵙⵡⵉⵏⴳⵉⵎⵖ ⴷⴰⵢⵎ ⴰⵟⵟⴰⵚ. ⵙⵄⴷⴷⵓⵖ 
ⵜⵉⵎⴷⴷⵉⵜⵉⵏ ⵉⵏⵓ ⴳⴳⴰⵎⴰ ⴰⴷ ⵇⵇⵏⵖ ⵜⵉⵟⵟⴰⵡⵉⵏ ⵉⵏⵓ, ⵎⵉⵏⵣⵉ ⵡⵔ 
ⵣⵎⵎⴰⵔⵖ ⴰⴷ ⴷⴷⴰⵔⵖ ⵡⴰⵔ ⵎⴰ ⴰⴷ ⴷⴰⵢⵎ ⵙⵡⵉⵏⴳⵎⵖ, ⵢⴰⴳⵓⵎ 
ⴰⴷ ⴷⴷⴰⵔⵖ ⵏⵛⵛ ⵡⴰⵔ ⵛⵎ. ⵉ ⵛⵎ ⴰ ⵏⵓⵏⵊⴰ ⵎⵉⵏ ⵜⵜⴰⵛⵉⴷ ⴰⵔⵏⴷⴰⴷ 
ⵉⵏⵓ ? ⵉⵏⵉ ⴰⵢⵉ ⵙ ⵜⵉⴷⵜ ! 
 ⵜⵏⵏⴰ ⴰⵙ ⵏⵜⵜⴰⵜ ⵙ ⵜⵔⵓⵎⴰⵏⵙⵉⵢⵜ : 
 - ⵉⵜⵖⵉⵍ ⴰⵛ ⵡⵔ ⵖⴰⵔⵉ ⴱⵓ ⵡⵓⵍ ⵃⵓⵎⴰ ⵡⵔ ⵜⵜⵉⵛⵉⵖ ? ⵏⵉⵖ 
ⵉⵜⵖⵉⵍ ⴰⵛ ⵏⵛⵛ ⴷ ⵜⴰⴼⵓⵏⴰⵙⵜ ⵜⴰⵔ ⴰⵖⵉ ⵏⵉⵖ ⴷ ⵜⴰⵣⵉⵣⵡⵉⵜ ⵜⴰⵔ 
ⵜⴰⵎⵎⴻⵏⵜ ! ⵉⵅⵚⵚⴰ ⵛⴽ ⴰⴷ ⵜⵙⵙⵏⴷ ⴱⵍⵍⵉ ⵏⵛⵛ ⴷ ⵉⵡⴷ2, ⵖⴰⵔⵉ 
ⵓⵍ ⵉⵜⵜⴰⵛⴰ ⴰⵎⵛⵏⴰⵡ ⵛⴽ. ⵉⵜⵖⵉⵍ ⴰⵛ ⵡⵔ ⴷⴰⵛ ⵜⴰⵔⵔⵉⵖ ⵜⴰⵢⵏⵉⵜ 
ⵅⵎⵉⵏⵏⵉ ⵜⵜⵉⵍⵉⴷ ⵍⴱⴷⴰ ⴰⵡⴰⵔⵏ ⵉ ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ ? ⵏⵉⵖ 

                                                           
1 ⵉⵛⵏⴰⵏ 
2 ⴰⵎⵢⵉⵡⵏ ⵏ ⵢⵡⴷⴰⵏ : ⴱⵏⴰⴷⵎ 

ⵉⵜⵖⵉⵍ ⴰⵛ ⵡⵔ ⵜⵜⵉⵛⵉⵖ ⴰⴽⴷ ⵍⵅⵣⵔⴰⵜ ⵏⵏⵛ ⴷ ⵡⵙⴼⴰⵔⵏⴻⵏ ⵏⵏⵛ ? 
ⵏⵛⵛ ⵓⵛⵉⵖ ⴰⴽⵉⴷⵛ ⵣⵉ ⵍⵅⵣⵔⴰⵜ ⵏⵏⵛ ⵜⴰⵎⵣⵡⴰⵔⵓⵜ ⴰⵙⵙ ⵏⵏⵉ ⴷⵉ 
ⵛⴽ ⵥⵕⵉⵖ ⵜⵅⵣⵣⴰⵔⴷ ⵖⴰⵔⵉ. ⵓⵍⴰ ⴷ ⵏⵛⵛ ⵙⵄⴷⴷⵓⵖ 
ⵜⵉⵎⴷⴷⵉⵜⵉⵏ ⵉⵏⵓ ⵡⴰⵔ ⵢⵉⴹⵚ ⵙ ⵓⵎⵏⵜⵉⵍ ⵓⵙⵡⵉⵏⴳⵎ ⴷⴰⵢⵛ. ⵣⵉ 
ⵎⵍⵎⵉ ⵏⵛⵛ ⵜⵔⴰⵊⵉⵖ ⴰⵙⵙ ⴰ ⵃⵓⵎⴰ ⴰⴽⵉⴷⵛ ⵎⵙⴰⴳⴰⵔⵖ, ⴰⴷ ⴰⵛ 
ⵉⵏⵉⵖ ⵜⵅⵙⵖ ⵛⴽ ⴰ ⵎⴰⵙⵉⵏ ⵉ ⵍⴱⴷⴰ, ⵡⵔ ⵛⴽ ⵜⴻⵜⵜⵓⵖ ⵄⵎⵎⴰⵔⵙ, 
ⵙ ⵜⵉⴷⵜ ⴰ ⵜⴰⵢⵔⵉ ⵉⵏⵓ. 
 ⵏⵜⵜⴰⵜ ⵄⴰⴷ ⵜⵙⵙⴰⵡⴰⵍ ⵀⵏⵓⵏⵏⵢⵏ ⴰⵙ ⴷ ⵉⵎⵟⵟⴰⵡⵏ ⵣⵉ 
ⵜⵉⵟⵟⴰⵡⵉⵏ ⵉⵥⵉⵕⵏ. ⵅⵡⴰⵏⵙⵓ ⵉⴷ ⴰⵙ ⵜⵏ ⵉⵚⴼⴹ ⵙ ⵢⵅⴼⴰⵡⵏ ⵏ 
ⵉⴹⵡⴹⴰⵏ, ⵉⵏⵏⴰ ⴰⵙ : 
 - ⵡⴰⵀ ⴰ ⵜⴰⵢⵔⵉ ⵉⵏⵓ, ⵎⴰⵛⴰ ⵎⴰⵖⴰⵔ ⵜⴻⵜⵜⵔⵓⴷ ⴰ ⵓⵍ ⵉⵏⵓ ? 
ⵍⵅⵅⵓ ⴷ ⴰⴽⵓⴷ ⵓⴱⵉⵔⵔⵀ1 ⵡⴰⴷⵊⵉ ⵏ ⵉⵎⵟⵟⴰⵡⵏ ⴷ ⵓⵅⵢⵢⵇ ! ⵓⵍⴰ 
ⴷ ⵏⵛⵛ ⵜⵅⵙⵖ ⵛⵎ ⵉ ⵍⴱⴷⴰ, ⵄⵎⵎⴰⵔⵙ ⴰⴷ ⵛⵎ ⵜⵜⵓⵖ. ⵢⴰⵍⵍⵀ 
ⵚⴰⴼⵉ ⵣⴳ ⵉⵎⵟⵟⴰⵡⵏ. ⴰⴷ ⵏⵙⵙⵏⵜⴰ ⵜⵓⴷⴰⵔⵜ ⵏⵏⵉⴹⵏ ⴷ ⵜⴰⵎⴰⵢⵏⵓⵜ. 
ⵣⵉ ⵙⵙⴰ ⴷ ⵓⵙⴰⵡⵏ ⵏⵛⵛ ⴷ ⵛⵎ ⴷ ⵉⵊⵊⵏ ⵡⴰⴷⵊⵉ ⴷ ⵙⵉⵏ. ⵡⵛ ⴰⵢⵉ
ⴷ ⴰⴼⵓⵙ ⵏⵏⵎ ! ⵜⵉⵛⵛⵖ ⴰⵎ ⴰⵡⴰⵍ ⵉⵏⵓ ⴱⵍⵍⵉ ⵏⵛⵛ ⵍⵓⵍⵖ ⴷ ⵉ ⵛⵎ. 

- ⵓⵍⴰ ⴷ ⵏⵛⵛ ⴰ ⴰⵎⴰⵔⴰⵢ ⵉⵏⵓ ⵍⵍⵉⵖ ⵉ ⵛⴽ. ⵜⵅⵙⵖ ⵛⴽ !» 
 ⵜⵙⵙⴰⵔⵡⵉⵢ ⴷ ⵅⴰⴼⵙ ⵉⵎⵎⴰⵙ ⵜⵉⵔⵊⴰ ⴰ ⵢⵉⵥⵉⴹⵏ ⵡⴰⵎⵉ 
ⵅⴰⴼⵙ ⴷ ⵜⵍⴰⵖⴰ : 

- ⵎⴰⵙⵉⵏ ! ⵎⴰⵙⵉⵏ ! ⵎⵉⵏ ⵜⵜⴳⴳⴻⴷ ⴷⵉ ⴱⴰⵕⵕⴰ ⴷⵉ ⵜⴰⵍⵍⵙⵜ? 
ⵜⵇⵇⵉⵎⴷ ⴷⴰ ⴷ ⵡⵃⴷⴻⵛ ⴰ ⵎⵎⵉ ⵉⵏⵓ ? ⵡⵔ ⵜⴳⴳⵯⵉⴷⴻⴷ ⵡⵔ 
ⵜⴰⵔⵊⵉⵊⵉⴷ ? ⵎⴰⵢⵎⵎⵉ ⵜⵚⴽⴽⵯⴹⴷ ⵖⵔ ⵓⵊⵏⵏⴰ ? 

ⵉⵔⵔⴰ ⵅⴰⴼⵙ ⵏⵜⵜⴰ ⴰⵎⵏ ⵉⵜⵜⴱⵀⵀⵉⴳ2 ⴷⴳ ⵓⵊⵏⵏⴰ : 

1 ⵍⴼⵔⴰⵃⵜ 
2 ⵉⵕⵥⵎ ⵜⵉⵟⵟⴰⵡⵉⵏ, ⵉⵜⴼⵓⵕⵕⵓⵊ 

 - ⴰⵇⵇⴰ ⴰⵢⵉ ⵜⴱⵀⵀⵉⴳⵖ ⴷⴳ ⵓⵊⵏⵏⴰ ⵚⴽⴽⵯⴹⵖ ⴷⴳ ⵢⵜⵔⴰⵏ ⴷ 
ⵜⵣⵉⵔⵉ, ⵜⵛⵏⴰ ⵍⵅⵣⵔⴰⵜ ⴷⴰⵢⵙⵏ ⴰ ⵉⵎⵎⴰ ! 
 - ⵡⴰⵀ ⴰ ⵎⵎⵉ ⵉⵏⵓ ⴷ ⵜⵉⴷⵜ, ⵎⴰⵛⴰ ⴰⴷⴼ ⵖⵔ ⵡⵅⵅⴰⵎ ! 
ⵎⵉⵏⵣⵉ ⵡⴰⴷⵊⵉ ⵎⵍⵉⵃ ⴰⴷ ⵜⵇⵇⵉⵎⴷ ⴷ ⵡⵃⴷⴻⵛ ⵍⵅⵅⵓ ⵛⴽ ⴷⵉ 
ⵜⴰⵍⵍⵙⵜ ⵖⵔ ⴱⴰⵕⵕⴰ ! 
 - ⵡⴰⵀ ⴰ ⵉⵎⵎⴰ ⵙⵙⵏⵖ ⵡⴰⴷⵊⵉ ⵎⵍⵉⵃ ⴰⴷ ⴰⴷⴼⵖ ⵍⵅⵅⵓ ⴷ 
ⴰⴱⵔⵉⴷ ⵡⵔ ⵜⴳⴳⵯⴷ ! 
 - ⵜⵍⵍⵓⵥⴷ ⴰ ⵎⵎⵉ ⵉⵏⵓ ? 
 - ⵡⴰⵀ ⴰ ⵉⵎⵎⴰ ⵉⵏⵖⴰ ⴰⵢⵉ ⵍⴰⵥ, ⵎⴰ ⵜⵏⵡⴰ ⵎⴰⵛⵛⴰ ⵏⵉⵖ ? 
 - ⵡⴰⵀ ⴰ ⵎⵎⵉ ⵜⵏⵡⴰ. 
  
 ⵉⵙⵙⵓ ⵜⴰⵙⵙⵓⵜ ⵏⵏⵙ ⵖⵔ ⵎⵔⴰⵡ1 ⵏ ⵜⵎⴷⴷⵉⵜ. ⵉⵥⵥⵍ, 
ⵉⵚⵚⵓⴹ ⵅⴼ ⵜⴼⴰⵡⵜ ⵏ ⵢⵏⵏⵉⵔ ⵃⵓⵎⴰ ⴰⴷ ⵜⵅⵙⵉ. ⵜⵙⴷⵍ ⴷ ⵅⴰⴼⵙ 
ⵜⴰⵍⵍⵙⵜ ⵣⵉ ⵎⴽⵓⵍ ⴰⵖⵣⴷⵉⵙ, ⵡⵔ ⵉⵇⵇⵉⵎ ⵉⵜⵜⵡⴰⵍⴰ ⵃⴰ ⵓⴷⵎ ⵏ 
ⵏⵓⵏⵊⴰ ⵊⵔ ⵜⵉⵟⵟⴰⵡⵉⵏ ⵏⵏⵙ ⵙ ⵓⵛⵡⵡⴰⴼ ⴷ ⴰⵣⵉⵢⵔⴰⵔ ⵉⵜⵜⵉⵔⴰⵔ 
ⴰⵙ ⵅⴼ ⵡⵄⵔⵓⵔ ⴰⵎ ⵉⵎⵓⵣⵣⴰⵔ2 ⴷ ⵉⵔⴳⴱⵏ ⵅⴼ ⵡⴰⴷⴷⴰⵔ, 
ⵜⵜⵎⵔⴰⵡⴰ ⴰⵎ ⵜⴷⴱⵉⵔⵜ ⵙⵏⵏⵊ ⵉ ⵜⵓⴳⴰ3 ⵜⴰⵣⵢⵣⴰⵡⵜ. ⴷ ⵡⴰ ⴷ 
ⴰⵥⵕⵉ ⵉ ⵉⵜⵅⵙ ⵎⴰⵙⵉⵏ. (ⵉⵅⴰⵕⵕⵚ) : «ⵜⵍⵓⵍⴷ ⴷ ⴰ ⵜⴰⵢⵔⵉ ⵉⵏⵓ 
ⵉ ⵜⵛⵓⵏⵉ ! ⵜⵓⵛⴰⵔⴷ ⵓⵍ ⵉⵏⵓ ⵙ ⵓⵖⵉⵍ ⵅⴰⴼⵉ ! ⵙⵙⵓⵜⴰⵔⵖ ⵣⵣⴰⵢⵎ 
ⴰⴷ ⴰⵢⵉ ⴷ ⵜⴰⵔⵔⴷ ⵓⵍ ⵉⵏⵓ ! ⵏⵉⵖ ⴰⵕⵥⵎ ⴰⵢⵉ ⵓⵍ ⵏⵏⵎ !» ⵉⵙⵇⴰⵔ 
ⴷⵔⵓⵙⵜ ⵓⵛⴰ ⵉⵙⵙⵇⵙⴰ ⵉⵅⴼ ⵏⵏⵙ : « ⵡⴰⵛ ⵢⵟⵟⵓ ⵜⵡⵛⴰ ⴰⵙ ⵉ 
ⵏⵓⵏⵊⴰ ⵜⴰⴱⵔⴰⵜ ⵏⵏⵉ ⵏⵉⵖ ⵡⵔ ⴷⴰⵙ ⵜⵜ ⵜⵓⵛⵉ ? ⵏⵉⵖ ⴰⵇⵇⴰⵛ ⵖⴰ 
ⵢⵉⵍⵉ ⵜⵖⵔⵉ ⵜⵜ ⵓⵛⴰ ⵜⵖⴰⵕⵚ ⵉⵜⵜ ! ⵎⴰⵛⴰ ⴰⵔ ⴷⴰ ⵡⴰⴷⵊⵉ ⴱⵓ 

                                                           
1 10 
2 ⴰⵎⴰⵏ ⴷ ⵉⵀⴽⴽⵯⴰⵏ ⵣⴳ ⵡⴰⴷⴷⴰⵔ ( cascade) 
3 ⴰⵔⴱⵉⵄ 



Omar ALMADDAM 
 ANEBDU 

193 

ⴷ ⵜⴰⵙⵖⴰⵔⵜ ⵏⵏⵙ. ⵉ ⵎⴰⵍⴰ ⵜⵙⵙⵉⵡⴹ ⴰⵙ ⵜⵜ ? ⵎⵉⵏ ⵖⴰ ⵢⵉⵍⵉ 
ⵣⵣⴰⵢⵙ ⵜⴳⴳⴰ ? ⴰⴷ ⵢⵉⵍⵉ ⵜⵖⴰⵕⵚ ⵉⵜⵜ ⵣⵣⴰⵜ ⵎⴰ ⴰⴷ ⵜⵜ 
ⵜⵖⴰⵔ? ⵏⵉⵖ ⵜⵖⵔⵉ ⵜⵜ ⵓⵛⴰ ⵜⵖⴰⵕⵚ ⵉⵜⵜ ? ⵍⵅⴷⵏⵏⵉ ⴰⴷ ⵜⴰⴼⴷ 
ⵜⵖⴰⵕⵙ ⴰⵏⴰⵔⵓⵣ1 ⵉⵏⵓ, ⵜⵖⴰⵕⵚ ⵓⵍⴰ ⴷ ⵓⵍ ⵉⵏⵓ. ⵎⴰⵛⴰ ⵉ ⵎⴰⵍⴰ 
ⵜⵖⵔⵉ ⵜⵜ ⵎⴰ ⴰⴷ ⵅⴰⴼⵉ ⴷ ⵜⴰⵔⵔ ⵏⵉⵖ ⵓⵀⵓ ? ⵡⵔ ⵙⵙⵉⵏⵖ ! ⴰⵀ
ⴰ ⴰⵕⴱⴱⵉ ⵉⵏⵓ ! ⵎⵉⵏ ⵖⴰ ⴳⴳⵖ ? ⴰⵡⵣ ⴰⵢⵉ ⴰ ⴰⵕⴱⴱⵉ ⵉⵏⵓ ! ⵎⴰⵛⴰ
ⵉ ⵎⴰⵍⴰ ⵜⵓⴳⵉ ⴰⵢⵉ ? ⴰⴷ ⴰⵢⵉ ⵜⵚⵚⴰⵕⵖ ⵜⵉⵎⵙⵙⵉ ⵡⴰⴷⵊⵉ ⵎⵉⵏ 
ⵜⵜ ⵖⴰ ⵉⵙⵅⵙⵢⵏ ! ⵓⵀⵓ ! ⵉⵅⵚⵚ ⵉⵜⵜ ⴰⴷ ⵣⵣⴰⵢⵉ ⵜⴰⵛⴰ ! ⵡⴰⴷⵊⵉ 
ⴰⴷ ⴰⵢⵉ ⵜⵚⵚⴰⵕⵖ ⵜⵉⵎⵙⵙⵉ ⵃⵓⵎⴰ ⴰⴷ ⵜⵙⵙⵛⵎⴹ ⵜⵓⴼⵔⴰⵢⵜ2 
ⵉⵏⵓ». 

 ⵜⵓⵖⴰ ⵜ ⵉⵜⵜⵉⵔⴰⵔ ⵜⵛⴰⵎⵎⴰ ⴰⴽⴷ ⵉⵎⴷⴷⵓⴽⴰⵍ ⵏⵏⵙ ⵡⴰⵎⵉ ⴷ 
ⵅⴰⴼⵙⵏ ⵜⴽⴽⴰ ⵢⵟⵟⵓ ⵜⴷⴷⴰⴽⴽⵯⴰⵍ ⵖⵔ ⵜⴰⴷⴷⴰⵔⵜ. ⵉⴹⴼⴰⵕ ⵉⵜⵜ 
ⵎⴰⵙⵉⵏ ⵙ ⵜⴰⵣⵣⵍⴰ ⵣⵣⴰⵜ ⵎⴰ ⴰⴷ ⴰⵙ ⵜⵏⵊⵎ. ⵡⴰⵎⵉ ⵜ ⵉⴷ ⵜⵥⵕⴰ 
ⵜⵔⵎⵙ ⴱⵍⵍⵉ ⵉⵔⵣⵣⵓ ⴰⴷ ⴽⵉⴷⵙ ⵉⵙⵙⵉⵡⵍ. ⵜⵅⵣⴰⵔ ⵅⴼ 
ⵓⵥⵍⵎⴰⴹ ⵜⵅⵣⴰⵔ ⵅⴼ ⵓⴼⵓⵙⵉ ⵜⵅⵣⴰⵔ ⴰⵡⴰⵔⵏ ⴰⵙ, ⵓⵛⴰ ⵜⴰⵔⵔⴰ 
ⴷ ⵍⵅⵣⵔⴰⵜ ⵏⵏⵙ ⵖⵔ ⵣⵣⴰⵜ ⵜⴰⵕⵥⵎ ⴰⵇⵎⵎⵓⵎ ⵃⵓⵎⴰ ⴰⴷ ⴰⵙ ⴷ 
ⵜⵉⵏⵉ : 

- ⴰⵣⵓⵍ ⴰ ⵎⴰⵙⵉⵏ. 
 - ⴰⵣⵓⵍ ⴰ ⵢⵟⵟⵓ. ⵅⵙⵖ ⴰⴷ ⵛⵎ ⵙⵙⵇⵙⵉⵖ ⵎⴰ ⵜⵙⵙⵉⵡⴹⴷ 
ⴰⵙ ⵜⴰⴱⵔⴰⵜ ⵏⵏⵉ ⵉ ⵏⵓⵏⵊⴰ ⵏⵉⵖ ⵄⴰⴷ ? 

- ⵡⴰⵀ ⵙⵙⵉⵡⴹⵖ ⴰⵙ ⵜⵜ. 
- ⵎⵉⵏ ⴷⴰⵙ ⵜⵏⵏⵉⴷ ? ⵎⵉⵏ ⴷⴰⵎ ⵜⵏⵏⴰ ? 

1 ⵍⴰⵢⴰⵙ, ⴰⵙⵉⵜⵎ 
2 ⵎⵉⵏ ⵣⵉ ⵏⵜⴰⵛⴰ 

 - ⵡⴰⵅⵅⴰ ⴰⴷ ⴰⵛ ⴰⵍⵙⵖ1 ⵎⴰⵕⵕⴰ ⵎⵉⵏ ⵉⵎⵙⴰⵔⵏ : ⵏⵏⵉⵖ ⴰⵙ 
ⵖⵔ ⵓⵎⵣⵡⴰⵔⵓ : “ ⵖⴰⵔⵉ ⴷⴰ ⵉⵊⵊⵏ ⵜⴱⵔⴰⵜ ⵉ ⵛⵎ”. ⵜⵏⵏⴰ ⴰⵢⵉ : “ 
ⵡⵉ ⴷ ⴰⵢⵉ ⵜⵜ ⵉⴷ ⵉⵙⵇⴰⴷⵏ ? ”  ⵏⵏⵉⵖ ⴰⵙ : “ ⴷ ⵎⴰⵙⵉⵏ ”. 

- ⵉ ⵍⵅⴷⵏⵏⵉ ⵎⵉⵏ ⵜⴳⴳⴰ ⵙ ⵜⴱⵔⴰⵜ ⵉⵏⵓ ? ⵎⵉⵏ ⵜⵏⵏⴰ ? 
 - ⵜⵟⵟⴼ ⵜⴰⴱⵔⴰⵜ ⵏⵏⵉ ⵜⴹⴼⵚ ⵉⵜⵜ, ⵜⵅⵎⵎⵍ ⵉⵜⵜ ⴷⴳ ⵡⵃⵙⵉⵏ 
ⵏ ⴼⴰⵍⴹⴰ ⵏⵏⵙ. ⵖⵔ ⵓⵎⴳⴳⴰⵔⵓ ⵜⵏⵏⴰ ⴰⵢⵉ : “ ⵅⵎⵉⵏⵏⵉ ⵖⴰ ⵖⴰⵔⵖ 
ⵜⴰⴱⵔⴰⵜ ⴰ, ⵓⵛⴰ ⴰⴷ ⵅⴰⴼⵙ ⴰⵔⵔⵖ ⴰⵡⴰⵔⵏ ⵉ ⵡⴰⵎⵉ ⵖⴰ 
ⵅⴰⵕⵕⵚⵖ”. ⴷ ⵎⴰⵏⴰⵢⴰ ⵉ ⵜⴳⴳⴰ ⴷ ⵎⴰⵏⴰⵢⴰ ⵉ ⵜⵏⵏⴰ ⵡⴰⵀⴰ. 

- ⵜⵇⴰⴷⵉⵖ ⵛⵎ ⴰ ⵢⵟⵟⵓ ⵏⵏⵖ ⵙ ⵡⴰⵟⵟⴰⵚ ! ⵄⵎⵎⴰⵔⵙ ⴰⴷ 
ⵜⵜⵓⵖ ⵜⵓⵍⵍⵓⵖⵜ2 ⵏⵏⵎ. ⵜⵙⵙⵏⴷ ⴰ ⵢⵟⵟⵓ ⵜⴳⴳⵉⴷ ⴰⵢⵉ ⵉⵊⵊⵏ 
ⵜⵎⵙⴽⵉⵔⵜ ⵜⵎⵔⴰ. ⴰⴷ ⵜⵇⴰⴷⴰ ⴰⵎ ⵙ ⵡⴰⵟⵟⴰⵚ ! 

1 ⵄⴰⵡⴷⵖ 
2 ⵍⵅⵉⵔ 



 

7 
ⵎⴰⵙⵉⵏ ⵉⵙⵙⴰⵔⵡⴰⵜ 

ⵙⵙⵇⵙⴰ ⵡⴰⵢⵓⵔ  ⵎⴰⵙⵉⵏ : 
- ⵎⴰⵏⵉ ⵏⴳⴳⵓⵔ ? 

ⵉⵔⵔⴰ ⴷ ⵅⴰⴼⵙ ⵎⴰⵙⵉⵏ : 
- ⵖⵔ ⵢⵉⵅⴼ ⵏ ⵢⵖⵣⴰⵔ.  
ⵏⵏⴰⵏ ⴰⵙ ⴰⵥⵕⵉ ⴷ ⵡⴰⵢⵓⵔ : 
- ⵖⵔ ⵢⵉⵅⴼ ⵏ ⵢⵖⵣⴰⵔ ! ⵎⵉⵏ ⴷⵉⵏ ⵖⴰ ⵏⴳⴳ ?  
ⵉⵏⵏⴰ ⴰⵙⵏ ⵏⵜⵜⴰ ⴰⵡⴰⵔⵏⵉ ⵡⴰⵎⵉ ⵉⴹⵚⴰ ⴷⵔⵓⵙⵜ : 
- ⴰⴷ ⴷⵉⵏ ⵏⵙⵙⴰⵔⴰ ⵡⴰⵀⴰ ! 
ⴰⵥⵕⵉ ⵉⵙⵙⵇⵙⴰ ⵎⴰⵙⵉⵏ : 
- ⵉⵏⵉ ⴰⵏⵖ ⴰ ⵎⴰⵙⵉⵏ ⵎⴰ ⵜⵙⵙⵉⵡⴹ ⴰⵙ ⵢⵟⵟⵓ ⵉ ⵏⵓⵏⵊⴰ ⵜⴰⴱⵔⴰⵜ 

ⵏⵏⵉ ⴷⴰⵙ ⵜⵙⵇⴰⴷⴻⴷ ? 
ⵉⵏⵏⴰ ⴰⵙⵏ ⴷ ⵎⴰⵙⵉⵏ ⵙ ⵓⵜⴱⵀⴹ : 

 - ⴰⵢⴰⵡ ! ⴰⵢⴰⵡ ! ⵢⵉⵡⴹ ⵉⴽⵏⵏⵉⵡ ⴷ ⵓⵍⴰ ⴷ ⴽⵏⵏⵉⵡ ⵓⵏⵖⵎⵉⵙ1 
! ⵡⵉ ⴷⴰⵡⵎ ⵜ ⵉⵏⵏⴰⵏ ⴰ ⵉⵎⵛⵓⵎⵏ ? 

ⵉⵏⵏⴰ ⴰⵙ ⴷ ⵡⴰⵢⵓⵔ ⴰⵎⵏ ⵉⵜⴹⵚⴰ : 
- ⵉⵡⴷⴰⵏ ⵎⴰⵕⵕⴰ ⵙⵙⵏⴻⵏ ! ⴰⵏⵖⵎⵉⵙ ⴰ ⴰⵇⵇⴰⵛ ⵖⴰ ⵢⵉⵍⵉ ⵢⵉⵡⴹ 

ⵎⵍⵉⵍⵜ ⵏⵉⵖ ⵢⴰⵔⵏⵉ ⵛⵡⴰⵢⵜ ⴰⵖⵉⵍ ⵉⵏ ! ⵉⵏⵉ ⴰⵏⵖ ⵙ ⵜⵉⴷⵜ ⵎⴰ 
ⵜⵙⵙⵉⵡⴹ ⴰⵙ ⵜⵜ ⵏⵉⵖ ⵡⵔ ⴷⴰⵙ ⵜⵜ ⵜⵙⵙⵉⵡⴹ ! 

ⵉⴹⵚⴰ. ⴹⵚⴰⵏ ⵏⵉⵜⵏⵉ ⵎⴰⵕⵕⴰ ⵢⴷⵙⵏ. ⵉⵙⵏⵖⵎⵙ2 ⵉⵜⵏ ⵏⵜⵜⴰ : 
- ⵡⴰⵀ ⵜⵙⵙⵉⵡⴹ ⴰⵙ ⵜⵜ. 
ⴰⵥⵕⵉ ⵉⵙⵙⵇⵙⴰ ⵎⴰⵙⵉⵏ : 
- ⵜⴰⵔⵔⴰ ⴷ ⵅⴰⴼⵛ ⵏⵉⵖ ⵄⴰⴷ ? 

1 ⵍⵅⴱⴰⵔ 
2 ⵉⵙⵙⵅⴱⴰⵔ 

ⵉ 

ⵉⵔⵔⴰ ⵅⴰⴼⵙ : 
- ⵄⴰⴷ ⵡⵔ ⴷ ⵅⴰⴼⵉ ⵜⴰⵔⵔⵉ ⴰ ⴰⵎⴷⴷⵓⴽⵍ. 
ⵉⴱⴷⴷ ⵡⴰⵢⵓⵔ ⵉⵏⵏⴰ ⴰⵙⵏ : 
- ⵅⵣⴰⵔⵎ ⴷⵉⵀⴰ ! ⴰⵇⵇⴰ ⴰⵡⵎ ⵄⵙⵙⵓ ⴷ ⵙⵉⴼⴰⵡ ⵙⵙⴰⵔⵡⴰⵜⵏ 

ⵉⵎⵏⴷⵉ ⴷⴳ ⵓⵏⴷⵕⴰⵔ ⵉⵏ ! 
ⵉⵏⵏⴰ ⴰⵙⵏ ⵎⴰⵙⵉⵏ : 

 - ⴰ ⵡⴰⵀ ⴷ ⵏⵉⵜⵏⵉ. ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ ⵜⵎⵢⴰⵡⴰⵣⵏ1 
ⴰⴽⴷ ⵎⵓⵃⴰ ⴱⴰⴱⴰⵙ ⵏ ⵙⵉⴼⴰⵡ ! 

ⵉⵜⵜⵡⴰⵖⵣⴰ ⵓⵏⴷⵕⴰⵔ ⵅⴼ ⵜⴰⵎⴰ ⵏ ⵢⵉⵊⵊⵏ ⵓⵙⵍⵍⵢⵉⵡ ⴷⴳ ⵢⵉⵊⵊⵏ 
ⵡⴷⵎⴰⵔ ⴷ ⵢⵓⵙⵉⵏ ⴰⵊⵎⵎⴰⴹ ⵉⵏ ⵉ ⵜⴰⴷⴷⴰⵔⵜ ⵏ ⵏⵓⵏⵊⴰ. ⵜⵓⵖⴰ 
ⴽⵉⴷⵙⵏ ⴷⵉⵏ ⵎⵓⵃⴰ ⵙ ⵢⵉⵎⴰⵏⵜ ⵏⵏⵙ, ⴷ ⵢⵉⵊⵊⵏ ⵉ ⴽⵉⴷⵙⵏ 
ⵉⵜⵜⵎⵢⴰⵡⴰⵣⵏ. ⵎⴽⵓⵍ ⵉⵊⵊⵏ ⵎⵉⵏ ⵉⵜⴳⴳ : ⵉⵊⵊ ⵉⵟⵟⴼ ⵣⵣⵡⴰⵢⵔ 
ⴷⴳ ⵡⴰⵎⵎⴰⵙ ⵏ ⵡⵏⴹⵕⴰⵔ, ⵉⵊⵊⵏ ⵉⵜⵜⴰⵣⵣⵍ ⴰⵡⴰⵔⵏ ⴰⵙⵏ, ⵉⵊⵊⵏ 
ⵉⵣⵣⵓⵣⵣⴰⵔⴰ ⵉⵎⵏⴷⵉ ⵙ ⵢⵉⵊⵊⵏ ⵜⴰⵣⵣⴰⵔⵜ, ⵉⵊⵊⵏ ⵉⵏⵟⵟⴰⵔ ⴷ 
ⵜⵉⴼⵍⵍⵢⵉⵏ ⵖⵔ ⵓⵎⵟⵟⴰⵔ ⵓⵏⴹⵕⴰⵔ. ⵎⵓⵃⴰ ⵉⵙⵖⵓⵢⵢⵓ ⵅⴼ ⵢⵖⵢⴰⵍ 
ⵉⵇⵇⴰⵔ ⴰⵙⵏ : “ ⵔⵔⴰ ! ⵔⵔⴰ ! ⵔⵔⴰ ! ” 

ⴰⵔ ⴰⵎⵉ ⵜⵏ ⵉⵡⴹⵏ ⵏⵏⴰⵏ ⴰⵙⵏ : 
- ⴰⵣⵓⵍ ⴰ ⵉⵎⵙⵙⴰⵔⵡⴰⵜⵏ ⵏⵏⵖ ! ⴰⵕⴱⴱⵉ ⴰⴷ ⴽⵉⵏⵏⵏⵉ ⵢⴰⵡⵙ2 ! 
ⴰⵔⵔⵉⵏ ⴷ ⵅⴰⴼⵙⵏ ⵏⵉⵜⵏⵉ : 
- ⴰⵕⴱⴱⵉ ⴰⵎⵉⵏ ! 
ⵉⵙⵙⵓⵜⴰⵔ ⴷ ⵎⵓⵃⴰ ⵣⵉ ⵎⴰⵙⵉⵏ : 
- ⵜⵣⵎⵎⴰⵔⴷ ⴰ ⵎⴰⵙⵉⵏ ⵉⵏⵓ ⴰⴷ ⴰⵏⵖ ⵜⴰⵡⵙⴷ ? 
ⵉⵔⵔⴰ ⵅⴰⴼⵙ : 

1 ⵜⵎⵄⴰⵡⴰⵏⴻⵏ 
2 ⵄⴰⵡⵏ 

 - ⵡⴰⵀ ⵣⵎⵎⴰⵔⵖ, ⵎⴰⵛⴰ ⵡⵔ ⵙⵙⵉⵏⵖ ⴰⴷ ⵙⵙⴰⵔⵡⵜⵖ. 
ⵄⵎⵎⴰⵔⵙ ⵎⴰ ⵙⵙⴰⵔⵡⵜⵖ ⴰ ⵅⴰⵍⵉ ⵎⵓⵃⴰ. 
 ⵉⴹⵚⴰ ⵓⵛⴰ ⵉⵏⵏⴰ ⴰⵙ ⵙ ⵓⵎⴰⵕⴹⵏ : 
 - ⵎⵉⵏ ⵜⵙⵙⵏⴷ ⴰⴷ ⵜ ⵜⴳⴳⴷ ⴰ ⴰⵖⵍⵍⵉⵔⴰⵙ ⵉⵏⵓ ⵎⴰⵍⴰ ⵡⵔ 
ⵜⵙⵙⵉⵏⴷ ⴰⴷ ⵜⵙⵙⴰⵔⵡⵜⴷ ? ⵇⴰ ⴷ ⵜⴰ ⵜⴰⵎⴷⴷⵓⵔⵜ ⵉ ⴷⴰⵏⵖ ⴷ 
ⵉⵊⵊⴰ ⴱⴰⴱⴰⵜⵏⵖ ⴰⵎⵇⵇⵔⴰⵏ ! 
 ⵉⵏⵏⴰ ⴰⵙ ⵎⴰⵙⵉⵏ : 
 - ⵏⵛⵛⵉⵏ ⴰ ⵅⴰⵍⵉ ⵎⵓⵃⴰ ⵏⵙⵙⵏ ⴰⴷ ⵏⴰⵔⵉ ⴰⴷ ⵏⵖⴰⵔ ⴰⴷ ⵏⵛⵛ ⴰⴷ 
ⵏⵙⵡ, ⵡⵔ ⵏⵙⵙⵉⵏ ⴰⴷ ⵏⵙⵙⴰⵔⵡⵜ ⵓⵍⴰ ⴰⴷ ⵏⵎⵊⴰⵔ ! 
 ⵉⵏⵏⴰ ⴰⵙ ⴷ ⵎⵓⵃⴰ : 
 - ⵉⵏⵀⵍ1 ⵓⵙⴰⵔⵡⵜ ⴷⵖⵢⴰ ⴰⴷ ⵜ ⵍⵎⴷⵎ. 
 - ⵡⴰⵅⵅⴰ ⴰⴷ ⵏⵅⵣⴰⵔ. ⵢⴰⵍⵍⵀ ⵙⵍⵎⴷ ⴰⵏⵖ! 
 - ⵡⴰⵅⵅⴰ ⴰⴷ ⵜⵇⴰⴷⴰ ⴰⵡⵎ ! 
 ⵓⵍⵢⵏ ⵙⵏⵏⵊ ⵉ ⵓⵎⵟⵟⴰⵔ ⵏ ⵉⵎⵏⴷⵉ, ⵓⵛⴰ ⵙⵙⵏⵜⴰⵏ ⵜⴰⵣⵣⵍⵏ ⴰⵡⴰⵔⵏ 
ⵉ ⵢⵖⵢⴰⵍ, ⵙⵖⵓⵢⵢⵓⵏ ⵅⴰⴼⵙⵏ ⵃⵓⵎⴰ ⴰⴷ ⴰⵔⵏⵉⵏ ⴷⵉ ⵜⴰⵣⵣⵍⴰ. 
ⵉⵙⵃⵓⵏⴹⴰⵕ ⵉⵊⵊⵏ ⵡⵖⵢⵓⵍ, ⵉⵥⵥⵄⴱⴹ ⵉⵊⵊⵏ ⵏⵏⵉⴹⵏ. ⴱⴷⴷⵏ 
ⵙⵙⵓⵃⵔⵓⵜⵏ ⵎⴰⵕⵕⴰ ⵢⴷⵙⵏ, ⵖⴰⵡⵍⵏ ⵖⵔ ⵜⵣⵢⵢⴰⵜⵉⵏ ⵃⵓⵎⴰ ⴰⴷ 
ⵙⵡⵏ ⴰⵎⴰⵏ ⵉⵚⵎⵎⴰⴹⵏ. 
 ⵡⴰⵎⵉ ⴱⴷⴷⵏ ⴰⴷ ⵓⵢⵓⵔⵏ ⵖⵔ ⵓⵖⵍⵍⵓⵢ ⵏ ⵜⴼⵓⵛⵜ ⵉⴽⴽⵙ ⴰⴽⵉⵙⵏ 
ⴰⵡⴰⵍ ⵎⴰⵙⵉⵏ ⵃⵓⵎⴰ ⴰⴷ ⵉⴷⵡⵍ ⵜⵉⵡⵛⵛⴰ ⵣⵉⵛ ⴰⴷ ⵜⵏ ⵢⴰⵡⵙ. 
 
 ⵉⴽⴽⴰⵔ ⴷ ⵜⵉⵡⵛⵛⴰ ⵏⵏⵙ ⵣⵉⵛ ⵢⴰⵍⵍⵀ ⵄⴰⴷ ⵜⵙⵙⵉⵊⵊ ⴷ 
ⵜⴼⵓⵛⵜ ⵅⴼ ⵉⴷⵓⵔⴰⵔ ⵏ ⵢⴰⵔⵜ. ⵉⵄⴷⵓ ⵖⵔ ⵓⵏⴹⵕⴰⵔ, ⵢⵓⴼⴰ ⵎⵓⵃⴰ 
ⴷ ⵢⵉⵏⵏⵉ ⵜ ⵉⵜⵜⴰⵡⵣⵏ ⴰⵢⵏⵏⵉ ⵉⵡⴹⵏ ⵙⵙⴰⵔⵡⴰⵜⵏ. ⵉⵚⵡⴹ ⵖⵔ 
ⵓⵊⵎⵎⴰⴹ ⵉⵏ ⵎⴰⵏⵉ ⵜⵍⵍⴰ ⵜⴰⴷⴷⴰⵔⵜ ⵏ ⵏⵓⵏⵊⴰ, (ⵉⵅⴰⵕⵕⵚ) : “ ⵡⵔ 

                                                           
1 ⵉⵀⵡⵏ 

ⵙⵙⵉⵏⵖ ⴰⴷ ⵢⵉⵍⵉ ⵜⴽⴽⴰⵔ ⵣⴳ ⵢⵉⴹⵚ ⵓⵍⴰ ⴰⵇⵇⴰ ⵜⵜ ⵄⴰⴷ ⵜⵓⵔⵊⴰ! 
ⵎⴰⵛⴰ ⵡⵉ ⵜⵓⵔⵊⴰ ? ⴱⴰⵍⴰⴽ ⵜⵓⵔⵊⴰ ⴰⵢⵉ ⵏⵛⵛ ! ⵡⵉ ⵉⵙⵙⵏⴻⵏ ? ” 
ⵉⴹⴹⴰⵕ ⴷ ⵄⵙⵙⵓ ⵅⴼ ⵓⵎⵟⵟⴰⵔ, ⵉⴽⴽⵙ ⴷ ⵍⵇⴰⴱⵙⴰ ⵏ ⵟⴰⴱⴰ, 
ⵉⵙⵙⵉⵖ ⴰⵙ ⵉⵊⵊⵏ ⵓⴳⴰⵔⵔⵓ ⵉ ⵎⴰⵙⵉⵏ, ⵉⴳⴳⴰ ⵉⵊⵊ ⵏⵏⵉⴹⵏ ⵊⵔ 
ⵡⴰⵏⵛⵓⵛⵏ, ⵉⵙⵙⴰⵔⵖ ⵉⵜ, ⵓⵛⴰ ⵉⵏⵏⴰ ⴰⵙ ⵉ ⵎⴰⵙⵉⵏ ⵉ ⵜⵓⵖⴰ ⵉⵚⴽⴽⵯⴹⵏ 
ⵖⵔ ⵓⵊⵎⵎⴰⴹ ⵉⵏ : 
 - ⴰⴷ ⵢⵉⵍⵉ ⵄⴰⴷ ⵡⵔ ⴷ ⵜⴽⴽⴰⵔ. ⵜⵉⵃⵏⵊⵉⵔⵉⵏ ⵏ ⵢⵉⴹⴰ ⵊⵊⴰⵏⴻⵏⵜ 
ⴰⵟⵟⴰⵚ ⵎⴰⵛⵉ ⴰⵎ ⵜⵉⵏⵏⵉ ⵏ ⵣⵉⵛ ⵜⴽⴽⴰⵔⵏⵜ ⵍⴱⴷⴰ ⵣⵉⵛ ! 
 ⵉⵙⵙⴰⵔⵖ ⵎⴰⵙⵉⵏ ⴳⴰⵔⵔⵓ ⵏⵏⵙ, ⵉⵔⴷⵄ ⵉⵜ, ⵉⵔⵔⴰ ⴷ ⴰⴳⵓ1, 
ⵓⵛⴰ ⵉⵔⵔⴰ ⵅⴼ ⵄⵙⵙⵓ : 
 - ⵡⴰⵀ ⴰⵇⵇⴰ ⵜⵜ ⵄⴰⴷ ⵜⵊⵏⴰ. ⵎⴰⵛⴰ ⵏⵛⵛ ⴽⴽⴰⵔⵖ ⴷ ⵣⵉⵛ ⴰⵎ 
ⵓⵄⵍⵄⵓⵍ ⵃⵓⵎⴰ ⴰⴷ ⵛⵍⵖ ⵙⵙⴰⵔⵡⴰⵜⵖ ⵓ ⵏⵛⵛ ⵜⵅⴰⵕⵕⴰⵚⵖ ⴷⴰⵢⵙ 
ⵙⴽⴽⵯⴹⵖ ⴷⴰⵢⵙ ⵎⴰⵍⴰ ⵜⴼⴼⵖ ⴷ ! 
 ⵉⵙⴰⵍⴰ ⴳⴰⵔⵔⵓ ⵏⵏⵉ, ⵉⵕⴱⵥ ⴱⵓⵏⵜ ⵙⴰⴷⵓ ⵓⴹⴰⵕ ⵏⵏⵙ, ⵢⵓⴷⴼ 
ⴰⴷ ⵉⵙⵙⴰⵔⵡⵜ. ⵉⵅⴰⵕⵕⵚ ⵏⵓⵏⵊⴰ ⵜⵓⵙ ⴷ ⵖⴰⵔⵙ ⵃⵓⵎⴰ ⴰⴷ ⵜ 
ⵜⵜⴰⵡⵙ : ⴳⴳⵉⵏ ⴰⴼⵓⵙ ⴷⴳ ⵓⴼⵓⵙ ⵜⴰⵣⵣⵍⵏ ⴰⵡⴰⵔⵏ ⵉ ⵣⵣⵡⴰⵢⵍ, 
ⵙⵖⵓⵢⵢⵓⵏ ⴹⵚⵚⴰⵏ, ⵜⵉⵎⵅⵙⴰ ⵜⵙⵎⵓⵏ ⵉⵜⵏ. 
 ⵜⴰⴼⵓⵛⵜ ⵜⴰⵔⵖⴰ, ⵜⵖⵟⵟⵕ ⴷ ⵉⵊⴹⴰⴹ ⵓⵊⵏⵏⴰ ⴷ ⵢⵏⵏⵉ ⵏ ⵜⵎⵓⵔⵜ. 
ⴰⵔⵊⵓⵊⵏ ⵜⵖⵏⵏⴰⵊⵏ ⴰⵎ ⵉⵎⴷⵢⴰⵣⵏ ⵏ ⴱⵓⵔⵛⵉⴹ. ⵉⵙⵙⵓⴹ ⴷ ⵡⴰⵔⴱⵓ 
ⵉⵙⵙⵛⵎⴰⴹ ⵉⵖⵏⵣⵓⵔⵏ. ⵉⴷⴷⴻⴷ ⵎⴰⵙⵉⵏ ⵉⵙⵙⵓ ⵙ ⵜⵉⴷⵉ, ⵢⵓⵣⵖ 
ⴰⵙ ⵉⵎⵜⵎⵉ, ⵉⵇⵇⵉⵎ ⵉⵙⴻⵙⵙ ⴰⵎⴰⵏ ⴰⵔ ⴰⵎⵉ ⴷⴰⵙ ⵢⵓⴼⴼ 
ⵓⵄⴷⴷⵉⵙ ⵉⴷⵡⵍ ⴰⵙ ⴰⵎ ⵓⵢⵛⵛⵓⵔ. 
  ⵎⴰⵍⴰ ⵉⵔⴳⴱ ⴷ ⵅⴰⴼⵙ ⵛⴰ ⵏ ⵢⵉⵊⵊⵏ ⴰⴷ ⴰⵙ ⵢⵉⵏⵉ : «ⴰⵎⵛⵓⵎ 
ⴰ ⵉⵜⵜⵅⵙ ⴰⴷ ⵉⵔⴱⵔ : ⵉⵙⵙⴰⵔⵡⴰⵜ ⵙ ⵡⵓⵍ ⵏⵏⵙ ⴷ ⵢⵅⵙⴰⵏ.»  
ⵎⴰⵛⴰ ⵏⵜⵜⴰ ⵔⵉⴷ ⴰⵎⵏⵏⵉ, ⵔⵉⴷ ⴷ ⴰⵙⴰⵔⵡⵜ ⵜ ⵉⵛⵇⴰⵏ, ⵔⵉⴷ ⴷ 

1 ⴷⴷⵅⴰⵏ 

ⴰⵎⵏⵓⵙ ⴰ ⵜ ⵉⵊⵊⵉⵏ ⴰⴷ ⵉⴽⵙⵉ ⵇⴰⵄ ⵜⴰⵎⴰⵔⴰ ⴰ ⴷⵉ ⵜⴼⵓⵛⵜ ⴰ 
ⵉⵙⵙⵛⵎⴰⴹⵏ ⴷ ⵡⴰⵔⴱⵓ ⴰ ⵉⵣⵔⵓⴼⴰⵏ ⵉⵖⵎⴱⴰⴱ. ⵎⴰⵛⴰ ⴰⵎⵏⵓⵙ ⴰ 
ⵉⴽⵙⵙⵉ ⵜ ⵎⴰⵕⵕⴰ ⵅⴼ ⵏⵓⵏⵊⴰ, ⵎⵉⵏⵣⵉ ⵜⵣⴷⴷⵖ ⴰⵔⵏⴷⴰⴷ ⵉ 
ⵡⵓⵏⴹⵕⴰⵔ ; ⵎⵍⵎⵉⵎⴰ ⴷ ⵜⴼⴼⵖ, ⴷ ⵎⵍⵎⵉⵎⴰ ⵜⵓⴷⴼ ⴰⴷ ⵜⵜ 
ⵉⵥⴰⵕ. ⵉⵃⴹⴰ ⵜⵜ ⵃⴰ ⵏⵜⵜⴰⵜ. ⴰⵎⵏⵏⵉ ⵉⵄⴷⵓ ⵡⴰⵙⵙ ⵓⵙⴰⵔⵡⵜ. 

 ⵡⴰⵎⵉ ⵏⴼⴰⵔⴰⵔⵏ ⵣⴳ ⵓⵙⴰⵔⵡⵜ ⵣⴳⵏⴼⴰⵏ ⵛⵡⴰⵢⵜ ⴷⵉ ⵜⴰⴷⴷⴰⵜ 
ⵏ ⵎⵓⵃⴰ, ⵓⵛⴰ ⴼⴼⵖⵏ ⴷ ⵣⵉ ⵜⴰⴷⴷⴰⵔⵜ, ⴰⵔⴳⴱⵏ ⴰⵡⴰⵔⵏ ⵉ ⴷⴷⵛⴰⵔ 
ⵎⴰⵏⵉ ⵓⴼⵉⵏ ⵉⵃⵏⵊⵉⵔⵏ ⵜⵉⵔⴰⵔⵏ ⵜⵛⴰⵎⵎⴰ. ⵢⵓⴷⴼ ⴰⴽⵉⴷⵙⵏ ⵢⵉⵔⴰⵔ 
ⵙⵉⴼⴰⵡ. ⵉⵄⴷⵓ ⵎⴰⵙⵉⵏ ⴷ ⵄⵙⵙⵓ ⴰⵡⴰⵔⵏ ⵉ ⵜⴰⴷⴷⴰⵔⵜ ⵏ 
ⴽⴰⵔⴰⵎⴰⵙ. ⴰⵔⵣⵓⵏ ⴷ ⵅⴼ ⵛⴰ ⵏ ⵜⵚⵓⴹⴰⵕ ⵇⵇⵉⵎⵏ ⵅⴰⴼⵙⵏⵜ. ⵉⵕⵥⵎ 
ⵄⵙⵙⵓ ⴰⵇⵎⵎⵓⵎ ⵓⵛⴰ ⵉⵜⵎⵜⵎ : 
 - ⴰⵎⵛⴰⵏ ⴰ ⵉⵛⵏⴰ ! ⴷⴰⵢⵙ ⵜⵉⵔⵉ, ⵉⵇⴰⴷ ⴷⴰⵢⵙ ⵓⵖⵉⵎⵉ ! ⵎⵉⵏ 
ⵜⵏⵏⵉⴷ ? 

ⵉⵙⴼⴰⵔⵏⴻⵏ ⵎⴰⵙⵉⵏ, ⵓⵛⴰ ⵉⵔⵔⴰ ⵅⴰⴼⵙ : 
- ⵏⵛⵛ ⵜⵜⵖⵉⵎⵉⵖ ⴷⴰ ⵓⴹⴰⵕⴱⴱⵉ ⵎⴽⵓⵍ ⴰⵙⵙ. 
ⵉⵏⵏⴰ ⴰⵙ ⵏⵜⵜⴰ ⴰⵎⵏ ⵉⵅⵣⵣⴰⵔ ⵖⵔ ⵜⴰⴷⴷⴰⵔⵜ ⵜⴰⵛⵎⵍⴰⵍⵜ : 
- ⵙⵙⴰⵏⵉⵜⴰ ⵉ ⵜⵣⵎⵎⴰⵔⴷ ⴰⴷ ⵜⵥⴰⵕⴷ ⵏⵓⵏⵊⴰ ⵎⴰⵎⵛⵎⴰ 

ⵜⵅⵙⴷ! ⴰⵀ ⴰ ⴰⵎⴷⴷⵓⴽⵍ ⵉⵏⵓ ! ⵜⵓⴹⵏ ⵉⵛⴽ ⵜⴰⵢⵔⵉ ⵛⴽ ⵄⴰⴷ ⴷ 
ⴰⵎⵥⵥⵢⴰⵏ ! 
 ⵉⵏⵏⴰ ⴰⵙ ⵎⴰⵙⵉⵏ ⴰⵎⵏ ⵉⵜⵜⴰⵛⴰ ⴰⴽⴷ ⵜⵉⵇⵇⵙⵜ ⵜⴼⵣⵣⴰⵔ ⴰⵙ ⴷⴳ 
ⵡⵓⵍ : 
 - ⵏⵉⵛⴰⵏ ⴰ ⴰⵎⴷⴷⵓⴽⵍ, ⵜⴰⵔⵔⴰ ⴰⵢⵉ ⵓⴹⵏⵖ ⵙ ⵡⴰⵟⵟⴰⵏ1 ⵡⵔ 
ⵖⴰⵔⵙ ⴱⵓ ⵡⵓⵙⴰⴼⴰⵔ2. ⴷⵡⵍⵖ ⴷ ⴰⴱⵓⵀⴰⵍⵉⵢ, ⵜⵉⵡⵉⵢ ⴰⵢⵉ 

1 ⵍⵀⵍⴰⵛ 
2 ⴷⴷⵡⴰ 

ⴰⵍⵍⵉ ⵉⵏⵓ, ⵜⵊⵊⴰ ⴰⵢⵉ ⵡⵔ ⵙⵙⵉⵏⵖ ⵎⴰⵏⵉ ⵏⵟⵟⴰⵔⵖ ⵉⵚⵓⵕⴰⴼ ⵉⵏⵓ, 
ⵎⴰ ⵖⵔ ⵣⵣⴰⵜ ! ⵎⴰ ⵖⵔ ⴷⴼⴼⴰⵔ ! 

- ⵉⵜⵡⴰⵏⵏⴰ ⴰⵢⵉ ⴱⵍⵍⵉ ⵜⵓⵔⵉⴷ ⴰⵙ ⵉⵊⵊⵏ ⵜⴱⵔⴰⵜ ! ⵙ ⵜⵉⴷⵜ? 
 - ⵡⴰⵀ ⴷ ⵜⵉⴷⵜ, ⵙⵇⴰⴷⵖ ⴰⵙ ⵜⵜ, ⵜⵙⵙⵉⵡⴹ ⴰⵙ ⵜⵜ ⵢⵟⵟⵓ 
ⵛⴰ ⵏ ⵙⵉⵏ ⵉⵎⴰⵍⴰⵙⵏ1 ⵣⴳⴳⵯⴰⵎⵉ. 

- ⴰⵅⵢⴰⵔ ! ⵜⴰⵔⵔⴰ ⴷ ⵅⴰⴼⵛ ⵏⵉⵖ ⵄⴰⴷ ? 
- ⵄⴰⴷ. 
ⵉⵙⵇⴰⵔ ⵛⵡⴰⵢⵜ ⵓⵛⴰ ⵉⵙⵉⵖⵉ ⵉⵏⵏⴰ ⴰⵙ : 
- ⵜⵙⵙⵏⴷ ⴰ ⵄⵙⵙⵓ ⴰ ⴰⵎⴷⴷⵓⴽⵍ ⵉⵏⵓ, ⵢⵓⵥⴰ ⵖⴰⵔⵉ ⵓⵔⴰⵊⵉ. 

ⵎⵛⵃⴰⵍ ⵣⴳⴳⵯⴰⵎⵉ ⵏⵛⵛ ⵜⵔⴰⵊⵉⵖ ? ⵇⵇⴰⵔⵖ ⴰⵙ ⴰⴷ ⵅⴰⴼⵉ ⵜⴰⵔⵔ 
ⴰⵙⵙ ⴰ, ⴰⴷ ⵅⴰⴼⵉ ⵜⴰⵔⵔ ⵜⵉⵡⵛⵛⴰ, ⴰⴷ ⵅⴰⴼⵉ ⵜⴰⵔⵔ 
ⴼⴰⵔⵡⵉⵛⵛⴰ. ⴰⵙⵙ ⴰ ⵉⴷⵡⵍ ⴷ ⴼⵔⵉⴹⵏⵏⴰⴹ, ⵜⵉⵡⵛⵛⴰ ⵜⴷⵡⵍ ⴷ 
ⵉⴹⵏⵏⴰⴹ, ⴼⴰⵔⵡⵉⵛⵛⴰ ⵉⴷⵡⵍ ⴷ ⴰⵙⵙⴰ, ⵏⵜⵜⴰⵜ ⵡⴰⵍⵓ ⵜⵓⴳⵉ ⴰⴷ 
ⵅⴰⴼⵉ ⵜⴰⵔⵔ. 
 - ⵎⵉⵏ ⴷⴰⵛ ⵖⴰ ⵉⵏⵉⵖ ⴰ ⵜⴰⵡⵎⴰⵜ ? ⵎⴰⵍⴰ ⵜⴰⵔⵣⵣⵓⴷ ⴰⴷ 
ⵜⵛⵛⴷ ⵜⴰⵎⵎⴻⵏⵜ ⵉⵅⵚⵚ ⵉⵛⴽ ⴰⴷ ⵜⵥⵥⵉⴹⵕⴷ ⵉ ⵜⵉⵇⵇⵙⵜ ⵏ 
ⵜⵣⵉⵣⵡⴰ. ⵎⴰⵍⴰ ⵜⵅⵙⴷ ⴰⴷ ⵜⵎⵓⵏⴷ ⴰⴽⴷ ⵏⵓⵏⵊⴰ, ⵉⵅⵚⵚ ⵉⵛⴽ ⴰⴷ 
ⵜⵔⴰⵊⵉⴷ ⵡⴰⴷⵊⵉ ⴰⵔ ⴼⴰⵔⵡⵉⵛⵛⴰ ⵡⴰⵀⴰ, ⵎⴰⵛⴰ ⴰⵔ ⵢⵉⵎⴰⵍ ⵏⵉⵖ 
ⴰ ⴼⴰⵔⵉⵎⴰⵍ, ⵏⵉⵖ ⴰⵔ ⵖⴰ ⵜⵎⵎⵜⴷ, ⵏⵉⵖ ⴰⴷ ⴰⵛ ⵉⵏⵉⵖ ⴱⴰⵍⴰⴽ 
ⵄⵎⵎⴰⵔⵙ ⴰⴷ ⵅⴰⴼⵛ ⵜⴰⵔⵔ. 
 ⵜⵉⵙⵡⵏⴳⵉⵎⵉⵏ ⴰ ⵏ ⵄⵙⵙⵓ ⴰⵔⵏⵉⵏ ⴰⵙ ⴰⵙⵏⴷⴼ ⴷⴳ ⵓⵢⵣⵣⵉⵎ 
ⵡⵔ ⵉⵜⴳⵏⴼⵉⵏ. ⵉⵙⵃⵉⵙⵙⴼ ⵓⵛⴰ ⵉⵏⵏⴰ ⴰⵙ : 
 - ⵡⵉ ⵉⵙⵙⵏⴻⵏ ? ⵎⴰⵛⴰ ⵎⵉⵏ ⵉⵍⵍⴰⵏ ⵏⵉⵛⴰⵏ, ⵏⵜⵜⴰ ⵜⵅⵙⵖ ⵏⵓⵏⵊⴰ ⵙ 
ⵡⵓⵍ ⴷ ⵢⵅⵙⴰⵏ. ⵡⵔ ⵙⵙⵉⵏⵖ ⵎⵉⵏ ⴷ ⴰⵢⵉ ⵉⵎⵙⴰⵔⵏ ? ⵅⵎⵉⵏⵏⵉ 
ⵜⵉⵍⵉⵖ ⵉⴳⴳⵯⵊⵖ ⵅⴰⴼⵙ, ⵙⵙⵓⵜⴰⵔⵖ ⴰⴽⵉⴷⵙ ⵎⵙⴰⴳⴰⵔⵖ ⵃⵓⵎⴰ 

1 ⵙⵉⵎⴰⵏⴰⵜ 

ⴰⴽⵉⴷⵙ ⵙⵙⵉⵡⵍⵖ, ⵙⵙⵉⵜⵉⵎⵖ ⴰⴷ ⵉⵍⵉⵖ ⵓⴷⵙⵖ ⵜⵜ. ⵅⵎⵉⵏⵏⵉ 
ⵜⵉⵍⵉⵖ ⴰⵔⵏⴷⴰⴷ ⵏⵏⵙ ⵡⵔ ⵣⵎⵎⴰⵔⵖ ⴰⴷ ⵖⴰⵔⵙ ⴰⴷⵙⵖ ⵓⵍⴰ 
ⴰⴽⵉⴷⵙ ⵙⵙⵉⵡⵍⵖ, ⴰⵎ ⵢⵉⵊⵊⵏ ⵡⴰⵙⵙ ⴰⵔⴳⴱⵖ ⴰⵡⴰⵔⵏ ⵉ 
ⵜⴰⴷⴷⴰⵔⵜ ⵏ ⵃⴷⴷⵓ, ⵏⵟⵃⵖ ⴷⵉ ⵏⵓⵏⵊⴰ ⵜⴱⴷⴷ ⴰⴽⴷ ⵢⵟⵟⵓ ⴷ 
ⵜⵣⵉⵔⵉ ⴷⴳ ⵡⴱⵔⵉⴷ. ⵡⵔ ⵙⵙⵉⵏⵖ ⵎⵉⵏ ⴷ ⴰⵢⵉ ⵉⵎⵙⴰⵔⵏ ⴰⵔ 
ⴰⵎⵉ ⵓⴼⵉⵖ ⵉⴹⴰⵕⵏ ⵉⵏⵓ ⴷⵡⵍⵏ ⵣⵣⴰⵢⵉ ⵖⵔ ⴷⴼⴼⴰⵔ ⵡⴰⵔ ⵎⴰ ⴰⴷ 
ⴰⵢⵉ ⵙⵙⵇⵙⴰⵏ. ⵓⴼⵉⵖ ⵉⵅⴼ ⵉⵏⵓ ⵉⵎⵙⴱⴹⴰ ⵅⴼ ⵙⵉⵏ ⵏ ⵉⵣⵢⵏⴰⵏ : 
ⵉⵊⵊⵏ ⵡⵣⵢⵏ ⵉⵇⵇⴰⵔ ⴰⵢⵉ : « ⵔⵓⵃ ⵙⵍⵍⵎ ⵅⴰⴼⵙⵏⵜ ! ⵍⵅⴷⵏⵏⵉ 
ⵜⵙⵙⵉⵡⵍⴷ ⴰⴽⴷ ⵏⵓⵏⵊⴰ, ⵉⵏⵉ ⴰⵙ ⵎⴰ ⵜⵟⵟⴼⴷ ⵜⴰⴱⵔⴰⵜ ⵏⵏⵉ ⵉ ⴷⴰⵎ 
ⴷ ⵙⵇⴰⴷⵖ ⴰⴽⴷ ⵢⵟⵟⵓ ⵏⵉⵖ ⵔⵉⴷ ⴰⵎⵏⵏⵉ ?» ⵎⴰⵍⴰ ⵜⵏⵏⴰ ⴰⵛ ⵔⵉⴷ 
ⴰⵎⵏⵏⵉ, ⵉⵏⵉ ⴰⵙ : « ⵜⵅⵙⵖ ⵛⵎ ⵡⴰⵅⵅⴰ ⵣⵣⴰⵜ ⵉ ⵜⵉⵏⵏⵉⴹⵏ !» ⵎⴰⵛⴰ 
ⴰⵣⵢⵏ ⵏⵏⵉⴹⵏ ⵉⵏⵏⴰ ⴰⵢⵉ ⴷ ⵔⵉⴷ ⴰⵎⵏⵏⵉ, ⵉⵏⵏⴰ ⴰⵢⵉ ⴷ : « ⵇⵇⵉⵎ ⵉⵅⵙⴰⵏ 
ⵏⵏⵛ ⵎⴰⵏⴰ ⵡⴰⵡⴰⵍ ⴰ ⴽⵉⴷⵙ ⵖⴰ ⵜⵙⵙⵉⵡⵍⴷ. ⵎⴰ ⵜⴰⵔⵣⵣⵓⴷ ⴰⴷ 
ⵛⴽ ⵜⵖⵓⵏⴼ1 ⵉ ⵍⴱⴷⴰ. ⴰⴷ ⵅⴰⴼⵛ ⴹⵚⴰⵏ ⵎⴰⵕⵕⴰ ⵉⵎⵣⴷⴰⵖ ⵏ 
ⵢⵖⵣⴰⵔ ⵓⵍⵉⵍⵉ! » ⵉⵡⴰ ⵜⵜⵡⴰⵍⵉⴷ ⴰ ⵜⴰⵡⵎⴰⵜ ! 
 - ⵓⵀ ⵢⴰ ⵍⵄⵓⵕⵕⵜ ! ⵎⴰⵍⴰ ⴰⵔⴷⵊⵉⵏⵏⴰ ⵜⵓⵖⴰ ⵛⴽ ⵜⵙⵙⴰⵔⵡⴰⵜⴷ 
ⴷⴳ ⵓⵏⴹⵕⴰⵔ ⴰⴽⵉⴷⵏⵖ, ⵍⵅⵅⵓ ⵜⵡⴰⵍⵉⵖ ⵛⴽ ⵜⵙⵙⴰⵔⵡⴰⵜⴷ 
ⴱⴰⵕⵕⴰ ⵉ ⵡⵓⵏⴹⵕⴰⵔ ⴰ ⵎⴰⵙⵉⵏ ⴰⴼⵖⵓⵍ ! ⴰⴷ ⵢⵉⵍⵉ ⵜⵓⴷⵙⴷ 
ⵖⴰⵔⵙ ! ⵙⵉⵖ ⴰⵙ ⴰⴼⵓⵙ ⵏⵏⵛ ! ⵙⵓⴷⵎ ⵉⵜⵜ ⵣⵉ ⵜⴳⵎⵎⵉⵥⵉⵏ ! 
ⵍⵅⴷⵏⵏⵉ ⵎⵉⵏ ⵉⵅⵙ ⴰⴷ ⵉⵎⵙⴰⵔ ⵉⵍⵉ ⵉⵎⵙⴰⵔ. ⵡⵉ ⴷⴰⵛ ⵉⵏⵏⴰⵏ ⴰⴷ 
ⵛⴽ ⵜⵖⵓⵏⴼ ⵉ ⵍⴱⴷⴰ ? ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ ⵓⵍⴰ ⴷ ⵏⵜⵜⴰⵜ 
ⵉⵍⵉ ⵜⵏⵏⴰ ⴰⵛ : « ⵜⵅⵙⵖ ⵛⴽ»  ⴰⴷ ⵛⴽ ⵜⵥⵎⵎ ⵖⴰⵔⵙ ⵙ ⵉⵖⴰⵍⵍⵏ 
ⵏⵏⵙ. 
 - ⴰⵅⵢⴰⵔ ! ⴰⵅⵢⴰⵔ ! ⵎⴰ ⵜⵖⵉⵍ ⴰⵛ ⴷ ⴱⵉⵍⵉⴽⵓⵍⴰ ⵏ ⵍⵀⵏⴷ, 
ⴰⵎⵉⵜⴰⴱⴰⵛⴰⵏ ⴷ ⵀⵉⵎⴰⵎⴰⵍⵉⵏⵉ ⵏⵉⵖ ? ⵇⴰ ⵡⴰⴷⵊⵉ ⴷ ⵜⵉⵔⵊⴰ, ⵜⴰ 

1 ⵜⵛⴰⵔⵀ 

ⴷ ⵜⵉⵍⴰⵡⵜ1, ⵜⵉⵍⴰⵡⵜ ⵡⴰⴷⵊⵉ ⴰⵎ ⵜⵉⵔⵊⴰ. ⵛⴽ ⵜⵇⴰⵕⵕⴰⵏⵜ ⴷⴰⵢⵛ 
ⵙ ⵡⴰⵟⵟⴰⵚ ⴱⵉⵍⵉⴽⵓⵍⴰⵜ ⵏ ⵍⵀⵏⴷ. 
 - ⵎⴰⵢⵎⵎⵉ ⵜⵅⴰⵕⵕⴰⵙⴷ ⵛⴽ ⴰⵎⵢⴰ ? ⵎⴰⵢⵎⵎⵉ ? ⵇⴰ ⵓⵍⴰ ⴷ 
ⵏⵜⵜⴰⵜ ⵖⴰⵔⵙ ⵓⵍ ⵉⵜⵜⵅⵙⵏ, ⴰⵎ ⵛⴽ ⴰⵎ ⵏⵜⵜⴰⵜ. ⵡⵉ ⵉⵙⵙⵏⴻⵏ ⵎⴰ 
ⵖⴰⵔⵙ ⵓⵍ ⵏ ⵡⵥⵕⵓ ⵡⵔ ⵉⵜⵉⵛⵉ, ⵏⵉⵖ ⵖⴰⵔⵙ ⵓⵍ ⵏ ⵜⵍⴼⵙⴰ 
ⵜⴰⵔⵣⵣⵓ ⵃⴰ ⵓⵎⵉ ⵖⴰ ⵜⵇⵇⵙ ! 
 ⵇⵇⵉⵎⵏ ⴰⵎⵏⵏⵉ ⵙⵙⴰⵡⴰⵍⵏ, ⵜⴽⵢⵢⴰⴼⵏ, ⵜⵓⵙⵓⵏ, ⴹⵚⵚⴰⵏ, ⴰⵔ ⴰⵎⵉ 
ⵅⴰⴼⵙⵏ ⴷ ⵜⵏⴷⵍ ⵜⴰⵍⵍⵙⵜ ⵡⴰⵔ ⵎⴰ ⴰⴷ ⵉⵥⴰⵕ ⵎⴰⵙⵉⵏ ⵏⵓⵏⵊⴰ. ⴱⴰⵍⴰⴽ 
ⵡⵔ ⴷⵉⵏ ⵜⵍⵍⵉ ⴷⵉ ⵜⴰⴷⴷⴰⵔⵜ. ⴽⴽⴰⵔⵏ ⵣⴳ ⵓⵔⴰⵇ ⵏⵏⵉ ⴷⵡⵍⵏ ⴰⴷ 
ⴰⵔⵡⵃⵏ. ⵊⵊⵉⵏ ⴰⵎⵛⴰⵏ ⵏⵏⵉ ⵉⵙⵙⵓ ⵙ ⵉⴱⵓⵏⵜⵡⵏ ⴷ ⵢⵉⵖⵖⴹ ⵏⵙⵏ. 

1 ⵎⵉⵏ ⵉⵍⵍⴰ ⴷⵉ ⵜⵉⴷⵜ 

ⴻⵜⵜⴰⵔ ⵟⵓⵛⴰ ⵖⵔ ⵢⵉⵊⵊⵏ ⵜⴷⴳⴳⵯⴰⵜ ⵣⵉ ⵎⴰⵙⵉⵏ ⵎⴰⵥⵓⵥ 
ⵏⵏⵙ ⵉⵄⵉⵣⵣⵏ ⴰⴷ ⵉⵔⴳⴱ ⵖⵔ ⵢⵖⵣⴰⵔ ⴰⴷ ⵙⵙⵏⵏⵉ ⵢⴰⵢⵎ 

ⴰⵎⴰⵏ. 
 ⵉⵙⵏⵓⴼⵙⵍ ⴷ ⵉ ⵡⵖⵢⵓⵍ ⵉⵜⵜⵡⴰⵇⵏⴻⵏ ⵖⵔ ⵢⵉⵊⵊⵏ ⵓⵊⵉⵊ, 
ⵉⴱⴰⵔⴷⵄ ⴰⵙ ⴷ, ⵉⵥⵥⴰⵕⵢⴹ ⵙⵏⵏⵊ ⵉ ⵡⵄⵔⵓⵔ ⵏⵏⵙ ⵜⵉⵣⵢⵢⴰⵜⵉⵏ 
ⵉ ⵉⵟⵟⴼⵏ ⴰⵎⵛⴰⵏ ⵏ ⵉⵇⵓⴱⴰⵛ. ⵉⴽⵙⵉ ⴷ ⵚⵕⵉⵎⵜ ⵉⵅⴰⵔⴳ ⴰⵙ ⵜⵜ 
ⵉ ⵓⵇⵎⵎⵓⵎ. 
 ⵉⵕⵥⵎ ⵜⴰⵡⵡⴰⵔⵜ, ⵉⴼⴼⵖ, ⵉⵣⵣⵓⵖⴰⵔ ⴰⵖⵢⵓⵍ ⵖⵔ ⵜⵛⴰⵔⵎⵉⵏ 
ⵏⵏⵙ, ⵉⵙⵙⵓⴼⵖ ⵉⵜ ⵖⵔ ⴱⴰⵕⵕⴰ ⵏ ⵜⴰⴷⴷⴰⵔⵜ. ⵉⵇⵇⵏ ⵜⴰⵡⵡⴰⵔⵜ 
ⴰⵡⴰⵔⵏ ⴰⵙ, ⵓⵛⴰ ⵉⵟⵟⴼ ⴰⴱⵔⵉⴷ ⵖⵔ ⵢⵖⵣⴰⵔ. ⵉⴳⴳⵓⵔ ⵉⵇⵇⴰⵔ 
ⴰⵙ ⵉ ⵡⵖⵢⵓⵍ : 
 - ⵔⵔⴰ ! ⵔⵔⴰ ! ⵔⵔⴰ ! ... 
 ⵉⵜⵜⵢⵢⵎ ⵉⵜ ⵉⴷ ⵉⵊⵊⵏ ⵡⴰⴹⵓ ⵉⵏⵡⴰ ⵙ ⵡⴰⵔⴱⵓ ⵖⵔ ⵓⵖⵏⵣⵓⵔ. 
ⵜⴰⴼⵓⵛⵜ ⵜⴰⵔⵖⴰ ⵜⵖⵟⵟⵕ ⴷ ⵉⵊⴹⴰⴹ ⵣⴳ ⵓⵊⵏⵏⴰ. ⴰⴷⴷⴰⴷ ⴰ 
ⵓⵏⵣⵡⵉ1 ⵉ ⵉⵊⵊⵉⵏ ⵎⴰⵙⵉⵏ ⵉⵖⵓⴼⴰ. 
 ⵃⴰ ⵢⵓⴷⴼ ⵖⵔ ⵡⴱⵔⵉⴷ ⴰⵎⵇⵇⵔⴰⵏ ⵉⵏⵟⵃ ⴷⴳ ⵡⴰⵢⵓⵔ 
ⴰⵎⴷⴷⵓⴽⵍ ⵏⵏⵙ ⵉⴳⴳⵓⵔ ⴷ ⵣⵉ ⵜⴰⴷⴷⴰⵔⵜ ⵏⵙⵏ, ⵉⵏⵏⴰ ⴷⴳ ⵡⵓⵍ ⵏⵏⵙ: 
« ⵢⵉⵡⵢ ⵉⵛⴽ ⴷ ⵡⴱⵔⵉⴷ ! ⵢⵉⵡⵢ ⵉⵛⴽ ⴷ ⴰⵕⴱⴱⵉ ! ⵜⵓⵙⵉⴷ 
ⴷ ⴰⴽⵉⴷⵉ ⵏⵉⵛⴰⵏ ⴰⵎⵎⵏ ⵎⵀⴰⴷⴼ ⵡⴰⵅⵅⴰ ⵡⵔ ⵏⴳⴳⵉ ⴰⴷ 
ⵏⵎⵙⴰⴳⴰⵔ!». 
 ⵉⵙⵙⵓⵜⴰⵔ ⵎⴰⵙⵉⵏ ⵣⴳ ⵡⴰⵢⵓⵔ : 

                                                           
1 La météo 

 ⵜ 

 - ⵡⵔ ⵜⵣⵎⵎⴰⵔⴷ ⴰⴽⵉⴷⵉ ⵜⴰⵔⴳⴱⴷ ⵖⵔ ⵢⵖⵣⴰⵔ ⵃⵓⵎⴰ ⴰⴷ 
ⴰⵢⵎⵖ ⴰⵢⴰ ⵏ ⵜⴱⵓⵎⴱⵓⵜⵉⵏ ⴰⴷ ⴰⵛ ⵉⵊⵊ ⴰⵕⴱⴱⵉ ⵢⵎⵎⴰⵛ ⴷ 
ⴱⴰⴱⴰⵛ ? 
 - ⵡⴰⵅⵅⴰ. ⵎⴰⵛⴰ ⵍⵃⵎⵓ ! ⴰⵔⴱⵓ ⵉⵜⵚⵓⴹ ⵉⵚⴹⴰⵡ ⴷ ⴰⴽⵉⴷⵙ 
ⵉⵙⵏⵏⴰⵏⴻⵏ ⵏ ⵜⵀⵏⴷⵉⵢⵜ ⵖⵔ ⵜⵉⵟⵟⴰⵡⵉⵏ. ⴳⴳⵯⴷⵖ ⴰ ⵡⵎⴰ ⴰⴷ ⴰⵢⵉ 
ⵙⴹⴰⵔⵖⵍⵏ ! 

- ⵉ ⵉⴼⵉⵖⵔⴰⵏ ⴷ ⵜⵖⴰⵔⴷⵎⵉⵡⵉⵏ ⵡⵔ ⵜⵏ ⵜⵜⴰⴳⴳⵯⴷⴻⴷ ⵛⴰ ? 
 - ⵓⵀ ! ⵉⵏⵏⵉ ⵅⵎⵉⵏⵏⵉ ⵜⵏ ⵥⴰⵕⵕⵖ ⵉⵜⵜⴱⴷⴷⴰ ⴰⵢⵉ ⵓⵛⵡⵡⴰⴼ ! 
ⵜⵜⵖⵉⵎⵉⵖ ⵜⵜⴰⵔⵊⵉⵊⵊⵉⵖ ⴰⵅⵎⵉ ⴷ ⴰⵢⵉ ⵉⵜⵜⵟⵟⴼ ⴱⵓⴽⴱⴱⴰⵣ 
ⵉⵙⵎⵓⵕⴹⵓⵚ ⴰⵢⵉ. 

- ⵓⵀ ! ⵢⴰ ⵎⴰⴳⴳⵯⴰⴷ ! ⵜⵉⵡⵛⵛⴰ ⵣⵉⵛ ⵅⴰⴼⵛ ⴰ ⵍⵄⵓⵕⵕⵜ ! 
ⵉⵏⵢⴰ ⴰⴽⵉⴷⵙ ⵅⴼ ⵡⵖⵢⵓⵍ, ⵓⴷⴼⵏ ⴷⴳ ⵢⵉⵊⵊⵏ ⵜⵅⵓⵅⵅⵉⵢⵜ 

ⵉⵜⵜⴰⵡⵢⵏ ⵖⵔ ⵢⵖⵣⴰⵔ. ⵢⵓⵛⵎ ⵎⴰⵙⵉⵏ ⴰⵖⵢⵓⵍ ⴷⵉ ⵜⵖⴰⵕⴹⵉⵏ ⵙ 
ⵢⵉⵊⵊⵏ ⵜⴽⵛⵛⵓⴹⵜ ⵃⵓⵎⴰ ⴰⴷ ⵉⵔⵏⵉ ⴷⵉ ⵜⵛⵔⵉ ⵏⵏⵙ. 
 ⵅⵜⵓⵜⵜⵔⵏ ⵊⵔ ⵉⵥⵖⵕⴰⵏ ⴷ ⵉⵅⵛⵛⴰⴱⵏ ⵏ ⵜⵣⴳⴳⵯⴰⵔⵜ ⴷ ⵜⴰⴱⵖⴰ 
ⵉⴷ ⵉⴼⴰⵔⵢⵏ ⵅⴼ ⵉⵖⵣⴷⵉⵙⵏ ⵏ ⵜⵅⵓⵅⵅⵉⵢⵜ ⵉ ⵉⵖⵣⵉⵏ ⴰⵎ 
ⵜⵙⵍⵍⵢⴰ. ⵜⵛⵛⵓⵔ ⵙ ⵢⵥⵕⴰ ⴷ ⵉⴼⴰⵔⵔⵉⵛⵏ ⴷ ⵢⵊⴷⵉ ; ⵎⴰⵍⴰ 
ⵎⵙⴰⴳⴰⵔⵏ ⴷⵉⵏ ⵜⵢⵓⵢⴰ ⵏ ⵢⵖⵢⴰⵍ, ⵄⴷⴷⵓⵏ ⵙ ⵓⵖⵉⵍ ⴰⵔ ⵖⴰ ⵜⵢⵢⵎⵏ 
ⴰⵢⴰⵡⵢⴰ. ⵓⴷⴼⵏ ⴷⴳ ⵢⵉⵊⵊⵏ ⵓⵔⴰⵇ ⵉⵙⵙⵓⵍⵍⵙ, ⵜⴰⴼⵓⵛⵜ ⵡⵔ ⵜⵜ 
ⵜⵡⵉⵍⵉⵏ ⵇⴰⵄ, ⵎⵉⵏⵣⵉ ⴰⵅⵛⵛⴰⴱ ⵉⴷ ⵉⵖⵎⵢⵏ ⵅⴼ ⵓⵥⵍⵎⴰⴹ 
ⵉⵜⵎⵙⴰⴳⴰⵔ ⴰⴽⴷ ⵡⵏⵏⵉ ⴷ ⵉⵖⵎⵢⵏ ⵅⴼ ⵓⴼⵓⵙⵉ, ⵙ ⵓⵢⵏⵏⵉ ⴳⴳⵉⵏ 
ⴰⴷⵓⵔⵔⵉⵢ ⵙⵏⵏⵊ ⵉ ⵜⵅⵓⵅⵅⵜ ⵏⵏⵉ. 
 ⵅⴹⵍⵏ ⵖⵔ ⵓⴱⴷⴷⵓⵔ ⵏ ⵢⵖⵣⴰⵔ, ⴹⵕⵉⵏ ⴷ ⵅⴼ ⵡⵖⵢⵓⵍ ⵃⵓⵎⴰ 
ⵡⵔ ⵣⵣⴰⵢⵙⵏ ⵉⵜⵃⵔⵓⵍⵍⵓⴹ ⴷⵉ ⵜⵢⵙⴰⵔⵜ ⵉⵙⴹⴰⵕⴰⵏ ⵖⵔ 
ⵙⵡⴰⴷⴷⴰⵢ ⵎⴰⵏⵉ ⵜⴻⵜⵜⵡⴰⵖⵣⴰ ⵜⴰⵍⴰ ⵣⵉ ⴷ ⵜⵜⴰⵢⵎⵏ. ⵓⴼⵉⵏ ⴷⵉⵏ 
ⵜⵉⵏⵓⵢⴰⵎ ⵓⴷⵔⵓⵙⵏⵜ. ⵉⵇⵇⵏ ⵎⴰⵙⵉⵏ ⴰⵖⵢⵓⵍ ⵖⵔ ⵢⵉⵊⵊⵏ ⵡⵥⵡⴰⵕ ⵏ 
ⵢⵉⵊⵊⵏ ⵜⵙⴽⵍⵓⵜ ⵓⵍⵉⵍⵉ ⵉⵜⵜⵡⴰⵕⵥⵏ ⴷ ⵉⴼⴼⵖⵏ ⵣⴳ ⵡⴰⴷⴷⴰⵔ ⵏ 

ⵢⵖⵣⴰⵔ. ⵉⵙⴹⴰⵕ ⴷ ⵜⵉⴱⵓⵎⴱⵓⵜⵉⵏ, ⵉⵙⴰⵀⴰ ⵖⵔ ⵜⴰⵍⴰ ⴰⴷ 
ⵉⵟⵟⴼ ⵜⴰⵡⴰⵍⴰ ⵏⵏⵙ. ⵉⵇⵇⵉⵎ ⵉⵜⵔⴰⵊⴰ. ⵉⵙⵙⵏⵜⴰ ⵉⵙⵙⴰⵡⴰⵍ ⴰⴽⴷ 
ⵡⴰⵢⵓⵔ ⴷ ⵜⵏⵓⵢⴰⵎ. ⵜⵏⵏⴰ ⴰⵙ ⴷ ⵉⵛⵜⵏ ⵙ ⵜⵄⵔⴰⴱⵜ - ⵏⵜⵜⴰⵜ 
ⵡⴰⴷⵊⵉ ⴷ ⵜⴰⵔⵉⴼⵉⵢⵜ - ⴰⵡⴰⵔⵏ ⵉ ⵡⴰⵎⵉ ⵙⵙⵏⵜⴰⵏ ⵜⴽⴽⵯⴰⵔⵏ 
ⴰⵢⴰⵡⵢⴰ ⵏⵜⵜⴰⵜ ⴷ ⵎⴰⵙⵉⵏ : 

- ⵍⵄⵉⵏⵉⵏ ⴷⵢⴰⵡⵍⴽ ⴱⵃⴰⵍ ⴷⵢⴰⵍ ⵍⴽⵍⴱ ! 
- ⴷⵢⴰⵡⵍⴽ ⴱⵃⴰⵍ ⴷⵢⴰⵍ ⵜⴰⵜⴰ ⴰ ⵍⵃⵎⴰⵔⴰ ! 
ⵜⵏⵄⴰⵔ1 ⵉⵛⵜⵏ ⵣⵉ ⵜⵏⵓⵢⴰⵎ ⵅⴼ ⵎⴰⵙⵉⵏ : 
- ⴰⵍⵄⴰⴳ ⵉⵏⵓ ! ⵎⴰⵙⵉⵏ ⵉⵛⵏⴰ, ⵜⵉⵟⵟⴰⵡⵉⵏ ⵏⵏⵙ ⵜⵙⵉⵇⵙⵉⵇⵏⵜ 

ⴰⵔⵇⵇⵏⵜ ⵙ ⵡⴰⵥⵕⵉ. ⵡⵔ ⴷⴰⵎ ⵜⵙⵙⵓⵔⵓⴼⵖ2 ⴰⴷ ⵜ ⵜⴽⴽⵯⴰⵔⴷ 
ⴰⴷ ⵜ ⵜⵙⵙⴰⵔⵡⵙⴷ ⴰⴽⴷ ⵡⵇⵣⵉⵏ ⴰ ⵉⵍⵍⵉⵙ ⵏ ⵎⵉⵏ ⴷ ⵖⴰ ⵉⵏⵉⵖ ! 
 ⵜⵉⵡⴹ ⴷ ⵜⵡⴰⵍⴰ ⵏⵏⵙ, ⵉⵛⵛⵓⵔ ⴷ ⵜⵉⴱⵓⵎⴱⵓⵜⵉⵏ ⵏⵏⵙ, ⵉⴽⵙⵉ 
ⵜⵏⵜ ⵉⴷ ⵏⵜⵜⴰ ⴷ ⵡⴰⵢⵓⵔ, ⵙⵙⴰⵔⴱⵓⵏ ⵜⵏⵜ ⵉ ⵡⵖⵢⵓⵍ ⵉ ⵢⵓⵛⵉⵏ ⵙ 
ⵓⵥⴰⵥⵓ3 ⵉⵎⵎⴰⵔⵏⵉ ⵅⴼ ⵡⵄⵔⵓⵔ ⵏⵏⵙ. ⵢⵓⵛⵎ ⵉⵜ ⵙ ⵜⴽⵛⵛⵓⴹⵜ ⵏⵏⵉ 
ⵃⵓⵎⴰ ⴰⴷ ⵢⴰⵍⵉⵢ ⵜⵙⴰⵡⵏⵜ, ⵉⵏⵏⵊⴼⵔ, ⵉⵟⵟⴼ ⵉⵜ ⵉⴷ ⵣⵉ ⵚⵕⵉⵎⵜ 
ⵉⵏⵏⴰ ⴰⵙ :  

- ⵛⵛⴰ ! ⵛⵛⴰ ! ⴰⴷ ⵜⵛⵛⴷ ⵉⵎⵎⴰⵛ ⴰ ⵎⵎⵉⵙ ⵏ ⵡⵢⴷⵉ ! 
ⵉⵡⵜⵉ ⵜ ⵙ ⵜⵍⵇⵇⴰ ⵓⴼⵓⵙ ⵖⵔ ⵓⵎⵚⵚⴰⴹ ⴰⴼⵓⵙⵉ ⵉⵏⵏⴰ ⴰⵙ : 
- ⵔⵔⴰ ! ⵔⵔⴰ ! ⴰⵍⵉⵢ ⵜⵙⴰⵡⵏⵜ ! 
ⴹⴼⴰⵔⵏⵜ ⵉⴷ ⵏⵉⵜⵏⵉ ⵙ ⵓⵄⴰⵏⵉ ⵖⵔ ⵜⵛⴰⵔⵎⵉⵏ ⵃⵓⵎⴰ ⴰⴷ ⵜ ⴰⵡⵙⵏ 

ⴰⴷ ⵢⴰⵍⵉⵢ. ⵜⵓⵖⴰ ⵜ ⴳⴳⵯⴰⵔ ⴰⴷ ⵅⴰⴼⵙⵏ ⵉⵙⵙⴰⵔⴳⴱ 
ⵜⵉⴱⵓⵎⴱⵓⵜⵉⵏ ⵏⵏⵉ. ⵡⵔ ⵉⵏⵏⵉ ⴰⵔ ⴰⵎⵉ ⵢⵓⵍⵉⵢ ⵜⵙⴰⵡⵏⵜ ⵏⵏⵉ, ⴰⵔ 
ⵎⴰⵏⵉ ⵅⴰⴼⵙⵏ ⵜⵜ ⵉⵙⵙⴽ ⴷ ⵜⴰⴱⴰⵔⵛⴰⵏⵜ. ⵉⵏⵏⵓⴼⵙⵍ ⴷⵉ 
ⵜⵅⵓⵅⵅⵉⵢⵜ ⵏⵏⵉ ⴳⴳⵯⴰⵔ ⵉⵜⴼⴰⵕⵢⴰⴹ. ⵏⵉⵜⵏⵉ ⵙⵙⴰⵡⴰⵍⵏ ⵖⵔ 

1 ⵜⵜⴰⵖ ⵅⴰⴼⵙ 
2 ⵡⵔ ⴷⴰⵎ ⵜⵙⵉⵎⵉⵃⵉⵖ 
3 ⴷⴷⵇⵍ 

ⵜⵛⴰⵔⵎⵉⵏ ⵏⵏⵙ. ⵉⵛⵛⴰⵜ ⵉⵜ ⵎⴰⵙⵉⵏ ⵖⵔ ⴷⴼⴼⴰⵔ ⵣⵉ ⵜⵡⴰⵍⴰ ⵖⵔ 
ⵜⵏⵏⵉⴹⵏ. 
 ⵡⴰⵎⵉ ⵉⵡⴹⵏ ⵖⵔ ⵡⴰⵎⵎⴰⵙ ⵏ ⵡⴱⵔⵉⴷ ⴷⵉ ⵜⵅⵓⵅⵅⵉⵢⵜ ⵏⵏⵉ 
ⵉⵙⵙⵓⵍⵍⵙⵏ ⵉⴱⴷⴷ ⵡⵖⵢⵓⵍ, ⵢⵓⴳⵉ ⴰⴷ ⵉⵔⵏⵉ ⵖⵔ ⵣⵣⴰⵜ. ⵉⵡⵜⵉ 
ⵜ ⵎⴰⵙⵉⵏ ⵙ ⵢⵉⵊⵊⵏ ⵓⵎⴹⴹⴰⴹⴰⵕ ⵃⵓⵎⴰ ⴰⴷ ⵢⵓⵢⵓⵔ, ⵎⴰⵛⴰ ⵏⵜⵜⴰ 
ⵢⵓⴳⵉ. ⵉⴳⴳⴰⵎⴰ ⴰⴷ ⵉⵔⵏⵉ ⵓⵍⴰ ⴷ ⵉⵊⵊⵏ ⵓⵚⵓⵕⵉⴼ ⵖⵔ ⵣⵣⴰⵜ. 
ⵉⴷⵅⵎ ⵉⵜ ⵙ ⵢⵉⵊⵊⵏ ⵓⴷⵓⴱⴱⵉⵣ, ⵉⵔⵏⵉ ⴰⵙ ⵉⵊⵊⵏ ⵏⵏⵉⴹⵏ ⵉⵙⵖⵓⵢⵢ 
ⵅⴰⴼⵙ : 
 - ⵔⵔⴰ ! ⵔⵔⴰ ! ⵎⵉⵏ ⵢⵓⵖⵉⵏ ⵉⵎⵎⴰⵛ ⴰ ⵎⵎⵉⵙ ⵏ ⵎⵉⵏ ⴷ ⵖⴰ 
ⵉⵏⵉⵖ ! 
 ⵎⴰⵛⴰ ⵏⵜⵜⴰ ⵇⴰⵄ ⵡⵔ ⴷⴰⵙ ⴷ ⵉⵔⵔⵉ ⵜⴰⵢⵏⵉⵜ. ⵉⴽⵙⵉ 
ⵉⵎⵥⵥⵓⵖⵏ ⵖⵔ ⵓⵊⵏⵏⴰ ⵉⵙⴱⴷⴷ ⵉⵜⵏ ⴰⵎ ⵜⵙⵏⵢⴰⵏⵉⵏ. ⵡⴰⵎⵉ ⵢⵓⴼⴰ 
ⴰⵎⵏⵏⵉ ⵉⵏⵏⴰ ⴰⵙ ⵉ ⵡⴰⵢⵓⵔ : 
 - ⴰⵎⵛⵓⵎ ⴰ ⵏ ⵡⵖⵢⵓⵍ ⴷ ⵛⴰ ⵜ ⵢⵓⵖⵉⵏ ! ⵏⵉⵖ ⴷ ⵛⴰ ⵉ ⵉⵥⵕⴰ ! 
 - ⵎⵉⵏ ⵜ ⵖⴰ ⵢⴰⵖⵏ ? ⴰⴷ ⵢⵉⵍⵉ ⵢⵓⵃⵍ ⵡⴰⵀⴰ ! 
 ⵉⵚⵚⵓⵕⴼ ⵎⴰⵙⵉⵏ ⵖⵔ ⵣⵣⴰⵜ ⵏ ⵡⵖⵢⵓⵍ, ⵉⵏⵟⵃ ⴷⴳ ⵢⵉⵊⵊⵏ 
ⵚⵚⴰⵅⴰⵜ ⵓⴼⵉⵖⴰⵔ ⴰⵏⵉⵛⵜ ⵏ ⵜⵃⵏⴰⵢⵜ ; ⴷ ⴰⵇⴱⴱⵓⵣ ⴰⴷ ⵢⵉⵍⵉ 
ⴰⵏⵉⵛⵜ ⵓⵖⵉⵍ ⵓⵜⴰⵔⵔⴰⵙ, ⴷ ⴰⵣⵢⵔⴰⵔ, ⴷⴰⵢⵙ ⵛⴰ ⵏ ⵙⵉⵏ ⴷ ⵡⵣⵢⵏ 
ⵏ ⵉⵎⵉⵜⵔⵓⵜⵏ ⵏⵉⵖ ⵓⵊⴰⵔ, ⴷ ⴰⵣⴳⴳⵯⴰⵖ ⵉⵇⵇⴰⵔⵇⵛ ⵙ ⵜⵇⵓⵔⴰⵢⵉⵏ 
ⴷ ⵜⵉⴱⴰⵔⵛⴰⵏⵉⵏ. ⵉⵥⵥⵍ ⴷⴳ ⵡⴰⵎⵎⴰⵙ ⵏ ⵜⴱⵔⵉⴷⵜ, ⵉⴽⵙⵉ 
ⴰⵣⵍⵍⵉⴼ ⵏⵏⵙ ⵖⵔ ⵓⵊⵏⵏⴰ ⴰⵔⵏⴷⴰⴷ ⵉ ⵡⵏⵏⵉ ⵏ ⵡⵖⵢⵓⵍ. 
 ⵉⵏⵏⵛⵇⴹ ⵎⴰⵙⵉⵏ, ⵉⵛⵛⵉⵔⵔⵓ, ⵉⴱⴷⴷ ⴰⵙ ⵓⵛⵡⵡⴰⴼ, 
ⵜⵛⴽⵓⴽⴽⴹ ⴰⵔⵔⵉⵎⵜ ⵏⵏⵙ ⵣⵉ ⵜⴼⴷⵏⵉⵏ ⴰⵔ ⵢⵉⵅⴼ ⵓⵣⵍⵍⵉⴼ. ⵉⴷⵡⵍ 
ⴷ ⵖⵔ ⴷⴼⴼⴰⵔ ⵉⵡⵛⵡⵛ ⴰⵙ ⵉ ⵡⴰⵢⵓⵔ ⵖⵔ ⵓⵎⵊⵊⵓⵏ : 
 - ⵛⵛⵜ ! ⴷ ⴰⴼⵉⵖⴰⵔ ⴰⵏⵉⵛⵜ ⵏ ⵢⵉⵍⴼ ! ⵓⴹⴰⵕⴱⴱⵉ ⴷ 
ⴱⵓⵙⴽⴽⴰ ! 

 - ⴰⴼⵉⵖⴰⵔ ! ⴱⵓⵙⴽⴽⴰ ! ⵜⴰ ⵊⴰⵍⵍ ! ⴰ ⵉⵎⵎⴰ ⵉⵏⵓ ⵉⵄⵉⵣⵣⵏ 
ⵎⴰⵎⵛ ⵖⴰ ⵏⴳⴳ ⴰⴷ ⵣⵣⴰⵢⵙ ⵏⴻⵏⵊⵎ ⵃⵓⵎⴰ ⵡⵔ ⴷ ⴰⵏⵖ ⵉⵜⵜⵇⵇⵙ ? 
 - ⴰⵔⵣⵓ ⴷ ⴰⴽⵉⴷⵉ ⵅⴼ ⵢⵥⵕⴰ ⴰⴷ ⵜ ⵏⵏⵖ ! ⵢⴰⵍⵍⵀ ⵉⵍⵉ ⴷ 
ⴰⵔⵢⴰⵣ ! 
 ⵉⵅⵣⴰⵔ ⵎⴰⵙⵉⵏ ⴰⵎⵎⵓ ⴷ ⵡⴰⵎⵎⵓ, ⵉⵢⵔⵓ ⴷ ⵛⴰ ⵏ ⵢⵥⵕⴰ ⴷ 
ⵉⵎⵙⴷⴰⵡⵏ1 ⴷ ⵉⵇⵎⵇⴰⵎⵏ ⴰⵏⵉⵛⵜ ⵓⴷⵓⴱⴱⵉⵣ ⵓⴼⵓⵙ ⵏⵏⵙ. ⵉⵏⵢⵢⵛ 
ⴷⴳ ⵓⴼⵉⵖⴰⵔ ⵏⵏⵉ, ⵉⵡⴰⵔⴼ ⵉⵜ ⵙ ⵢⵉⵊⵊⵏ ⵡⵎⵙⴷ ⵉⵚⵓⵕ ⴰⵙ ⴷⴳ 
ⵡⵄⵔⵓⵔ. ⵉⵏⴳⵣ ⴰⵎ ⵜⵛⴰⵎⵎⴰ ⵡⵔ ⵣⵣⴰⵢⵙ ⵢⵉⵡⵉⵢ ⵡⴰⵍⵓ. 
ⵉⵙⵖⵓⵢⵢ, ⵉⵙⵙⴰⵔⵙ ⴰⵣⵍⵍⵉⴼ ⵏⵏⵙ ⵖⵔ ⵜⵎⵓⵔⵜ, ⵓⵛⴰ ⵉⴷⵡⵍ ⵖⵔ 
ⴷⴼⴼⴰⵔ ⵉⵎⵎⵓⵍⵍⵖ ⴷⵉ ⵜⵅⵓⵅⵅⵉⵢⵜ ⴳⴳⵯⴰⵔ ⵉⵜⵜⵏⵏⴹ ⵃⵓⵎⴰ ⴰⴷ 
ⵉⵔⵡⵍ. ⵉⴹⴼⴰⵕ ⵉⵜ ⵎⴰⵙⵉⵏ ⵙ ⵜⴰⵣⵣⵍⴰ. ⵍⵅⴷⵏⵏⵉ ⵜⵓⵖⴰ ⴰⵢⵓⵔ 
ⵉⵇⵇⵉⵎ ⵉⴱⴷⴷ ⴷⴳ ⵡⵎⵛⴰⵏ ⵏⵏⵙ ⵉⵜⵜⴱⵀⴹ ⵡⵔ ⵉⵏⵏⵓⵃⵎⵣ. ⵉⵕⵥⵎ 
ⴰⵊⵇⵎⵉⵎ ⴷⵉ ⵎⴰⵙⵉⵏ ⵉⵜⵜⵎⵏⵖⴰⵏ ⴰⴽⴷ ⵓⴼⵉⵖⴰⵔ, ⵡⵔ ⵜ ⵉⵡⵙⵉ 
ⵡⴰⵅⵅⴰ ⵖⵉⵔ ⵙ ⵢⵉⵊⵊⵏ ⵡⵥⵕⵓ ⵏⵉⵖ ⴷ ⴱⵓⵔⵔⵙ. ⵉⵡⵜⴰ ⵎⴰⵙⵉⵏ 
ⴰⴼⵉⵖⴰⵔ ⵏⵏⵉ ⵙ ⵢⵉⵊⵊⵏ ⵡⵥⵕⵓ ⵏⵏⵉⴹⵏ, ⵉⵚⵓⵕ ⴰⵙ ⴷⴳ ⵢⵉⵔⵉ. 
ⵉⵏⴹⵡ ⴰⵎⵛⵏⴰⵡ ⴰⵎⵣⵡⴰⵔⵓ. ⵉⴱⴷⴷ, ⵉⵙⴹⴰⵕⵏ2 ⴷ ⵉⵅⴼ ⵏⵏⵙ ⵖⵔ 
ⵎⴰⵙⵉⵏ, ⵉⴷⵡⵍ ⴷ ⵖⴰⵔⵙ, ⵉⵙⵖⵓⵢⵢ, ⵉⵚⵚⵓⴹ ⴷ ⵅⴰⴼⵙ, 
ⵉⵙⵙⵓⴼⵖ ⴷ ⵉⵍⵙ ⵏⵏⵙ ⴰⵡⴰⵔⵏ ⵉ ⵡⴰⵎⵉ ⵉⴽⵙⵉ ⵉⵔⵉ ⵏⵏⵙ ⴷⴳ 
ⵓⵊⵏⵏⴰ, ⵉⵔⵣⵣⵓ ⴰⴷ ⴰⵙ ⵉⵊⵊⵄ3. ⵉⵛⵛⴰⵔⵔⵡ ⵎⴰⵙⵉⵏ, ⵜⵟⵟⴼ ⵉⵜ 
ⵉⴷ ⵜⵉⴳⴳⵯⴷⵉ. ⵉⴳⴳⴰ ⵜⴰⵔⵢⴰⵣⵜ ⴷⴳ ⵢⵉⵅⴼ ⵏⵏⵙ : 
 - ⵢⴰⵍⵍⵀ ⴰ ⵎⴰⵙⵉⵏ ⵉⵍⵉ ⴷ ⴰⵔⵢⴰⵣ ! ⵎⴰ ⵉⴽⴽⴰ ⴷⴰⵢⵛ 
ⵓⴼⵉⵖⴰⵔ ⵏⵉⵖ ! ⵢⴰⵍⵍⵀ ⵙⵓⴳ ⵅⴰⴼⵙ ⵎⴰⵎⵛ ⵉⵜⵜⵙⵓⴳⴳⴰ ⵓⵖⵉⵍⴰⵙ 
ⵅⴼ ⵜⵖⵢⴷⵜ ⵏ ⵡⵥⵖⴰⵕ ! 

1 ⵉⵥⵕⴰ ⵏ ⵙⵙⵎ 
2 ⵉⵇⵍⴱ 
3 ⵉⵇⵇⵙ 

 ⵉⵡⵜⵉ ⵜ ⵙ ⵢⵉⵊⵊⵏ ⵢⵉⵍⴼ ⵏ ⵡⵎⵙⴷ, ⵉⵚⵓⵕ ⵉⴹⴹⵓⵇⵇⵥ ⴷⵉ 
ⵜⵎⵓⵔⵜ ⴰⴽⴷ ⵓⵖⵣⴷⵉⵙ ⵓⴼⵉⵖⴰⵔ. ⵉⵔⵡⵍ ⵡⴰⵏⵉⵜⵉ, ⵉⴹⴼⴰⵕ ⵉⵜ 
ⵎⴰⵙⵉⵏ ⵉⴳⴳⵓⵔ ⵉⵛⵛⴰⵜ ⵉⵜ ; ⵛⴰ ⵉⵜⵜⵚⴰⵕ ⴷⴰⵢⵙ, ⵛⴰ ⵉⵜⵚⴰⵕ 
ⴷⵉ ⵜⵎⵓⵔⵜ, ⵉⵊⵊⵏ ⵜⵡⴰⵍⴰ ⴰⴷ ⵉⴱⴷⴷ ⴰⴷ ⵉⵙⵙⵉⴳⴳⵯⴷ ⵎⴰⵙⵉⵏ, 
ⵉⵊⵊⵏ ⵜⵡⴰⵍⴰ ⴰⴷ ⵉⵔⵡⵍ. ⴰⵎⵏⵏⵉ ⵇⵇⵉⵎⵏ ⵜⵎⵏⵖⴰⵏ ⵉⵊⵊⵏ ⵡⵔ ⵉⵜⵉⵡⵉⵢ 
ⵣⴳ ⵡⵏⵏⵉⴹⵏ, ⴰⵔ ⴰⵎⵉ ⴷⴰⵙ ⵉⵅⵜⵓⵜⵜⵔ ⵊⵔ ⵉⵖⴷⴷⵓⵢⵏ ⵏ ⵜⵓⴳⴰ 
ⵢⵓⵣⵖⵏ, ⵉⵡⴹⴹⴰⵕ ⴰⵙ ⴷⴳ ⵓⵅⵛⵛⴰⴱ ⵏ ⵢⴻⵢⵢⴰⵔ ⵏ ⵜⵎⵣⵢⵉⴷⴰ. 
 ⵜⵇⵇⵉⵎ ⴷⵉ ⵎⴰⵙⵉⵏ ⵎⴰⵖⴰⵔ ⵏⵜⵜⴰ ⵡⵔ ⵜ ⵉⵏⵖⵉ ⵡⴰⵅⵅⴰ ⵉⵍⵉ ⵃⴰ 
ⵉⵢⵣⵎ ⵉⵜ. ⵎⴰⵛⴰ ⵡⴰⵅⵅⴰ ⴰⵎⵏⵏⵉ ⵉⵙⵙⴽⴽ ⵉⵜⵜ ⵅⴰⴼⵙ, ⵢⵓⵃⵍ ⵎⴰ 
ⴰⴷ ⵅⴰⴼⵙ ⵉⵔⵣⵓ ⴷⴳ ⵓⵅⵛⵛⴰⴱ ⵏⵏⵉ, ⵡⵔ ⴰⵙ ⵢⵓⴼⵉ ⴷⵉⵏⵉ 
ⵍⵉⵎⴰⵔⵜ. ⵉⴷⵡⵍ ⴷ ⵖⵔ ⵡⵖⵢⵓⵍ ⵏⵏⵙ, ⵢⵓⴼⴰ ⴰⵢⵓⵔ ⵉⴱⴷⴷ ⴷⴳ 
ⵓⵔⴰⵇ ⵏⵏⵙ ⵖⵔ ⵜⵛⴰⵔⵎⵉⵏ ⵏ ⵡⵖⵢⵓⵍ ; ⵜⵏⵖⵉ ⵜ ⵜⵉⴳⴳⵯⴷⵉ, ⴱⴰⵍⴰⴽ 
ⵡⵔ ⵙⵙⵏⵏⵉ ⵉⵎⵎⵓⵜⵜⵉⵢ ⵇⴰⵄ ! ⴰⵇⵇⴰ ⴰⵛ ⵖⴰ ⵉⵍⵉ ⵉⵙⵙⵓⴼ 
ⴰⴽⵔⴱⴰⵢ1 ⵏⵏⵙ, ⵡⵔ ⴷⴰⵙ ⵉⵍⵍⵀⵎ ⵎⴰⵙⵉⵏ ⵡⴰⵀⴰ. ⵉⵏⵏⴰ ⴰⵙ ⵡⴰ ⴰⵎⵏ 
ⵉⵙⵙⵓⵃⵔⵓⵜ : 
 - ⵎⵉⵏ ⵛⴽ ⵢⵓⵖⵉⵏ ⴰ ⵎⴰⴳⴳⵯⴰⴷ ? ⵜⵓⴳⵉⴷ ⴰⴷ ⴰⵢⵉ ⴷ ⵜⴰⵡⵙⴷ 
ⵃⵓⵎⴰ ⴰⴷ ⵏⵖ ⴰⴼⵉⵖⴰⵔ ! ⵎⴰ ⵜⵖⵉⵍ ⴰⵛ ⴰⵔⴷⴷⵍⵖ ⵜⴰⵎⵣⵢⵉⴷⴰ ⵏⵉⵖ 
ⵜⴰⵛⴰⵔⵖ ⵜⵜ ? 
 ⵉⵚⴼⴹ ⵜⵉⴷⵉ ⵙ ⵓⴼⵓⵙ ⵏⵏⵙ, ⵉⵙⵙⵏⵀⵣ ⴰⵏⵛⵓⵛⵏ ⵏⵏⵙ, ⵓⵛⴰ 
ⵉⵔⵔⴰ ⴷ ⵅⴼ ⵎⴰⵙⵉⵏ, ⵎⴰⵛⴰ ⵡⵔ ⵉⵏⵏⵉ ⴰⵔ ⴰⵎⵉ ⴷ ⵉⵙⵙⵓⴼⵖ 
ⴰⵡⴰⵍ ⵣⵉ ⵜⵎⵉⵊⵊⴰ ⵏⵏⵙ ⵉⴳⵏⵓⵏ : 
 - ⴳⴳⵯⴷⵖ ! ⵇⵇⵉⵎⵖ ⵜⵜⴱⵀⴹⵖ ; ⵡⵔ ⵓⴼⵉⵖ ⵎⵉⵏ ⵖⴰ ⴳⴳⵖ 
ⵓⵍⴰ ⴷ ⵎⵉⵏ ⵖⴰ ⵊⵊⵖ ! ⵓⵍⴰ ⴷ ⴰⵡⴰⵍ ⵉⴱⴷⴷ ⴰⵢⵉ ⴷⵉ ⵜⵎⵉⵊⵊⴰ 
ⵉⴳⴳⴰⵎⴰ ⴰⴷ ⵉⴼⴼⵖ ! 

1 ⴰⵙⵔⵡⴰⵍ 

 ⵉⴹⵚⴰ ⵅⴰⴼⵙ ⵎⴰⵙⵉⵏ ⵙ ⵢⵉⵊⵊⵏ ⵜⴰⴹⵚⴰ ⴰⵔⵔⵉⵏ ⴰⵙ ⴷ 
ⵉⴷⵓⵔⴰⵔ ⵏ ⵡⴰⵊⵎⵎⴰⴹ ⵉⵏ ⵏ ⵢⵖⵣⴰⵔ, ⵉⵙⵙⵉⵡⵍ ⵉⵏⵏⴰ ⴰⵙ : 
 - ⵉⵀ ⵢⴰ ⵜⴰⵔⵢⴰⵣⵜ ! ⵜⵉⵡⵛⵛⴰ ⵣⵉⵛ ⵅⴰⴼⵛ ⴰ ⵎⴰⴳⴳⵯⴰⴷ ! 
ⵛⵏⵏⴰ ⵎⴰⵍⴰ ⵜⵏⵏⴰ ⴰⵙ ⵉⵎⵎⴰⵛ ⴰⵇⵇⴰ ⵊⵊⵉⵖ ⴷ ⴰⵔⵢⴰⵣ ! ⵉⵀ ⵢⴰ 
ⵍⵄⵓⵕⵕⵜ ⵉⴽⴽⴰ ⴷⴰⵢⵛ ⵓⴼⵉⵖⴰⵔ. ⵎⵍⵉ ⴷ ⵛⴰ ⵏ ⵡⴰⵢⵔⴰⴷ ⵏⵉⵖ ⴷ 
ⵛⴰ ⵏ ⵢⵉⴼⵉⵙ ⵉⵍⵉ ⵡⵔ ⵙⵙⵉⵏⵖ ⵎⵉⵏ ⵖⴰ ⵢⵉⵍⵉ ⵉⵎⵙⴰⵔ ⴰⵛ ? 
 - ⵉⵍⵉ ⵥⵥⵍⵖ ⴰⵙ ⵖⵔ ⵜⵎⵓⵔⵜ ⴰⴷ ⴰⵙ ⵉⵏⵉⵖ : “ ⵛⵛ ⴰⵢⵉ ! ” 
 - ⵉⵡⴰ ⵜⴼⵓ ⵅⴼ ⵢⵔⵢⴰⵣⵏ ⴰⵎⵛⵏⴰⵡ ⵛⴽ ! ⵎⵍⵉ ⵏⵛⵛ ⴰⴽⴷ ⵢⵎⵎⴰⵛ 
ⵉⵍⵉ ⵊⵏⵉⵖ ⵅⴰⴼⵛ ⴷⴳ ⵡⴰⵙⵙ ⵉ ⴷⵉ ⵛⴽ ⴷ ⵜⵓⵔⵓⵡ. 
 ⴹⴼⴰⵔⵏ ⵜⵉⵛⵔⵉ ⵏⵙⵏ ⵖⵔ ⴷⴷⵛⴰⵔ ⵏⵙⵏ ; ⵜⵉⴷⵉ ⵜⵜⵓⴷⵓⵎ ⴷ 
ⵣⵉ ⵜⵏⵢⴰⵔⵜ ⵏ ⵎⴰⵙⵉⵏ ⵉⵙⵙⵓⵃⵔⵓⵜⵏ ⴰⵎ ⵡⵇⵣⵉⵏ, ⵉⴳⴳⵓⵔ ⵉⵏⴳⴳⴼ 
ⵡⵔ ⵉⵏⵏⵉ ⴰⵔ ⴰⵎⵉ ⵢⵉⵡⴹ ⵜⴰⴷⴷⴰⵔⵜ, ⴰⵔ ⴰⵎⵉ ⵉⵟⴱⵟⴱ 
ⵡⴰⵕⵕⵓⴹ ⵏⵏⵙ ⵙ ⵜⵉⴷⵉ. ⵉⵎⵚⴰⴼⴰⴹ ⴷⴳ ⵓⴱⵔⵉⴷ ⴰⴽⴷ ⵡⴰⵢⵓⵔ. 
ⵉⵙⵇⴰⵔⵇⴱ ⵏⵜⵜⴰ ⴷⵉ ⵜⵡⵡⴰⵔⵜ, ⵜⵏⵏⵓⵕⵥⵎ ⴷ, ⵜⵙⵙⵉⵊⵊ ⴷ ⵟⵓⵛⴰ, 
ⵜⵏⵟⵃ ⴷⴰⵢⵙ, ⵜⵖⴰⵡⵍ ⵉⵜ ⵉⴷ, ⵜⵙⵙⵇⵙⴰ ⵜ ⵉⴷ ⵙ ⵓⵜⴱⵀⴹ : 
 - ⵎⵉⵏ ⵛⴽ ⵢⵓⵖⵉⵏ ⴰ ⵎⵎⵉ ⵉⵏⵓ ? ⵎⴰ ⵜⵎⵎⵏⵖⴷ ⴰⴽⴷ ⵛⴰ ⵏ ⵢⵉⵊⵊ 
ⵏⵉⵖ ? ⵎⴰⵏⴰ ⵜⵉⴷⵉ ⴰ ⵣⵣⴰⴽ ⴷ ⵉⵜⵛⴰⵛⵓⵔⵏ ? ⵉⵟⴱⵟⴱ ⵡⴰⵕⵕⵓⴹ 
ⵏⵏⵛ ⵎⴰⵕⵕⴰ ⴰⵅⵎⵉⵏⵏⵉ ⵅⴰⴼⵛ ⵉⵡⵜⴰ ⵡⵏⵥⴰⵕ ! 
 ⵜⵖⴰⵡⵍ ⵉⵜ ⵉⴷ ⵙ ⵢⵉⵊⵊⵏ ⵓⵖⴰⵔⴰⴼ ⵏ ⵡⴰⵎⴰⵏ ⴷ ⵉⵚⵎⵎⴰⴹⵏ, 
ⵉⴷⴰⴷⴰⵔ ⵉⵜⵏ ⵡⵔ ⵅⴰⴼⵙ ⵉⵔⵔⵉ ⵏⵏⴼⵙ, ⵉⵙⴽⴽⴼ ⴰⵣⵡⵓ1, ⵓⵛⴰ 
ⵉⵔⵔⴰ ⵅⴼ ⵉⵎⵎⴰⵙ : 
 - ⵉⴼⴼⵖ ⴷ ⴰⴽⵉⴷⵏⵖ ⵉⵊⵊⵏ ⵓⴼⵉⵖⴰⵔ ⴰⵏⵉⵛⵜ ⵏ ⵢⵉⵍⴼ ⴰ ⵉⵎⵎⴰ 
ⵉⵏⵓ ! ⵟⵟⴼⵖ ⵛⵛⴰⵜⵖ ⵜ ⵙ ⵢⵥⵕⴰ, ⵜⵚⴰⵕⵏ ⴷⴰⵢⵙ ⵏⴳⴳⵣⵏ, ⵡⵔ 
ⵣⵣⴰⵢⵙ ⵉⵡⵢⵏ ⵡⴰⵍⵓ, ⴰⵎⵏⵏⵉ ⵇⵇⵉⵎⵖ ⴹⴼⴼⴰⵔⵖ ⵜ ⴰⵔ ⴰⵎⵉ ⴷ ⴰⵢⵉ 
ⵉⵡⴹⴹⴰⵕ. ⵉⵏⵊⵎ ⴰⵢⵉ ⴰ ⵉⵎⵎⴰ. 

                                                           
1 ⵉⵔⵔⴰ ⵏⵏⴼⵙ 

 - ⴰⵢⴰ ⵎⵎⵉⵙ ⵓⵏⵓⵔⵉ ! ⵡⵔ ⵜⴳⴳⵯⵉⴷⴻⴷ ⴰⴷ ⴰⵛ ⵉⵇⵇⵙ ! ⵉⵍⵉ 
ⵜⵎⵎⵓⵜⴷ ! ⵡⴰⴷⵊⵉ ⵓⵍⴰ ⵡⵉ ⵛⴽ ⴷ ⵖⴰ ⵉⵖⴰⵡⵍⵏ ⴷⵉⵏ ⴷⴳ ⵢⴻⵢⵢⴰⵔ 
ⵏ ⵜⵎⵣⵢⵉⴷⴰ ! 
 - ⵜⵓⵖⴰ ⴰⴽⵉⴷⵉ ⴰⵢⵓⵔ ⵎⵎⵉⵙ ⵏ ⵉⵏⴰⵔⴰⴳⵏ1 ⵏⵏⵖ. ⵜⵙⵙⵏⴷ ⴰ 
ⵉⵎⵎⴰ ! ⵉⵇⵇⵉⵎ ⵃⴰ ⵉⵜⴱⵀⵀⵉⴳ ⴷⴰⵢⵉ, ⵡⵔ ⴽⵉⴷⵉ ⵉⵡⵙⵉ, ⵡⵔ 
ⴷ ⴰⵢⵉ ⴷ ⵉⵖⴰⵡⵍ. 
 - ⵉⵡⴰ ⵜⵥⵕⵉⴷ ⴰ ⴰⴱⵓⵀⴰⵍⵉ ⵉⵏⵓ ⵏⵜⵜⴰ ⴷ ⵎⵉⵖⵉⵙ ! ⵎⴰⵛⵉ ⴰⵎ 
ⴽⵏⵏⵉⵡ ⴰ ⵜⴰⵔⵡⴰ ⵉⵏⵓ ! ⴰ ⵉⵎⵎⴰ ⵃⵏⵏⴰ ⵏⵛⵛ ⵊⵊⵉⵖ ⴷ ⵃⴰ ⵉⴼⵏⵀⴰⵀ2 
ⴷ ⵉⴱⵓⵀⴰⵍⵉⵢⵏ ! 

1 ⵊⵊⵉⵔⴰⵏ 
2 ⵉⵎⵉⵏⴰⵏ 



 

9 
ⵜⵉⵖⵉⵔⴷⵎⵜ ⵎⵎ ⵓⵏⵡⵡⴰⵔ 

ⵏⵏⵓⴼⵙⵍ ⴷ ⵎⴰⵙⵉⵏ ⵣⵉ ⵜⴰⴷⴷⴰⵔⵜ ⴰⴽⴷ ⵓⵖⵍⵍⵓⵢ ⵏ ⵜⴼⵓⵛⵜ 
ⴰⵎ ⵓⵏⵓⴼⵙⵍ ⵏ ⵡⵖⵢⵓⵍ ⵉⵜⵜⵡⴰⵇⵇⵏⴻⵏ ⵖⵔ ⵓⵊⵉⵊ, ⵉ ⵉⴽⴽⵉⵏ 

ⴰⵟⵟⴰⵚ ⵏ ⵡⵓⵙⵙⴰⵏ ⵡⵔ ⵉⵥⵕⵉ ⵜⴼⴰⵡⵜ ⵏ ⴱⴰⵕⵕⴰ, ⵡⴰⵅⵅⴰ ⵏⵜⵜⴰ 
ⵡⵔ ⵉⵙⵙⵄⴷⵓ ⵃⴰ ⵛⴰ ⵏ ⵜⵉⵎⴰⵔ1 ⵓⴷⵔⵓⵙⵏⵜ ⴰⴽⴷ ⵍⵡⴰⵛⵓⵏ ⵏⵏⵙ. 
ⵉⵇⵇⵏ ⴷ ⵉ ⵢⵉⴹⴰⵕⵏ ⵏⵏⵙ ⵜⵛⴰⵏⴽⵍⴰⵜ ⵏ ⵡⵍⵜⵎⴰⵙ ⵣⵓⵍⵉⵅⴰ. ⵉⴽⴽⴰ 
ⵅⴼ ⵙⵉⴼⴰⵡ, ⵣⵉ ⵙⵙⵏⵏⵉ ⴽⵙⵉⵏ ⴷⴳ ⵓⴹⴰⵕ ⵏⵙⵏ ⴰⴷ ⴰⵔⴳⴱⵏ ⴰⵡⴰⵔⵏ 
ⵉ ⵜⴰⴷⴷⴰⵔⵜ ⵏ ⴽⴰⵔⴰⵎⴰⵙ. ⵜⴰⵍⵍⵙⵜ ⵜⵙⵙⵏⵜⴰ ⴰⴷ ⵜⵏⴷⵍ ⵅⴼ 
ⵢⵖⵣⴰⵔ ⵓⵍⵉⵍⵉ ⵡⴰⵎⵉ ⵜⵓⵖⴰ ⵏⵉⵜⵏⵉ ⴳⴳⵓⵔⵏ ⴷⵉ ⵜⵅⵓⵅⵅⵉⵢⵜ 
ⵉⵜⵜⴰⵡⵢⵏ ⵖⵔ ⴷⵉⵏ. ⵢⵓⵍⵙ2 ⴰⵙ ⵎⴰⵙⵉⵏ ⵉ ⵙⵉⴼⴰⵡ ⵎⵉⵏ ⴷⴰⵙ 
ⵉⵎⵙⴰⵔⵏ ⴰⴽⴷ ⵓⴼⵉⵖⴰⵔ ⵉ ⴽⴷ ⵉⵎⵛⵓⴱⴱⵛ ⴰⴽⴷ ⵜⴷⴳⴳⵯⴰⵜ ⴷ 
ⵡⴰⵎⵉ ⵜⵓⵖⴰ ⴰⵢⵓⵔ ⵉⵕⵥⵎ ⴰⵇⵎⵎⵓⵎ ⵉⵜⵜⴱⵀⵀⵉⴳ ⴷⴰⵢⵙ. 
 ⵏⵟⵟⴰⵕⵏ ⵉⴹⴰⵕⵏ ⵖⵔ ⵣⵣⴰⵜ ⵡⵔ ⵙⵙⵉⵏⴻⵏ ⵎⴰⵏⵉ ⵜⵚⴰⵕⵏ. ⴰⵔ 
ⴰⵎⵉ ⵢⵓⵛⴰ ⵎⴰⵙⵉⵏ ⴰⴽⴷ ⵛⴰ ⵉⵊⵊⵓ ⴰⵙ ⴷⴳ ⵓⵏⵉⵔⵣ ⵓⴹⴰⵕ ⵏⵏⵙ ⴷⴳ 
ⵓⵖⵣⴷⵉⵙ ⴰⴼⵓⵙⵉ. ⵉⵜⵖⵉⵍ ⴰⵙ ⵖⵔ ⵓⵎⵣⵡⴰⵔⵓ ⴷ ⵛⴰ ⵓⵙⵏⵏⴰⵏ ⵏ 
ⵓⵖⴰⵕⵡⵉⴹ ⵉ ⵜ ⵉⵊⵊⵓⵏ ⵡⴰⵀⴰ, ⵎⴰⵛⴰ ⵜⵉⵇⵇⵙⵜ ⵜⵎⵎⴰⵔⵏⵉ 
ⵜⵙⵙⴽⴽⴰⵔ ⴷⴰⵢⵙ ⵜⵉⵎⵙⵙⵉ. ⵉⵙⵖⵓⵢⵢ ⴷⴳ ⵓⵊⵏⵏⴰ, ⴰⵔⵔⵉⵏⵜ ⴰⵙ 
ⴷ ⵜⵓⴷⵔⵉⵏ ⴷⴰⵙⵏ ⴷ ⵉⵜⵡⴰⵏⵏⴹⵏ. ⴱⴷⴷⵏ, ⵉⴽⵙⵉ ⴷ ⴰⴹⴰⵕ ⵏⵏⵉ 
ⵉⵟⵟⴼ ⵉⵜ ⵉⴷ ⵙ ⵓⴼⵓⵙ ⵏⵏⵙ, ⵉⵙⵔⵓⴼ ⴰⵙ ⵙ ⵓⴼⵓⵙ ⵏⵏⵉⴹⵏ ⵃⵓⵎⴰ 
ⴰⴷ ⵉⵅⵣⴰⵔ ⵎⵉⵏ ⵜ ⵢⵓⵖⵉⵏ. ⵉⵇⵇⵉⵎ ⵉⴱⴷⴷ ⵅⴼ ⵡⵏⵏⵉⴹⵏ. ⵉⵏⵏⵛⵇⴹ 
ⵙⵉⴼⴰⵡ ⵉⵏⵏⴰ ⴰⵙ ⵙ ⵓⵜⴱⵀⴹ : 
 - ⵎⵉⵏ ⵛⴽ ⵢⵓⵖⵉⵏ ⵜⵙⵖⵓⵢⵢⵓⴷ ⴰ ⵥⵎⴰⵕ ⴰⴱⴰⵔⵛⴰⵏ ? 

                                                           
1 ⵜⵉⵙⵄⵄⴰⵜⵉⵏ 
2 ⵉⵄⴰⵡⴷ ⴰⵙ 

 ⵉ 

 ⵉⵔⵔⴰ ⵅⴰⴼⵙ ⵏⵜⵜⴰ ⴰⵎⵏ ⵉⵜⵏⵥⴱⴰⵕ ⵉⵜⵎⵜⵜⴰ ⵙ ⵜⵉⵇⵇⵙ 
ⴳⴳⵯⴰⵔ ⴰⴷ ⵉⵔⵓ : 
 - ⵡⵔ ⵙⵙⵉⵏⵖ ⵎⵉⵏ ⴷ ⴰⵢⵉ ⵉⵇⵇⵙⵏ ⴷⴳ ⵓⵏⵉⵔⵣ ⵓⴹⴰⵕ ? ⴰ 
ⵉⵎⵎⴰ ⵉⵏⵓ ⵎⵛⵃⴰⵍ ⵉⵜⵜⵇⵇⵙ ! ⴱⴰⵍⴰⴽ ⴷ ⵜⵉⵖⵉⵔⴷⵎⵜ ⵎⵎ 
ⵓⵏⵡⵡⴰⵔ ⵉ ⴷ ⴰⵢⵉ ⵉⵇⵇⵙⵏ ! 
 ⵉⴹⵕⴰ ⴷ ⵖⵔ ⵜⵡⵏⴳⵉⵎⵜ ⵏⵏⵙ ⵎⵉⵏ ⴷⴰⵙ ⵉⵎⵙⴰⵔⵏ ⵉ ⵉⵍⵍⵉⵙ ⵏ 
ⵢⵉⵏⴰⵔⴰⴳⵏ ⵏⵙⵏ ⴰⵣⵖⴰⵜ ⵡⴰⵎⵉ ⴷⴰⵙ ⵜⵇⵇⵙ ⵜⵖⵉⵔⴷⵎⵜ, ⵜⵇⵇⵉⵎ 
ⵜⴰⵎⴷⴷⵉⵜ ⴷ ⵓⵣⵉⵍ ⵏⵜⵜⴰⵜ ⵜⵙⵖⵓⵢⵢⵓ ⵜⵜⵏⵥⴱⴰⵕ ⵜⵜⵎⴰⵔⵔⴰⵜ 
ⵜⵎⵇⵜⵎⴰⵔ ⴰⵅⵎⵉⵏⵏⵉ ⵜⵜ ⵉⴷ ⵜⵟⵟⴼ ⵜⵎⵏⵏⴰⵡⵜ. ⵢⵓⵛⴰ ⴱⵍⵍⵉ ⵎⵉⵏ 
ⴷⴰⵙ ⵉⵜⵎⵙⴰⵔⵏ ⵢⴰⵔⵡⵙ ⴷⵉ ⵎⵉⵏ ⵉⵎⵙⴰⵏ ⵉ ⵜⵏⴰⵔⴰⴳⵜ ⵏⵙⵏ. ⵙ 
ⵓⵢⴰ ⵉⵅⴰⵕⵕⵚ ⴱⵍⵍⵉ ⵏⵉⵛⴰⵏ ⴷ ⵜⵉⵖⵉⵔⴷⵎⵜ ⵎⵎ ⵓⵏⵡⵡⴰⵔ ⵉ ⴷⴰⵙ 
ⵉⵊⵊⵄⵏ, ⵡⴰⵅⵅⴰ ⵏⵜⵜⴰ ⵡⵔ ⵜⵜ ⵉⵥⵕⵉ. ⵢⵓⵛⴰ ⴰⴽⴷ ⵜⵉⵇⵇⵙⵜ 
ⵜⴷⴷⵄⵍⴳ ⴷⴰⵢⵙ, ⴰⵔⵀⴰⵊ ⵉⵜⴰⵍⵉⵢ ⴷ ⴰⴽⴷ ⵉⵥⵡⵕⴰⵏ ⵓⴹⴰⵕ ⵏⵏⵙ 
ⵉⵟⵟⵚⵏ, ⵉⴳⴳⴰⵎⴰ ⴰⴷ ⵅⴰⴼⵙ ⵉⵚⵚⵓⵕⴼ. ⵉⵙⵙⴰⵔⵙ ⴰⵖⵉⵍ ⵏⵏⵙ 
ⵙⵏⵏⵊ ⵉ ⵜⵖⴰⵕⴹⵉⵏ ⵏ ⵙⵉⴼⴰⵡ, ⵉⵟⵟⴼ ⴷⴰⵢⵙ ⵡⴰⵏⵉⵜⴰ, ⵉⵙⵙⴽⴽ 
ⴰⵙ ⴷ ⴰⵖⵉⵍ ⵏⵏⵙ ⵙⵡⴰⴷⴷⴰⵢ ⵉ ⵜⴰⴷⴷⴰⵖⵉⵏ, ⵓⵛⴰ ⴷⵡⵍⵏ ⴷ ⵖⵔ 
ⴷⴷⵛⴰⵔ ⵏⵙⵏ. 
 ⵎⴰⵙⵉⵏ ⵉⴳⴳⵓⵔ ⵉⵏⴳⴳⵣ ⵅⴼ ⵢⵉⵊⵊⵏ ⵓⴹⴰⵕ ⴰⵎ ⵓⵇⴰⵔⵇⵔⵉⵡ. 
ⵡⴰⵎⵉ ⴷ ⵉⵡⴹⵏ ⵖⵔ ⵜⵡⵡⴰⵔⵜ ⵏ ⵜⴰⴷⴷⴰⵔⵜ ⵏ ⵙⵉⴼⴰⵡ, ⵜⵖⴰⵡⵍ ⵜ 
ⵉⴷ ⵉⵎⵎⴰⵙ ⵏ ⵡⴰ ⵙ ⵢⵉⵊⵊⵏ ⵡⵛⴹⴰⴹ, ⵜⵏⵏⴹ ⴰⵙ ⵜ ⵙⵏⵏⵊ ⵉ ⵜⵛⵄⴼⵜ 
ⵎⴰⵏⵉ ⵉ ⴷⴰⵙ ⵜⵇⵇⵙ ⵜⵖⵉⵔⴷⵎⵜ ⵃⵓⵎⴰ ⴰⴷ ⴰⵙ ⵜⵙⴱⴷⴷ ⵉⴷⴰⵎⵎⵏ 
ⵉⵔⵡⵢⵏ ⴰⴽⴷ ⴰⵔⵀⴰⵊ ⵏ ⵜⵖⵉⵔⴷⵏⵜ ⵡⵔ ⵉⵜⵜⵎⵓⵜⵜⵓⵢ ⵖⵔ ⵡⵓⵍ ⴰⴷ 
ⵜ ⵉⵏⵖ. ⵜⴼⴰⴼⴰ ⴷ ⵅⴼ ⵢⵉⵊⵊⵏ ⵓⵣⵍⵍⵉⴼ ⵏ ⵜⵉⵛⵛⴰⵔⵜ ⵜⵇⵛⵛⴰⵕ ⵉⵜ, 

ⵜⵙⵙⴼⵔⵓⵢ ⴷ ⵣⵣⴰⵢⵙ ⵉⵊⵊⵏ ⵢⵉⵔⴷⵏ ⵜⴱⴹⴰ ⵜ ⵅⴼ ⵙⵉⵏ ⵏ 
ⵉⴼⵜⵡⵉⵣⵏ ⵙ ⵢⵊⵊⵏ ⵍⵎⵓⵚⵚ, ⵜⵓⵎⵙ ⴰⵙ ⵉⵊⵊⵏ ⵡⵣⵢⴻⵏ ⵙⵏⵏⵊ ⵉ 
ⵜⴰⵎⴰ ⵓⵢⵣⵣⵉⵎ ⵎⴰⵏⵉ ⴷⴰⵙ ⵜⵊⵊⵄ. ⵎⴰⵛⴰ ⴰⵖⴰⵡⵍ ⴰ ⵎⴰⵕⵕⴰ ⴷ 
ⵓⵙⴰⴼⴰⵔ ⴰ ⵡⵔ ⵅⴰⴼⵙ ⵉⵊⵊⵉ ⵡⴰⵍⵓ, ⵜⵎⵎⴰⵔⵏⵉ ⵖⴰⴷ ⵜⵉⵇⵇⵙⵜ ⴷ 

ⵓⵏⵥⴱⴰⵕ. ⵉⵙⵖⵓⵢⵢ ⵎⴰⵙⵉⵏ ⴳⴳⵯⴰⵔ ⴰⴷ ⴰⵙ ⴷ ⵡⴹⴰⵏ ⵉⵎⵟⵟⴰⵡⵏ, 
ⵉⵟⵟⴼ ⵉⵜⵏ ⵙ ⵓⵖⵉⵍ ⵡⴰⵀⴰ, ⵎⴰ ⵏⵜⵜⴰ ⵎⵍⵉ ⵢⵓⴼⴰ ⵉⵍⵉ ⵉⵖⴹⵔ ⵉⵜⵏ 
ⴷ. ⵉⴳⴳⵓⵔ ⵉⵏⵟⵟⵓⵡ ⵉⵇⵇⴰⵔ : 
 - ⴰ ⵉⵎⵎⴰ ⵉⵏⵓ ⵉⵄⵉⵣⵣⵏ ⵖⴰⵡⵍ ⴰⵢⵉ ⴷ ! 
 ⵉⵙⵙⵉⵡⴹ ⵉⵜ ⵙⵉⴼⴰⵡ ⵖⵔ ⵜⴰⴷⴷⴰⵔⵜ. ⵉⵙⵇⴰⵔⵇⴱ ⴷⵉ 
ⵜⵡⵡⴰⵔⵜ, ⵜⵏⵏⵓⵕⵥⵎ ⴷ, ⵜⵙⵙⵉⵊⵊ ⴷ ⵟⵓⵛⴰ, ⵃⴰ ⵜⵏⵟⵃ ⴷⴰⵢⵙⵏ 
ⵜⴰⵔⵓⵢⵙⴻⵙ, ⵜⵎⴰⵔⵔ ⴷ ⵖⴰⵔⵙⵏ ⵃⵓⵎⴰ ⴰⴷ ⵜⵖⴰⵡⵍ ⵎⵎⵉⵙ, ⵜⵏⵏⴰ 
ⴰⵙ : 
 - ⵎⵉⵏ ⵛⴽ ⵢⵓⵖⵉⵏ ⴰ ⵎⵎⵉ ⵉⵏⵓ ? ⵎⵉⵏ ⵛⴽ ⵢⵓⵖⵉⵏ ⵜⵣⵃⵃⴰⴼⴷ ? 
ⵎⴰ ⴷ ⵛⴰ ⵉ ⵛⴽ ⵢⵓⵖⵉⵏ ⴷⴳ ⵓⴹⴰⵕ ⵏⵏⵛ ⵏⵉⵖ ? 
 ⵉⵏⵏⴰ ⴰⵙ ⵙⵉⴼⴰⵡ : 
 - ⵜⵇⵇⵙ ⴰⵙ ⴱⴰⵍⴰⴽ ⵜⵖⵉⵔⴷⵎⵜ ⵎⵎ ⵓⵏⵡⵡⴰⵔ ! 
 - ⴰⵢⴰ ⵎⵎⵉ ⵉⵏⵓ ⵉⵄⵉⵣⵣⵏ ! ⴰ ⵜⴰⵙⴰ ⵉⵏⵓ ! ⵎⴰⵎⵛ ⴷⴰⵛ ⵜⵎⵙⴰⵔ? 
ⵎⴰⵏⵉ ⵜⵓⵖⴰ ⵜⵅⵣⵣⴰⵔⴷ ? ⵎⵉⵏ ⵜⵓⵖⴰ ⵜⵃⵟⵟⵉⴷ ⵡⴰⵎⵉ ⵡⵔ 
ⵜⵃⴹⵉⴷ ⵉⵅⴼ ⵏⵏⵛ ⴰ ⵎⵎⵉ ⵉⵏⵓ ? ⵇⵇⴰⵔⵖ ⴰⵛ ⵍⴱⴷⴰ ⵡⵔ ⵜⵏⴼⵉⴼⵉⵔ 
ⵖⵔ ⵜⵎⴷⴷⵉⵜ ! ⵇⴰ ⵍⵅⵅⵓ ⵢⵡⴷⴰⵏ ⵜⴰⴷⴼⵏ ⵖⵔ ⵜⵓⴷⵔⵉⵏ ⵏⵙⵏ, 
ⵡⴰⴷⵊⵉ ⵏ ⵡⵓⴼⵓⵖ ⴷ ⵓⵎⵀⴰⴼⵉ ⴷⴳ ⵉⵣⵓⵔⴰⵢ ! ⵉⵡⴰ ⵜⵡⴰⵍⵉⴷ 
ⴰⵇⵇⴰⵛ ⵜⵉⵡⵢⴷ ⵜ ⵉⴷ ⵍⵅⵅⵓ ⴷⴳ ⵓⵣⵍⵍⵉⴼ ⵏⵏⵛ. 
 ⵉⵏⵏⴰ ⴰⵙ ⵎⴰⵙⵉⵏ ⴰⵎⵏ ⵉⵙⵡⵃⵡⵉⵃ, ⵉⵜⵏⵉⵅⵙⵉⵙ, ⵉⵏⴳⴳⴼ, 
ⵉⵜⵏⵥⴱⴰⵕ, ⴷ ⵜⵉⴷⵉ ⵜⵓⴷⵓⵎ ⴰⵙ ⵣⵉ ⵜⵏⵢⴰⵔⵜ : 
 - ⵜⵓⵖⴰ ⴰⵢⵉ ⴳⴳⵓⵔⵖ ⴰⴽⴷ ⵙⵉⴼⴰⵡ ⴰ ⵢⵎⵎⴰ ⵡⵔ ⵓⵛⵉⵖ ⵃⴰ 
ⵡⴰⵎⵉ ⴷ ⴰⵢⵉ ⴷ ⵜⵊⵊⵓ ⴷⴳ ⵓⵏⵉⵔⵣ ⵓⴹⴰⵕ ⴰⴼⵓⵙⵉ ! ⵉⵜⵖⵉⵍ ⴰⵢⵉ 
ⵅⴼ ⵓⵎⵣⵡⴰⵔⵓ ⴷ ⴰⵙⵏⵏⴰⵏ ⵏ ⵜⵀⵏⴷⵉⵢⵜ. ⵡⴰⴷⵊⵉ ⵎⵉⵏ ⴽⴽⵉⵖ ⵓⵛⴰ 
ⵜⵎⵎⴰⵔⵏⵉ ⴷ ⵅⴰⴼⵉ ⵜⵉⵇⵇⵙⵜ ⴷ ⵓⵡⵣⵡⵣ ⵉⵙⵙⵛⵎⴰⴹⵏ, ⵜⵏⵖⴰ ⴰⵢⵉ 
ⴰ ⵉⵎⵎⴰ ⵉⵏⵓ. 
 - ⵄⴰⴷ ⵜⵇⵇⵏⴷ ⵜⵛⴰⵏⴽⵍⴰⵜ ! ⵜⴰ ⵔⴰⵊⴰ ⴰⴷ ⴰⵛ ⵅⵣⴰⵔⵖ ⴰⴹⴰⵕ 
ⵏⵏⵛ ! 

 ⵜⴽⵙⵉ ⴰⵙ ⴷ ⴰⴹⴰⵕ ⵏⵏⵉ ⵖⵔ ⴷⴼⴼⴰⵔ, ⵜⵙⵙⴽⴽ ⵙ ⵜⵍⵖⵡⵉⵏ ⵏ 
ⵉⴹⵡⴹⴰⵏ ⵓⴼⵓⵙ ⵅⴼ ⵜⴰⵎⴰ ⵓⵢⵣⵣⵉⵎ, ⵜⵏⴷⵉ ⴷⴰⵢⵙ ⵙ ⵜⴼⴰⵡⵜ ⵏ 
ⵢⵏⵏⵉⵔ ⵉ ⵜⴽⵙⵉ ⵙ ⵓⴼⵓⵙ ⵏⵏⵉⴹⵏ, ⵜⴰⵕⵥⵎ ⵜⵉⵟⵟⴰⵡⵉⵏ ⵏⵏⵙ ⵎⵍⵉⵃ, 
ⵜⵅⵣⴰⵔ ⴷⴰⵢⵙ ⵎⵙⵇⵇⵎ, ⵓⵛⴰ ⵜⵏⵏⴰ : 
 - ⵏⵉⵛⴰⵏ ⴰ ⵎⵎⵉ ⵉⵏⵓ ⴷ ⵜⵉⵖⵉⵔⴷⵎⵜ ⵎⵎ ⵓⵏⵡⵡⴰⵔ ⵉ ⴷⴰⵛ 
ⵉⵇⵇⵙⵏ ! ⵡⵉ ⴷⴰⵛ ⵉⵥⵢⵢⴰⵕⵏ ⴰⵛⴹⴰⴹ ⴰ ? 

- ⴷ ⵢⴰⵎⵏⴰ ⵉⵎⵎⴰⵙ ⵏ ⵙⵉⴼⴰⵡ. 
- ⵜⴳⴳⴰ ⵎⵍⵉⵃ ⵃⵓⵎⴰ ⵡⵔ ⴷⴰⵛ ⵉⵜⵜⵎⵓⵜⵜⵓⵢ ⴰⵔⵀⴰⵊ ⵖⵔ ⵡⵓⵍ. 
ⵜⵍⴰⵖⴰ ⴷ ⵅⴼ ⵣⵓⵍⵉⵅⴰ, ⵜⴻⵜⵜⴰⵔ ⵣⵣⴰⵢⵙ ⴰⴷ ⵜⵙⵏⵓⴼⵙⵍ ⵉ 

ⵡⵖⵢⵓⵍ, ⴰⴷ ⵅⴰⴼⵙ ⵜⵙⴱⴰⵔⴷⵄ ⵜⴱⴰⵔⴷⴰ. ⵙⵙⵏⵢⵏ ⵜ ⵅⴼ ⵡⵖⵢⵓⵍ 
ⵙ ⵢⵉⵊⵊⵏ ⵜⵏⴰⵢⴰ ⵙ ⵡⴹⵕⴰⵏ1 : ⴰⵔⵔⵉⵏ ⴰⵙ ⵙ ⵡⵄⵔⵓⵔ ⵖⵔ 
ⵓⵣⵍⵍⵉⴼ ⵏ ⵡⵖⵢⵓⵍ, ⵙ ⵡⵓⴷⵎ ⵖⵔ ⴷⴼⴼⴰⵔ. ⵡⵔ ⵉⵔⵎⵉⵙ ⵡⴰⵍⵓ 
ⵣⴳ ⵡⴰⴷⴷⴰⴷ ⴰ, ⵙ ⵓⵢⴰ ⵡⴰⵎⵉ ⵢⵓⴼⴰ ⴰⵎⵏⵏⵉ ⵉⵙⵙⵇⵙⴰ  ⵢⵎⵎⴰⵙ: 

- ⵎⴰⵢⵎⵎⵉ ⴷ ⴰⵢⵉ ⵜⵙⵙⵏⵢⵎ ⴰ ⵉⵎⵎⴰ ⵙ ⵡⴹⵕⴰⵏ ? 
- ⵛⴽ ⵏⵉⵢ ⵡⴰⵀⴰ ! ⵡⵔ ⵜⵙⵇⵙⴰ ⵛⴰ ! ⵏⵛⵛ ⵙⵙⵏⵖ ⵎⴰⵢⵎⵎⵉ. 
ⵉⴳⴳⴰ ⴰⵙ ⴰⵕⵕⴰⵢ ⵉⵙⵙⵓⵙⵎ. ⵏⵜⵜⴰⵜ ⵜⵣⵣⵓⵖⴰⵔ ⴰⵖⵢⵓⵍ ⵖⵔ 

ⴷⴼⴼⴰⵔ. ⵉⵎⵙⴰⴳⴰⵔ ⴰⴽⵉⴷⵙⵏ ⵟⵓⵟⵓ ⴷⴳ ⵡⴱⵔⵉⴷ ⵉⵙⵙⵇⵙⴰ 
ⵜⵏ ⵅⴼ ⵎⵉⵏ ⴷⴰⵙ ⵉⵎⵙⴰⵔⵏ ⵉ ⵎⴰⵙⵉⵏ. ⵙⵏⵖⵎⵙⵏ ⵜ ⵙ ⵎⵉⵏ ⴷⴰⵙ 
ⵉⵎⵙⴰⵔⵏ, ⵓⵛⴰ ⵉⵔⵓⵃ ⴰⴽⵉⴷⵙⵏ ⵏⵜⵜⴰ ⴷ ⵙⵉⴼⴰⵡ : ⵉⵊⵊⵏ ⵉⴳⴳⵓⵔ 
ⴰⵙ ⵅⴼ ⵓⵥⵍⵎⴰⴹ, ⵉⵊⵊⵏ ⵅⴼ ⵓⴼⵓⵙⵉ. ⵎⴰⵙⵉⵏ ⵙⵏⵏⵊ ⵉ ⵡⵖⵢⵓⵍ ⵙ 
ⵡⵓⴷⵎ ⵖⵔ ⴷⴼⴼⴰⵔ, ⵉⵜⵜⴼⴼⵥ ⵜⵛⵉⴽⵍⵉ ⵊⵔ ⵜⵖⵎⴰⵙ, ⵏⵜⵜⴰ 
ⵉⵜⵜⵎⵇⵜⵎⴰⵔ ⵉⵏⴳⴳⴼ ⵉⵙⵖⵓⵢⵢⵓ. ⴰⴷⴷⴰⴷ ⴰ ⴰⵙⵎⵎⵜⵜⴰⵢ2 ⵉ 
ⵉⵊⵊⵉⵏ ⵙⵉⴼⴰⵡ ⴷ ⵟⵓⵟⵓ ⴹⵚⵚⴰⵏ ⵅⴰⴼⵙ. ⴰⵔ ⴰⵎⵉ ⵉⴷⵡⵍ ⵉⵜⵜⵔⵓ 
ⵉⴹⵚⵚⴰ ⴷⵉ ⵜⵡⴰⵍⴰ ⴷ ⵉⵛⵜ. 

1 ⵙ ⵍⵎⵇⵍⵓⴱ 
2 Bizare 

 ⴰⵔⴳⴱⵏ ⵖⵔ ⵢⵉⵅⴼ ⵏ ⵉⴱⵓⵣⴳⴳⵓⵜⵏ ⵃⵓⵎⴰ ⴰⴷ ⵜ ⴰⵡⵢⵏ ⵖⵔ 
ⴱⵓⵣⴰⵔⴷⴰ ⴰⵎⵙⵙⴻⵙⴼⵔ ⴰⵙⵔⴷⴰⵙⵉⵢ1. ⵅⴹⵍⵏ ⴷⵉⵏ, 
ⵜⵙⵇⴰⵔⵇⴱ ⵟⵓⵛⴰ ⴷⵉ ⵜⵡⵡⴰⵔⵜ, ⵜⴼⴼⵖ ⴷ ⵉⵊⵊⵏ ⵢⵍⵍⵉⵙ ⵏ 
ⴱⵓⵣⴰⵔⴷⴰ ⵜⴰⵎⵥⵥⵢⴰⵏⵜ. ⵜⵙⵙⵇⵙⴰ ⵜⵜ : 

- ⵎⴰⵍⴰ ⴷⵉⵏ ⴱⴰⴱⴰⵎ ⴰ ⵉⵍⵍⵉ ⵉⵏⵉ ⴰⵙ ⴰⴷ ⵖⴰⵔⵉ ⵉⴼⴼⵖ ! 
 ⵜⵙⵙⵏⵀⵣ ⵅⴰⴼⵙ ⴰⵣⵍⵍⵉⴼ ⴰⵅⵎⵉ ⴷⴰⵙ ⴷ ⵜⵏⵏⴰ ⵡⴰⵅⵅⴰ, ⵓⵛⴰ 
ⵜⵓⴷⴼ ⵜⵃⵏⵊⵉⵔⵜ ⵏⵏⵉ ⴰⴷ ⵜⵍⴰⵖⴰ ⵅⴼ ⴱⴰⴱⴰⵙ. ⵡⵔ ⴷⵉⵏⵏⵉ ⵎⵉⵏ 
ⵉⴽⴽⴰ ⵓⵛⴰ ⵉⴼⴼⵖ ⴷ ⵖⴰⵔⵙⵏ. 

ⵙⴹⴰⵕⵏ ⴷ ⵎⴰⵙⵉⵏ ⵅⴼ ⵡⵖⵢⵓⵍ. ⵉⵙⵙⴰⵔⵙ ⵏⵜⵜⴰ ⵉⵖⴰⵍⵍⵏ ⵏⵏⵙ 
ⵙⵏⵏⵊ ⵉ ⵜⵖⴰⵕⴹⵉⵏ ⵏ ⵉⵎⴷⴷⵓⴽⴰⵍ ⵏⵏⵙ ; ⵉⴳⴳⵓⵔ ⵉⵏⵟⵟⵓⵡ ⵅⴼ ⵢⵉⵊⵊⵏ 
ⵓⴹⴰⵕ ⴰⵎ ⵓⵣⵃⵃⴰⴼ. ⵉⵅⵣⴰⵔ ⴷ ⴷⴰⵢⵙ ⵓⵎⵙⵙⴻⵙⴼⵔ, ⵓⵛⴰ 
ⵉⵙⵙⵇⵙⴰ ⵟⵓⵛⴰ : 

- ⵎⵉⵏ ⵜ ⵢⵓⵖⵉⵏ ⴰⵃⵏⵊⵉⵔ ⴰ ? ⵎⴰ ⵢⵓⴹⵏ2 ? ⵏⵉⵖ ⵉⵇⵇⵙ ⴰⵙ ⵛⴰ? 
- ⵜⵇⵇⵙ ⴰⵙ ⵜⵖⵉⵔⴷⵎⵜ ⴰ ⵎⴰⵙⵙ3 ⴱⵓⵣⴰⵔⴷⴰ. 
- ⵜⵇⵇⵙ ⴰⵙ ⵜⵖⵉⵔⴷⵎⵜ ! ⴰ ⴷ ⴰⵏⵓⵔⵉ ! ⵢⴰⵍⵍⵀ ⵙⵉⴷⴼ ⵉⵜ 

ⵉⴷ ⵖⵔ ⵓⵎⴰⴷⴰⴼ ⴰⴷ ⴰⵙ ⵡⵜⵖ ⴷⵖⵢⴰ ⵜⵉⵙⵢⵏⴰⴼ ⵎⴰⵃⵏⴷ ⵡⵔ 
ⴷⴰⵢⵙ ⵉⴹⴹⵄⵍⵉⴳ ⵡⴰⵔⵀⴰⵊ ! 
 - ⵡⴰⵅⵅⴰ ! ⴰⴷ ⵜⵇⴰⴷⴰ ⴰⵛ ! ⴰⴷ ⵛⴽ ⵉⵊⵊ ⴰⵕⴱⴱⵉ ⵉ ⵜⴰⵔⵡⴰ 
ⵏⵏⵛ ! 

- ⴰⵎⵉⵏ ! 
 ⵙⵙⵉⴷⴼⵏ ⵎⴰⵙⵉⵏ ⵖⵔ ⵜⴰⴷⴷⴰⵔⵜ ⵉⴳⴳⵓⵔ ⵉⵏⴳⴳⵣ. ⵜⵟⵟⴼ 
ⴷⴰⵢⵙ ⵉⵎⵎⴰⵙ ⵃⵓⵎⴰ ⴰⴷ ⵜ ⵜⴰⵡⵙ. ⵉⵇⵇⵉⵎ ⵟⵓⵟⵓ ⴷ ⵙⵉⴼⴰⵡ 
ⴷⵉ ⴱⴰⵕⵕⴰ ⴰⴷ ⵃⴹⴰⵏ ⴰⵖⵢⵓⵍ. ⵉⵙⵡⵉⵥⵥⴹ ⵓⵎⵙⵙⵉⵙⴼⵔ ⵖⵔ 
ⵢⵉⵊⵊⵏ ⵡⵇⵔⴰⴱ ⵏ ⵛⵛⴰⵔⴽ ⵉ ⵜⵓⵖⴰ ⵢⵓⵢⵍⵏ ⵖⵔ ⵉⵊⵊⵏ ⵜⴰⵔⵛⵛⴰⵇⵜ, 

1 ⴰⴹⴱⵉⴱ ⵏ ⵍⵄⵙⴽⴰⵔ 
2 ⵉⵀⵍⵛ 
3 Monsieur 

ⵉⴽⴽⵙ ⴷ ⵣⵣⴰⵢⵙ ⵉⵊⵊⵏ ⵜⵙⵉⵢⵏⴼⵜ ⴷ ⵉⵊⵊⵏ ⵜⵣⵢⵢⴰⵜⵜ 
ⵓⵙⴰⴼⴰⵔ1, ⵉⵙⵙⵓⴹⵚ ⵜⵙⵉⵢⵏⴼⵜ ⵏⵏⵉ ⴷⴳ ⵡⴰⵍⵍⴰⵖ ⵏ ⵢⵉⵊⵊⵏ 
ⵜⵢⴷⵓⵔⵜ ⴷ ⵜⴰⵎⵥⵥⵢⴰⵏⵜ ⵜⵛⵛⵓⵔ ⵙ ⵡⴰⵎⴰⵏ, ⵉⵙⵙⴰⵔⵖ ⴰⵙ 
ⵜⵉⵎⵙⵙⵉ ⵙⵏⵏⵊ ⵉ ⵢⵉⵊⵊⵏ ⵜⴱⵓⵜⴰⴳⴰⵣⵜ ⴷ ⵜⴰⵎⵥⵥⵢⴰⵏⵜ. ⴰⵡⴰⵔⵏ ⵉ 
ⵡⴰⵎⵉ ⵜⵙⵜⴰⵔⵜⴰⵔ, ⵉⴽⵙ ⵉⵜⵜ ⵉⴷ ⵙ ⵢⵉⵊⵊⵏ ⵜⵎⵛⵕⴰⴹ, 
ⵉⵙⵙⵉⴷⴼ ⵉⵜⵜ ⴷⵉ ⵜⵚⵡⴰⵔⵜ2 ⵏ ⵜⵣⵢⵢⴰⵜⵜ, ⵉⵙⴽⴽⴼ ⴷ 
ⵣⵣⴰⵢⵙ ⴰⵙⴰⴼⴰⵔ ⵏⵏⵉ. ⵉⵟⵟⴼ ⴷ ⵉⵊⵊⵏ ⵜⵛⵎⵎⵓⵙⵜ ⴷ ⵜⴰⵎⵥⵥⵢⴰⵏⵜ 
ⵏ ⵍⵇⵟⵏ, ⵉⵙⵙⵓⴼⴼ ⵉⵜ ⵙ ⵡⴰⵔⵇⵓⵏ, ⵉⵚⴼⴷ ⵣⵣⴰⵢⵙ ⴰⵎⵛⴰⵏ ⵏⵏⵉ 
ⵎⴰⵏⵉ ⴷⴰⵙ ⵖⴰ ⵉⵡⵡⵜ ⵜⵉⵙⵙⵢⵏⴼⵜ ⵙⵡⴰⴷⴷⴰⵢ ⵉ ⵡⴱⵢⴰⵙ ⴷⴳ 
ⵓⵎⵚⵚⴰⴹ ⴰⵥⵍⵎⴰⴹ. ⵉⵡⵜⴰ ⴰⵙ ⵜⵉⵙⵉⵢⵏⴼⵜ ⵏⵏⵉ, ⵉⴽⴽⵙ ⵉⵜⵜ ⵉⴷ, 
ⵉⵚⴼⴹ ⵜⵡⴰⵍⴰⵜ ⵏⵏⵉⴹⵏ ⴰⵎⵛⴰⵏ ⵏⵏⵉ ⵙ ⵍⵇⵟⵏ ⵢⵓⴼⴼⵏ ⵙ ⵡⴰⵔⵇⵓⵏ. 
ⵉⵔⵔⴰ ⵜⵉⵙⵉⵢⵏⴼⵜ ⵏⵏⵉ ⵖⵔ ⵡⴰⵎⴰⵏ ⴰⴷ ⵜⵙⵜⴰⵔⵜⴰⵔ ⵃⵓⵎⴰ ⴰⴷ ⴰⵙ 
ⵉⵡⵡⵜ ⵉⵛⵜ ⵏⵏⵉⴹⵏ ⴷⴳ ⵓⵏⵉⵔⵣ ⵎⴰⵏⵉ ⴷⴰⵙ ⵜⵇⵇⵙ ⵜⵖⵉⵔⴷⵎⵜ. 
ⵡⴰⵎⵉ ⵉⵙⴰⵍⴰ, ⵉⵢⵔⵓ ⵜⵉⵙⵉⵢⵏⴼⵜ ⵏⵏⵉ ⴷ ⵓⵙⴰⴼⴰⵔ ⵏⵏⵉ ⵉⵅⵎⵎⵍ ⵉⵜⵏ 
ⴷⴳ ⵡⵇⵔⴰⴱ ⵏⵏⵉ,  ⵓⵛⴰ ⵉⵙⵙⵇⵙⴰ ⵎⴰⵙⵉⵏ : 

- ⵜⵜⴽⵢⵢⴰⴼⴷ ⵏⵉⵖ ? 
 ⵢⵓⴷⴼ ⵎⴰⵙⵉⵏ ⴷⵉ ⵜⵎⵓⵔⵜ ⵙ ⵓⴱⵓⵔⵔⵎ3 ⵡⴰⵎⵉ ⵉⵙⵍⴰ ⵉ 
ⵓⵙⵇⵙⵉ ⴰ. ⵡⵔ ⵢⵓⴼⵉ ⵎⵉⵏ ⴷⴰⵙ ⵖⴰ ⵢⵉⵏⵉ. ⵡⵔ ⵉⵣⵎⵎⴰⵔ ⴰⴷ 
ⴰⵙ ⵢⵉⵏⵉ ⵜⵉⴷⵜ ⵣⵣⴰⵜ ⵉ ⵢⵎⵎⴰⵙ, ⵙ ⵓⵢⴰ ⵉⵙⵅⴰⵕⵕⵇ ⵅⴰⴼⵙ 
ⵡⴰⵎⵉ ⴷⴰⵙ ⵉⵏⵏⴰ : 

- ⵓⵀⵓ ⵡⵔ ⵜⴽⵢⵢⵉⴼⵖ ⵛⴰ ! 
ⵉⴽⴽⵙ ⴷ ⵣⴳ ⵡⵇⵔⴰⴱ ⵏⵏⵉ ⵙⵏⴰⵜ ⵏ ⵍⴽⵏⵉⵏⴰⵜ, ⵉⵏⵏⴰ ⴰⵙ  ⵉ ⵎⴰⵙⵉⵏ: 
- ⴰⵖⴰⵛ ⵍⴽⵏⵉⵏⴰⵜ ⴰ ⵙⵡⵉ ⵜⵏⵜ ⵅⵎⵉⵏⵏⵉ ⵖⴰ ⵜⴱⴷⴷⴻⴷ ⴰⴷ 

ⵜⵟⵟⵚⴷ ! 

1 ⴷⴷⵡⴰ 
2 ⵜⴰⵇⴱⴱⴰⵔⵜ, ⵜⴰⵇⴼⴼⴰⵍⵜ 
3 ⵙ ⵓⵙⴷⵃⵉ 

- ⵡⴰⵅⵅⴰ. ⴰⴷ ⵜⵇⴰⴷ ⴰⵛ ⴰ ⵎⴰⵙⵙ ⴱⵓⵣⴰⵔⴷⴰ ! 
 ⵡⴰⵎⵉ ⴱⴷⴷⵏ ⴰⴷ ⴷ ⵓⵢⵓⵔⵏ ⵜⵙⵙⵉⵖ ⴰⵙ ⵟⵓⵛⴰ ⵉ ⴱⵓⵣⴰⵔⴷⴰ 
ⵉⵊⵊⵏ ⵜⴰⴼⴰⵛⵜ ⵏ ⵜⵎⵉⴷⵉ1 ⴷⵓⵔⵓ, ⵢⵓⴳⵉ ⴰⴷ ⵉⵟⵟⴼ ⵖⵔ 
ⵓⵎⵣⵡⴰⵔ, ⵎⴰⵛⴰ ⵉⵙⵢⵓⵔⴰ ⵉⵟⵟⴼ ⵉⵜⵜ ⵖⵔ ⵓⵎⴳⴳⴰⵔ ⵡⴰⵎⵉ ⵜ 
ⵜⵣⴰⵡⴳ ⵟⵓⵛⴰ. 

ⴷⵡⵍⵏ ⴷ ⴷⵉ ⵜⴰⵍⵍⵙⵜ ⵉⵙⵖⵓⵎⴱⴰⵔⵏ ⵙ ⵜⵓⴱⴱⴰⵔⵛⵏⵜ ⵏⵏⵙ ⵉ 
ⵎⴰⵕⵕⴰ ⵎⵉⵏ ⵉⵍⵍⴰⵏ ⵅⴼ ⵡⵓⴷⵎ ⵏ ⵢⵖⵣⴰⵔ ⵓⵍⵉⵍⵉ. ⵎⴰⵎⵛ ⵉⵔⵓⵃ 
ⵎⴰⵙⵉⵏ ⵉⴷ ⵉⴷⵡⵍ ; ⵓⴷⵎ ⵖⵔ ⴷⴼⴼⴰⵔ, ⴰⵄⵔⵓⵔ ⵖⵔ ⵣⵣⴰⵜ, 
ⵜⵉⴷⵉ ⵜⵜⵓⴷⵓⵎ ⴷ ⵣⵉ ⵜⵏⵢⴰⵔⵜ ⵏⵏⵙ ⴰⵎ ⵡⵓⴷⵓⵎ ⵏ ⵉⵎⵓⵣⵣⴰⵔ ⵏ 
ⵡⴰⵎⴰⵏ ⴷ ⵉⵜⵜⵛⴰⵔⵛⵓⵔⵏ ⵣⴳ ⵡⴰⴷⴷⵔⵉⵡⵏ. ⵊⵊⵉⵏ ⵜ ⵉⵎⴷⴷⵓⴽⴰⵍ 
ⵏⵏⵙ ⵓⴷⴼⵏ ⵖⵔ ⵜⵓⴷⵔⵉⵏ ⵏⵙⵏ ⵡⴰⵎⵉ ⵜⵏⵜ ⵉⵡⴹⵏ. ⴹⴼⴰⵕⵏ ⴰⴱⵔⵉⴷ 
ⵏⵙⵏ ⵏⵜⵜⴰ ⴷ ⵢⵎⵎⴰⵙ, ⵓⵍⵢⵏ ⴷⵉ ⵜⵙⴰⵡⵏⵜ ⵉⵙⵙⴰⵍⴰⵢⵏ ⵖⵔ 
ⵜⴰⴷⴷⴰⵔⵜ ; ⵟⵓⵛⴰ ⵜⵛⵛⴰⵜ ⴷⴳ ⵡⵖⵢⵓⵍ ⵖⵔ ⴷⴼⴼⴰⵔ ⵜⵙⵄⴰⵏⴰ ⵜ 
ⵜⵙⵖⵓⵢⵢⵓ ⵜⵇⵇⴰⵔ ⴰⵙ : 

- ⵔⵔⴰ ! ⵔⵔⴰ ! ⵔⵔⴰ ! 
 ⵜⵙⵙⵓ ⴰⵙ ⵡⵍⵜⵎⴰⵙ ⵣⵓⵍⵉⵅⴰ ⵜⴰⵙⵙⵓⵜ. ⵜⴰⵔⵔⴷ ⵉⵎⵎⴰⵙ 
ⵉⵊⵊⵏ ⵓⵖⴰⵕⵕⴰⴼ ⵏ ⵡⴰⵎⴰⵏ ⴷ ⵉⵚⵎⵎⴰⴹⵏ ⵣⴳ ⵡⵇⴱⵓⵛ, ⵉⵙⵡⴰ 
ⵣⵣⴰⵢⵙⵏ ⵍⴽⵏⵉⵏⴰⵜ ⵏⵏⵉ ⵃⵓⵎⴰ ⴰⵜⴰⵖ ⴰⴷ ⵜ ⵢⴰⵡⵉⵢ ⵓⵏⵓⴷⵎ. ⵎⴰⵛⴰ 
ⵉⴼⴼⵖ ⴰⵙ ⵔⵉⴷ ⴰⵎⵏⵏⵉ : ⵉⴹⵚ ⵢⵓⴳⵉ ⴰⴷ ⴷ ⵢⴰⵙ, ⵉⵙⵙⵏⵙ 
ⵉⵙⵡⵃⵡⵉⵃ ⵉⵏⴳⴳⴼ ⴰⵎ ⵡⵓⵛⵛⵏ ⵉⵜⵜⵡⴰⵢⵣⵎⵏ ⴷⵉ ⵛⴰ ⵓⵎⵏⵖⵉ ⵏ 
ⵜⵢⵎⵔⴰ.  

ⵉⵙⵖⵓⵢⵢⵓ, ⵉⵜⵜⵉⵥⵥⵉⴼ, ⵉⵛⵛⴰⵜ ⵙ ⵉⴷⵓⴱⴱⵉⵣⵏ ⴷⴳ 
ⵓⵊⴷⵉⵔ2, ⵉⵖⴹⵔ ⴷ ⵎⴰⵕⵕⴰ ⴰⵛⵏⴽⵉⵔ ⵣⵉ ⵉⵃⵏⵏⵛ ⵓⵊⴷⵉⵔ ⵏⵏⵉ 
ⵉⵍⵍⴰⵏ ⵖⵔ ⵓⵣⵍⵍⵉⴼ ⵏⵏⵙ. ⵉⵙⵙⵏⵙ ⵉⵣⵣⴰⵔⵎⵓⵊ3, ⵉⵙⵙⴰⵡⴰⵍ ⴰⴽⴷ 

1 100 ⴷⵓⵔⵓ : 50 ⵏ ⴷⵔⴰⵀⵎ 
2 ⵍⵃⵉⴹ 
3 ⵉⵜⴰⵔⵎⵔⵓⵎ 

ⵢⵉⵅⴼ ⵏⵏⵙ ⵉⵇⵇⴰⵔ : « ⵎⴰⵕⵕⴰ ⵎⴰⵏⴰⵢⴰ ⵉⵙⵉⵖ ⵜ ⵅⴰⴼⵎ ⴰ ⵏⵓⵏⵊⴰ ; 
ⵀⴰ ⴰⵔⵀⴰⵊ ⵏⵏⵎ ⵙⵖⵍⵢⵖ ⵜ ⵄⴰⴷ ⵡⵔ ⵣⵣⴰⵢⵙ ⴳⴳⵏⴼⵉⵖ, ⴰⵔⵏⵉⵖ 
ⴷ ⵉⵙⴰⵔⵏⵉ ⵏ ⴰⵔⵀⴰⵊ ⵏ ⵜⵖⵉⴷⵎⵜ ⴷ ⴰⵢⵉ ⵉⵇⵇⵙⵏ ⴰⵔⴷⵊⵉⵏⵏⴰ ⵡⴰⵎⵉ 
ⵥⵥⵓⵢⵜⵖ ⵍⵅⵣⵔⴰⵜ ⴷⴳ ⵡⵓⴷⵎ ⵏⵏⵎ ⵡⴰⵅⵅⴰ ⵜⵓⵖⴰ ⵜⵙⵙⵏⵜⴰ ⴰⴷ 
ⵜⵏⴷⵍ ⵜⴰⵍⵍⵙⵜ. ⵛⵎ ⵡⵔ ⴷ ⴰⵢⵉ ⴷ ⵜⴰⵔⵔⵉⴷ ⵜⴰⵢⵏⵉⵜ, ⴰⵇⵇⴰ ⵛⵎ 
ⵜⵟⵟⵚⴷ ⴷⵉ ⵜⴰⵙⵙⵓⵜ ⵏⵏⵎ ⵜⵜⵓⵔⵊⵉⴷ. ⴰⵔⵀⴰⵊ ⵏ ⵜⵖⵉⵔⴷⵎⵜ 
ⵉⵏⵀⵍ1 ⵇⴰ ⵖⴰⵔⵙ ⴰⵙⴰⴼⴰⵔ, ⵡⵜⵉⵖ ⴰⵙ ⵜⵉⵙⵉⵢⵏⴰⴼ, ⵜⵉⵡⵛⵛⴰ ⴰⴷ 
ⴳⴳⵏⴼⵉⵖ ⵎⴰⵍⴰ ⵉⵅⵙ ⴰⵕⴱⴱⵉ. ⵎⴰⵛⴰ ⴰⵔⵀⴰⵊ ⵏⵏⵎ ⵢⵉⵡⵉⵢ ⴰⵢⵉ ⴷ 
ⴰⵕⴱⴱⵉ ⵇⴰ ⵡⵔ ⵖⴰⵔⵙ ⴱⵓ ⵓⵙⴰⴼⴰⵔ, ⵡⵏⵏⵉ ⵣⵣⴰⵢⵙ ⵖⴰ ⵜⵔⵇⴼⴷ 
ⴰⴷ ⵜ ⵔⴰⵊⴰⵏ ⵉⵎⴹⵍⴰⵏ ! »  
 ⵡⵔ ⵢⵓⵛⵉ ⵡⴰⵎⵉ ⵜ ⵢⵉⵡⵉⵢ ⵢⵉⴹⵚ ⵜⵓⵖⴰ ⵙⵙⵏⵜⴰⵏ ⵉⵢⴰⵥⵉⴹⵏ 
ⵙⵇⵓⵇⵇⵓⵄⵏ ⵃⵓⵎⴰ ⴰⴷ ⵙⵙⴽⴽⴰⵔⵏ ⵉⵎⵥⵥⵉⵍⴰ ⴰⴷ ⵣⵣⴰⵍⵍⵏ. 
 ⵉⴽⴽⴰⵔ ⴷ ⵖⵔ ⵜⵓⴼⴼⵓⵜ ⵣⵉⵛ ⴰⵅⵎⵉⵏⵏⵉ ⵛⴰ ⵡⵔ ⴷⴰⵙ 
ⵉⵎⵙⴰⵔ. ⴰⵅⵎⵉⵏⵏⵉ ⵄⵎⵎⴰⵔⵙ ⵎⴰ ⵜⵇⵇⵙ ⴰⵙ ⵜⵖⵉⵔⴷⵎⵜ. 
  

                                                           
1 ⵉⵀⵡⵏ 



 

10 
ⵜⴰⵎⵔⴰⵔⵓⵜ ⵅⴼ ⵜⴱⵔⴰⵜ 

ⴰⵙⵉⵏⵉ ⵉⵜⵜⵅⴰⵕⵕⴰⵚ :« ⵎⴰⵖⴰⵔ ⵜⵓⴳⵉ ⵏⵓⵏⵊⴰ ⴰⴷ ⵅⴰⴼⵉ 
ⵜⴰⵔⵔ ? ⵉ ⵎⴰⵍⴰ ⵡⵔ ⴷ ⴰⵢⵉ ⵜⵅⵙ, ⵚⴰⴼⵉ ⴰⴷ ⴰⵢⵉ ⴷ 

ⵜⴰⵔⵉ : “ ⵡⵔ ⵛⴽ ⵜⵅⵙⵖ ⵛⴰ.” ⵎⴰ ⵉⵎⵔⴰ ⵅⴰⴼⵙ ⴰⴷ ⵜⵟⵟⴼ 
ⴰⵖⴰⵏⵉⴱ ⵃⵓⵎⴰ ⴰⴷ ⴰⵢⵉ ⴷ ⵜⴰⵔⵉ ? ⴱⴰⵍⴰⴽ ⵜⴰⵔⵣⵣⵓ ⴰⴷ ⴰⵢⵉ ⵜⵊⵊ 
ⵜⵎⴰⵔⵔⴰⵜⵖ, ⴼⵙⵙⵢⵖ ⴷⵉ ⵜⵉⵔⵉ ⵙ ⵜⵎⵙⵙⵉ ⵜⴰⵚⵎⵎⴰⴹⵜ. ⵡⴰⵛ 
ⵜⴰⵃⵏⵊⵉⵔⵜ ⴰⵎⵛⵏⴰⵡ ⵏⵓⵏⵊⴰ ⴰⴷ ⴰⵙ ⵉⵡⵛ ⵡⵓⵍ ⵏⵏⵙ ⴰⴷ ⵜⵊⵊ ⵡⵏⵏⵉ ⵜⵜ 
ⵉⵜⵜⵅⵙⵏ ⴰⴷ ⵉⵎⴰⵔⵔⵜ ? ⵏⵜⵜⴰⵜ ⴰⴷ ⴷⴰⵢⵙ ⵜⴱⵀⵀⵉⴳ, ⴰⴷ 
ⵅⴰⴼⵙ ⵜⴹⵚⵚⴰ ⵣⵉ ⵜⵥⵇⵇⴰ ⵏ ⵜⴰⴷⴷⴰⵔⵜ. ⵓⵀⵓ ⵎⴰⵏⴰⵢⴰ ⵄⵎⵎⴰⵔⵙ 
ⴰⴷ ⵢⵉⵍⵉ ! ⵄⵎⵎⴰⵔⵙ ⵏⵓⵏⵊⴰ ⴰⴷ ⵜⵅⴰⵕⵕⵚ ⴰⵎⵎⵓ ! ⴰⵜⴰⵖ ⵡⵔ ⴷ 
ⴰⵢⵉ ⴷ ⵜⴰⵔⵔⵉ ⵜⴰⵢⵏⵉⵜ ⵡⴰⵀⴰ ! ⵏⵉⵖ ⵜⵖⵉⵍ ⴰⵙ 
ⵜⵎⴰⵕⴹⵏⵖ1 ⵡⴰⵀⴰ, ⴰⵔⵣⵣⵓⵖ ⴰⴽⵉⴷⵙ ⵉⵔⴰⵔⵖ ⵔⵉⵔⴰⵔⵜ ⵏ 
ⵉⵃⵏⵊⵉⵔⵏ ⵉⵎⵥⵥⵢⴰⵏⴻⵏ. ⵏⵉⵖ ⵜⵖⵉⵍ ⴰⵙ ⵏⵛⵛ ⴷ ⴰⴱⵓⵀⴰⵍⵉⵢ, ⵛⵛⵉⵖ 
ⴰⵍⵍⵉ ⵉⵏⵓ, ⵡⵔ ⵓⴼⵉⵖ ⵎⵉⵏ ⵖⴰ ⴳⴳⵖ, ⵓⵛⴰ ⵓⵔⵉⵖ ⴰⵙ ⵜⴰⴱⵔⴰⵜ. 
ⵎⴰⵛⴰ ⵎⵉⵏⵎⴰ ⵉ ⴷⴰⵙ ⵉⵜⵖⵉⵍ, ⴷ ⴰⵖⵉⵍ ⵅⴰⴼⵙ ⴰⴷ ⵅⴰⴼⵉ ⵜⴰⵔⵔ! 
ⴰⵙⵙ ⴰ ⵙ ⵓⵖⵉⵍ ⵅⴰⴼⵙ ⴰⴷ ⴷ ⵢⴰⵙ.» 

ⴰⵙⵙ ⴰ ⵢⵉⵡⴹ ⴷ. 

 ⵉⵔⴳⴱ ⵎⴰⵙⵉⵏ ⴰⴽⴷ ⵙⵉⴼⴰⵡ ⴷ ⵟⵓⵟⵓ ⵖⵔ ⵜⴰⴷⴷⴰⵔⵜ ⵏ 
ⵄⵎⴰⵔⵓⵛ. ⵓⴼⵉⵏ ⴷⵉⵏ ⵡⵍⵜⵎⴰⵙ ⴷⵉⵀⵢⴰ ⵜⵇⵇⵉⵎ ⵖⵔ ⵜⵏⴱⴷⴰⵜⵜ ⵏ 
ⵜⵡⵡⴰⵔⵜ. ⵏⵜⵜⴰⵜ ⴷ ⵜⴰⵇⵉⵛⵓⵃⵜ ⵣⴳ ⵉⴹⴰⵕⵏ ; ⵎⵎⵓⵜⵏ ⴰⵙ 
ⵣⴳⴳⵯⴰⵎⵉ ⵜⵓⵖⴰ ⵜⵜ ⴷ ⵜⴰⵎⵥⵥⵢⴰⵏⵜ, ⵎⵉⵏⵣⵉ ⵡⵔ ⵜⵜ ⵉⵡⵢⵏ 
ⵉⵎⴰⵔⴰⵡⵏ ⵏⵏⵙ ⵖⵔ ⵓⵎⵙⵙⴻⵙⴼⵔ ⵍⵅⴷⵏⵏⵉ ⵡⴰⵎⵉ ⵜⵡⴹⴰ ⵅⴼ 
ⵡⵖⵢⵓⵍ, ⵡⵔ ⴷⴰⵢⵙ ⴰⵔⵣⵓⵏ, ⵡⵔ ⵓⵣⵣⵉⵍⵏ ⵃⵓⵎⴰ ⴰⴷ ⵜⵜ ⵙⴳⴳⵏⴼⴰⵏ. 

1 ⵜⵃⵛⵛⵖ 

ⵎ 

ⵜⵇⵇⵉⵎ ⴰⵎⵏⵏⵉ ⴰⵔ ⴰⵎⵉ ⵜⴷⵃⴰ ⴷ ⵜⴰⵇⵉⵛⵓⵃⵜ. ⵡⴰⵎⵉ ⵖⴰⵔⵙ ⵉⵡⴹⵏ 
ⵏⵏⴰⵏ ⴰⵙ : 

- ⴰⵣⵓⵍ ⴰ ⴷⵉⵀⵢⴰ ⵏⵏⵖ ! 
ⵜⴰⵔⵔⴰ ⴷ ⵅⴰⴼⵙⵏ ⵙ ⵢⵉⵊⵊⵏ ⵡⵙⴼⴰⵔⵏⴻⵏ ⵢⵉⵥⵉⴹ : 
- ⴰⵣⵓⵍ ⴰ ⵢⴰⵢⵜⵎⴰ ⴰ ⵉⵖⵍⵍⵉⵔⴰⵙⵏ ⵏ ⵢⵖⵣⴰⵔ ⵓⵍⵉⵍⵉ ! 
ⵉⵙⵙⵇⵙⴰ ⵜⵜ ⵎⴰⵙⵉⵏ : 
- ⵢⵟⵟⵓ ⴰⵇⵇⴰ ⵜⵜ ⴷⴰ ⴷⵉ ⵜⴰⴷⴷⴰⵔⵜ ? 
- ⵡⴰⵀ ⴰⵇⵇⴰ ⵜⵜ ⴷⴰ ⴷⵉ ⵜⴰⴷⴷⴰⵔⵜ ⵜⵚⴱⴱⴰⵏ ⴰⵕⵕⵓⴹ. 
ⴰⵡⴰⵔⵏ ⵉ ⵛⴰ ⵏ ⵜⵎⵉⵏⵓⵜⵉⵏ ⵜⴼⴼⵖ ⴷ ⵢⵟⵟⵓ ⵙ ⵢⵉⵊⵊⵏ ⵡⴰⴷⴷⵓⴷ 

ⵉⵙⵍⵉⵖⵡⴰ1 ⴷ ⵖⵔ ⵜⵎⵓⵔⵜ ⴰⵅⵎⵉⵏⵏⵉ ⵜⵡⵙⴰⵔ ⵏⵜⵜⴰⵜ ⵄⴰⴷ ⴷ 
ⵜⴰⵎⵥⵥⵢⴰⵏⵜ ⵡⵔ ⵜⵉⵡⵉⴹ ⴰⴳⵏⴰⵔ2 ⵏ ⵉⵙⴳⴳⵓⵙⴰ ⴷⴳ ⵡⴻⵡⵜⴰⵢ ⵏⵏⵙ. 
ⵜⵉⵟⵟⴰⵡⵉⵏ ⴼⴼⵖⵏⵜ ⵉⴷ ⴳⴳⵯⴰⵔ ⴰⴷ ⴰⵙ ⴷ ⵡⴹⴰⵏⵜ. ⵎⴰⵍⴰ ⵜⴰⵔⴳⴱ 
ⴷ ⵅⴼ ⵛⴰ ⵏ ⵢⵉⵊⵊⵏ ⵖⵔ ⵛⴰ ⵏ ⵜⵎⴷⴷⵉⵜ ⴰⴷ ⴰⵙ ⵉⵜⵖⵉⵍ ⴷ ⵃⵏⵏⴰⵙ 
ⵜⴰⵎⵥⴰ ⵓⵛⴰ ⴰⴷ ⵜⵜ ⵉⵟⵟⴼ ⵙ ⵜⴰⵔⵡⵍⴰ. 
 ⵜⵙⵙⵉⵖ ⴰⵙⵏ ⴰⴼⵓⵙ, ⵙⵙⵉⵖⵏ ⴰⵙ ⴷ ⵓⵍⴰ ⵏⵉⵜⵏⵉ ⵉⴼⴰⵙⵙⵏ. 
ⵙⵙⵏⵜⴰⵏ ⵙⵙⴰⵡⴰⵍⵏ ⴰⴽⴷ ⵡⴰⵢⴰⵡⵢⴰ ; ⵉⵊⵊ ⵉⵜⴰⵍⵙ ⵉⵏⵖⵎⵉⵙⵏ ⵏⵏⵙ ⵉ 
ⵡⵏⵏⵉⴹⵏ. ⵜⵏⵏⴰ ⴰⵙ ⵢⵟⵟⵓ ⵉ ⵎⴰⵙⵉⵏ : 
 - ⵏⵓⵏⵊⴰ ⵍⵅⵅⵓ ⵄⴰⴷ ⵉⴷ ⵙⵙⴰ ⵜⴽⴽⴰ. ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ 
ⵜⵄⴷⵓ ⵖⵔ ⵅⴰⵍⵜⵙ ⵜⵍⴰⵢⵜⵎⴰⵙ. 

ⵉⵙⵙⵇⵙⴰ ⵜⵜ ⵙ ⵓⵎⴰⵔⵉ : 
- ⵜⴷⵡⵍ ⴷ ⵏⵉⵖ ⵄⴰⴷ ? 
- ⵄⴰⴷ ⵡⵔ ⴷ ⵜⴷⵡⵉⵍ ⵛⴰ. ⵎⴰⵛⴰⵍⵔⵅⵅⵓ ⴰⴷ ⵜⵜ ⵜⴰⴼⴷ ⵜⴷⵡⵍ 

ⴷ. 

1 ⵉⵇⵡⵙ 
2 20 

 - ⴰⵅⵢⴰⵔ ⵡⴰⵀ ! (ⵉⴳⴳⴰ ⵉⵅⴼ ⵏⵏⵙ ⴰⵅⵎⵉⵏⵉ ⵉⵜⵅⴰⵕⵕⴰⵚ) … 
ⵅⵙⵖ… ⵅⵙⵖ ⴰⴷ ⵛⵎ ⵙⵙⵇⵙⵉⵖ ⵎⴰ ⵜⴰⵔⵔⴰ ⴷ ⵅⴼ ⵜⴱⵔⴰⵜ ⵏⵏⵉ 
ⵏⵉⵖ ⵄⴰⴷ ? 
 ⵜⵙⵙⴰⴷⴰⵔ ⴰⵟⵟⴰⵡⵏ ⵏⵏⵉ ⵏ ⵜⵡⵓⵛⵜ, ⵜⵥⵎⵎ ⴰⵏⵛⵓⵛⵏ, ⵜⴰⵕⵥⵎ 
ⴰⵊⵇⵎⵉⵎ ⵉⵕⵚⵓⴹⵏ, ⵓⵛⴰ ⵜⴰⵔⵔⴰ ⴷ ⵅⴰⴼⵙ : 
 - ⵡⴰⵀ ⵜⴰⵔⵔⴰ ⴷ ⵅⴰⴼⵛ ⵙ ⵢⵉⵊⵊⵏ ⵜⵎⵔⴰⵔⵓⵜ1 ⵡⵔ ⴷⴰⵢⵙ 
ⵎⵉⵏ ⵖⴰ ⵜⵙⵙⵍⴷ ! ⵜⵓⴳⵉ ⴰⵛ ⴰ ⵡⵎⴰ ⵉⵏⵓ, ⵜⵏⵏⴰ ⴰⵛ ⵓⵀⵓ. 
 ⵢⵓⵛⴰ ⴰⴽⴷ ⵜⵎⵙⵙⵉ ⵜⴽⴽⴰⵔ ⴷⴳ ⵡⵓⵍ ⵏⵏⵙ ⴰⵍⵇⵇⴰⵖ ⵉⵕⴹⴱⵏ 
ⴰⵎ ⵡⴰⵔⵛⵜⵉ. ⴰⵅⵎⵉⵏⵏⵉ ⵜ ⵜⵡⵜⴰ ⵙ ⵉⵙⵢⵏⵉ ⵢⴰⵔⵖⵉⵏ ⴰⵔ ⴰⵎⵉ 
ⵉⵣⵡⵖ ⵖⵔ ⵡⵓⵍ ⵉⵙⵙⵏⵜⴰⵏ ⵉⵔⴷⴷⵓ ⵉⵏⴷⴷⵓ ⵉⵜⵜⵡⵣⵡⵉⵣ. ⵡⴹⴰⵏ 
ⴰⵙ ⵉⴼⴰⴷⴷⵏ ⵖⵔ ⵜⵎⵓⵔⵜ, ⵉⵀⵔⵓⵍⵍⵉⵢ, ⵉⵖⵔⵉⵍⵍⵜ ⴰⵙ ⵡⵓⵍ ⵉⵅⵙ 
ⴰⴷ ⵉⵏⵚⵕ. ⵉⵟⵟⴼ ⵙ ⵉⴼⴰⵙⵙⵏ ⵅⴼ ⵓⵣⵍⵍⵉⴼ, ⵉⵅⵣⴰⵔ ⴰⵎⵎⵓ ⴷ 
ⵡⴰⵎⵎⵓ, ⵉⵚⵡⴹ ⵖⵔ ⵓⵊⵏⵏⴰ, ⵡⵔ ⵢⵓⴼⵉ ⵎⵉⵏ ⵖⴰ ⵉⴳⴳ ⵓⵍⴰ ⵎⵉⵏ ⴰ 
ⵉⵊⵊ. ⵉⵇⵇⵉⵎ ⴰⵙ ⵃⴰ ⴰⴷ ⵉⵔⵓ ⴰⵎ ⵓⵙⵢⵎⵉ, ⴰⴷ ⵉⵙⵖⵓⵢⵢ ⴷⴳ 
ⵓⵊⵏⵏⴰ ⴰⵎ ⵢⵉⵣⵎ ⵉ ⵉⵢⵣⵎⵏ. ⵉⵡⴰⵔⵖ ⴰⵙ ⵡⵓⴷⵎ ⵉⴷⵡⵍ ⴰⵎ ⵜⵓⴳⴰ 
ⵢⵓⵣⵖⵏ ⵙ ⵉⵥⵏⵥⴰⵕⵏ2 ⵏ ⵜⴼⵓⵛⵜ ⵓⵏⴻⴱⴷⵓ. ⵉⵚⴽⴽⵯⴹ ⴷⴳ 
ⵉⵎⴷⴷⵓⴽⴰⵍ ⵏⵏⵙ, ⵉⴳⴳⴰⵎⴰ ⴰⴷ ⴰⵙ ⴷ ⵉⴼⴼⵖ ⵡⴰⵡⴰⵍ ⵣⴳ ⵓⵇⵎⵎⵓⵎ, 
ⵉⵙⵎⵓⵏ ⴷ ⵛⴰ ⵏ ⵜⵣⵎⵎⴰⵔ ⵙ ⵓⵖⵉⵍ ⵓⵛⴰ ⵉⵏⵏⴰ ⴰⵙⵏ : 
 - ⵣⵉⵅⵏⵜⴰ ⴰⵎⵎⵓ ⴰ ⵏⵓⵏⵊⴰ ⵜⵙⵛⵎⴹⴷ ⴰⵙⵉⵜⵎ ⵉⵏⵓ ! ⵜⵙⴷⵄⵇⴷ 
ⵜⵉⵔⵊⴰ ⵉⵏⵓ ! 

ⴰⵡⴰⵔⵏ ⵉ ⵡⴰⵡⴰⵍ ⴰ ⵏ ⵓⵅⵢⵢⵇ ⵉⵙⵙⵇⵙⴰ ⵢⵟⵟⵓ : 
- ⵎⴰⵛⴰ ⵎⴰⵖⴰⵔ ⵜⵓⴳⵉ ? 
ⵜⵙⵙⵉⵡⵍ ⴷ ⵢⵟⵟⵓ ⵜⴰⵔⵔⴰ ⴷ ⵅⴰⴼⵙ : 

1 Réponse 
2 ⵉⴼⵉⵍⴰⵏ ⵏ ⵟⵢⴰ ⵏ ⵜⴼⵓⵛⵜ 

 - ⵎⵉⵏⵣⵉ ⵏⵜⵜⴰⵜ ⵇⴰⵄ ⵡⵔ ⵜⵜ ⵜⵛⵇⵉⴷ ! ⵃⴰ ⵛⴽ ⵉ 
ⵉⵜⵜⴱⵓⵀⵍⵓⵢⵏ ⴷⴰ ⵡⴰⵀⴰ ; ⵜⵙⵙⴰⵔⵡⴰⵜⴷ ⴱⴰⵕⵕⴰ ⵉ ⵡⵏⴹⵕⴰⵔ. 
ⵓ ⵎⴰⵀⵓ ⵣⵉ ⵎⴰⵏⴰⵢⴰ, ⴰⴷ ⴰⵛ ⴰⵔⵏⵉⵖ ⵄⴰⴷ ⵉⵊⵊⵏ ⵓⵏⵖⵎⵉⵙ ⵏⵏⵉⴹⵏ 
ⵏⵜⵜⴰ ⵡⴰⵎⵉ ⵜⵟⵟⴼ ⵜⴰⴱⵔⴰⵜ ⵏⵏⵛ, ⵜⵖⴰⵕⵚ ⵉⵜⵜ, ⵜⴰⵔⵔⵉ ⵜⵜ ⴷ 
ⵉⴼⵜⵜⵓⵙⵏ, ⵜⵣⵣⵓⵣⵣⴰⵔ ⵉⵜⵏ ⴷⵉ ⵜⵃⵡⵉⵛⵜ, ⵉⴽⵙⵉ ⵜⵏ ⵓⵚⵎⵎⵉⴹ 
ⵉⵙⵜⵡⵡⵊ ⵉⵜⵏ ⵡⵔ ⵙⵙⵉⵏⵖ ⵎⴰⵏⵉ ? ⵣⵉ ⵙⵙⵏⵏⵉ ⵜⵏⵏⴰ ⴰⵢⵉ ⴰⵇⵇⴰ 
ⵏⵜⵜⴰⵜ ⵡⵔ ⵜⵣⵎⵎⴰⵔ ⴰⴷ ⵜⵎⵓⵏ ⴰⴽⴷ ⵢⵃⵛⴰⵢⵛⵉⵢⵏ ⵃⵓⵎⴰ ⴰⴽⵉⴷⵙⵏ 
ⵜⴳⴳ ⵜⴰⵢⵔⵉ. ⵜⴰⵔⵏⵉ ⵜⵏⵏⴰ ⴰⵢⵉ ⴰⵇⵇⴰ ⵉⵇⵇⵉⵎ ⴰⵙ ⴷⴰ ⵖⵉⵔ ⵛⴰ ⵏ 
ⵚⴹⵉⵚ ⵏ ⵡⵓⵙⵙⴰⵏ ⵓⵛⴰ ⴰⴷ ⵜⴷⵡⵍ ⵖⵔ ⵟⴰⵏⵊⴰ, ⵎⵉⵏⵣⵉ ⵜⵓⵥⴰ 
ⵖⴰⵔⵙ ⵜⵎⵓⵔⵜ ⴰ ⴷ ⵢⵉⵏⵏⵉ ⴷⴰⵢⵙ ⵉⵣⴷⴷⵖⵏ, ⵓⵥⴰⵏ ⵖⴰⵔⵙ 
ⵉⵃⵛⴰⵢⵛⵉⵢⵏ ⴷ ⵍⵀⵊⵉⵊ ⴰⵎⵛⵏⴰⵡ ⴽⵏⵏⵉⵡ ! 

ⵏⵏⴰⵏ ⴰⵙ ⵏⵉⵜⵏⵉ ⴰⵏⵚⴰⵎ : 
- ⴰⵎⵛⵏⴰⵡ ⵏⵛⵛⵉⵏ ! 
- ⴰⵎⵎⵓ ⵉ ⴷ ⴰⵢⵉ ⴷ ⵜⵏⵏⴰ. ⵏⵛⵛ ⵏⵏⵉⵖ ⴰⵡⵎ ⵜ. ⴷ ⵜⴰ ⴷ

ⵜⴰⵎⵔⴰⵔⵓⵜ ⵏⵏⵙ ⴰ ⵎⴰⵙⵉⵏ ! 
 ⵜⵜⴱⵀⴹⵏ ⵎⴰⵕⵕⴰ ⵢⴷⵙⵏ ⵉ ⵓⵏⵖⵎⵉⵙ ⴰ ⴷⴰⵙⵏ ⴷ ⵜⵙⵙⵉⵡⴹ 
ⵢⵟⵟⵓ. ⵉⵙⵙⵉⵡⵍ ⵙⵉⴼⴰⵡ ⵉⵏⵏⴰ ⴰⵙ : 

- ⵏⵛⵛⵉⵏ ⴷ ⵉⵃⵛⴰⵢⵛⵉⵢⵏ ! ⴷ ⵍⵀⵊⵉⵊ ! 
 ⵓⵍⵢⵏ ⴰⵙ ⵉⴷⴰⵎⵎⵏ ⵉ ⵟⵓⵟⵓ ⵖⵔ ⵓⵣⵍⵍⵉⴼ ⵙ ⵓⵢⴰ ⵉⵏⵏⴰ ⴰⵙ ⵙ 
ⵢⵉⵊⵊⵏ ⵓⵎⵉⵊⵊⴰⵡ ⵉⴳⴷⴰⵔ ⴰⵎ ⵡⵏⵏⵉ ⵏ ⵉⵛⴰⵔⵔⵉ : 

- ⵉⵍⵍⵉⵙ ⵓⵎⵓⴳⴳⵉ1 ! ⵡⴰⵅⵅⴰ ⵎⴰⵍⴰ ⵡⵔ ⴷⴰⵙ ⴰⵕⵥⵉⵖ 
ⴰⴽⵎⵎⵉⵔ ! ⵎⴰⵍⴰ ⵡⵔ ⴷⴰⵙ ⵙⵙⵛⵏⵖ ⵎⵉⵏ ⵏⵄⵏⴰ ⵏⵛⵛⵉⵏ ⴰⴷ ⵜⵥⴰⵕ 
ⵉⵃⵛⴰⵢⵛⵉⵢⵏ ⴷ ⵍⵀⵊⵉⵊ ⵉ ⵏⵍⵍⴰ ⵏⵛⵛⵉⵏ ! 

ⵉⵏⵏⴰ ⵙⵉⴼⴰⵡ : 

1 ⵍⵃⵔⴰⵎ 

 - ⵡⴰⵅⵅⴰ ⴷⴰⵢⵎ ⴰ ⵎⵎ ⵉⴹⴰⵕⵏ ⵉⴼⴰⵔⵖⵏ ! ⵎⴰⵍⴰ ⵡⵔ 
ⵙⵎⴹⴹⴰⵕⴹⴰⵕⵖ ⵉⵎⵎⴰⵎ ⴰ ⵉⵍⵍⵉⵙ ⵏ ⵡⴰⵣⵣⴰⵔⵢ ! ⵎⴰⵍⴰ ⵡⵔ ⴷⴰⵎ 
ⵙⵙⵓⵙⴼⵖ ⵅⴼ ⵓⴽⵎⵎⵉⵔ ⵏⵛⵛ ⵡⵔ ⵙⴽⴽⵯⵉⵖ ! 

ⵉⵏⵏⴰ ⵎⴰⵙⵉⵏ : 
 - ⵅⵎⵉⵏⵏⵉ ⵙⵙⴰ ⴷ ⵖⴰ ⵜⴽⴽ ⴰⴽⵉⴷⵙ ⵜⵜⵉⵏⴷⴰⵔⵖ1, ⵎⴰⵍⴰ ⵡⵔ 
ⴷⴰⵙ ⵖⴰⵕⵚⵖ ! ⵏⵛⵛ ⵜⵖⵉⵍ ⴰⵢⵉ ⵜⵛⵓⵏⵉ ⵏ ⵡⵓⴷⵎ ⵏⵏⵙ ⴰⵎ ⵜⵏⵏⵉ ⵏ 
ⵡⵓⵍ ⵏⵏⵙ ⴷ ⵡⴰⵍⵍⵉ ⵏⵏⵙ. ⵙⵄⴰ ⵖⴰⵔⵙ ⵓⵍ ⴷ ⴰⴱⴰⵔⵛⴰⵏ ⴰⵎⵛⵏⴰⵡ 
ⵡⵏⵏⵉ ⵏ ⵜⵍⴼⵙⴰ. ⴰⵍⵍⵉ ⵏⵏⵙ ⴷ ⴰⴱⵣⵣⵓⵃ ⴰⵎⵛⵏⴰⵡ ⵡⵏⵏⵉ ⵏ ⵜⵢⴰⵥⵉⴹⵜ. 
 ⵜⵙⵙⵉⵊⵊ ⴷ ⵏⵓⵏⵊⴰ ⵙ ⵡⴰⴷⴷⵓⴷ ⵏⵏⵙ ⴰⵛⴹⴱⵉ ⵣⵉ ⴰⵡⴰⵔⵏ ⵉ 
ⵉⵥⵖⵕⴰⵏ ⴷ ⵡⵛⴼⵉⵍ ⵉ ⵉⵖⵎⵢⵏ ⴰⴽⴷ ⵜⵎⴰⵡⵉⵏ ⵏ ⵡⴱⵔⵉⴷ ⵉⵜⵜⴰⵡⵢⵏ 
ⵖⵔ ⵜⴰⴷⴷⴰⵔⵜ ⵏ ⵅⴰⵍⵜⵙ ; ⵜⴳⴳⵓⵔ ⵙ ⵜⵛⵔⵉ ⵏ ⵜⵎⵓⵛⵛⵡⵜ, 
ⵜⵙⴼⴰⵔⵏⵉⵏ ⴰⵎ ⵓⵙⵢⵎⵉ ⵉ ⵉⵖⴰⵕⵡⴰⴹ ⵉⵊⵊⵓⵏ ⵙ ⵉⵙⵏⵏⴰⵏⴻⵏ ⴷ 
ⵜⵀⵏⴷⵢⵉⵏ ⵢⵉⵡⴹⵏ ⴷ ⵜⵉⵏⵏⵉ ⵉⵣⵡⵖⵏ ⵓⵎⵉ ⵇⵇⴰⵔⵏ ⵄⴽⵛⴰ. ⵜⵢⴰⵕⴹ 
ⴷ ⵉⵊⵊⵏ ⵓⵎⴰⵢⵓⵔ2 ⴷ ⴰⵣⴳⴳⵯⴰⵖ ⴷ ⵢⵉⵊⵊⵏ ⴼⴰⵍⴹⴰ ⴷ 
ⵜⴰⴱⴰⵔⵣⵢⵣⴰⵡⵜ3 ⵜⴻⵜⵜⵡⴰⵔⵛⵎ ⴷⴰⵢⵙ ⵉⵊⵊⵏ ⵜⵏⵡⵡⴰⵛⵜ ⴷ 
ⵜⴰⵣⴳⴳⵯⴰⵖⵜ ⵙⵏⵏⵊ ⵉ ⵡⵃⵙⵉⵏ ⵏⵏⵙ. 
 ⵃⴰ ⵉⵏⵟⵃ ⴷⴰⵢⵙ ⵎⴰⵙⵉⵏ, ⵉⵙⴰⵎⴰ4 ⵖⴰⵔⵙ ⵏⵉⵛⴰⵏ ⴰⵎ ⵢⵉⵊⵊⵏ 
ⵓⵖⵍⵍⵉⵔⴰⵙ ⵉⵃⴰⵔⵛ ⵖⵔ ⵜⵖⵢⴷⵉⵢⵜ ⵏ ⵡⵥⵖⴰⵕ. ⵡⴰⵎⵉ ⵖⴰⵔⵙ 
ⵉⵅⵛⵛ, ⵉⵕⵥⵎ ⴰⵊⵇⵎⵉⵎ ⴰⵎ ⵛⴰ ⵏ ⵡⵇⵣⵉⵏ ⵉⵎⵎⵓⵣⵣⴰⵔ. ⵉⵙⵙⵏⵜⴰ 
ⴰⴷ ⵜⵜ ⵉⴽⴽⵯⴰⵔ ⵅⴼ ⵓⵎⵣⵡⴰⵔⵓ ⵙ ⵜⴼⵕⴰⵏⵚⵉⵙⵜ : 

- Sale pute ! 
ⵉⵔⵏⵉ ⵉⴽⴽⵯⴰⵔ ⵉⵜⵜ ⵍⵅⵅⵓ ⵙ ⵜⵎⴰⵣⵉⵖⵜ : 

1 ⵎⵙⴼⵀⴰⵎⵖ 
2 ⵜⵔⵉⴽⵓ 
3 Bleu 
4 ⵉⵔⵓⵃ ⵖⴰⵔⵙ ⵏⵉⵛⴰⵏ (se dériger vers… ) 

 - ⵏⵛⵛ ⴷ ⴰⵃⵛⴰⵢⵛⵉ ⵏⵉⵖ ⴷ ⵍⵀⵊⵉⵊ ? ⵎⴰⵛⴰ, ⵉ ⵛⵎ ⵎⵉⵏ 
ⵜⵄⵏⵉⴷ ?! ⴷ ⴱⵓⵟⴰ ⴰ ⵜⴰⵖⵢⵓⵍⵜ ⵏ ⵡⵓⵔⵜⴰⵏ. ⵢⴰⵍⵍⵀ ⴰⵔⵔ ⴷ ⵅⴰⴼⵉ 
ⴰ ⵜⴰⴼⵓⵏⴰⵙⵜ ⵜⴰⴼⴰⵔⵢⴰⴹⵜ ⵎⵎ ⵢⵉⵏⵊⴰⵏ ! ⵍⵅⵅⵓ ⵡⵔ ⵜⵣⵎⵎⴰⵔⴷ 
ⴰⴷ ⵜⵙⵙⵉⵡⵍⴷ ⵓⵍⴰ ⴰⴷ ⵜⵙⵙⵏⵀⵣⵣⴻⴷ ⴰⵏⵛⵓⵛⵏ ⵏⵏⵎ ! ⵢⴰⵍⵍⵀ 
ⵟⴱⴱⴳ ⵖⵔ ⵢⵎⵎⴰⵎ ⵎⴰⵃⵏⴷ ⵡⵔ ⵛⵎ ⵜⵟⵟⴼⵖ ⴰⴷ ⴰⵎ ⵖⴰⵕⵚⵖ 
ⵙ ⵢⵉⵛⵛⴰⵔ ⵉⵏⵓ ⵡⴰ ! 
 ⵉⵀⵏⵓⵏⵏⵉ ⴰⵙ ⴷ ⵓⵎⵟⵟⴰ ⵣⵉ ⵜⵎⵓⵖⵍⵉ, ⵉⵛⵛⴰⵔⵛⵓⵔ ⴷ ⴰⵎ 
ⵉⵎⵓⵣⵣⴰⵔ ⵏ ⵉⴷⵓⵔⴰⵔ ⵏ ⵡⴰⵟⵍⴰⵚ. ⵉⵣⵡⵖ ⴰⵙ ⵓⵖⵎⴱⵓⴱ ⴰⵎ 
ⵟⵓⵎⴰⵄⵟⵉⵛ. ⴰⵔⵛⵎⵏⵜ ⴰⵙ ⴷ ⵜⴼⵔⴰⵙ ⵓⵅⵢⵢⵇ ⵅⴼ ⵡⵓⴷⵎ ⵏⵏⵙ 
ⴰⵍⵇⵇⴰⵖ ⵉⵜⵡⴰⵕⴹⵏ ⵙ ⵡⴰⵥⵕⵉ ⵉⵛⵏⴰⵏ. ⵜⵏⵏⵉⵅⵙⴻⵙ ⵓⵛⴰ ⵜⵙⵙⵏⵜⴰ 
ⵜⴻⵜⵜⵔⵓ ⴰⵎ ⵜⵃⵏⵊⵉⵔⵜ ⵜⴰⵎⵥⵥⵢⴰⵏⵜ ⵓⵎⵉ ⴳⴳⵉⵏ ⴷⵉⴷⴷⵉ. ⴰⵡⴰⵍ 
ⵡⵔ ⵜⵙⵙⵉⵡⵉⵍ, ⵜⴱⴷⴷ ⴰⵔⵏⴷⴰⴷ ⵉ ⵎⴰⵙⵉⵏ ⵜⵅⵣⵣⴰⵔ ⴷⴰⵢⵙ 
ⵉⵊⵊⵏ ⵡⵅⵣⴰⵔ ⴰⵅⵎⵉⵏⵏⵉ ⴷⴰⵙ ⵜⵇⵇⴰⵔ : « ⵄⵎⵎⴰⵔⵙ ⵎⴰ ⵜⵓⵖⴰ 
ⵜⵔⴰⵊⵉⵖ ⵣⵣⴰⵢⵛ ⵎⴰⵏⴰⵢⴰ ⴰ ⵎⴰⵙⵉⵏ.» ⵜⵙⵉⵖⵉ ⵅⴼ ⵜⵉⵛⵔⵉ ⵏⵏⵙ 
ⵖⵔ ⵜⴰⴷⴷⴰⵔⵜ ⵏⵙⵏ, ⵎⴰⵛⴰ ⴰⵙⴼⴰⵔⵏⴻⵏ ⵏⵏⵉ ⵣⵉ ⴷ ⵜⵓⵙⴰ ⵢⵓⵣⵖ ⴰⵎ 
ⵜⵉⴼⴰⵔⵛⵜ ⵏ ⵡⴰⵔⵜⵓ, ⵉⵛⵎⴹ ⵉⴷⵡⵍ ⴷ ⵉⵖⵖⴷ, ⵢⵓⴷⵓⵎ ⴷ ⴰⴽⴷ 
ⵉⵎⵟⵟⴰⵡⵏ, ⵉⵔⵡⵉ, ⵉⵖⵍⵉ ⵙⴰⴷⵓ ⵓⵛⴰⵍ ⵉⵏⵖⴷⵏ ⵙ ⵉⵚⵓⵕⴰⴼ ⵏ 
ⵢⵡⴷⴰⵏ ⴷ ⵣⵣⵡⴰⵢⵍ. 
 ⵉⵔⴷⴷⴼ ⵉⵜⵜ ⵟⵓⵟⵓ ⴰⵡⴰⵔⵏ ⴰⵙ ⴰⵎ ⵛⴰ ⵓⵟⵓⵔⵓ ⵉⵔⵣⵣⵓ ⴰⴷ 
ⵜⵜ ⵉⵜⵢⵢⵎ ⵙ ⵡⴰⵛⵛⴰⵡⵏ. ⵢⴰⵕⵥⵎ ⴰⵇⵎⵎⵓⵎ, ⵉⴽⴽⵯⴰⵔ ⵉⵜⵜ. ⵉⵏⵏⴰ 
ⴰⵙ : 
 - ⴰⴷ ⴰⵎ ⴰⵕⵥⵖ ⴰⴽⵎⵎⵉⵔ ⵎⴰⵍⴰ ⵜⵙⵙⵉⵡⵍⴷ ⵄⴰⴷ ⵅⴰⴼⵏⵖ 
ⴰⵎⵎⵓ ⵜⴰⵡⴰⵍⴰⵜ ⵏⵏⵉⴹⵏ ! ⵏⵛⵛⵉⵏ ⵡⴰⴷⵊⵉ ⴱⵓ ⴷ ⵉⵃⵛⴰⵢⵛⵉⵢⵏ ⵓⵍⴰ ⴷ 
ⵍⵀⵊⵉⵊ. ⵛⵎ ⴷ ⵢⵎⵎⴰⵎ ⴷ ⵢⵙⵙⵎⴰⵎ ⵉⵍⵍⴰⵏ ⴷ ⴱⵓⵟⴰⵜ.  ⵓ ⵎⴰⵀⵓ 
ⵣⵉ ⵎⴰⵏⴰⵢⴰ ⴽⵏⵏⵉⵏⵜ ⵡⵔ ⵖⴰⵔⵛⵏⵜ ⴷⴰ ⴱⵓ ⵡⵎⵛⴰⵏ ⵊⵔ ⴰⵏⵖ ⵏⵛⵛⵉⵏ 
ⴰⵢⵜⴱⴰⴱ ⵏ ⵢⵖⵣⴰⵔ ⵓⵍⵉⵍⵉ. ⵎⴰⵍⴰ ⵜⵅⵙⵏⵜ ⵃⴰ ⵟⴱⴱⴳⵏⵜ ⵙⵙⴰ ! 
ⴰⵎⵛⴰⵏ ⵏⵛⵏⵜ ⴰⵇⵇⴰ ⵜ ⴷⵉ ⵟⴰⵏⵊⴰ ! ⴷⵉⵏⵏⵉ ⵉⵜⵜⴰⵡⴰⵏⵜ ⴱⵓⵟⴰⵜ ! ⵜⴰⵡⴰⵍⴰ 

ⴰ ⵏⴳⴳⴰ ⴰⵎ ⵜⵜ ⴷ ⵜⴰⵏⵡⵊⵉⵡⵜ, ⵎⴰⵛⴰ ⵜⴰⵡⴰⵍⴰ ⵏⵏⵉⴹⵏ ⴰⴷ ⴰⵎ ⵏⵙⵛⵏ 
ⵎⵉⵏ ⵏⵄⵏⴰ ⵏⵛⵛⵉⵏ ⵜⴰⵔⵡⴰ ⵏ ⵢⵖⵣⴰⵔ ⵓⵍⵉⵍⵉ ! ⵎⴰⵍⴰ ⵡⵔ ⴷⴰⵎ 
ⵏⵙⵙⵅⵏⵓⵏⵏⵙ ⴰⴽⵎⵎⵉⵔ ⴷⴳ ⵓⵛⴰⵍ ⵉⵔⵡⵢⵏ ⵙ ⵡⴰⵎⴰⵏ ⵏ ⵢⵖⵢⴰⵍ ! 
 ⵉⵍⴰⵖⴰ ⵜⵜ ⵙⵉⴼⴰⵡ ⵣⵉ ⵍⴰⴳⴳⵯⴰⵊ ⵡⴰⵎⵉ ⵜⵓⵖⴰ ⵜⵜ ⵏⵜⵜⴰⵜ ⵜⴳⴳⴰ 
ⴰⴷ ⵜⵚⵚⵓⵕⴼ ⴰⵢⵎⵉⵔ ⵏ ⵜⵃⵡⵉⵛⵜ ⵏⵙⵏⵜ : 
 - ⵙⵍⵍ ⴰ ⵉⵍⵍⵉⵙ ⵏ ⵡⵢⴷⵉ ⴰ ⵜⴰⴼⵓⵏⴰⵙⵜ ⵏ ⵡⴷⵔⴰⵔ ! ⵉⵅⵚⵚ 
ⴰⵎ ⴰⴷ ⵜⵙⵙⵏⴷ ⴱⵍⵍⵉ ⵏⵛⵛⵉⵏ ⴰⵇⵇⴰ ⵏⵖ ⴰⵎⵏⵜⵏⵏⴰ ; ⵏⴳⴳⵓⵔ ⴷⴳ 
ⵡⴱⵔⵉⴷ ⵉⵙⴳⴳⴷⵏ, ⵔⵉⴷ ⴷ ⵡⵏⵏⵉ ⵉⴼⴰⵔⵖⵏ ⵉ ⴷⵉ ⵜⴳⴳⵓⵔⵏⵜ 
ⴽⵏⵏⵉⵏⵜ. ⴷ ⴽⵏⵏⵉⵏⵜ ⵉⵍⵍⴰⵏ ⴽⵉⵡⴰⵍⵓ. ⵛⵎ ⴷ ⵢⵙⵎⴰⵎ ⵉⵅⵚⵚ ⵉⴽⵏⵜ 
ⵓⵍⴽⴽⵓⴹ, ⵜⴼⴼⵓⵀⴰⵔⵜⵏⵜ ⴷⴰ ⴷⵉ ⵢⵖⵣⴰⵔ ⵓⵍⵉⵍⵉ. 
 ⵜⵙⵙⵉⵊⵊ ⴷ ⵉⵎⵎⴰⵙ ⵏ ⵏⵓⵏⵊⴰ ⵣⵉ ⵜⵡⵡⴰⵔⵜ ⵏ ⵜⴰⴷⴷⴰⵔⵜ ⵏⵏⵙ, 
ⵜⴼⴼⵖ ⴷ ⵖⵔ ⵜⵃⵡⵉⵛⵜ. ⴰⵔⴷⴷⴼⵏⵜ ⵉⴷ ⵉⵙⵙⵉⵙ ⵏⵏⵉⴹⵏ. ⵡⴰⵎⵉ 
ⵜⵏⵜ ⵉⵥⵕⴰ ⵎⴰⵙⵉⵏ ⵉⵜⵜⴰⵔ ⵣⴳ ⵉⵎⴷⴷⵓⴽⴰⵍ ⵏⵏⵙ : 
 - ⵚⴰⴼⵉ ⵚⵇⴰⵕⵎ ⵀⴰ ⵉⵎⵎⴰⵙ ⴷⵉ ⵜⵃⵡⵉⵛⵜ ! ⵡⵔ ⵜⵜ 
ⵜⴽⴽⵯⴰⵔⵎ ⵛⴰ ⵚⴰⴼⵉ ! ⵇⴰ ⴰⴷ ⴰⵏⵖ ⴷ ⵜⵙⵍⵍ ⴰⴷ ⵅⴰⴼⵏⵖ 
ⵜⵙⵙⴽⴽⴰⵔ ⵎⴰⵕⵕⴰ ⴷⴷⵛⴰⵔ ⵙ ⵜⵖⵓⵢⵢⵉⵜ ⴷ ⵜⵣⵡⴰⵔⵜ ! 
 ⵜⵍⴰⵖⴰ ⵉⵎⵎⴰⵙ ⵏ ⵏⵓⵏⵊⴰ : 
 - ⵎⵉⵏ ⵛⵎ ⵢⵓⵖⵉⵏ ⴰ ⵏⵓⵏⵊⴰ ⵉⵏⵓ ⴰⴽⴷ ⵉⵃⵏⵊⵉⵔⵏ ⵏⵏⵉ ? 
 ⵜⴰⵔⵔⴰ ⴷ ⵅⴰⴼⵙ ⴰⵎⵏ ⵜⴻⵜⵜⵔⵓ ⵜⵜⵏⵉⵅⵙⵉⵙ : 
 - ⵡⵔ ⵙⵙⵉⵏⵖ ⵎⵉⵏ ⵜⵏ ⵢⵓⵖⵉⵏ ⴰⴽⵉⴷⵉ ⵜⴽⴽⵯⴰⵔⵏ ⴰⵢⵉ ⴰⵔⵣⵣⵓⵏ 
ⴰⴷ ⴰⵢⵉ ⵡⵜⵏ ⴰⵎⵏ ⵡⵔ ⴷⴰⵙⵏ ⴳⴳⵉⵖ ⵡⴰⵍⵓ ! ⵡⵔ ⵙⵙⵉⵏⵖ ⵎⵉⵏ ⵜⵏ 
ⵢⵓⵖⵉⵏ ⵎⵎⵏⴹⴰⵕⵏ ⴷ ⵅⴰⴼⵉ ⵖⵔ ⵜⴷⴳⴳⵯⴰⵜ ⴰ ?! 
 ⵜⵙⵙⵇⵙⴰ ⵜⵜ ⵉⴷ ⵉⵎⵎⴰⵙ, ⵜⵏⵏⴰ ⴰⵙ : 
 - ⵎⵉⵏ ⵄⵏⴰⵏ ⵢⵉⵏⴰ ? 
 - ⵙⵉⴼⴰⵡ ⴷ ⵟⵓⵟⵓ ! 

  « ⵙⵉⴼⴰⵡ ⴷ ⵟⵓⵟⵓ ! », ⵜⵉⵏⴰⵢⵜ1 ⴰ ⵜⴳⴳⴰ ⵟⵔⴰⵏ ⴷⴳ 
ⵉⵎⵥⵥⵓⵖⵏ ⵏ ⵎⴰⵙⵉⵏ. 

ⵎⴰⵛⴰ ⵎⴰⵙⵉⵏ ⵇⴰ ⵡⵔ ⵜⵉⴷⴰⵔ ⵉⵙⵎ ⵏⵏⵙ ! 
 ⵉⵅⴰⵕⵕⵚ ⵎⴰⵙⵉⵏ : « ⵙⵉⴼⴰⵡ ⴷ ⵟⵓⵟⵓ ! ⵡⵔ ⵙⵙⵉⵏ ⵎⴰⵖⴰⵔ 
ⵡⵔ ⴷ ⵜⵉⴷⴰⵔ ⵉⵙⵎ ⵉⵏⵓ ⵏⵛⵛ ? ⵏⵜⵜⴰⵜ ⵡⴰⵀⴰ ⵉⵙⵙⵏⴻⵏ ⵎⴰⵖⴰⵔ!» 

ⵜⴽⴽⵯⴰⵔ ⵉⵜⵏ ⴷ : 
- ⵡⴰⵅⵅⴰ ⴷⴰⵢⵡⵎ ⴰ ⵜⴰⵔⵡⴰ ⵏ ⵎⵉⵏ ⴷ ⵖⴰ ⵢⵉⵏⵉⵖ ! ⴰⵢⵜ ⴱⵓ 

ⵢⵉⵏⵊⴰⵏ ! ⵎⵉⵏ ⴷⴰⵡⵎ ⴳⴳⵉⵏⵜ ⵉⵙⵙⵉ ⴰ ⵢⵉⵟⴰⵏ ? ⵎⴰ ⵜⵎⵎⵓⵣⵣⴰⵔⵎ? 
ⵏⵉⵖ ⵜⴼⴼⵓⵀⴰⵔⵜⵎ ? ⵡⵔ ⵜⵓⴼⵉⵎ ⵡⵉ ⴷⴰⵡⵎ ⵖⴰ ⵉⵕⵥⵏ 
ⵉⵖⵣⴷⵉⵙⵏ ⴰ ⵜⴰⵔⵡⴰ ⵏ ⵎⵉⵏ ⴷ ⵖⴰ ⵉⵏⵉⵖ ! ⵢⴰⵍⵍⵀ ⵙⵉⵡⵍⵎ ⴰ 
ⵉⵎⵓⵕⴹⴰⵚ!  

ⵉⵔⵔⴰ ⴷ ⵅⴰⴼⵙ ⵟⵓⵟⵓ ⵉⵏⵏⴰ ⴰⵙ : 
- ⴷ ⵏⵜⵜⴰⵜ ⵉⵙⵙⵏⵜⴰⵏ ⵜⴽⴽⵯⴰⵔ ⴰⵏⵖ ⵖⵔ ⵓⵎⵣⵡⴰⵔⵓ. 
ⵜⵏⵏⴰ ⴰⵙ ⴷ ⵏⵓⵏⵊⴰ : 
- ⵡⴰⵀ ⴰ ⴱⵓ ⵢⵉⵅⴰⵕⵕⵉⵇⵏ ⵡⴰⵀ ! ⵎⵍⵎⵉ ⵛⴽ ⴽⴽⵯⴰⵔⵖ ⴰ 

ⴰⵖⵢⵓⵍ ⵏ ⵉⵎⴷⵢⴰⵣⵏ ? ⵎⵉⵏ ⴷⴰⵛ ⴳⴳⵉⵖ ⵏⵛⵛ ? ⵢⴰⵍⵍⵀ ⴰⵔⵔ ⴷ 
ⵅⴰⴼⵉ ⴰ ⵎⵎⵉⵙ ⵏ ⵡⵇⵣⵉⵏ ! 
 ⵉⵖⵥⵥ ⵖⴰⵔⵙ ⵜⵉⵎⵙⵜ, ⵓⵛⴰ ⵉⵔⵏⵉ ⵉⴽⴽⵯⴰⵔ ⵉⵜⵜ ⴰⵔⵏⴷⴰⴷ ⵉ 
ⵢⵎⵎⴰⵙ : 
 - ⵇⵇⵏ ⵅⴰⴼⵉ ⴰⵊⵇⵎⵉⵎ ⵏⵏⵎ ⴰ ⵜⵎⵓⴼⵔⵉⵖⵜ ! ⴰⴷ ⵜⵛⵛⴷ ⵉⵅⴼ 
ⵏⵏⵎ ⴰ ⵜⴰⵖⵢⵓⵍⵜ ⵏ ⵡⵓⵔⵜⴰⵏ ! 
 ⵜⵣⴰⵡⴰⵔ ⵉⵜ ⵉⴷ ⵉⵎⵎⴰⵙ ⵏ ⵏⵓⵏⵊⴰ ⵙ ⵢⵉⵊⵊⵏ ⵜⵎⵉⵊⵊⴰ ⵜⵙⴼⴰⴼⴰⵔ 
ⵎⴰⵕⵕⴰ ⵉⵊⴹⴰⴹ ⵜⵓⵖⴰ ⵢⴰⵔⵙⵉⵏ ⵅⴼ ⵜⵙⴽⵍⵓⵜⵉⵏ ⴷⵉ ⵜⵃⵡⵉⵛⵜ : 
 - ⵄⴰⴷ ⵜⴰⵔⵏⵏⵉⴷ ⴷⴰⵢⵙⵏⵜ ⴰ ⵢⴰⵔⵔⵛ ⵓⵏⵓⵔⵉ ! ⵢⴰⵍⵍⵀ 
ⵟⴱⴱⴳⵎ ⵙⵙⴰ ! ⴽⵏⵏⵉⵡ ⵡⵔ ⴽⵉⴷⵡⵎ ⴱⵓ ⵡⴰⵡⴰⵍ ! ⴰⵡⴰⵍ ⴷ 

1 ⵎⵉⵏ ⵏⵇⵇⴰⵔ 

ⵓⵜⵉⵏⴷⴰⵔ1 ⴰⴽⴷ ⵢⵎⵎⴰⵜⵡⵎ ! ⵜⵉⵡⵛⵛⴰ ⴰⴷ ⵖⴰⵔⵙⵏⵜ ⴰⵔⴳⴱⵖ 
ⵃⵓⵎⴰ ⴰⴽⵉⴷⵙⵏⵜ ⵜⵜⵉⵏⴷⴰⵔⵖ. 
 ⵃⴰ ⵜⴷⴷⵄⵍⴳ ⵜⵖⵓⵢⵢⵉⵜ ⴷ ⵓⵣⴰⵡⴰⵔ ⵊⵔ ⴰⵙⵏ ⴷ ⵢⵎⵎⴰⵙ ⵏ 
ⵏⵓⵏⵊⴰ, ⵙⵙⵏⵜⴰⵏⵜ ⵜⵎⵟⵟⵓⵜⵉⵏ ⴷ ⵉⵡⵙⵙⵓⵔⴰ ⴷ ⵉⵃⵏⵊⵉⵔⵏ ⵜⵙⴰⵊⵊⴰⵏ 
ⴷ ⵣⵉ ⵍⴽⵡⴰⵥⵉ ⴷ ⵜⵡⵡⵓⵔⴰ ⴰⵎⵛⵏⴰⵡ ⵉⵇⵏⴰⵏⵏⵉⵢⵏ ⵣⴳ ⵉⵢⵏⵏⵉⵔⵏ ⵃⵓⵎⴰ 
ⴰⴷ ⵜⴱⵀⵀⴳⵏ ⴷⵉ ⵜⵎⵣⴳⵓⵏⵜ2 ⵏ ⵜⵉⴷⵜ ⵉⵜⵉⵔⴰⵔ ⵎⴰⵙⵉⵏ ⴷ 
ⵉⵎⴷⴷⵓⴽⴰⵍ ⵏⵏⵙ ⴰⴽⴷ ⵏⵓⵏⵊⴰ ⴷ ⵢⵎⵎⴰⵙ. ⵡⴰⵎⵉ ⵓⴼⵉⵏ ⴰⵎⵏⵏⵉ ⵏⵉⵜⵏⵉ 
ⵓⵢⵓⵔⵏ, ⵏⵉⵜⵏⵜⵉ ⵓⴷⴼⵏⵜ ⵖⵔ ⵜⴰⴷⴷⴰⵔⵜ ⵏⵙⵏⵜ, ⵇⵇⵏⴻⵏⵜ ⵉⴷ 
ⵜⴰⵡⵡⴰⵔⵜ ⴰⵡⴰⵔⵏ ⴰⵙⵏⵜ. 

 ⵉⵙⵙⵄⴷⵓ ⵎⴰⵙⵉⵏ ⵜⴰⵎⴷⴷⵉⵜ ⴷ ⵢⵓⵙⵉⵏ ⵡⵔ ⵉⵇⵇⵉⵏ 
ⵜⵉⵟⵟⴰⵡⵉⵏ. ⵉⵙⵙⵏⵙ ⵉⵅⵢⵢⵇ, ⵉⵙⵡⵏⴳⵉⵎ ⴷⴳ ⵡⵓⵙⵙⴰⵏ ⴷ ⵖⴰ 
ⵢⴰⵙⵏ ⴷ ⵎⴰⵎⵛ ⵖⴰ ⵉⵍⵉⵏ. ⵉⵅⵣⵣⴰⵔ ⴷⴰⵢⵙⵏ ⴱⵍⵍⵉ ⴷ ⵉⴱⴰⵔⵛⴰⵏⴻⵏ 
ⴰⵎ ⵜⴰⵍⵍⵙⵜ, ⴷ ⵉⵎⴰⵕⵥⴰⴳⵏ ⴰⵎ ⵓⵍⵉⵍⵉ. ⵡⵔ ⵜⵉⵍⵉⵏ ⴰⵎⵛⵏⴰⵡ ⵢⵏⵏⵉ 
ⵉⵄⴷⵓⵏ ⵉ ⴷⵉ ⵜⵓⵖⴰ ⵛⵡⴰⵢⵜ ⵏ ⵜⴼⴰⵡⵜ ⵓⵙⵉⵜⵎ. ⵍⵅⵅⵓ ⵉⵜⵜⵡⴰⵍⴰ 
ⵜⵉⵔⵊⴰ ⵏⵏⵉ ⵢⵉⵥⵉⴹⵏ ⴰⵎ ⵜⴰⵎⵎⴻⵏⵜ, ⵜⵛⵎⴹ ⴰⵎ ⵓⴼⴰⵕⵟⵟⵓ ⵏⵏⵉ 
ⵉⴷⴷⴰⵃⴰⵏ ⵙ ⵢⵉⵅⴼ ⵏⵏⵙ ⴷⵉ ⵜⵎⵙⵙⵉ ⵡⵔ ⵉⵙⵙⵉⵏ ⴱⵍⵍⵉ ⴰⴷ ⵜ 
ⵜⵙⵙⴷⵄⵇ. ⵚⴰⴼⵉ ⴷ ⵜⴰ ⵜⴰⵎⴳⴳⴰⵔⵓⵜ ⵓⵅⴰⵕⵕⵚ ⴷ ⵜⵉⵔⵊⴰ ⵉⵛⵏⴰⵏ 
ⴷⵉ ⵏⵓⵏⵊⴰ. 

 ⵉⵄⴷⵓ ⵎⴰⵙⵉⵏ ⵜⵉⵡⵛⵛⴰ ⵏⵏⵙ ⵖⵔ ⵙⵉⴼⴰⵡ ⵙ ⵢⵉⵊⵊⵏ ⵡⵓⴷⵎ 
ⵉⵅⵢⵢⵇⵏ, ⴰⵔⵙⵉⵏⵜ ⵅⴰⴼⵙ ⵜⴼⵔⴰⵙ ⵏ ⵉⵎⵓⵏⴰⵙ. ⵉⵙⵇⴰⵔⵇⴱ ⴷⵉ 
ⵜⵡⵡⴰⵔⵜ, ⵜⴼⴼⵖ ⴷ ⵖⴰⵔⵙ ⵉⵊⵊⵏ ⵡⵍⵜⵎⴰⵙ ⴷ ⵜⴰⵎⵥⵥⵢⴰⵏⵜ, 
ⵉⵙⵙⵇⵙⴰ ⵜⵜ : 

1 ⴰⵎⵙⴼⵀⴰⵎ 
2 ⵎⵙⵔⴰⵃⵉⵢⴰ 

- ⵎⴰ ⴷⵉⵏ ⵙⵉⴼⴰⵡ ? 
ⵜⵏⵏⴰ ⴰⵙ : 
- ⵡⴰⵀ. 
ⵉⵙⵙⵉⵊⵊ ⴷ ⵏⵜⵜⴰ ⵣⵉ ⵜⵡⵡⴰⵔⵜ, ⵉⵜⵜⴰⵔ ⵣⵣⴰⵢⵙ ⴰⴷ ⴰⴽⵉⴷⵙ 

ⵢⴰⴷⴼ ⵖⵔ ⵓⵎⴰⴷⴰⴼ. ⵓⴷⴼⵏ, ⵓⵛⴰ ⵙⵙⵏⵜⴰⵏ ⵙⵙⴰⵡⴰⵍⵏ. ⵜⵓⵙ ⴷ 
ⵖⴰⵔⵙⵏ ⵜⵣⵉⵔⵉ ⵡⵍⵜⵎⴰⵙ ⵏ ⵙⵉⴼⴰⵡ ⵜⴰⵎⵇⵇⵔⴰⵏⵜ : ⵉⵊⵊⵏ 
ⵜⵃⵏⵊⵉⵔⵜ ⴷ ⵜⵎⵉⵖⵉⵙⵜ, ⵍⴱⴷⴰ ⵜⵇⵇⴰⵔ ⵜⵉⴷⵜ, ⵉⵅⴰⵕⵕⵉⵇⵏ ⵡⵔ 
ⵜⵏ ⵜⵙⵙⵉⵏ. 
 ⴰⵡⴰⵔⵏ ⵉ ⵡⴰⵎⵉ ⴷⴰⵙ ⵜⵏⵏⴰ ⴰⵣⵓⵍ ⵉ ⵎⴰⵙⵉⵏ, ⵜⵙⵙⵉⵖ ⴰⵙ 
ⴰⴼⵓⵙ, ⵓⵛⴰ ⵜⴳⴳⴰ ⴰⵙ ⵉⵊⵊⵏ ⵜⵓⵥⵡⴰⵢⵜ1 ⵜⵎⵖⴰⵔ ⵡⴰⵎⵉ ⴷⴰⵙ ⵜⵏⵏⴰ: 
 - ⵎⴰⵖⴰⵔ ⴰ ⵎⴰⵙⵉⵏ ⴷ ⴰⵙ ⵜⴳⴳⵉⴷ ⴰⵎⵏⵏⵉ ⵉ ⵏⵓⵏⵊⴰ ⵉⴹⵏⵏⴰⴹ ⵖⵔ 
ⵜⴷⴳⴳⵯⴰⵜ ? ⵎⴰⵏⴰ ⵡⴰⵡⴰⵍⵏ ⵏⵏⵉ ⴷⴰⵙ ⵜⵏⵏⵉⴷ ? ⵎⴰⵖⴰⵔ ⵜⵜ 
ⵜⴽⴽⵯⴰⵔⴷ? ⵎⵉⵏ ⴷⴰⵛ ⵜⴳⴳⴰ ? ⵇⴰ ⵜⵏⵏⴰ ⴰⵢⵉ ⵎⴰⵕⵕⴰ ⵎⵉⵏ ⴷⴰⵙ 
ⵜⵏⵏⵉⴷ ⴷ ⵎⵉⵏ ⴷⴰⵙ ⵜⴳⴳⵉⴷ ! 
 ⵉⵙⴽⴽⴼ ⴰⵣⵡⵓ ⵖⵔ ⵜⴰⵕⵓⵜ, ⵉⵕⵥⵎ ⴰⵇⵎⵎⵓⵎ ⵏⵏⵙ, ⵉⵙⵙⵏⵀⵣ 
ⴰⵏⵛⵓⵛⵏ ⵏⵏⵙ, ⵉⵏⵏⴰ ⴰⵙ : 
 - ⵜⵙⴷⴰⵀⵍⵍ ⵢⵓⵊⴰⵔ ⵣⵉ ⵎⴰⵏⴰⵢⵏⵏⵉ. ⵜⵓⵖⴰ ⵅⵙⵖ ⴰⴷ ⵜⵜ 
ⵙⵎⵓⵕⴹⵚⵖ ⵊⵔ ⵉⴼⴰⵙⵙⵏ ⵉⵏⵓ ⵎⵍⵉ ⵡⵔ ⴳⴳⵯⵉⴷⵖ. 

ⵜⵙⴱⴷⴷ ⵉⵜ ⴷⴳ ⵡⴰⵡⴰⵍ ⵡⴰⵎⵉ ⴷⴰⵙ ⵜⵏⵏⴰ : 
 - ⵜⵏⵏⴰ ⴰⵢⵉ ⴰⵇⵇⴰ ⵄⵎⵎⴰⵔⵙ ⴰⴷ ⴰⵛ ⵜⵡⴰⴷⵎ ⴷⵉ ⵜⵓⴷⴰⵔⵜ ⵏⵏⵙ 
ⵉ ⵖⴰ ⵜⴷⴷⴰⵔ ⵅⴼ ⵜⵉⴽⴽⵯⵔⴰ ⵏⵏⵉ ⵣⵉ ⵜⵜ ⵜⴽⴽⵯⴰⵔⴷ. ⵄⴰⴷ 
ⵜⴽⴽⵯⴰⵔⴷ ⵜⵜ ⵙ ⵜⴼⵕⴰⵏⵚⵉⵙⵜ ! ⵜⵖⵉⵍ ⴰⵛ ⵏⵜⵜⴰⵜ ⵡⵔ ⵜⵙⵙⵉⵏ 
ⵜⴰⴼⵕⴰⵏⵚⵉⵙⵜ ⵏⵉⵖ ? ⵜⵏⵏⴰ ⴰⵛ ⵓⵍⴰ ⴷ ⵏⵜⵜⴰⵜ ⵜⵖⵔⵉ ⵜⵜ ⵜⵙⵙⵏ 
ⵉⵜⵜ! ⵜⵔⵎⵙ ⴰⵡⴰⵍⵏ ⵡⵔ ⵉⵛⵏⵉⵏ ⵉ ⴷⴰⵙ ⵜⵏⵏⵉⴷ. 

 مفاجأة 1

 ⵉⵙⵙⴱⴷⴷ ⴰⵙ ⴰⵡⴰⵍ ⵃⵓⵎⴰ ⴰⴷ ⴰⵙ ⵢⵉⵏⵉ ⵎⴰⵖⴰⵔ ⵜⵜ ⵉⴽⴽⵯⴰⵔ 
ⵙ ⵜⴼⵕⴰⵏⵚⵉⵙⵜ : 
 - ⵡⴰⴷⵊⵉ ⴷ ⵡⴰ ⴷ ⴰⵎⵏⵜⵉⵍ ⴷ ⴰⵢⵉ ⵉⵊⵊⵉⵏ ⴰⴷ ⵜⵜ ⴽⴽⵯⴰⵔⵖ 
ⵙ ⵜⴼⵕⴰⵏⵚⵉⵙⵜ ! ⵎⴰⵛⴰ ⵙⵙⵉⵡⵍⵖ ⴰⴽⵉⴷⵙ ⵏⵉⵖ ⴰⴷ ⴰⵎ ⵉⵏⵉⵖ 
ⴽⴽⵯⴰⵔⵖ ⵜⵜ ⵙ ⵜⴼⵕⴰⵏⵚⵉⵙⵜ ⵃⵓⵎⴰ ⵡⵔ ⵜⵙⵙⵏⴻⵏ ⵉⵎⵣⴷⴰⵖ ⴷ 
ⵢⵉⵏⵏⵉ ⵜⵓⵖⴰ ⴷⴰⵢⵏⵖ ⵉⵜⴱⵀⵀⵉⴳⵏ ⵎⵉⵏ ⴷⴰⵙ ⵏⵏⵉⵖ, ⵎⵉⵏⵣⵉ ⴽⴽⵯⴰⵔⵖ 
ⵜⵜ ⵙ ⵛⴰ ⵏ ⵜⵉⴽⴽⵯⵔⴰ ⵡⵔ ⴷⴰⵢⵙⵏ ⵎⵉⵏ ⵖⴰ ⵜⵙⵍⴷ, ⵜⴻⵜⵜⴰⵔⵖ 
ⴰⵕⴱⴱⵉ ⴰⴷ ⴰⵢⵉ ⵉⵡⴰⴷⵎ ⵡⴰⵀⴰ ! 
 - ⵄⴰⴷ ⵜⵇⵇⴰⵔⴷ ⵜⵜ ⵙ ⵢⵉⵍⵙ ⵏⵏⵛ ⴷ ⴰⵣⵢⵔⴰⵔ ! ⵎⴰⵛⴰ 
ⵎⴰⵖⴰⵔ ⵜⵜ ⵜⴽⴽⵯⴰⵔⴷ ? ⵎⵉⵏ ⴷⴰⵛ ⵜⴳⴳⴰ ⴰ ⴰⵟⵍⵍⵓⵚ ? 
 - ⵎⴰⵖⴰⵔ ⵡⵔ ⵜⵙⵙⵉⵏⴷ ⵄⴰⴷ ⵎⵉⵏ ⴷ ⴰⵢⵉ ⵜⴳⴳⴰ ? ⵡⵔ ⴷⴰⵎ 
ⵉⵏⵏⵉ ⵡⴰⵍⵓ ⵙⵉⴼⴰⵡ ? 

- ⵓⵀⵓ ⵡⵔ ⴷ ⴰⵢⵉ ⵉⵏⵏⵉ ⵡⴰⵍⵓ. 
 ⵉⴽⵙⵉ ⴰⴼⵓⵙ ⵏⵏⵙ ⵖⵔ ⵓⵇⵎⵎⵓⵎ, ⵉⵙⵙⴽⴽ ⵙ ⵉⴹⵡⴹⴰⵏ ⵅⴼ 
ⵡⴰⵏⵛⵓⵛⵏ ⵏⵏⵙ, ⵓⵛⴰ ⵉⵍⵍⵙ ⴰⵙ ⵎⵉⵏ ⵉⵎⵙⴰⵔⵏ : 

- ⵉⴹⵏⵏⴰⴹ ⵎⴰⵎⵛ ⵜⵙⵙⵏⴷ, ⵜⵏⵏⴰ ⴰⵢⵉ ⵢⵟⵟⵓ - ⵡⴰⵎⵉ ⵜⵜ 
ⵙⵙⵇⵙⵉⵖ ⵅⴼ ⵜⵎⵔⴰⵔⵓⵜ ⵏ ⵏⵓⵏⵊⴰ ⵅⴼ ⵜⴱⵔⴰⵜ ⴷⴰⵙ ⵓⵔⵉⵖ 
ⵎⵛⵃⴰⵍ ⵣⴳⴳⵯⴰⵎⵉ - ⴰⵇⵇⴰ ⵏⵓⵏⵊⴰ ⵜⴽⴽⵯⴰⵔ ⵉⴽⵏⵏⵉⵡ ⵎⴰⵕⵕⴰ ⵢⴷⵡⵎ 
ⵜⴰⵔⵡⴰ ⵏ ⵢⵖⵣⴰⵔ ⵓⵍⵉⵍⵉ, ⵜⵏⵏⴰ ⴰⵙ : “ ⵏⵛⵛⵉⵏ ⴷ ⵉⵃⵛⴰⵢⵛⵉⵢⵏ ⴷ 
ⵍⵀⵊⵉⵊ !” ⵏⵛⵛ ⵄⵎⵎⴰⵔⵙ ⵡⵔ ⴽⵢⵢⴼⵖ ⵜⴰⵃⵛⵉⵛⵜ, ⵛⴰ ⵏ ⵜⵡⴰⵍⴰⵜⵉⵏ 
ⵜⴳⴳⵖ ⵛⴰ ⵏ ⵜⴳⴰⵔⵔⵓⵜⵉⵏ ⵏ ⵟⴰⴱⴰ ⵎⴰⵍⴰ ⵓⴼⵉⵖ ⵜⵏⵜ ⵄⴰⴷ. ⵎⴰⵛⴰ 
ⵙⵉⴼⴰⵡ, ⵟⵓⵟⵓ, ⴰⵙⴽⴽⵓⵔ ⴷ ⵡⴰⵢⵓⵔ ⵎⴰ ⵏⵉⵜⵏⵉ ⵄⵎⵎⴰⵔⵙ ⵡⵔ 
ⴳⴳⵉⵏ ⴳⴰⵔⵔⵓ ⴷⴳ ⵓⵇⵎⵎⵓⵎ ⵏⵙⵏ! ⵉⵡⴰ ⵅⵣⴰⵔ ⵏⵜⵜⴰⵜ ⵜⵏⵏⴰ ⴰⵙⵏ ⴷ 
ⵉⵃⵛⴰⵢⵛⵉⵢⵏ ! …  

ⵜⵏⵏⴰ ⴰⵙ ⵏⵜⵜⴰ ⵄⴰⴷ ⵉⵙⵙⴰⵡⴰⵍ : 
 - ⵡⴰⴷⵊⵉ ⵛⴰ ⴷ ⵜⵉⴷⵜ! ⵄⵎⵎⴰⵔⵙ ⵏⵜⵜⴰⵜ ⴰⴷ ⵜⵉⵏⵉ ⴰⵎⵎⵓ ! 
ⵡⵔ ⵜⵣⵎⵎⴰⵔ ⴰⴷ ⵜ ⵜⵉⵏⵉ, ⵎⵉⵏⵣⵉ ⵓⵍⴰ ⴷ ⵏⵜⵜⴰⵜ ⴷ ⵉⵍⵍⵉⵙ ⵏ 

ⵢⵖⵣⴰⵔ ⵓⵍⵉⵍⵉ, ⵜⵜⵅⵙ ⵉⵜ ⴰⵎⵛⵏⴰⵡ ⵏⵛⵛⵉⵏ ⵎⴰⵕⵕⴰ, ⴰⵔⵏⵉ ⵖⵔ 
ⵎⴰⵏⴰⵢⴰ ⴰⵇⵇⴰ ⵏⵜⵜⴰⵜ ⵡⵔ ⵜⵣⵎⵎⴰⵔ ⴰⴷ ⵅⴰⴼⵛ ⵜⵉⵏⵉ ⵎⴰⵏⴰⵢⴰ, ⵡⵔ 
ⴷⴰⵙ ⵉⵜⵜⵉⵛⵛ ⵡⵓⵍ ⵏⵏⵙ ⴰⴷ ⵛⴽ  ⵜⴽⴽⵯⴰⵔ ⴰ ⵎⴰⵙⵉⵏ ! ⵎⵉⵏⵣⵉ ⵜⵏⵏⴰ 
ⴰⵢⵉ ⵉⴹⵏⵏⴰⴹ ⵡⴰⵎⵉ ⴽⵉⴷⵙ ⵎⵙⴰⴳⴰⵔⵖ ⴱⵍⵍⵉ ⵓⵍⴰ ⴷ ⵏⵜⵜⴰⵜ ⵜⵜⵅⵙ 
ⵉⵛⴽ, ⵜⵏⵏⴰ ⴰⵢⵉ ⵇⴰ ⵜⵟⵟⴼ ⵜⴰⴱⵔⴰⵜ ⵏⵏⵛ, ⵜⴱⴱⵉⵔⵔⵀ ⴰⵙ ⵙ 
ⵡⴰⵟⵟⴰⵚ. ⵜⵏⵏⴰ ⴰⵢⵉ ⴱⵍⵍⵉ ⵓⵍⴰ ⴷ ⵏⵜⵜⴰⵜ ⵜⴰⵔⵣⵣⵓ ⴰⴽⵉⴷⵛ 
ⵜⵎⵙⴰⴳⴰⵔ ⵃⵓⵎⴰ ⴰⴷ ⴽⵉⴷⵛ ⵜⵙⵙⵉⵡⵍ, ⵎⴰⵛⴰ ⵡⵔ ⵜⵣⵎⵎⴰⵔ, 
ⵎⵉⵏⵣⵉ ⵉⵎⵣⴷⴰⵖ ⵡⵔ ⵜⵜⵅⵙⵏ ⵎⴰⵏⴰⵢⴰ ⴰⵎⵛ ⵜⵙⵙⵏⴷ. ⵎⴰⵛⴰ ⵎⵍⵉ 
ⵜⵣⴷⴷⵖⵎ ⵎⴰⵕⵕⴰ ⵢⴷⵡⵎ ⴷⵉ ⵛⴰ ⵏ ⵜⵎⴷⵉⵏⵜ ⴰⵎⵛⵏⴰⵡ ⴷⵉ ⵏⵏⴰⴹⵓⵕ 
ⵏⵉⵖ ⴷⴳ ⵓⵣⵖⵏⵖⴰⵏ ⵏⵉⵖ ⴷⵉ ⵟⴰⵏⵊⴰ, ⵉⵍⵉ ⵜⵎⵙⴰⴳⴰⵔⵎ ⴰⴽⴷ 
ⵡⴰⵢⴰⵡⵢⴰ ⴰⵎⵛ ⵜⵅⵙⵎ ! ⴷ ⵎⴰⵏⴰⵢⴰ ⵉ ⵜⵅⵎⵎⵍ ⴷⴳ ⵡⵓⵍ ⵏⵏⵙ. ⴷ 
ⵜⴰ ⴷ ⵜⵉⴷⵜ. ⵎⵉⵏ ⴷⴰⵛ ⵜⵏⵏⴰ ⵢⵟⵟⵓ ⵎⴰⵕⵕⴰ ⴷ ⵉⵛⵟⵟⵉⵃⵏ1. 
ⵢⵉⵡⵉⵢ ⴰⵢⵉ ⴷ ⴰⵕⴱⴱⵉ ⵜⵜⴰⵙⵎ ⵣⵣⴰⵢⵙ ! ⵡⵉ ⵉⵙⵙⵏⴻⵏ ? 
 ⵢⵓⵛⴰ ⴰⴽⴷ ⵢⵉⵅⴼ ⵏⵏⵙ ⵜⵓⵖⵉ ⵜ ⵜⵢⴰⵕⵥⴰⵡⵜ. ⵉⵙⵙⵇⵙⴰ ⵜⵜ ⵙ 
ⵢⵉⵊⵊⵏ ⵜⵎⵉⵊⵊⴰ ⵜⵅⵢⵢⵇ : 
 - ⵎⴰⵛⴰ ⵎⴰⵢⵎⵎⵉ ⵜⵖⴰⵕⵚ ⵜⴰⴱⵔⴰⵜ ⵉⵏⵓ ⵓⵎⵉ ⵓⵍⴰ ⴷ ⵏⵜⵜⴰⵜ 
ⵜⵅⵙ ⴰⵢⵉ ? 

- ⵡⵔ ⵜⵜ ⵜⵖⴰⵕⵚ ⵛⴰ ! ⵡⵉ ⴷⴰⵛ ⵜ ⵉⵏⵏⴰⵏ ? 
- ⴷ ⵢⵟⵟⵓ. 
- ⵃⴰ ⵜⵙⵅⴰⵕⵕⵉⵇ ⵅⴰⴼⵛ ⵡⴰⵀⴰ ⵜⵎⵛⵓⵎⵜ ⵏⵏⵉ ⵏ ⵢⵟⵟⵓ. 
- ⵎⴰⵛⴰ ⵎⵉⵏ ⴷⴰⵙ ⴳⴳⵉⵖ ⵏⵛⵛ ⵃⵓⵎⴰ ⴰⴷ ⵅⴰⴼⵉ ⵜⵙⵅⴰⵕⵕⵇ ? 

ⵉ ⵏⵓⵏⵊⴰ ⵎⵉⵏ ⴷⴰⵙ ⵜⴳⴳⴰ ⵉ ⵢⵍⵍⵉⵙ ⵏ ⵎⵉⵏ ⴷ ⵖⴰ ⵢⵉⵏⵉⵖ ? ⴰⴷ ⵜⵛⵛ 
ⵉⵅⴼ ⵏⵏⵙ ! ⵄⴰⴷ ⴰⴽⵉⴷⵙ ⴷ ⵉⴼⴼⵖ ⵓⵎⵓⵜⵜⵏ ⵏⵏⵖ. ⵓⵍⴰ ⴷ ⵏⵛⵛ 
ⴱⵓⵇⴰⵔⵖ ⵎⵉⵏⵣⵉ ⵎⴰⵔⵔⵖ ⴽⴽⵯⴰⵔⵖ ⵜⵜ ⵣⵣⴰⵜ ⵎⴰ ⴰⴷ ⵙⵙⵏⵖ 
ⵜⵉⴷⵜ. ⵙⵍⵍ ⴰ ⵜⴰⵣⵉⵔⵉ : ⵎⴰⵍⴰ ⵜⵎⵙⴰⴳⴰⵔⴷ ⴰⴽⴷ ⵏⵓⵏⵊⴰ, ⵉⵏⵉ ⴰⵙ 

1 ⵉⵅⴰⵕⵕⵉⵇⵏ 

ⵎⴰⵙⵉⵏ ⵉⵜⵜⴻⵜⵜⴰⵔ ⵣⵣⴰⵢⵎ ⴰⵡⴰⴷⵎ ! ⵡⴰⵅⵅⴰ ⵏⵜⵜⴰⵜ ⵜⵊⵊⵓⵍⵍ 
ⵄⵎⵎⴰⵔⵙ ⴰⴷ ⴰⵢⵉ ⵜⵡⴰⴷⵎ. ⵉⵏⵉ ⴰⵙ ⴰⵇⵇⴰ ⵜⵓⵖⵉ ⵜ ⵜⵢⴰⵕⵥⴰⵡⵜ 
ⵅⴼ ⵎⴰⵕⵕⴰ ⵎⵉⵏ ⴷⴰⵎ ⵉⴳⴳⴰ ⴷ ⵎⵉⵏ ⵣⵣⴰⵢⵙ ⵜⵙⵍⵉⴷ ! 

ⵜⵏⵏⴰ ⴰⵙ ⴷ ⵜⵣⵉⵔⵉ ⵙ ⵓⵎⵍⵍⵖ : 
 - ⵡⴰⵅⵅⴰ ⴰ ⵎⴰⵙⵉⵏ, ⴰⴷ ⴰⵙ ⵉⵏⵉⵖ ⵎⴰⵕⵕⴰ ⵎⵉⵏ ⵜⴰⵔⵣⵣⵓⴷ, 
ⵎⴰⵛⴰ ⴷ ⴰⵖⵉⵍ ⵅⴰⴼⵛ ⴰⴷ ⴰⵙ ⵜⵙⵇⴰⴷⴻⴷ ⵉⵊⵊⵏ ⵜⵎⵔⵉⵙⵜ ⵏ 
ⵡⴰⵔⵖ! 

ⵉⴹⵚⴰ ⵓⵛⴰ ⵉⵏⵏⴰ ⴰⵙ ⵙ ⵓⵎⴰⵕⴹⵏ : 
- ⴰⵔ ⵜⵜ ⵖⴰ ⴳⴳⵖ ⴷ ⵜⴰⵏⵎⵍⴰⵛⵜ ⵉⵏⵓ ⵅⵎⵉⵏⵉ ⵖⴰ ⵎⵖⴰⵔⵖ ⴰⴷ 

ⵖⴰⵔⵉ ⵢⵉⵍⵉ ⵡⴰⴳⵍⴰ ⴷ ⴰⵎⵇⵇⵔⴰⵏ. 
 ⵉⵙⴼⴰⵔⵏⴻⵏ ⵙ ⵡⴰⵏⵛⵓⵛⵏ, ⵎⴰⵛⴰ ⵓⵍ ⵏⵏⵙ ⵜⴽⴽⴰⵔ ⴷⴰⵢⵙ ⵜⵎⵙⵙⵉ, 
ⵡⴰⴷⵊⵉ ⵡⵉ ⵜⵜ ⵖⴰ ⵉⵙⵅⵙⵢⵏ. ⵉⵛⵎⴹ, ⵉⴼⵔⵓⵔⵉ ⴰⵎ ⵜⵣⵢⵢⴰⵜ 
ⵉⵡⴹⴰⵏ ⵅⴼ ⵛⴰ ⵏ ⵡⵥⵕⵓ ⵜⵎⵙⴱⴹⴰ ⴷ ⵉⴼⵜⵡⵉⵣⵏ. ⴰⵙⵉⵜⵎ ⵏⵏⵙ 
ⵉⵜⵡⴰⵕⵕⵥ ⴰⵎ ⵜⵎⵍⵍⴰⵍⵜ ⵏ ⵡⵊⴹⵉⴹ ⵊⵔ ⵉⴼⴰⵙⵙⵏ ⵓⵎⵢⵙⴰ. ⵜⵓⵖⵉ 
ⵜ ⵜⵢⴰⵕⵥⴰⵡⵜ ⴰⵔ ⴰⵎⵉ ⵜⵜ ⵉⵙⵙⵖⵍⵉ ⴷ ⵜⴰⵎⴰⵕⵥⴰⴳⵜ ⴰⵎ ⵓⵍⵉⵍⵉ. 
ⵎⴰⵕⵕⴰ ⵎⴰⵏⴰⵢⴰ ⵜⴳⴳⴰ ⴰⵙ ⵜ ⵢⵟⵟⵓ : ⵜⵏⴷⵉⵢ ⴰⵙ ⵜⴰⵅⵛⴼⵜ, ⵉⵚⵓⵕ 
ⴷⴰⵢⵙ ⴰⵎ ⵓⵢⴰⵕⵥⵉⵥ ⵉⵜⵜⵙⴰⵀⴰⵏ ⴷⵉ ⵜⴰⵍⵍⵙⵜ ⵉⵔⵣⵣⵓ ⵅⴼ 
ⵀⴷⴷⵓ. 
 ⵉⵙⵙⵉⵡⵍ ⴰⴽⴷ ⵢⵉⵅⴼ ⵏⵏⵙ : « ⵎⴰⵛⴰ ⵏⵜⵜⴰⵜ ⵎⵉⵏ ⵜⵉⵡⵉⵢ ⵇⴰⵄ 
ⵣⴳ ⵉⵅⴰⵕⵕⵉⵇⵏ ⴰ ? ⴱⴰⵍⴰⴽ ⵜⵜⴰⵙⵎ ⵣⵉ ⵏⵓⵏⵊⴰ ? ⴰⵜⴰⵖ ⵓⵍⴰ ⴷ 
ⵏⵜⵜⴰⵜ ⵜⵜⵅⵙ ⴰⵢⵉ ? ⵏⵛⵛ ⵡⵔ ⴷⴰⵙ ⴰⵔⵔⵉⵖ ⵜⴰⵢⵏⵉⵜ. ⵓⵍⴰ ⴷ ⵉⵊⵊⵏ
ⵎⴰ ⵉⵙⵙⵏ ⵜⴰⵎⵖⴰⵔⵜ ⵎⵉⵏ ⵖⴰⵔⵙ ⴷⴳ ⵡⴰⵍⵍⵉ ⵏⵏⵙ!  ⴷ ⵎⵉⵏ ⵜⵅⵎⵎⵍ 
ⴷⴳ ⵡⵓⵍ ⵏⵏⵙ ! ⵙ ⵓⵢⴰ ⴷⴰⵙ ⵉⵏⵏⴰ ⵢⵉⵅⴼ ⵏⵏⵙ ⴰⴷ ⵜⵙⵅⴰⵕⵕⵇ ⵅⴼ 
ⵏⵓⵏⵊⴰ, ⵡⴰⵅⵅⴰ ⵏⵜⵜⴰⵜ ⴷ ⵜⴰⵎⴷⴷⵓⴽⵍⵜ ⵏⵏⵙ, ⵃⵓⵎⴰ ⴰⴷ ⵜⴱⴹⴰ ⵊⵔ 
ⴰⵢⵉ ⴷ ⴰⴽⵉⴷⵙ. ⵡⴰⵀ ⵏⵉⵛⴰⵏ, ⵎⵉⵏⵣⵉ ⵉⴷⵏⵏⵉ ⵜⵏⵏⴰ ⴰⵢⵉ ⴰⵇⵇⴰ ⵏⵓⵏⵊⴰ 
ⵜⵟⵟⴼ ⵜⴰⴱⵔⴰⵜ ⵉⵏⵓ, ⵜⴹⴼⵚ ⵉⵜⵜ, ⵓⵛⴰ ⵜⵅⵎⵎⵍ ⵉⵜⵜ ⴷⴳ ⵡⵃⵙⵉⵏ 
ⵏⵏⵙ. ⵉⴹⵏⵏⴰⴹ ⵜⵏⵏⴰ ⴰⵢⵉ ⴰⵇⵇⴰ ⵜⵖⴰⵕⵙ ⵉⵜⵜ, ⵜⵣⵣⵓⵣⵣⴰⵔ ⵉⵜⵜ, 



Omar ALMADDAM 
 ANEBDU 

236 

ⵢⵉⵡⵉⵢ ⵉⵜⵜ ⵓⵚⵎⵎⵉⴹ ! ⵢⴰ ⵎⵎ ⵉⵅⴰⵕⵕⵉⵉⵇⵏ ! ⵢⵉⵡⵉⵢ ⵉⵜⵜ 
ⵓⵚⵎⵎⵉⴹ ⵢⴰⵛ !» 

 « ⵓⵍⴰ ⴷ ⵏⵜⵜⴰⵜ ⵜⵅⵙ ⵉⵛⴽ !» ⴰⵎⵏⵏⵉ ⵜⵇⵇⵉⵎ ⵜⵉⵏⴰⵢⵜ ⴰ ⵜⵜⵏⵏⴹ 
ⴰⵙ ⴷⴳ ⵓⵣⵍⵍⵉⴼ ⵣⴳⴳⴰ ⴷ ⵉⵎⵙⴰⴼⴹ ⵅⴼ ⵜⵣⵉⵔⵉ, ⵉⴷⵡⵍ ⴷ 
ⵖⵔ ⵜⴰⴷⴷⴰⵔⵜ ⵏⵙⵏ. 



 

11 
ⵜⴰⵔⵊⴰ ⵜⴰⵎⴳⴳⴰⵔⵓⵜ 

ⵇⵇⵉⵎ ⵎⴰⵙⵉⵏ ⴰⵎⵏⵏⵉ ⵉⵜⵜⴼⴼⵥ ⵜⴰⵕⵥⵓⴳⵉ ⵉⵙⵙⵖⵍⵍⴰⵢ 
ⵉⵜⵜ. ⴰⵅⵎⵉⵏⵏⵉ ⵉⵛⵛⴰ ⵎⴰⵕⵕⴰ ⴰⵍⵉⵍⵉ ⴷ ⵓⵎⵉⵔⵔⵓ ⴷ 

ⴱⵓⵏⴰⵔⵊⵓⴼ ⵏ ⵢⵖⵣⴰⵔ ⵓⵍⵉⵍⵉ, ⵏⵜⵜⴰ ⵄⴰⴷ ⵡⵔ ⵉⵊⵊⵉⵡⵏ, ⴰⵔ ⴰⵎⵉ 
ⵉⴷⵡⵍ ⵉⵜⵜⵅⵙ ⵜⴰⵕⵥⵓⴳⵉ ⵉⴳⴳⵉ ⵜⵜ ⴷ ⵜⴰⵎⴷⴷⵓⴽⵍⵜ ⵏⵏⵙ. 
 ⵉⴽⵢⵢⴼ ⵜⵛⵉⵔⴰ1, ⵉⵙⵡⴰ ⴰⵎⴰⵏ ⵓⴹⵉⵍ ⵉⵎⴰⵕⵥⴰⴳⵏ ⵢⵓⵕⵚⵓⴹⵏ. 
ⵉⵎⴷⵓⴽⵓⵍ ⴰⴽⴷ ⵓⵅⵢⵢⵇ ⴰⵔ ⴰⵎⵉ ⴷⵡⵍⵏ ⵡⵔ ⵜⵎⵙⴱⴹⵉⵏ ⵊⵔ ⴰⵙⵏ 
ⴰⵎ ⵉⴹⵡⴹⴰⵏ ⵏ ⵢⵉⵊⵊⵏ ⵓⴼⵓⵙ. ⵡⴰⵅⵅⴰ ⴷⵉ ⵜⵉⵔⵊⴰ ⵅⵎⵉⵏⵏⵉ 
ⵉⵜⵜⵓⵔⵊⴰ, ⵉⵜⵜⵓⵔⵊⴰ ⵃⴰ ⵎⵉⵏ ⵉⵅⵢⵢⵇⵏ ⴷ ⵎⵉⵏ ⵉⵙⵅⵢⵢⴰⵇⵏ. ⵉⴷⵡⵍ 
ⵉⵜⵜⴷⴷⴰⵔ ⵙ ⴰⵔⵔⵉⵎⵜ ⵡⵔ ⵖⴰⵔⵙ ⵉⵍⵍⵉ ⵢⵉⵅⴼ. ⵉⵜⵜⵓⵏⵏⵓⴹ ⴷⴳ 
ⵉⵣⵓⵔⴰⵢ ⵏ ⵢⵖⵣⴰⵔ ⵓⵍⵉⵍⵉ, ⵉⵜⵜⴰⵔⵎ ⵉⵜⵏ ⵣⵉ ⵜⴰⴷⴷⴰⵔⵜ ⵖⵔ 
ⵜⵎⵣⵢⵉⴷⴰ ⵏ ⴹⴹⵀⴰⵕ, ⵣⵉ ⵙⵙⵏⵏⵉ ⵖⵔ ⴽⴱⴷⴰⵏⵉ, ⵏⵉⵖ ⵖⵔ 
ⵢⴻⵢⵢⴰⵔ ⵏ ⵜⵎⵣⵢⵉⴷⴰ, ⵏⵉⵖ ⵖⵔ ⵍⵄⵏⴰⵚⴰⵕ ⵏⵉⵖ ⵖⵔ ⵢⵉⵅⴼ ⵏ 
ⵢⵖⵣⴰⵔ. ⵉⵜⵜⵢⴰⵕⴹ ⵉⵅⴰⵔⵟⵉⵟⵏ ⴰⵎ ⵡⵏⵏⵉ ⵓⵎⵉ ⵉⴼⴼⵖ ⵡⴰⵍⵍⵉ, 
ⵉⵜⵜⵇⵇⵏ ⵜⵉⵙⵉⵍⴰ ⵇⵇⴰⵕⵚⵏⵜ ⴷ ⵉⴼⵖⵔⴰⵙ. ⵉⵎⵖⴰⵔ ⴰⵙ ⵓⵛⵡⵡⴰⴼ, 
ⵉⵣⵣⵓⴽⴽⵏ ⴰⵎ ⵉⴼⵉⵍⴰⵏ ⵏ ⵜⵎⴰⵏⵏⴰⴹⵜ, ⵡⵔ ⵉⵙⵙⵉⵏ ⵎⵛⵃⴰⵍ ⵣⴳⴳⵯⴰⵎⵉ 
ⵡⵔ ⵜ ⵉⵙⵙⵉⵔⴷ. ⵉⵜⵜⵓ ⵉⵅⴼ ⵏⵏⵙ. ⵉⴷⵃⴰ ⴷ ⴰⴱⵓⵀⴰⵍⵉⵢ ⵏ ⵏⵏⵊⴰ. 
ⵅⵎⵉⵏⵏⵉ ⵉⵜⵜⵥⴰⵍⵍⴰ ⵃⵓⵎⴰ ⴰⴷ ⵢⵉⵏⵉ : “ ⴰⵍⵍⴰⵀⵓ ⴰⴽⴱⴰⵔ ! ”  
ⵉⵜⵜⵉⵏⵉ: “ ⵜⵅⵙⵖ ⵛⵎ ⴰ ⵏⵓⵏⵊⴰ”  . ⵅⵎⵉⵏⵏⵉ ⵉⵜⵜⴻⵜⵜ ⵎⴰⵃⵏⴷ ⴰⴷ 
ⵢⵉⵏⵉ: “ ⴱⵉⵙⵎⵉ ⴰⵍⵍⴰⵀ” , ⵉⵜⵜⵉⵏⵉ : “ ⵜⵅⵙⵖ ⵛⵎ ⴰ ⵏⵓⵏⵊⴰ.”  
 ⵉⵜⵅⵙ ⵏⵓⵏⵊⴰ ⴰⵎⵛ ⵉⵜⵅⵙ ⵉⵙⵍⵉ ⵜⴰⵙⵍⵉⵜ, ⴰⵎⵛ ⵉⵜⵅⵙ ⵔⵓⵎⵢⵓ 
ⵊⵓⵍⵢⵉⵜ, ⴰⵎⵛ ⵉⵜⵅⵙ ⵇⴰⵢⵙ ⵍⴰⵢⵍⴰ. ⵎⴰⵛⴰ ⵉ ⵎⴰⵍⴰ ⵜⴰⵙⵍⵉⵜ ⵜⵓⵖⴰ 
ⵜⵜ ⵜⵜⵅⵙ ⵓⵍⴰ ⴷ ⵏⵜⵜⴰⵜ ⴰⵙⵍⵉ, ⵊⵓⵍⵢⵉⵜ ⵜⵜⵅⵙ ⵔⵓⵎⵢⵓ, ⵍⴰⵢⵍⴰ 
ⵜⵜⵅⵙ ⵇⴰⵢⵙ, ⵡⴰⵛ ⵏⵓⵏⵊⴰ ⵜⵜⵅⵙ ⵎⴰⵙⵉⵏ ? ⵡⵉ ⵉⵙⵙⵏⴻⵏ ? 

1 ⵛⵛⵉⵔⴰ 

 ⵉ 

 ⵎⴰⵙⵉⵏ ⵜⵓⵖⴰ ⵜ ⵉⵜⵜⴰⵛⴰ ⴰⵅⵎⵉ ⵏⵓⵏⵊⴰ ⵡⵔ ⵜ ⵜⵜⵅⵙ ⵛⴰ ; ⵜⵓⵖⴰ 
ⵜⵜ ⵜⵜⵎⴰⵕⴹⴰⵏ1 ⵅⴰⴼⵙ ⵡⴰⵀⴰ, ⵜⵏⵇⵇ ⵣⵣⴰⵢⵙ ⴰⴽⵓⴷ ⵓⵏⴻⴱⴷⵓ 
ⵉⵎⵔⴰⵏ, ⵜⵜⵉⵔⴰⵔ ⵣⵣⴰⵢⵙ ⵜⵛⴰⵎⵎⴰ ⵙ ⵓⴹⴰⵕ ⵏ ⵡⵓⵙⵙⴰⵏ 
ⵉⵣⵢⵔⴰⵔⵏ : ⵜⴰⵡⴰⵍⴰ ⵙ ⵓⵙⴼⴰⵔⵏⴻⵏ, ⵜⴰⵡⴰⵍⴰ ⵙ ⵉⵙⵀⵜⵉⵜⵏ2, 
ⵜⴰⵡⴰⵍⴰ ⵙ ⵉⵎⵏⵖⴰⵏ, ⵜⴰⵡⴰⵍⴰ ⵙ ⵡⵓⴱⵓⴹⵏ. ⵎⴰⵛⴰ ⵉⵊⵊⵏ ⵢⵉⵅⴼ 
ⵉⵇⵇⴰⵔ ⴰⵙ ⵏⵓⵏⵊⴰ ⵜⵜⵅⵙ ⵉⵜ. ⵎⴰⵏⵡⵏ ⵖⴰ ⵉⴹⴼⴰⵕ ? 

 ⵢⵓⵔⵊⴰ ⵉⵊⵊⵏ ⵜⵎⴷⴷⵉⵜ ⵉⴳⴳⵓⵔ ⴰⴽⴷ ⵏⵓⵏⵊⴰ ⴰⴼⵓⵙ ⴷⴳ ⵓⴼⵓⵙ; 
ⵜⴰⵣⵣⵍⵏ ⴷⴳ ⵢⴻⵢⵢⵔⴰⵏ ⵅⴼ ⵜⵓⵣⵣⵢⵣⵡⵜ ⵉⵇⵇⴰⵔⵇⵛⵏ ⵙ ⵜⵏⵡⵡⴰ-
ⵛⵉⵏ ⴷ ⵜⵉⵣⴳⴳⵯⴰⵖⵉⵏ, ⴰⵎⵛⵏⴰⵡ ⵉⵃⵏⵊⵉⵔⵏ ⵉⵎⵥⵥⵢⴰⵏⴻⵏ ⵏⵟⵟⵡⵏ ⴰⵎⴰⵏ 
ⴷⴳ ⵉⵖⵣⵔⴰⵏ, ⵜⵅⵜⵓⵜⵜⵓⵔⵏ ⵊⵔ ⵜⵙⴽⵍⵓⵜⵉⵏ ⴷ ⵉⵙⵙⵏⴹⵢⵏⵜ ⵙ 
ⵜⵏⵡⵡⴰⵛⵉⵏ ⵏ ⵜⴼⵙⵡⵉⵏ, ⵉⴼⴰⵔⵟⵓⵟⵟⵏ ⵟⵟⴰⵡⵏ ⴰⴽⴷ ⵓⵖⵣⴷⵉⵙ ⵏⵙⵏ, 
ⵉⵊⴹⴰⴹ ⵜⵖⵏⵏⴰⵊⵏ ⵙ ⵢⵉⵊⵊⵏ ⵍⵍⵖⴰ ⵉⵛⵏⴰ ⵢⵉⵥⵉⴹ ⵉⵜⵜⴰⵡⵉⵢ ⴷ 
ⵉⵎⵟⵟⴰⵡⵏ ⵉ ⵡⵥⵕⵓ. ⵜⴰⵛⴰⵏ ⵙ ⵢⵉⵊⵊⵏ ⵜⵓⴷⴰⵔⵜ ⵜⵉⵥⵉⴹ. ⵎⴰⵛⴰ 
ⴷⵖⵢⴰ ⵎⵙⴱⴹⴰⵏ ⵉⴼⴰⵙⵙⵏ ⵉ ⵜⵓⵖⴰ ⵉⵙⵎⵓⵏⴻⵏ ⵊⵔ ⴰⵙⵏ ⵡⴰⵎⵉ ⵥⵕⵉⵏ 
ⵉⵊⵊⵏ ⵓⵛⴰⵔⵛⵓⵔ ⵉⵎⵖⴰⵔ ⵉⴳⴷⴰⵔ ⵣⵣⴰⵜ ⵏⵙⵏ. ⵎⴰⵙⵉⵏ ⵉⵊⵊⴰ ⵏⵓⵏⵊⴰ, 
ⵢⵓⵣⵣⵍ ⵉⵏⴹⴰⵕ ⵉⴹⴰⵕⵏ ⵅⴼ ⵓⵛⴰⵔⵛⵓⵔ ⵏⵏⵉ ⴰⴷ ⵜ ⵢⴰⵍⵉⵢ. 
ⵉⵙⵙⵓⵜⴰⵔ ⵣⵉ ⵏⵓⵏⵊⴰ ⴰⴷ ⵜ ⵜⴹⴼⴰⵕ. ⵎⴰⵛⴰ ⵜⴰ ⵜⵓⴳⵉ. ⵜⵙⵙⵉⵡⵍ 
ⴷ ⵜⵏⵏⴰ ⴰⵙ : 
 - ⵓⵀⵓ ! ⵏⵛⵛ ⵡⵔ ⵛⴽ ⴹⴼⴼⴰⵔⵖ ⵛⴰ ! ⵡⵏⵏⵉ ⴷ ⴰⴱⵔⵉⴷ ⵏⵏⵛ ! 
ⵏⵛⵛ ⴷ ⵡⴰ ⴷ ⴰⴱⵔⵉⴷ ⵉⵏⵓ ⴷ ⵍⵡⴹⴰ ! ⵏ ⵛⵛ ⵡⵔ ⵜⵉⵍⵢⵖ 
ⵉⵛⴰⵔⵛⴰⵔ ⴰⴽⵉⴷⵛ ! 
 ⵜⵙⴰⵎⴰ ⵖⵔ ⵢⵉⵊⵊⵏ ⵡⵥⵖⴰⵕ ⵜⵜⴰⵣⵣⵍ ⴰⵎ ⵜⵖⴰⵢⴷⵢⵜ ⵏ 
ⵡⵥⵖⴰⵕ. ⵉⴹⴹⴰⵕ ⴷ ⵏⵜⵜⴰ ⵣⴳ ⵓⴱⴷⴷⵓⵔ ⵏⵏⵉ ⵓⵛⴰ ⵉⴹⴼⴰⵕ ⵉⵜⵜ 

1 ⵉⵜⵃⵛ 
2 ⵉⵅⴰⵕⵕⵉⵇⵏ 

ⴰⵎ ⵢⵛⴼⴰⵔ ⵉⵜⵜⵎⵓⵍⵍⵓⵖ ⵅⴼ ⵢⵊⴷⵉ, ⵉⴳⴳⴰⵎⴰ ⴰⴷ ⵉⴽⵙⵉ ⵉⴹⴰⵕⵏ 
ⵏⵏⵙ. ⵜⵅⵜⵓⵜⵜⵔ ⴰⵙ ⵏⵜⵜⴰⵜ ⵙ ⵓⵎⴰⵔⵉ ⴰⵎ ⵛⴰ ⵏ ⵜⵙⴽⴽⵓⵔⵜ ⵊⵔ 
ⵉⵅⵛⵛⴰⴱⵏ ⴷ ⵜⵚⴹⵡⵉⵏ ⵏ ⵜⵙⴽⵍⵓⵜⵉⵏ ⵓⵛⴰ ⵜⵡⴹⴹⴰⵕ ⴰⵙ. ⵉⴱⴷⴷ 
ⵉⵙⵙⵓⵃⵔⵓⵜ ⴰⵎ ⵓⵢⵉⵙ ⵢⵓⵣⵣⵍⵏ ⵣⵉ ⵜⵎⵓⵔⵜ ⵖⵔ ⵜⵏⵏⵉⴹⵏ, ⵉⵚⴼⴹ 
ⵜⵉⴷⵉ, ⵉⵏⴹⴰⵕ ⵜⵉⵟⵟⴰⵡⵉⵏ ⵏⵏⵙ ⵖⵔ ⵣⵣⴰⵜ, ⵉⵚⵡⴹ, ⵡⵔ 
ⵢⵜⵜⵡⵉⵍⵉ ⵍⵉⵎⴰⵔⵜ ⵏ ⵏⵓⵏⵊⴰ. ⵉⵅⵣⴰⵔ ⵅⴼ ⵓⵥⵍⵎⴰⴹ, ⵉⵅⵣⴰⵔ ⵅⴼ 
ⵓⴼⵓⵙⵉ, ⵉⴽⵙⵉ ⵜⵉⵟⵟⴰⵡⵉⵏ ⵏⵏⵙ ⵖⵔ ⵓⵊⵏⵏⴰ, ⵉⵔⵔⴰ ⵜⵏⵜ ⵉⴷ ⵖⵔ 
ⵜⵎⵓⵔⵜ : ⵜⵓⵣⵣⵢⵣⵡⵜ ⵏ ⵜⵓⴳⴰ ⵜⴷⵡⵍ ⴷ ⵜⵓⴱⴱⴰⵔⵛⵏⵜ ⵏ ⵜⴰⵍⵍⵙⵜ. 
ⵉⵏⵏⵛⵇⴹ ⵉⵙⵓⵕ ⵉⴽⴽⴰⵔ ⴷ ⵣⴳ ⵢⵉⴹⵚ ⵉⵙⵡⴰ ⵙ ⵜⵉⴷⵉ ⵣⴳ 
ⵓⵣⵍⵍⵉⴼ ⴰⵔ ⵜⴼⴷⵏⵉⵏ. ⵉⵙⵙⵓⵙⴼ ⵊⵔ ⵢⴷⵎⴰⵔⵏ ⵏⵏⵙ ⵃⵓⵎⴰ ⴰⴷ 
ⵉⴽⴽⵙ ⴰⵏⵛⵇⴹ1. ⵉⵔⵣⵓ ⴷ ⵅⴼ ⵡⴰⵕⵕⵓⴹ ⵏⵏⵙ ⵉⵕⴷⵉ ⵜ. ⵉⵙⴰⵎⴰ 
ⴷⵉ ⵜⴰⵍⵍⵙⵜ ⵖⵔ ⵜⵡⵡⴰⵔⵜ ⵉⵕⵥⵎ ⵉⵜⵜ, ⵉⴼⴼⵖ ⵖⵔ ⴱⴰⵕⵕⴰ 
ⵎⴰⵏⵉ ⵜⵓⵖⴰ ⵜⴼⴰⵡⵜ ⵏ ⵜⵣⵉⵔⵉ ⵉⵍⵍⴰⵏ ⴷⴳ ⵡⴰⵎⵎⴰⵙ ⵓⵊⵏⵏⴰ ⵜⵙⴼⴰⵡ2 
ⵍⵎⵔⴰⵃ. ⵉⵎⴰⵔ ⵖⵔ ⵢⵉⵊⵊⵏ ⵍⴽⴰⵥⵉ ⵎⴰⵏⵉ ⵉⵔⵙⴰ ⵉⵊⵊⵏ ⵓⵖⴰⵕⵕⴰⴼ 
ⵏ ⵜⵔⴰⵅⵜ ⵉⵛⵛⵓⵔ ⵙ ⵡⴰⵎⴰⵏ ⵉⵚⵎⵎⴰⴹⵏ, ⵉⵔⵔⴰ ⵜ ⵉⴷ ⵖⵔ 
ⵓⵇⵎⵎⵓⵎ ⵏⵏⵙ, ⵉⴷⴷⴰⴷⴰⵔ ⵉⵜ, ⵓⵛⴰ ⵉⴷⵡⵍ ⴰⴷ ⵉⵊⵏ. 
 
 ⵉⴽⴽⴰⵔ ⴷ ⵖⵔ ⵜⵓⴼⴼⵓⵜ ⵜⵉⵟⵟⴰⵡⵉⵏ ⵓⴼⴼⵏⵜ ⴰⵅⵎⵉⵏⵏⵉ ⴷⴰⵙ 
ⵉⵇⵇⵙ ⵢⴰⵕⵥⵥⴰ. ⵉⵙⵙⵉⵔⴷ ⴰⵖⵎⴱⵓⴱ ⵏⵏⵙ. ⵉⵕⵥⴰ ⴷ ⵉⵊⵊⵏ 
ⵓⵍⵇⵇⵓⵣ ⵏ ⵡⵖⵔⵓⵎ, ⵉⵙⵙⵉⵙⵏ ⵣⵣⴰⵢⵙ ⴰⵥⴰⵜⵉⵎ3 ⵏ ⵣⵣⵉⵜⵓⵏ ⵉ ⴷ 
ⵢⴰⵔⵔⴷ ⴷⴳ ⵉⵊⵊⵏ ⵜⵥⵡⴹⴰ, ⵉⵛⵛⵉ ⵜ ⴰⴽⴷ ⵡⴰⵜⴰⵢ. ⵉⴼⴼⵖ ⴳⴳⵓⵔ 
ⵉⵜⵜⴰⵣⵣⵍ, ⵉⵙⴰⵎⴰ ⵏⵉⵛⴰⵏ ⵖⵔ ⵙⵉⴼⴰⵡ ⵃⵓⵎⴰ ⴰⴷ ⴰⵙ ⵢⴰⵍⵍⵙ ⵎⵉⵏ 
ⵢⵓⵔⵊⴰ ⵖⵔ ⵜⵎⴷⴷⵉⵜ ⵉⵄⴷⵓⵏ. ⵡⴰⵎⵉ ⵉⵙⴰⵍⴰ ⵣⵉ ⵜⴰⵍⵍⴰⵙⵜ, ⵉⵏⵏⴰ 
ⴰⵙ ⵙⵉⴼⴰⵡ ⴰⵡⴰⵔⵏ ⵉ ⵡⴰⵎⵉ ⵉⵚⵚⵓⴹ ⴷⴳ ⴰⵏⴹⵕⵓⵎⵏ : 
                                                           
1 ⴰⵏⵅⵔⵉⵄ 
2 ⵜⴳⴳⴰ ⵜⴼⴰⵡⵜ 
3 ⵣⵣⵉⵜ 

 - ⵀⵓⵛⵜ ⵉⵏⵓ ! ⵎⵉⵏ ⴷⴰⵛ ⵖⴰ ⵉⵏⵉⵖ ⴰ ⴰⵎⴷⴷⵓⴽⵍ ⵉⵏⵓ ? ⵎⴰⵏⴰⵢⴰ 
ⵉⴼⵔⴰ1 ⴰⵎ ⵜⴼⵓⵛⵜ ⵙ ⵡⴰⵙⵙ ! ⵎⵉⵏ ⵜⵓⵔⵊⵉⴷ ⴰⵎ ⵢⵉⵊⵊⵏ ⵜⴱⵔⴰⵜ 
ⵜⵙⵇⴰⴷ ⴰⵛ ⵜⵜ ⵉⴷ ⵏⵓⵏⵊⴰ ⵣⴳ ⵡⵓⵍ ⵖⵔ ⵡⵓⵍ ⵡⴰⵔ ⴰⵔⵇⵇⴰⵙ. 
ⵜⴰⵏⵉⵜⴰ ⴰ ⵜⴰⵡⵎⴰⵜ ⵉⵏⵓ ⵡⴰⴷⵊⵉ ⵡⵔ ⵛⴽ ⵜⵅⵙ, ⵎⴰⵛⴰ ⴽⵏⵏⵉⵡ ⵡⵔ 
ⴷ ⵜⵜⵉⵙⵎ ⵛⴰ ⴰⴽⴷ ⵡⴰⵢⴰⵡⵢⴰ : ⵏⵜⵜⴰⵜ ⵖⴰⵔⵙ ⴰⴱⵔⵉⴷ ⵏⵏⵙ ⵖⴰ 
ⵜⴹⴼⴰⵕ, ⵛⴽ ⵖⴰⵔⵛ ⴰⴱⵔⵉⴷ ⵏⵏⵛ ⵖⴰ ⵜⴹⴼⴰⵕⴷ. ⵏⵜⵜⴰⵜ ⵜⴰⵔⵣⵣⵓ 
ⵅⴼ ⵡⴱⵔⵉⴷ ⵏ ⵍⵡⴹⴰ ⴰⴷ ⴷⴰⵢⵙ ⵜⵓⵢⵓⵔ : ⵡⵔ ⵜⵜⵏⴷⵔⵉⴼ, ⵡⵔ 
ⵜⵡⵟⵟⵉ. ⵛⴽ ⴰⴱⵔⵉⴷ ⵏⵏⵛ ⴷ ⵉⴷⵎⵔⴰⵡⵏ ⴷ ⵉⴷⵓⴷⴰⵔ ⴷ 
ⵡⴰⴷⴷⵔⵉⵡⵏ ⵉⵙⵙⵓⵏ ⵙ ⵉⴼⴰⵔⵔⵉⵛⵏ ⵉⵃⴰⵔⵢⵏ. ⵏⵜⵜⴰⵜ ⵜⴳⴳⵯⴷ ⴰⴷ 
ⴷⴰⵢⵙⵏ ⵜⵏⵏⴷⵔⴼ ⴰⴷ ⵜⵏⵇⴰⵕⴹ ⴷⴳ ⵉⴼⴰⵔⵔⵉⵛⵏ ⴰⴷ ⵜⵡⴹⴰ ⵜⴳⴳⵓⵔ 
ⵜⵜⵇⵏⵓⵏⵏⵓⵢ ⴰⵔ ⵜⵉⵙⵉ. ⵇⴰ ⵎⴰⵏⴰⵢⴰ ⵉⵅⵙ ⴰⴷ ⵢⵉⵏⵉ ⴰⵇⵇⴰ ⵛⴽ ⴷ 
ⴰⵎⵥⵍⵓⴹ, ⵡⵔ ⵖⴰⵔⵛ ⴱⵓ ⵡⴰⴳⵍⴰ ⵣⵉ ⵜⵜ ⵖⴰ ⵜⵙⵙⴷⴷⴰⵔⴷ ⴷⴳ 
ⵢⵉⵎⴰⵍ ⵏⵏⵙ. ⵏⵜⵜⴰⵜ ⴱⴰⴱⴰⵙ ⵙ ⵡⴰⴳⵍⴰ ⵏⵏⵙ ⵉⵎⵖⴰⵔ. ⵜⴰⵔⵣⵣⵓ ⵅⴼ 
ⵢⵉⵊⵊⵏ ⴰⴷ ⵢⵉⵍⵉ ⵣⴳ ⵡⵙⵡⵉⵔ2 ⵏⵏⵙ. 
 - ⵓⵀ ! ⵣⵄⵎⴰ ⵏⵓⵏⵊⴰ ⵜⵅⴰⵕⵕⴰⵚ ⴰⵎⵎⵓ ? ⵜⵖⵉⵍ ⴰⵛ ⴰⴳⵍⴰ ⴷ 
ⵜⵜⵎⵏⵢⴰⵜ ⵉⴼⵏ3 ⵣⵉ ⵜⴰⵢⵔⵉ ⴷ ⵜⵓⴷⴰⵔⵜ ⵉⵛⵏⴰⵏ ⵢⵉⵥⵉⴹⵏ ! 
 - ⵉ ⵎⵉⵏ ⵜⵖⵉⵍⴷ ? ⵇⴰⵄ ⴰⵎⵎⵓ ⵉⵜⵜⵅⴰⵕⵕⴰⵙⵏⵜ ⵜⵃⵏⵊⵉⵔⵉⵏ ⵏ 
ⵢⵉⴹⴰ. ⵅⵎⵉⵏⵏⵉ ⴷⴰⵢⵙⵏⵜ ⵉⵏⵟⵟⴰⵕ ⵛⴰ ⵏ ⵢⵉⵊⵊⵏ ⵜⵉⵟⵟⴰⵡⵉⵏ ⵏⵏⵙ 
ⵉⵔⵣⵣⵓ ⵅⴼ ⵛⴰ ⵏ ⵢⵉⵛⵜⵏ ⴰⴷ ⵜⵜ ⵉⴳⴳ ⴷ ⵜⴰⵎⵖⴰⵔⵜ ⵏⵏⵙ, 
ⵜⵙⵇⵙⴰⵏⵜ ⵅⴼ ⵎⵉⵏ ⵉⵜⵜⴳⴳ ? ⵎⴰ ⵉⵣⴽⴽⵯⴰ ⵖⵔ ⵓⵍⵉⵎⴰⵏ ⵏⵉⵖ ⵖⵔ 
ⵀⵓⵍⴰⵏⴷⴰ ? ⵎⴰⵍⴰ ⵜⵏⵏⵉⴷ ⴰⵙⵏⵜ : ⵓⵀⵓ ⵇⴰ ⵉⵜⵜⴰⵡⴰ ⴷⴰ, ⴰⴷ ⴰⵛ 
ⵉⵏⵉⵏⵜ : ⵎⵉⵏ ⴷⵉ ⵉⵔⴱⴱⵔ ? ⵎⴰ ⴷ ⴰⵙⵍⵎⴰⴷ ⵏⵉⵖ ⴷ 
ⴰⵏⵣⵣⴰⵔⴼⵓ4? ⵎⴰ ⴷ ⴰⵊⴰⴷⴰⵔⵎⵉ ⵏⵉⵖ ⴷ ⴰⴱⵓⵍⵉⵙⵉ ? ⵉ ⵛⴽ ⴰ 

1 Clair 
2 Niveau 
3 ⵃⵙⵏ 
4 ⵍⵇⴰⴹⵉ 

ⴰⵎⵥⵍⵓⴹ ⵏⵉⵖ ⴷ ⵏⵛⵛ ⴰⴽⵉⴷⵛ ⵎⵉⵏ ⵣⵣⴰⵢⵏⵖ ⵖⴰ ⵜⴳⴳ ? ⵡⵔ ⵖⴰⵔⵏⵖ 
ⵓⵍⴰ ⵎⵉⵏ ⵣⵉ ⵖⴰ ⵏⵙⵖ ⵓⵍⴰ ⴷ ⴰⵥⴽⴽⵯⵓⵏ ⵓⴹⵉⵍ ! 
 - ⵏⵛⵛ ⵄⴰⴷ ⴷ ⴰⵎⵥⵥⵢⴰⵏ, ⵄⴰⴷ ⴹⴼⴼⴰⵕⵖ ⵜⵉⵖⵓⵔⵉ ⵉⵏⵓ, 
ⵅⵎⵉⵏⵏⵉ ⵖⴰ ⵙⴰⵍⵉⵖ, ⴰⴷ ⵉⵍⵉⵖ ⵎⵖⴰⵔⵖ, ⴰⴷ ⴷⵡⵍⵖ ⴷ ⴰⵙⵍⵎⴰⴷ 
ⵏⵉⵖ ⴷ ⴰⵎⵙⵙⴻⵙⴼⵔ, ⵓⵛⴰ ⴰⴷ ⵜⵜⴰⵔⵖ ⴰⴼⵓⵙ ⵏⵏⵙ ⵣⵉ ⴱⴰⴱⴰⵙ. 
 - ⵜⵉⵎⵖⴰⵔⵉⵏ ⵡⵔ ⵜⵅⴰⵕⵕⵉⵚⵏⵜ ⴰⵎⵢⴰ ⴰ ⵎⴰⵙⵉⵏ ⴰⵎⵃⵍⵍⵓ1 ! 
ⵜⵉⵎⵖⴰⵔⵉⵏ ⵜⵅⴰⵕⵕⴰⵚⵏⵜ ⴷⵉ ⵎⵉⵏ ⵜⵄⵏⵉⴷ ⴷⴳ ⵡⴰⵙⵙ ⴰ, ⴷ ⵎⵉⵏ 
ⵖⴰⵔⵛ ⴷⴳ ⵡⴰⵙⵙ ⴰ. ⵏⵉⵜⵏⵜⵉ ⵡⵔ ⵜⵅⴰⵕⵕⵉⵚⵏⵜ ⴷⵉ ⵎⵉⵏ ⴷ ⵖⴰ 
ⵢⴰⵙⵏ, ⴷ ⵎⵉⵏ ⵖⴰ ⵜⴷⵡⵍⴷ ⵉⵎⴰⵍ ⵏⵉⵖ ⴼⴰⵔⵉⵎⴰⵍ, ⴷ ⵎⵉⵏ ⵖⴰⵔⵛ 
ⵖⴰ ⵢⵉⵍⵉⵏ ⵉⵎⴰⵍ ⴷ ⴼⴰⵔⵉⵎⴰⵍ. 
 - ⵀⵓⵛⵜ ⴰ ⵉⵎⵎⴰ ! ⵀⵓⵛⵜ ⴰ ⴱⴰⴱⴰ ! ⵡⵉ ⴷ ⴰⵢⵉ ⵉⵏⵏⴰⵏ ⴰⴷ 
ⴰⴷⵙⵖ ⵖⵔ ⵜⵎⵙⵙⵉ ! ⵎⵍⵉ ⴷ ⴰⵢⵉ ⵉⵜⵖⵉⵍ ⴰⵕⵉⴹⴰ ⴰⵎⵢⴰ, ⵉⵍⵉ 
ⵇⴰⵄ ⵡⵔ ⵜⵜ ⵜⵜⴳⴳⵖ, ⵉⵍⵉ ⵇⴰⵄ ⵡⵔ ⵅⴰⴼⵙ ⵜⵙⵇⵙⵉⵖ, ⵉⵍⵉ ⵇⴰⵄ 
ⵡⵔ ⴰⵕⵥⵥⵎⵖ ⵓⵍ ⵉⵏⵓ ⵉ ⵏⵓⵏⵊⴰ ⵓⵍⴰ ⵉ ⵢⵉⵛⵜⵏ ⵏⵏⵉⴹⵏ ! ⵍⵅⵅⵓ ⴰ 
ⵙⵉⴼⴰⵡ ⵏⵏⵖ ⵏⵏⵓⵖⴻⵖ ⵣⴳ ⵓⵣⵍⵍⵉⴼ ⴰⵔ ⵉⴹⴰⵕⵏ, ⵎⴰⵎⵛ ⵖⴰ ⴳⴳⵖ ⴰⴷ 
ⴼⴼⵖⴻⵖ ⵣⵉ ⵜⴼⴷⵓⵍⵜ ⴷⵉ ⵚⵓⵕⵖ ? 
 - ⵎⵉⵏ ⵣⵎⵎⴰⵔⵖ ⴰⴷ ⴰⵛ ⵜ ⵉⵏⵉⵖ, ⵏⵜⵜⴰ ⵜⵜⵓ ⵇⴰⵄ ⵎⴰⵏⴰⵢⴰ ! ⵜⵜⵓ 
ⵏⵓⵏⵊⴰ ! ⵣⵉ ⵙⵙⴰ ⴷ ⵓⵙⴰⵡⵏ ⵡⵔ ⴷⴰⵢⵙ ⵙⵡⵉⵏⴳⵉⵎ ⵇⴰⵄ ! ⴳⴳ 
ⵉⵅⴼ ⵏⵏⵛ ⴰⵅⵎⵉ ⵄⵎⵎⴰⵔⵙ ⵎⴰ ⵜⵙⵙⵏⴷ ⵜⵜ, ⴰⵅⵎⵉ ⵎⵉⵏ ⴷⴰⵛ 
ⵉⵎⵙⴰⵔⵏ ⴰⴽⵉⴷⵙ ⵜⵓⵖⴰ ⵜ ⴷ ⵜⵓⵔⵊⴰ ⵡⴰⵀⴰ ⵜⵜⵓⵔⵊⵉⴷ ⵜⵜ ! 
 ⵉⵀ ⵢⴰ ⵎⴰⵙⵉⵏ ⵡⵉ ⵖⴰ ⵉⵜⵜⵓⵏ ⵏⵓⵏⵊⴰ ! ⵎⵍⵉ ⴰⵕⴰⵃ ⴷ ⵓⵛⴰ ⵜⵜⵓ 
ⵉⵍⵉ ⵉⵙⵍⵉ ⵉⵜⵜⵓ ⴷⵖⵢⴰ ⵜⴰⵙⵍⵉⵜ, ⵉⵍⵉ ⵇⴰⵄ ⵡⵔ ⵉⵜⵜⵛⵓⵔ 
ⵜⴰⵍⵉⵎⴰⵎⵜ ⵏ ⵢⵙⵍⵉ ⴷ ⵜⵙⵍⵉⵜ ⵙ ⵉⵎⵟⵟⴰⵡⵏ ⵏⵏⵙ, ⵉⵍⵉ ⵔⵓⵎⵢⵓ 
ⵉⵜⵜⵓ ⵊⵓⵍⵢⵉⵜ, ⵉⵍⵉ ⵇⴰⵄ ⵡⵔ ⵉⵙⵖⵍⵍⵉ ⴰⵕⵀⴰⵊ ⵃⵓⵎⴰ ⴰⴷ ⵉⵏⵖ 
ⵉⵅⴼ ⵏⵏⵙ, ⵉⵍⵉ ⵇⴰⵢⵙ ⵉⵜⵜⵓ ⵍⴰⵢⵍⴰ ⵡⵔ ⵅⴰⴼⵙ ⵉⵜⵜⴱⵓⵀⵍⵓⵢ, 

                                                           
1 ⵎⵙⴽⵉⵏ 

ⵉⵍⵉ ⵄⵏⵜⴰⵔ ⵉⵜⵜⵓ ⵄⴰⴱⵍⴰ ⵡⵔ ⵉⵜⵜⴷⴷⴰⵔ ⴰⵎ ⵢⵙⵎⵖ ⵏⵏⵙ. ⴷ 
ⵓⵏⵥⵉⵕ1 ⴰⴷ ⵉⵜⵜⵓ ⵎⴰⵙⵉⵏ ⵏⵓⵏⵊⴰ. 

 ⵉⴷⵡⵍ ⵎⴰⵙⵉⵏ ⵡⵔ ⵜ ⵜⴽⵙⵙⵉ ⵜⵎⵓⵔⵜ ⵓⵍⴰ ⴷ ⴰⵊⵏⵏⴰ ; ⵢⵓⵢⵍ 
ⵊⵔ ⴰⵙⵏ ⵙ ⵉⵙⵖⵡⴰⵏ ⴷ ⵉⵎⵓⵣⵣⵓⵔⵏ ⵡⵔ ⵇⵟⵟⵡⵏ, ⵉⵙⵖⵡⴰⵏ ⵏ 
ⵜⴰⵢⵔⵉ ⵉⵕⵥⵉⴳⵏ ⴰⵎ ⵓⵍⵉⵍⵉ ⵏ ⵢⵖⵣⴰⵔ ⵓⵍⵉⵍⵉ, ⵉⵜⵜⵏⵢⵓⵢⵓⵍ, 
ⵉⵜⵜⴰⵡⵉⵢ ⵉⵜ ⵉⵜⵜⴰⵔⵔⴰ ⵜ ⵓⵚⵎⵎⵉⴹ ⴷ ⵉⵜⵜⵚⵓⴹⵏ ⵣⴳ ⵡⵓⵍ ⵏ 
ⵏⵓⵏⵊⴰ ⵉⴷⵡⵍⵏ ⴷ ⵜⵉⵃⴰⵔⵢⴰⴹⵉⵏ ⵣⵍⵍⵢⵏⵜ, ⵣⵍⵍⵖⵏⵜ ⴰⴽⵉⴷⵙⵏⵜ ⵙ 
ⵜⵓⴷⴰⵔⵜ ⵏ ⵎⴰⵙⵉⵏ ⵉⵣⵀⵎⵏ, ⵙⵔⵓⴼⴰⵏⵜ2 ⴰⵙ ⵙ ⵉⴼⴰⵙⵙⵏ ⵏ 
ⵜⵎⵙⵙⵉ ⵉⵡⴰⵔⵖⵏ ⵉⵣⵔⵓⴼⴰⵏ ⵜⵉⵍⵎⵛⵜ ⵜⴰⵍⵇⵇⴰⵖⵜ ⵏ ⵡⵓⴷⵎ. 

 ⵉⴱⴷⴷ ⵖⵔ ⵉⵊⵊⵏ ⵜⵎⴷⴷⵉⵜ ⵅⴼ ⵢⵉⵊⵊⵏ ⵓⴱⴰⴷⵓ ⵉⵍⵍⴰⵏ ⵣⵣⴰⵜ 
ⵉ ⵜⴰⴷⴷⴰⵔⵜ ⵏⵙⵏ, ⵉⵚⵡⴹ ⵖⵔ ⵢⵜⵔⴰⵏ ⵉⵙⵇⴰⵔⵇⵛⵏ ⵜⴰⵍⵍⵙⵜ ⵏ 
ⵓⵊⵏⵏⴰ, ⵉⵃⴷⵇⵏ ⵙ ⵜⵓⴱⴱⴰⵔⵛⵏⵜ. ⵡⴹⴰⵏ ⴰⵙ ⴷ ⵉⵙⵇⵙⴰⵏ ⵖⵔ 
ⵜⵡⵏⴳⵉⵎⵜ ⵏⵏⵙ, ⵉⵙⵙⵇⵙⴰ ⵉⵜⵔⴰⵏ : 
 - ⵎⵉⵏ ⴳⴳⵉⵖ ⵏⵛⵛ ⵉ ⵡⵓⵙⵙⴰⵏ ⵔⴰⵎⵉ ⵅⴰⴼⵉ ⵣⵍⵢⵏ ? ⵎⵉⵏ 
ⴳⴳⵉⵖ ⵉ ⵢⵡⴷⴰⵏ ⵔⴰⵎⵉ ⵅⴰⴼⵉ ⴹⵚⵚⴰⵏ ? ⵎⵉⵏ ⴳⴳⵉⵖ ⵉ ⵏⵓⵏⵊⴰ 
ⵔⴰⵎⵉ ⵣⵣⴰⵢⵉ ⵜⵜⵉⵔⴰⵔ ? ⵜⴰⵔⵔⴰ ⴰⵢⵉ ⴰⵎ ⵓⴳⴷⵡⴰⵔ 
ⵉⵜⵡⴰⴼⵙⴰⵔⵏ ⵅⴼ ⵜⵎⴰ ⵏ ⵢⴱⵔⵉⴷⵏ ⵡⵏⵏⵉ ⴷ ⵖⴰ ⵉⴽⴽⵏ ⴰⴷ ⵜ ⵉⵡⵡⵜ 
ⵙ ⵓⴹⴰⵕ ⴰⴼⵓⵙⵉⵢ, ⴰⴷ ⴰⵙ ⵢⴰⵍⵍⵙ ⵙ ⵓⴹⴰⵕ ⴰⵥⵍⵎⴰⴹ. ⵢⴰⴽ ⵏⵛⵛ 
ⵜⵜⵅⵙⵖ ⵜⵜ ⵙ ⵡⵓⵍ ⴷ ⵢⵅⵙⴰⵏ ! ⴽⵏⵏⵉⵡ ⵜⵙⵙⵏⵎ ⵎⴰⵏⴰⵢⴰ ⴰ ⵢⵜⵔⴰⵏ! 
ⵎⵍⵉ ⴷ ⴰⵢⵉ ⵜⵖⵉⵍ ⵜⵉⵎⵅⵙⴰ ⴰⵎⵎⵓ ⵉⵍⵉ ⵇⴰⵄ ⵡⵔ ⵅⴰⴼⵙ 
ⵜⵙⵇⵙⵉⵖ ⵡⵔ ⵅⴰⴼⵙ ⴰⵔⵣⵣⵓⵖ ! ⵉⵏⵉⵎ ⴰⵢⵉ ⴰ ⵉⵜⵔⴰⵏ ⵎⵉⵏ ⵖⴰ 
ⴳⴳⵖ ⵍⵅⵅⵓ ? ⵎⴰⵏⵉⵙ ⵖⴰ ⴽⴽⵖ ? ⵙⵛⵏⵎ ⴰⵢⵉ ⴰⴼⵙⴰⵢ ⴷ ⴰⵢⵉ ⵖⴰ 

1 ⵡⵔ ⵉⵣⵎⵎⴰⵔ ⴰⴷ ⵢⵉⵍⵉ ( impossible) 
2 ⵙⵃⵉⵏⵏⵉⴱⵏⵜ 

ⵉⵙⵍⵍⴽⵏ ⵣⵉ ⵜⵎⵓⴽⵔⵉⵙⵜ ⴰ ! ⵉⵏⵉⵎ ⴰⵢⵉ ⵎⴰ ⴰⴷ ⵏⵖⴻⵖ ⵉⵅⴼ ⵉⵏⵓ ? 
ⵎⴰ ⴰⴷ ⵇⵇⴰⵔⵇⴱⵖ ⴰⵣⵍⵍⵉⴼ ⵉⵏⵓ ⴰⴽⴷ ⵓⵊⴷⵉⵔ ⵃⵓⵎⴰ ⴰⴷ ⵜⴰⴼⴷ 
ⴰⴷ ⴱⴱⵓⵀⵍⵢⵖ ⴰⵜⴰⵖ ⴰⴷ ⵜⵜⵓⵖ ⵏⵓⵏⵊⴰ ! 
 ⵉⵙⵎⵓⵜⵜⵉⵢ ⴷ ⵜⵉⵟⵟⴰⵡⵉⵏ ⵏⵏⵙ ⵖⵔ ⵢⵉⵊⵊⵏ ⵡⴷⵎⴰⵔ ⴰⵊⵎⵎⴰⴹ 
ⵉⵏ ⵉ ⵜⴰⴷⴷⴰⵔⵜ ⵏⵙⵏ ⵉⵙⵙⵓ ⵙ ⵉⵎⴹⵍⴰⵏ, ⵡⵔ ⴷⵉⵏ ⵉⵜⵜⵡⵉⵍⵉ ⵃⴰ 
ⵉⵊⵊⵏ ⵜⴼⴰⵡⵜ ⵜⵓⴷⵔⵓⵙ ⵏ ⵜⵛⵉⴹⵓⵕ1. ⵉⴹⴹⴰⵕ ⴷ ⵖⵔ ⵜⵡⵏⴳⵉⵎⵜ 
ⵏⵏⵙ ⵉⴷⴷⵔ ⴷ ⵜⵍⴻⵍⵍⵉ -  ⵏⵉⵜⵏⵉ ⴷ ⵜⴰⵔⵡⴰ ⵏ ⵡⴰⵡⵎⴰⵜⵏ - ⵜⵓⵖⴰ 
ⵜⵏ ⵜⵅⵙⵏ ⴰⵢⴰⵡⵢⴰ, ⵡⵉ ⵉⵙⵙⵏⴻⵏ ⵎⵉⵏ ⵉⵎⵙⴰⵔⵏ ⵊⵔ ⴰⵙⵏ ? ⴳⴳⵯⴷⵏ 
ⵣⴳ ⵉⵎⴰⵔⴰⵡⵏ ⵏⵙⵏ ⵉⵜⵜⴰⵡⴰⵏ ⴷⵉ ⵀⵓⵍⴰⵏⴷⴰ ; ⵉⵙⴰⵎⴰ ⵉⴷⴷⵔ ⵖⵔ 
ⵢⴰⵔⵜ2, ⵉⵅⵎⵎ ⵉⵊⵊⵏ ⵡⵓⵔⵜⵓ ⵉⵎⵖⴰⵔ, ⵢⵓⵢⵍ ⵖⴰⵔⵙ ⵉⵅⴼ ⵏⵏⵙ 
ⵣⴳ ⵉⵔⵉ ⵏⵏⵙ ⵙ ⵢⵉⵊⵊⵏ ⵜⵎⵔⵉⵔⵜ, ⵓⵛⴰ ⵉⵙⵎⵎⵓⵕⴹⵚ ⵉⵅⴼ ⵏⵏⵙ. 
ⵜⵉⵡⵛⵛⴰ ⵏⵏⵙ ⵣⵉⵛ ⴽⴽⵉⵏ ⴷ ⵙⵙⵏⵏⵉ ⵉⵎⵢⵙⴰⵡⵏ ⵓⴼⵉⵏ ⵜ ⴷⵉⵏ ⵢⵓⵢⵍ, 
ⵙⴹⴰⵕⵏ ⵜ ⵉⴷ, ⵓⴼⵉⵏ ⵜ ⵢⵓⵣⵖ ⵉⵎⵎⵓⵕⴹⵚ. ⵓⵎⵉ ⴷ ⵢⵉⵡⴹ 
ⵓⵏⵖⵎⵉⵙ ⵏⵏⵙ ⵖⵔ ⵜⵍⴻⵍⵍⵉ, ⵜⵅⵢⵢⵇ ⵙ ⵡⴰⵟⵟⴰⵚ, ⵜⵔⵓ ⵉⵖⵣⵔⴰⵏ 
ⵏ ⵉⵎⵟⵟⴰⵡⵏ. ⵎⴰⵛⴰ ⵄⵎⵎⴰⵔⵙ ⵉⵎⵟⵟⴰⵡⵏ ⵎⴰ ⴰⴷ ⴰⵙ ⴷ ⴰⵔⵔⵏ 
ⵉⴷⴷⵔ. ⵜⵓⴼⴰ ⵡⵔ ⴷⴰⵙ ⵜⵜ ⵉⴽⵙⵙⵉ ⵡⵇⵔⴰⴱ, ⵓⵛⴰ ⵡⵔ ⴷⵉⵏ 
ⵎⵉⵏ ⵜⴽⴽⴰ ⵓⵍⴰ ⴷ ⵏⵜⵜⴰⵜ ⵜⵙⵖⴰ ⴷ ⴰⵕⵕⵀⴰⵊ ⵣⵉ ⵏⵇⵇⵏ ⵉⴱⵄⵄⵓⵛⵏ, 
ⵜⵙⵡⴰ ⵣⵣⴰⵢⵙ ⴰⵟⵟⴰⵚ ⵖⵔ ⵢⵉⵊⵊⵏ ⵜⵎⴷⴷⵉⵜ, ⵉⴼⴼⵓ ⵜⵜ ⵉⴷ 
ⵜⵓⵣⵖ ⴰⵎ ⵓⴽⵛⵛⵓⴹ. ⵜⴹⴼⴰⵕ ⵉⴷⴷⵔ ⴰⵙⵎⵓⵏ ⵏⵏⵙ. 
 ⵉⵙⵙⵉⵡⵍ ⵎⴰⵙⵉⵏ ⴰⴽⴷ ⵢⵉⵅⴼ ⵏⵏⵙ : 
 - ⵎⴰⵢⵎⵎⵉ ⵏⵛⵛ ⵡⵔ ⵜⴳⴳⵖ ⴰⵎ ⵉⴷⴷⵔ ? ⴰⴷ ⴰⵔⵣⵓⵖ ⵅⴼ 
ⵢⵉⵊⵊⵏ ⵡⵙⵖⵓⵏ ⴰⴷ ⴰⵔⵣⴼⵖ ⵖⵔ ⵢⴰⵔⵜ ⵜⵉⵡⵛⵛⴰ ⵣⵉⵛ, ⴰⴷ 
ⵙⵎⵓⵕⴹⵚⵖ ⵉⵅⴼ ⵉⵏⵓ ! 

                                                           
1 ⵉⵊⵊⵏ ⵓⴱⵄⵄⵓⵛ ⵉⵣⴷⴷⵖ ⴷⴳ ⵉⵎⴹⵍⴰⵏ, ⴰⵔⵔⵉⵎⵜ ⵏⵏⵙ ⵜⴳⴳ ⵜⴼⴰⵡⵜ ⵅⵎⵉⵏⵏⵉ 
ⵜⵜⵉⵍⵉ ⵜⴰⵍⵍⵙⵜ. 
2 ⵉⵙⵎ ⵏ ⵡⵎⵛⴰⵏ ⴷⴳ ⴰⵢⵜⵙⵄⵉⴷ 

 ⵉⵔⵔⴰ ⵜⵉⵟⵟⴰⵡⵉⵏ ⵏⵏⵙ ⵖⵔ ⵓⵊⵏⵏⴰ, ⵉⵙⴽⴽⴼ ⴰⵣⵡⵓ ⵉⵙⵎⴹⵏ, 
ⵉⵜⵜⴱⵀⵀⴳ ⴷⴳ ⵢⵜⵔⴰⵏ, ⵉⵙⵡⵉⵏⴳⵎ ⴷⵉ ⵎⵉⵏ ⴷⴰⵙ ⴷ ⵉⴹⵕⵉⵏ 
ⵖⵔ ⵜⵡⵏⴳⵉⵎⵜ ⴰⵔⴷⵊⵉⵏⵏⴰ, ⵉⵏⵏⴰ ⵉ ⵢⵉⵅⴼ ⵏⵏⵙ :  
 - ⵎⴰⵛⴰ ⵇⵇⴰⵔⵏ ⴰⵇⵇⴰ ⵡⵏⵏⵉ ⵉⵏⵇⵇⵏ ⵉⵅⴼ ⵏⵏⵙ ⵉⵜⴰⴷⴼ ⵖⵔ 
ⵜⵎⵙⵙⵉ. ⵎⴰⵏⴰⵢⴰ ⴷ ⴰⵎⵓⴳⴳⵉ1! ⵓⵀⵓ ⵡⵔ ⵏⵇⵇⵖ ⵛⴰ ⵉⵅⴼ ⵉⵏⵓ. 
ⴰⵄⵓⴷⵓ ⴱ ⵉⵍⵍⴰⵀ ⵎⵉⵏⴰ ⵛⵛⴰⵢⵟⴰⵏ ⵕⵕⴰⵊⵉⵎ. ⵜⵇⵇⵉⵎ ⴰⵢⵉ ⵉⵊⵊⵏ 
ⵜⵎⵙⵍⴰⵢⵜ ⴰⴷ ⵜⵜ ⴳⴳⵖ : ⴰⴷ ⵜⵡⵡⵃⵖ ⵙⵙⴰ ⵣⵉ ⵜⵎⵓⵔⵜ ⴰ ⵡⵔ 
ⵉⵇⵇⵉⵎⵏ ⵜⴽⵙⵙⵉ ⴰⵢⵉ. 

1 ⵃⴰⵔⴰⵎ 



 

12 
ⴰⵎⵙⴰⴼⴰⴹ 

ⴰⵔⵡⵡⵃ ⴷ ⵎⴰⵎⴰⵙ : ⵡⵍⵜⵎⴰⵙ ⵏ ⵎⴰⵙⵉⵏ ⵜⴰⵎⵇⵇⵔⴰⵏⵜ 
ⵉⵜⵜⴰⵡⴰⵏ ⴷⵉ ⴼⵕⴰⵏⵚⴰ ⴰⴽⴷ ⵡⴰⵔⵢⴰⵣ ⵏⵏⵙ ⴷ ⵜⴰⵔⵡⴰ ⵏⵏⵙ. 

 ⴰⵟⵍⴰⵚ : ⵎⵎⵉⵙ ⴰⵎⵇⵇⵔⴰⵏ ⴰⵏⵉⵛⵜ ⵏ ⵎⴰⵙⵉⵏ ⴷⴳ ⵡⴻⵡⵜⴰⵢ, 
ⵢⵓⵊⴰⵔ ⵉⵜ ⴷⵉ ⵜⵉⴷⴷⵉ ⵙ ⵜⵉⴷⴷⵉ ⵓⵣⵍⵍⵉⴼ ⵏⵏⵙ, ⵙ ⵓⵢⴰ ⵏⵜⵜⴰ 
ⴷ ⴰⵣⵢⵔⴰⵔ. ⵉⵍⵓⵍ ⴷⵉ ⵎⵕⵕⵓⴽ, ⵎⴰⵛⴰ ⵉⵢⵎⴰ ⴷⵉ ⴼⵕⴰⵏⵚⴰ : 
ⵜⴰⵎⵓⵔⵜ ⵏ ⵜⵍⴻⵍⵍⵉ ⴷ ⵡⴰⴳⵍⴰ ⴷ ⵜⵓⴷⴰⵔⵜ ⵢⵉⵥⵉⴹⵏ. ⵡⴰⵅⵅⴰ ⵏⵜⵜⴰ 
ⴷ ⴰⵢⵢⴰⵡ ⵏ ⵎⴰⵙⵉⵏ, ⵎⴰⵛⴰ ⵜⵉⵖⵓⵏⵉ1 ⵊⵔ ⴰⵙⵏ ⵜⵓⵊⴰⵔ ⵎⴰⵏⴰⵢⴰ ; 
ⵏⵉⵜⵏⵉ ⴷ ⵉⵎⴷⴷⵓⴽⴰⵍ ⴷ ⴰⵡⵎⴰⵜⵏ, ⵉⵊⵊⵏ ⵡⵔ ⵉⵄⴷⴷⵓ ⵡⵏⵏⵉⴹⵏ. 
ⵍⴱⴷⴰ ⵅⵎⵉⵏⵏⵉ ⴷ ⵉⵜⴰⵔⵡⵡⴰⵃ, ⵜⵎⵓⵏⴻⵏ ⵎⴰⵕⵕⴰ, ⵡⵔ ⵜⵎⵙⴱⴹⵉⵏ 
ⵊⵔ ⴰⵙⵏ ⴰⵔ ⵡⴰⵙⵙ ⵏⵏⵉ ⴷⵉ ⵖⴰ ⵉⴷⵡⵍ ⵡⴰⵟⵍⴰⵚ ⵖⵔ ⴼⵕⴰⵏⵚⴰ. 

 ⵉⵎⵎⵓⴷⴷⵓ2 ⵢⵜⵔⵉ ⴱⴰⴱⴰⵙ ⵏ ⵡⴰⵟⵍⴰⵚ ⵖⵔ ⵟⴰⵏⵊⴰ ⵃⵓⵎⴰ ⴰⴷ 
ⵉⵔⵣⵓ ⴰⴷ ⴷⵉⵏ ⵉⵙⵖ ⵉⵊⵊⵏ ⵜⴰⴷⴷⴰⵔⵜ. ⵉⴷⵡⵍ ⴷ, ⵉⵣⵍⵖ ⴷ ⵙ 
ⵜⵙⴰⵔⵓⵜ ⵏ ⵜⴰⴷⴷⴰⵔⵜ, ⵎⴰⵛⴰ ⵡⵔ ⵢⵓⴼⵉ ⵡⵉ ⴷⴰⵙ ⴷⴰⵢⵙ ⵖⴰ 
ⵉⵣⴷⵖⵏ, ⵎⵉⵏⵣⵉ ⵏⵜⵜⴰ ⵉⵜⵜⴰⵡⴰ ⴷⵉ ⴼⵕⴰⵏⵚⴰ, ⵙ ⵓⵢⵏⵏⵉ ⵉⴳⴳⵯⴷ ⴰⴷ 
ⵜⵜ ⵉⵊⵊ ⵡⴰⵔ ⴰⵎⵣⴷⵓⵖ ⵜⵜ ⵖⴰ ⵢⵃⴹⴰⵏ. ⴷ ⵜⵉⴳⴳⵯⴷⵉ ⴰ ⵉⵜ ⵉⵊⵊⵉⵏ 
ⴰⴷ ⵉⵙⵙⵓⵜⴰⵔ ⵣⵉ ⵜⴹⴽⴽⵯⴰⵍⵜ ⵏⵏⵙ ⵟⵓⵛⴰ ⴰⴷ ⵜⵎⵎⵓⵜⵜⵉⵢ ⵏⵜⵜⴰⵜ 
ⴷ ⵍⵡⴰⵛⵓⵏ ⵏⵏⵙ ⵖⵔ ⵟⴰⵏⵊⴰ ⵎⴰⵍⴰ ⵜⵅⵙ ⴰⴷ ⴰⵙ ⵜⵣⴷⵖ ⴷⵉ 
ⵜⴰⴷⴷⴰⵔⵜ. ⵜⵅⴰⵕⵕⵚ ⴰⵎⵏⵜⵏⵏⴰ ⵓⵛⴰ ⵜⵏⵏⴰ ⴰⵙ ⵡⴰⵅⵅⴰ. ⴰⵎⵙⴰⵙⴰ3 ⴰ 
ⵉⵙⴱⵉⵔⵔⵀ4 ⵎⴰⵙⵉⵏ ⵉⵏⵏⴰ ⴷⴳ ⵡⵓⵍ ⵏⵏⵙ : « ⵜⴰⵏⵎⵎⵉⵔⵜ ⴰ ⵀⵓⵛⵜ 
ⵉⵏⵓ ! ⵍⵅⵅⵓ ⵣⵎⵎⴰⵔⵖ ⴰⴷ ⵜⵡⵡⵃⵖ ⵣⵉ ⵜⵎⵓⵔⵜ ⴰ ⴷⵉ ⵛⵛⵉⵖ 

1 Relation 
2 Voyager 
3 Concordance, adéquation 
4 ⵉⵙⴼⴰⵔⵃ 

ⵜ 

ⵜⴰⵙⴰⵔⵔⴰⵡⵜ ⵏ ⵡⴰⵔⵉ ⵡⵔ ⵉⴷⴷⵉⵣⵏ ! ⵍⵅⵅⵓ ⴰⵜⴰⵖ ⴰⴷ 
ⵎⵙⴰⴳⴰⵔⵖ ⴰⴽⴷ ⵏⵓⵏⵊⴰ ⴷⵉ ⵟⴰⵏⵊⴰ ⵎⴰⵍⴰ ⵜⴷⵡⵍ ⵖⵔ ⴷⵉⵏ ⴰⵡⴰⵔⵏ ⵉ 
ⵓⵏⴻⴱⴷⵓ !» 

 ⵜⵓⵖⴰ ⵎⴰⵙⵉⵏ ⴷ ⵡⴰⵟⵍⴰⵚ ⵇⵇⵉⵎⵏ ⴷⴳ ⵡⵅⵅⴰⵎ ⴰⴽⴷ ⵜⵓⴼⴼⵓⵜ, 
ⵉⵜⴰⵍⵍⵙ ⴰⵙ ⵜⴰⵏⴼⵓⵙⵜ ⴷⴰⵙ ⵉⵎⵙⴰⵔⵏ ⴰⴽⴷ ⵏⵓⵏⵊⴰ. ⵡⴰⵎⵉ ⴷ ⴼⴼⵖⵏ 
ⵖⵔ ⵍⵎⵔⴰⵃ, ⵓⴼⵉⵏ ⴷⵉⵏ ⵟⵓⵛⴰ ⵜⴼⴰⵕⵕⴹ ⵉⵜ ⵙ ⵢⵉⵊⵊⵏ ⵜⵚⵟⵟⴰ, 
ⴱⴰⵍⴰⴽ ⵜⵓⵖⴰ ⵜⵜ ⵜⵜⵙⵍⴰ ⵉ ⵎⵉⵏ ⵜⵓⵖⴰ ⵇⵇⴰⵔⵏ, ⵙ ⵓⵢⴰ ⵜⵏⵏⴰ ⴰⵙ ⵉ 
ⵎⴰⵙⵉⵏ : 
 - ⵉⵜⵜⵡⴰⵏⵏⴰ ⴰⵢⵉ ⴰⵇⵇⴰ ⵜⵙⵙⵏⵜⵉⴷ ⵜⴼⴼⵓⵀⴰⵔⵜⴷ ⴰ ⵎⴰⵙⵉⵏ 
ⵉⵏⵓ! ⵉⵜⵜⵡⴰⵏⵏⴰ ⴰⵢⵉ ⴱⵍⵍⵉ ⵜⴰⵔⵣⵣⵓⴷ ⴰⴷ ⵜⵎⵓⵏⴷ ⴰⴽⴷ ⵢⵍⵍⵉⵙ ⵏ 
ⵎⵉⵎⵓⵏ. ⵉⵀ ⴰ ⵎⵎⵉ ⵉⵏⵓ, ⵛⴽ ⵄⴰⴷ ⴷ ⴰⵎⵥⵥⵢⴰⵏ ⵅⴼ ⵜⵎⵙⵍⴰⵢⵉⵏ ⴰ 
ⴰ ⵎⵎⵉ ⵉⵏⵓ ! ⵖⴰⵔⵛ ⴰⴷ ⵣⵣⴰⵢⵛ ⵉⵔⴰⵔⵏⵜ ⵜⵃⵏⵊⵉⵔⵉⵏ ⴰⴷ ⵅⴰⴼⵛ 
ⴹⵚⴰⵏⵜ ⴰⴷ ⵛⴽ ⵙⴱⵓⵀⵍⵢⵏⵜ, ⴰⴷ ⵜⵇⵇⵉⵎⴷ ⵜⵎⵏⴹⴰⵕⴷ ⴷⴳ 
ⵉⵣⵓⵔⴰⵢ, ⵜⵏⵟⵟⴰⵕⴷ ⴰⵕⵕⵓⴹ ⵏⵏⵛ ! ⴰⴷ ⴰⵛ ⵜⵎⵙⴰⵔ ⴰⵎ ⵜⵛⵓⵜⵛⵓ1; 
ⵣⴳⴳⵯⴰⵎⵉ ⵉⵕⵥⵎ ⵜⵉⵟⵟⴰⵡⵉⵏ ⵏⵏⵙ ⴷ ⵏⵜⵜⴰ ⵉⵜⵓⵔⵊⴰ ⵙ ⵡⴰⵙⵙ ⴰⴷ 
ⵉⵎⵍⵛ ⵃⵓⵎⴰ ⴰⴷ ⵉⵥⵡⴰ ⵖⵔ ⵓⵊⵎⵎⴰⴹ ⵉⵏ. ⵎⴰⵎⵛ ⵜⵙⵙⵏⴷ ⴰ ⵎⵎⵉ 
ⵉⵏⵓ ⴽⴽⴰⵍⵏⵜ ⵜⵃⵏⵊⵉⵔⵉⵏ ⴹⵚⵚⴰⵏⵜ ⵅⴰⴼⵙ, ⵜⵉⵔⴰⵔⵏⵜ ⵜⵎⴰⵕⴹⵏⴻⵏⵜ 
ⵅⴰⴼⵙ ⵅⵎⵉⵏⵏⵉ ⴷ ⴰⵙ ⵇⵇⴰⵔⵏⵜ : « ⴰⴷ ⵛⴽ ⵏⴰⵡⵉⵢ ⴰ ⵜⵛⵓⵜⵛⵓ. » 
 ⵉⵣⵡⵖ ⴰⵙ ⵓⵖⵎⴱⵓⴱ ⵡⴰⵎⵉ ⵉⵙⵍⴰ ⵉ ⵡⴰⵡⴰⵍⵏ ⴰ ⴷⴰⵙ ⴷ ⵜⵏⵏⴰ 
ⵉⵎⵎⴰⵙ. ⵉⵏⵏⴰ ⴷⴳ ⵡⵓⵍ ⵏⵏⵙ : « ⵢⵉⵡⴹ ⵉⵛⵎ ⴷ ⵓⵍⴰ ⴷ ⵛⵎ ⵓⵏⵖⵎⵉⵙ
ⵉⵏⵓ ?»  

ⵉⵏⵏⴰ ⴰⵙ ⵉ ⵢⵎⵎⴰⵙ ⵟⵓⵛⴰ : 

1 ⵉⵊⵊⵏ ⵓⵃⵏⵊⵉⵔ ⴷ ⴰⵎⵉⵏⵓⵏ ⴷⵉ ⴷⴷⵛⴰⵔ ⵏ ⵢⵖⵣⴰⵔ ⵓⵍⵉⵍⵉ, ⵍⵅⵅⵓ ⵉⵎⵎⵓⵜ ⴰⵍⵍⴰⵀ 
ⵉⵔⵃⵎⵓ, ⵣⴳⴳⵯⴰⵡⵉ ⵉⵙⵙⵏⵜⴰ ⴰⴷ ⵉⵙⵙⵏ ⴷ ⵏⵜⵜⴰ ⴰⵡⵜⵜⴰⵙ ⵏⵏⵙ ⴰⴷ ⵢⴰⵡⵉ ⵛⴰ ⵏ 
ⵢⵛⵜⵏ ⴰⴷ ⴰⵙ ⵜⴳⴳ ⵍⵛⵡⴰⵖⴹ ⵃⵓⵎⴰ ⴰⴷ ⵉⵥⵡⴰ ⵖⵔ ⵓⵊⵎⵎⴰⴹ ⵉⵏ. ⵎⴰⵛⴰ ⵉⵎⵎⵓⵜ ⴷ 
ⴰⵄⵣⵔⵉ, ⵣⴽⴽⵯⵓ ⵡⵔ ⵉⵣⵡⵉ. 

 - ⵉⵏⵖⵎⵉⵙⵏ ⴰ ⴷ ⵉⵅⴰⵕⵕⵉⵇⵏ ⵡⴰⵀⴰ ⴰ ⵉⵎⵎⴰ. ⴰⵎⵛ ⵜⵏⵏⵉⴷ ⵏⵛⵛ 
ⵄⴰⴷ ⴷ ⴰⵎⵥⵥⵢⴰⵏ ⵅⴼ ⵎⴰⵏⴰⵢⴰ. ⵉⵎⵛⵓⵎⵏ ⴰ ⵏ ⵉⵛⴽⴽⴰⵎⵏ ⵡⵔ ⵜⵜⵉⴼⵏ 
ⵉⵏⵖⵎⵉⵙⵏ ⵖⴰ ⵙⵙⵉⵡⴹⵏ ⵉ ⵢⵡⴷⴰⵏ ⵓⵛⴰ ⴰⴷ ⵜⵏ ⵜⴰⴼⴷ ⵃⵜⵜⵛⵏ ⴷ 
ⵡⴰⵀⴰ ⵎⴰⵏⵉⵙⵎⴰ, ⵙ ⵓⵢⴰ ⵖⵟⵟⵕⵏ ⴷ ⵉⵙⵀⵜⵉⵜⵏ ⵅⴼ ⵢⵉⵏⵏⵉ ⵡⵔ 
ⵉⵜⵜⴳⴳⵏ ⵡⴰⵍⵓ ⴰⵎⵛⵏⴰⵡ ⵏⵛⵛ ⴰ ⵉⵎⵎⴰ. 

ⵜⴰⵔⵔⴰ ⴷ ⵅⴰⴼⵙ : 
 - ⴰⵕⵥⵎ ⵜⴰⵡⵏⴳⵉⵎⵜ ⵏⵏⵛ ⴰ ⵎⵎⵉ ⵉⵏⵓ ! ⵡⵔ ⵜⵉⵍⵉ ⴷ ⴰⵀⴱⴱⵓⵊ! 
ⵡⵔ ⴹⴼⴼⴰⵕ ⵛⴰ ⵢⵙⵙⵉⵙ ⵏ ⵎⵉⴷⴷⵏ ⵜⵉⴼ1 ⴰⵛ, ⵏⵉⵖ ⵇⴰ ⵛⴽ 
ⵙⵙⴽⴽⵏⵜ ⵅⴼ ⵡⴰⵏⵣⴰⵔⵏ ! 

 ⴰⵡⴰⵔⵏ ⵉ ⵜⴼⵙⴽⴰ ⵙ ⵙⵉⵏ ⵏ ⵡⵓⵙⵙⴰⵏ, ⵉⵙⵙⵏⵜⴰ ⵎⴰⵙⵉⵏ ⴷ 
ⵢⵎⵎⴰⵙ ⴷ ⵡⵍⵜⵎⴰⵙ ⵣⵓⵍⵉⵅⴰ ⴷ ⵓⵎⴰⵙ ⴰⵣⵉⵔ ⵢⴰⵔⵔⵡⵏ ⵙⵎⵓⵏⴰⵏ 
ⵜⴰⵙⵙⵓⵜ ⴷ ⵡⴰⵕⵕⵓⴹ ⴷ ⴷⴷⵓⵣⴰⵏ ⵏⵙⵏ ⵎⴰⵕⵕⴰ, ⵎⵉⵏⵣⵉ ⴰⵙⵙ ⴰ 
ⴰⴷ ⵜⵡⵡⵊⵏ ⵖⵔ ⵟⴰⵏⵊⴰ ⴰⴽⴷ ⵓⴹⴽⴽⵯⴰⵍ ⵏⵙⵏ. 
 ⵉⵟⵟⴼ ⴷ ⵎⴰⵙⵉⵏ ⵉⵊⵊⵏ ⵡⵇⵔⴰⴱ ⴷ ⴰⴱⴰⵔⵛⴰⵏ ⵏ ⵢⵉⵍⵎ ⵉⵙⵎⵓⵏ 
ⴷⴰⵢⵙ ⵎⴰⵕⵕⴰ ⴰⵕⵕⵓⴹ ⵏⵏⵙ ⴷ ⵛⴰ ⵏ ⵢⴷⵍⵉⵙⵏ2 ⵏ ⵜⵖⵓⵔⵉ, ⵉⴱⵍⵍⵄ 
ⵉⵜ ⵓⵛⴰ ⵉⵃⵓⵣ ⵉⵜ ⴷⵉ ⵜⵖⵎⴰⵔⵜ ⵏ ⵡⵅⵅⴰⵎ ⵎⴰⵏⵉ ⵉⵜⵟⵟⵚ. ⵙⵎⵓⵏⴻⵏ 
ⵜⵉⵥⵡⴹⵉⵡⵉⵏ ⴷ ⵉⴽⵔⵡⴰⵙⵏ3 ⴷ ⵎⴰⵕⵕⴰ ⵎⵉⵏ ⵉⵜⴰⵕⵥⵥⴰⵏ ⵛⵎⵙⵏ 
ⵜⵏ ⴷⵉ ⵍⵛⵡⴰⵖⴹ, ⵓⵛⴰ ⵅⵎⵎⵍⵏ ⵜⵏ ⴷⴳ ⵉⵇⴰⵔⵟⵓⵏⴻⵏ. ⴷⴷⴻⴷⵏ ⴰⵔ 
ⴰⵎⵉ ⵜⵉⴷⵉ ⵏⵙⵏ ⵜⴰⵔⵡⵉ ⴰⴽⴷ ⵓⵛⴰⵍ ⴷ ⵉⵅⵎⵔⴰⵡⵏ ⴷ ⵉⵟⵟⴰⵡⵏ ⵣⵉ 
ⵜⴰⵙⵙⵓⵜ ⵉⵣⵍⵓⵣⴰⵏ. ⴹⴼⵚⵏ ⵜⴰⵙⵙⵓⵜ ⵏⵏⵉ ⵙ ⵎⴰⵍⵟⴰⵜ ⴷ 
ⵉⴼⴰⵕⵕⴰⵛⵏ, ⵓⴼⵙⵏ ⵜⵏ ⴷⵉ ⵜⵅⵓⵏⵛⴰⵢ. ⴱⴱⵥⵏ ⴰⵕⵕⵓⴹ ⴷⵉ 

1 ⵃⵙⵏ 
22 ⵍⴽⵜⵓⴱ 
3 ⵍⴽⵉⵙⴰⵏ 

ⵎⴰⵍⵉⵟⴰⵜ. ⴷⵡⵍⵏ ⵢⵅⵅⴰⵎⵏ ⵎⵎⴰⵔⵏ1 ⵡⵔ ⴷⴰⵢⵙⵏ ⵉⵇⵇⵉⵎ ⵉⵙⵙⵓ 
ⵃⴰ ⵉⵊⴰⵔⵜⴰⵔ ⴷⵉ ⵜⵉⵙⵉ. 

ⵜⵙⵙⵉⵡⵍ ⵟⵓⵛⴰ ⵜⵏⵏⴰ ⴰⵙⵏ ⵉ ⵜⴰⵔⵡⴰ ⵏⵏⵙ : 
 - ⵜⵓⴷⴰⵔⵜ ⴰ ⵜⴰⵣⵣⵍ ⴰⵎ ⵡⴰⵎⴰⵏ ⴷⴳ ⵉⵖⵣⵔⴰⵏ, ⵏⵛⵛⵉⵏ ⴷⴰⵢⵙ 
ⴰⵎ ⵜⵓⴷⵉⵎⵉⵏ ⵏ ⵡⴰⵎⴰⵏ, ⵡⵔ ⵏⵙⵙⵉⵏ ⵎⴰⵏⵉⵙ ⴷ ⵏⵙⵙⵏⵜⴰ ⵏⵓⴷⴼ ⴷ 
ⴷⴰⵢⵙ, ⵓⵍⴰ ⵎⴰⵏⵉ ⴷⴰⵏⵖ ⵖⴰ ⵉⵏⴹⴰⵕ. ⵣⴳⴳⵯⴰⵎⵉ ⵏⵙⴽⴰ ⵜⴰⴷⴷⴰⵔⵜ 
ⴰ ⴷ ⵏⵛⵛⵉⵏ ⴷⴰⵢⵙ ⵏⵣⴷⵖ ⵄⵎⵎⴰⵔⵙ ⵎⴰ ⵏⴼⴼⵖ ⵣⵣⴰⵢⵙ. ⵊⵊⵉⵖ 
ⴷ ⴽⵏⵏⵉⵡ ⵎⴰⵕⵕⴰ ⵢⴷⵡⵎ ⴷⴰⵢⵙ. ⵡⴰⵎⵉ ⵉⵎⵎⵓⵜ ⴱⴰⴱⴰⵜⵡⵎ, 
ⵜⵢⵎⵉⵎ ⵜⵎⵖⴰⵔⵎ ⵎⴰⵕⵕⴰ ⵢⴷⵡⵎ ⴷⴰ. ⵎⴰⵛⴰ ⵜⴰⵡⵓⵔⵉ2 ⵡⴰⵍⵓ 
ⴷⵉ ⵜⵎⵓⵔⵜ ⵏⵏⵖ ; ⵜⴰⵣⴰⵡⴰ ⵜⵛⵛⴰ ⵎⴰⵕⵕⴰ ⵎⵉⵏ ⵉⵖⵎⵢⵏ, ⴰⵎⴰⵏ ⵓⵣⵖⵏ 
ⵣⵉ ⵜⴰⵍⵉⵡⵉⵏ ⴷ ⵍⵄⵏⴰⵚⴰⵕ, ⵉⵖⵣⴰⵔ ⵏⵏⵖ ⵉⴽⵔⵓⴼ ⵉⴷⵡⵍ ⴰⵅⵎⵉ 
ⵄⵎⵎⴰⵔⵙ ⵡⵔ ⴷⴰⵢⵙ ⵓⵣⵣⵉⵍⵏ ⵡⴰⵎⴰⵏ, ⴰⵏⵓⵜⵏ ⵡⵔ ⴷⴰⵢⵙⵏ ⵓⵍⴰ ⴷ 
ⵜⵓⴷⴷⵉⵎⵜ ⵏ ⵡⴰⵎⴰⵏ, ⴷⵃⴰⵏ ⴷ ⵉⵎⴹⵍⴰⵏ ⵉ ⵜⵖⵓⵚⵚⵓⵜⵉⵏ3 ⵏ 
ⵉⵎⵓⵕⴹⴰⵚ ⴷ ⵉⴼⵓⵕⴰⴹ ⵏ ⵢⵎⵙⴱⵔⵉⴷⵏ. ⵉⵡⴰ ⵍⵅⵅⵓ ⵢⵉⵡⵉⵢ ⴰⵢⵉ 
ⴷ ⴰⵕⴱⴱⵉ ⵜⵉⴼ ⴰⴷ ⵏⵜⵜⵡⵡⵊ ⵙⵙⴰ, ⵜⴰⵎⵓⵔⵜ ⵏ ⴰⵕⴱⴱⵉ 
ⵜⵉⵔⵉⵡ: ⵢⵍⵍⵉ ⵜⵙⵖⴰ ⵜⴰⴷⴷⴰⵔⵜ ⴷⵉ ⵟⴰⵏⵊⴰ, ⴰⴷ ⵏⵎⵎⵓⵜⵜⵉⵢ ⴰⴷ 
ⴷⴰⵢⵙ ⵏⵣⴷⵖ. ⵜⴰⵔⵡⴰ ⵉⵏⵓ ⴰⴷ ⴰⵔⵣⵓⵏ ⴷⵉⵏⵏⵉ ⵅⴼ ⵜⵡⵓⵔⵉ, ⵛⴽ ⴰ 
ⵎⴰⵙⵉⵏ ⵎⴰⵥⵓⵥ ⵉⵏⵓ, ⴰⴷ ⵜⴷⵡⵍⴷ ⵖⵔ ⵜⵖⵓⵔⵉ ⵏⵏⵛ, ⴰⴷ ⵜⴰⴼⴷ 
ⵜⵓⴷⵙⴷ ⵜⵉⵏⵎⵍ, ⴰⵇⵇⴰ ⵟⴰⵏⵊⴰ ⵜⵎⵖⴰⵔ ⵜⵉⵔⵉⵡ, ⵎⴰⵎⵛ ⴷ ⴰⵢⵉ ⵏⵏⴰⵏ 
ⵢⵡⴷⴰⵏ ⴷⴰⵢⵙ ⴰⵟⵟⴰⵚ ⵏ ⵜⵉⵏⵎⴰⵍ4, ⵎⴰⵛⵉ ⴰⵎ ⵜⵎⵓⵔⵜ ⵏⵏⵖ ⵡⵔ 
ⴷⴰⵢⵙ ⵃⴰ ⵉⵛⵜⵏ ⵏ ⵉⵃⵏⵊⵉⵔⵏ ⵉⵎⵥⵥⵢⴰⵏⴻⵏ, ⵅⵎⵉⵏⵏⵉ ⵎⵖⵖⴰⵔⵏ, ⵙ 
ⵓⵖⵉⵍ ⵅⴰⴼⵙⵏ ⴰⴷ ⵎⵎⵓⵜⵜⵢⵏ ⵖⵔ ⵏⵏⴰⴹⵓⵕ ⵏⵉⵖ ⵖⵔ ⵡⵣⵖⵏⵖⴰⵏ, ⵏⵉⵖ 
ⴰⴷ ⴼⴼⵖⵏ ⵣⵉ ⵜⵖⵓⵔⵉ ⴰⴷ ⵔⴰⵃⵏ ⴰⴷ ⴰⵔⵡⵙⵏ ⵜⵉⵅⵙⵡⵉⵏ ⴷ 

1 ⵅⵡⴰⵏ 
2 ⵍⵅⴷⵎⵜ 
3 ⴰⵔⵔⵉⵎⵜ ⵏ ⵢⵉⵏⵏⵉ ⵉⵎⵎⵓⵜⵏ (cadavres) 
4 ⵎⴷⵔⴰⵙⴰⵜ 

ⵜⵖⴰⵟⵉⵏ ⴷⵉ ⵍⴱⵄⵄⴰⵊ1 ⵎⴰⵍⴰ ⵄⴰⴷ ⵓⴼⵉⵏ ⵎⵉⵏ ⵖⴰ ⴰⵔⵡⵙⵏ. ⵉⵏⵏⵉ 
ⵉⵜⵜⵎⵓⵜⵜⵓⵢⵏ ⵖⵔ ⵏⵏⴰⴹⵓⵕ ⵉⵏⵇⵇ ⵉⵜⵏ ⴷⵉⵏ ⵃⴰ ⴱⵓⵀⵢⵢⵓⴼ ⴷ ⵜⵚⵎⴹ 
ⴰⵎⵛⵏⴰⵡ ⵛⴽ ⴰ ⵎⵎⵉ ⵉⵏⵓ, ⵜⵙⵙⵄⴷⵓⴷ ⴷⵉⵏⵏⵉ ⴽⵕⴰⴹ ⵏ ⵉⵙⴳⴳⵓⵙⴰ, 
ⵉⵡⴰ ⵜⵜⵡⴰⵍⵉⴷ ⵜⴷⵡⵍⴷ ⵜⵖⴰⵔⵢⴷ, ⴰⵖⵎⴱⵓⴱ ⵏⵏⵛ ⵉⵡⴰⵔⵖ ⴰⴷ 
ⴰⵙ ⵜⵉⵏⵉⴷ ⵇⴰ ⵜⵟⵟⴼ ⵉⵛⴽ ⴷ ⵜⵎⵜⵜⴰⵏⵜ ! 
 ⵜⵙⵍⴰⵏ ⵉ ⵣⵀⵉⵔ ⵏ ⵟⵟⵓⵎⵓⴱⵉⵍ ⵏ ⵢⵜⵔⵉ ⴰⴷⴽⴽⵯⴰⵍ ⵏⵙⵏ ⵖⵔ 
ⴽⴽⵓⵥ2 ⵏ ⵜⴷⴳⴳⵯⴰⵜ, ⵜⴱⴷⴷ ⴷⴳ ⵡⴱⵔⵉⴷ. ⴰⵡⴰⵔⵏ ⵉ ⵢⵉⵊⵊⵏ 
ⵡⴰⴽⵓⴷ ⵢⵓⴷⵔⵓⵙ ⵉⵙⵇⴰⵔⵇⴱ ⴷ ⵡⴰⵟⵍⴰⵚ ⴷⵉ ⵜⵡⵡⴰⵔⵜ, 
ⵉⵕⵣⵎ ⴰⵙ ⵎⴰⵙⵉⵏ, ⵉⵏⵏⴰ ⴰⵙⵏ : 
 - ⵢⴰⵍⵍⵀ ⵇⴰ ⵏⵛⵛⵉⵏ ⵏⵓⵙ ⴷ ! ⵉⵎⵎⴰ ⴷ ⴱⴰⴱⴰ ⵜⵔⴰⵊⴰⵏ ⴽⵏⵏⵉⵡ 
ⴷⵉ ⵟⵟⵓⵎⵓⴱⵉⵍ ⴷⵉⵀⴰ ⵙⵡⴰⴷⴷⴰⵢ ! 
 ⵙⵎⵓⵜⵜⵢⵏ ⵎⴰⵕⵕⴰ ⵉⵏⴰⵜⵏ ⵏⵙⵏ, ⵓⴼⵙⵏ ⵜⵏ ⴷⵉ ⵎⴰⵍⵉⵟⴰ ⵏ 
ⴱⵓⵥⴱⴰⴳ. ⵙⵙⵉⵖⵏ ⵉⴼⴰⵙⵙⵏ ⵉ ⵢⵉⵏⵏⵉ ⵉⵇⵇⵉⵎⵏ ⵣⵉ ⵍⵡⴰⵛⵓⵏ ⵡⵔ 
ⵜⵔⵉⵃⵏ ⵛⴰ ⵖⵔ ⵟⴰⵏⵊⴰ. ⵢⵉⵡⴹ ⴷ ⵡⴰⴽⵓⴷ ⵏ ⵡⵎⵙⴱⴹⵉ, ⵙⵙⵏⵜⴰⵏ 
ⵉⵎⵟⵟⴰⵡⵏ ⵜⵎⵀⵓⵛⵛⵓⵔⵏ ⴷ ⵣⵉ ⵜⵉⵟⵟⴰⵡⵉⵏ. 
 ⵏⵢⵉⵏ ⴷⵉ ⵟⵟⵓⵎⵓⴱⵉⵍ ⵃⵓⵎⴰ ⴰⴷ ⵏⵏⵓⴼⵙⵍⵏ, ⵎⴰⵛⴰ ⵟⵓⵛⴰ ⵜⴼⴰⴳⴷ 
ⴱⵍⵍⵉ ⵜⴻⵜⵜⵓ ⵜⴰⵇⵔⴰⴱⵜ ⵏⵏⵙ ⴷⴳ ⵡⵅⵅⴰⵎ ⵏⵏⵙ, ⵓⵛⴰ ⵜⵙⵇⴰⴷ ⴰⴷ 
ⵜⵜ ⵉⴷ ⵢⴰⵡⵉⵢ ⵎⴰⵙⵉⵏ ⴷ ⵡⴰⵟⵍⴰⵚ. ⵡⴰⵎⵉ ⵉⵡⴹⵏ ⵢⵉⵏⴰ ⵖⵔ 
ⵜⵡⵡⴰⵔⵜ, ⵓⴼⵉⵏ ⵜⴰⵏⴱⴷⴰⵜ ⵏⵏⵙ ⵜⵙⵙⵓ ⵙ ⵉⴷⴰⵎⵎⵏ ⵏ ⵙⵉⵏ ⵏ ⵉⵇⵏⴰⵏⵏⵢⵏ 
ⵓⵎⵉ ⵜⵖⴰⵕⵚ ⵜⵙⵍⵉⵜ ⵏⵙⵏ ⵜⴰⵎⵖⴰⵔⵜ ⵓⵎⴰⵙ ⴰⵎⵇⵇⵔⴰⵏ, ⵏⵟⵃⵏ 
ⴷⴰⵢⵙⵏ ⵄⴰⴷ ⵜⵎⴰⵕⵕⵉⵖⵏ ⵜⴱⴰⵔⴽⵉⴽⴽⵉⴹⵏ ⴷⴳ ⵓⵛⴰⵍ ⵏ ⵍⵎⵔⴰⵃ. 
ⵎⴰⵛⴰ ⵏⵉⵜⵏⵉ ⵡⵔ ⵙⵙⵉⵏⴻⵏ ⵎⴰⵖⴰⵔ. ⵚⵚⵓⵔⴼⵏ ⵜⴰⵏⴱⴷⴰⵜ ⵏⵏⵉ ⴽⵙⵉⵏ 
ⴷ ⵜⴰⵇⵔⴰⴱⵜ ⵏⵏⵉ ⵣⴳ ⵡⵅⵅⴰⵎ, ⵓⵛⴰ ⴷⵡⵍⵏ  ⴰⴷ ⵏⵢⵏ. 

1 ⵉⵙⵏ ⵏ ⵡⵎⵛⴰⵏ ⴷⴳ ⴰⵢⵜⵙⵄⵉⴷ 
2 4 

 ⴽⴽⵉⵏ ⵅⴼ ⴽⴱⴷⴰⵏⵉ, ⵓⴷⴼⵏ ⴷⴳ ⵡⴱⵔⵉⴷ ⵉⵜⵜⴰⵡⵢⵏ ⵖⵔ 
ⴱⵏⵟⵢⵢⴱ, ⵉⵡⴹⵏ ⵖⵔ ⵢⵉⵔⵉ ⵏ ⵡⵍⵖⵎ1, ⵉⵙⵙⴽⴽ ⴷ ⵎⴰⵙⵉⵏ ⵙ 
ⵓⵣⵍⵍⵉⴼ ⵏⵏⵙ ⵣⵉ ⵍⴽⴰⵥⵉ ⵏ ⴱⵓⵥⴱⴰⴳ, ⵉⵅⵣⴰⵔ ⴷ ⵖⵔ ⵢⵖⵣⴰⵔ 
ⵓⵍⵉⵍⵉ ⵉⵍⵍⴰⵏ ⴰⵊⵎⵎⴰⴹ ⵉⵏ ⵏⵏⵙ, ⵉⵇⵇⵉⵎ ⵉⵅⵣⵣⴰⵔ, ⵓⴳⵉⵏⵜ 
ⵜⵉⵟⵟⴰⵡⵉⵏ ⴰⴷ ⵎⵎⵓⵜⵜⵢⵏⵜ ⵙⵙⵏⵏⵉ. ⵉⵏⵏⴰ ⴷⴳ ⵡⵓⵍ ⵏⵏⵙ : « ⴰⴷ ⵛⴽ 
ⵥⵥⵓⵢⵜⵖ ⵙ ⵡⴰⵟⵟⴰⵚ ⴰ ⵉⵖⵣⴰⵔ ⵓⵍⵉⵍⵉ ! ⵎⵛⵃⴰⵍ ⴷ ⵓⵙⵙⴰⵏ 
ⴷⴰⵢⵛ ⴷⴷⴰⵔⵖ ? ⵣⴳⴳⵯⴰⵎⵉ ⴷ ⵍⵓⵍⵖ ⵏⵛⵛ ⴷⴰⵢⵛ ⵜⴰⵣⵣⵍⵖ, 
ⵜⵜⵉⵔⴰⵔⵖ, ⵜⵜⵔⵓⵖ, ⴹⵚⵚⵉⵖ. ⵍⵅⵅⵓ ⴰⴷ ⵅⴰⴼⵛ ⴰⴳⴳⵯⵊⵖ, ⴰⴷ 
ⵅⴰⴼⵛ ⵎⵙⴱⴹⵉⵖ ⴰⵎ ⵓⵙⵢⵎⵉ ⵅⴼ ⵢⵎⵎⴰⵙ ⵡⵔ ⵣⵣⴰⵢⵙ ⵉⵊⵊⵉⵡⵏ
ⵓⵟⵓⴹ. ⵡⵔ ⵜⴻⵜⵜⵓⵖ ⴰⵎⴰⵏ ⵏⵏⵛ ⵉⵎⵉⵥⵉⴹⵏ ⵉⵔⵡⵢⵏ ⴰⴽⴷ ⵉⴷⴰⵎⵎⵏ 
ⵉⵏⵓ, ⴷ ⵡⴰⴹⵓ ⵏⵏⵛ ⵉⵙⴽⴽⴼⵖ ⵖⵔ ⵜⴰⵕⵓⵜ ⵉⵏⵓ. ⵎⴰⵛⴰ ⴳⴳⵉⵏ ⵜⵜ 
ⵡⵓⵙⵙⴰⵏ ⴷ ⵢⵡⴷⴰⵏ ⴱⴹⴰⵏ ⵊⵔ ⴰⵏⵖ. ⵎⴰⵛⴰ ⵀⴰⵏⵜⵜ, ⴰⵜⴰⵔⵔⴰⵙ ⴰⴷ 
ⵉⵔⵣⵓ ⵅⴼ ⵢⵉⵅⴼ ⵏⵏⵙ ⵎⴰⵏⵉⵎⴰ ⵎⴰⵍⴰ ⵡⵔ ⵜ ⵢⵓⴼⵉ ⴷⵉ ⵜⵎⵓⵔⵜ 
ⵏⵏⵙ ! » ⵜⴹⴹⴰⵕ ⴷ ⵖⵔ ⵜⵡⵏⴳⵉⵎⵜ ⵏⵏⵙ ⵜⴰⵡⵍⴰⴼⵜ ⵏ ⵏⵓⵏⵊⴰ ⴰⵎ ⵜⵙⵍⵉⵜ 
ⵏ ⵡⵏⵥⴰⵕ ⵜⵡⵚⵚⴳ ⵣⵣⴰⵜⵙ. ⵉⵙⵡⵉⵏⴳⵎ ⴷⴳ ⵡⴰⵙⵙ ⴰⵎⵣⵡⴰⵔⵓ 
ⵉ ⴷⵉ ⵜⵜ ⵉⵥⵕⴰ : ⴰⵙⵙ ⵏⵏⵉ ⴷⵉ ⵅⴰⴼⵙ ⴷ ⵜⵡⴹⴰ ⵜⴼⴷⵓⵍⵜ ⵉ 
ⴷⴰⵙ ⵜⵏⴷⵉ ⴰⵎ ⵓⵣⴳⴳⵯⵉⵖⵡⵔ ⵉⵛⵛⴰⵜ ⵙ ⵡⴰⴼⵔⵉⵡⵏ ⵙⵡⴰⴷⴷⴰⵢ 
ⵏⵏⵙ, ⵡⵔ ⵢⵓⴼⵉ ⵡⵉ ⵜ ⵉⴷ ⵖⴰ ⵉⵖⴰⵡⵍⵏ ⵃⵓⵎⴰ ⴰⴷ ⵜ ⵉⵙⵍⵍⴽ ⵣⵉ 
ⵜⵎⵏⵏⴰⵡⵜ ⵖⵔ ⵉⴳⴳⵓⵔ ⵙ ⵓⴹⴰⵕ ⵏⵏⵙ. ⵉⵏⵏⴰ ⴷⴳ ⵡⵓⵍ ⵏⵏⵙ : « ⵅⵎⵉⵏⵏⵉ 
ⵖⴰ ⵉⵍⵉⵖ ⴷⵉ ⵟⴰⵏⵊⴰ, ⴰⴷ ⴰⵔⵣⵓⵖ ⵅⴼ ⵢⵉⵊⵊⵏ ⵜⵃⵏⵊⵉⵔⵜ ⵜⵉⴼ ⵣⵉ 
ⵏⵓⵏⵊⴰ, ⴰⴷ ⵜⵜ ⵅⵙⵖ, ⴰⴷ ⴰⵢⵉ ⵜⵅⵙ, ⴰⴷ ⴰⵏⵖ ⵜⵙⵎⵓⵏ ⵜⴰⵢⵔⵉ,  
ⵄⵎⵎⴰⵔⵙ ⵄⴰⴷ ⴰⴷ ⵏⵎⵙⴱⴹⴰ ! ». 
 ⵎⴰⵛⴰ ⵉⵜⵜⵓ ⴱⵉⵍⵍⵉ « ⵜⴰⵢⵔⵉ ⵜⴰⵎⵣⵡⴰⵔⵓⵜ ⵜⵉⵍⵉ ⵍⴱⴷⴰ ⴷ 
ⵜⴰⵎⴳⴳⴰⵔⵓⵜ.» 

1 ⵉⵊⵊⵏ ⵡⴱⵔⵉⴷ ⵉⵜⴰⵡⵉ ⵣⵉ ⴽⴱⴷⴰⵏⵉ ⵖⵔ ⴱⵏⵜⵢⵢⴱ, ⵏⵜⵡⴰⵍⴰ ⵜ ⵣⴷ ⵢⵖⵣⴰⵔ 
ⵓⵍⵉⵍⵉ ⴰⵎ ⵢⵉⵔⵉ ⵏ ⵡⵍⵖⵎ, ⵙ ⵓⵢⵏⵏⵉ ⵏⵜⵍⴰⵖⴰ ⵅⴰⴼⵙ ⵙ ⵢⵉⵙⵎ ⴰ. 

